1ܒܪܫܝܬ
  
1  ܒܪܫܝܬ ܒܪܐ ܐܠܗܐ ܝܬ ܫܡܝܐ ܘܝܬ ܐܪܥܐ 2  ܐܪܥܐ ܗܘܬ ܬܘܗ ܘܒܘܗ ܘܚܫܘܟܐ ܥܠ ܐܦܝ ܬܗܘܡܐ ܘܪܘܚܗ ܕܐܠܗܐ ܡܪܚܦܐ ܥܠ ܐܦܝ ܡܝܐ܀ 3  ܘܐܡܪ ܐܠܗܐ ܢܗܘܐ ܢܘܗܪܐ ܘܗܘܐ ܢܘܗܪܐ 4  ܘܚܙܐ ܐܠܗܐ ܠܢܘܗܪܐ ܕܫܦܝܪ ܘܦܪܫ ܐܠܗܐ ܒܝܬ ܢܘܗܪܐ ܠܚܫܘܟܐ 5  ܘܩܪܐ ܐܠܗܐ ܠܢܘܗܪܐ ܐܝܡܡܐ ܘܠܚܫܘܟܐ ܩܪܐ ܠܠܝܐ ܘܗܘܐ ܪܡܫܐ ܘܗܘܐ ܨܦܪܐ ܝܘܡܐ ܚܕ܀ 6  ܘܐܡܪ ܐܠܗܐ ܢܗܘܐ ܐܪܩܝܥܐ ܒܡܨܥܬ ܡܝܐ ܘܢܗܘܐ ܦܪܫ ܒܝܬ ܡܝܐ ܠܡܝܐ 7  ܘܥܒܕ ܐܠܗܐ ܐܪܩܝܥܐ ܘܦܪܫ ܒܝܬ ܡܝܐ ܕܠܬܚܬ ܡܢ ܐܪܩܝܥܐ ܘܒܝܬ ܡܝܐ ܕܠܥܠ ܡܢ ܐܪܩܝܥܐ ܘܗܘܐ ܗܟܢܐ 8  ܘܩܪܐ ܐܠܗܐ ܠܐܪܩܝܥܐ ܫܡܝܐ ܘܗܘܐ ܪܡܫܐ ܘܗܘܐ ܨܦܪܐ ܝܘܡܐ ܕܬܪܝܢ܀ 9  ܘܐܡܪ ܐܠܗܐ ܢܬܟܢܫܘܢ ܡܝܐ ܕܠܬܚܬ ܡܢ ܫܡܝܐ ܠܐܬܪܐ ܚܕ ܘܬܬܚܙܐ ܝܒܝܫܬܐ ܘܗܘܐ ܗܟܢܐ 10  ܘܩܪܐ ܐܠܗܐ ܠܝܒܝܫܬܐ ܐܪܥܐ ܘܠܟܢܫܐ ܕܡܝܐ ܩܪܐ ܝܡܡܐ ܘܚܙܐ ܐܠܗܐ ܕܫܦܝܪ 11  ܘܐܡܪ ܐܠܗܐ ܬܦܩ ܐܪܥܐ ܬܕܐܐ ܥܣܒܐ ܕܡܙܕܪܥ ܙܪܥܐ ܠܓܢܣܗ ܘܐܝܠܢܐ ܕܦܐܪܐ ܕܥܒܕ ܦܐܪܐ ܠܓܢܣܗ ܕܢܨܒܬܗ ܒܗ ܥܠ ܐܪܥܐ ܘܗܘܐ ܗܟܢܐ 12  ܘܐܦܩܬ ܐܪܥܐ ܬܕܐܐ ܥܣܒܐ ܕܡܙܕܪܥ ܙܪܥܐ ܠܓܢܣܗ ܘܐܝܠܢܐ ܕܥܒܕ ܦܐܪܐ ܕܢܨܒܬܗ ܒܗ ܠܓܢܣܗ ܘܚܙܐ ܐܠܗܐ ܕܫܦܝܪ 13  ܘܗܘܐ ܪܡܫܐ ܘܗܘܐ ܨܦܪܐ ܝܘܡܐ ܕܬܠܬܐ܀ 14  ܘܐܡܪ ܐܠܗܐ ܢܗܘܘܢ ܢܗܝܪܐ ܒܐܪܩܝܥܐ ܕܫܡܝܐ ܠܡܦܪܫ ܒܝܬ ܐܝܡܡܐ ܠܠܠܝܐ ܘܢܗܘܘܢ ܠܐܬܘܬܐ ܘܠܙܒܢܐ ܘܠܝܘܡܬܐ ܘܠܫܢܝܐ 15  ܘܢܗܘܘܢ ܡܢܗܪܝܢ ܒܐܪܩܝܥܐ ܕܫܡܝܐ ܠܡܢܗܪܘ ܥܠ ܐܪܥܐ ܘܗܘܐ ܗܟܢܐ 16  ܘܥܒܕ ܐܠܗܐ ܬܪܝܢ ܢܗܝܪܐ ܪܘܪܒܐ ܢܗܝܪܐ ܪܒܐ ܠܫܘܠܛܢܐ ܕܐܝܡܡܐ ܘܢܗܝܪܐ ܙܥܘܪܐ ܠܫܘܠܛܢܐ ܕܠܠܝܐ ܘܟܘܟܒܐ 17  ܘܝܗܒ ܐܢܘܢ ܐܠܗܐ ܒܐܪܩܝܥܐ ܕܫܡܝܐ ܠܡܢܗܪܘ ܥܠ ܐܪܥܐ 18  ܘܠܡܫܠܛ ܒܐܝܡܡܐ ܘܒܠܠܝܐ ܘܠܡܦܪܫ ܒܝܬ ܢܘܗܪܐ ܠܚܫܘܟܐ ܘܚܙܐ ܐܠܗܐ ܕܫܦܝܪ 19  ܘܗܘܐ ܪܡܫܐ ܘܗܘܐ ܨܦܪܐ ܝܘܡܐ ܕܐܪܒܥܐ܀ 20  ܘܐܡܪ ܐܠܗܐ ܢܪܚܫܘܢ ܡܝܐ ܪܚܫܐ ܢܦܫܐ ܚܝܬܐ ܘܦܪܚܬܐ ܬܦܪܚ ܥܠ ܐܪܥܐ ܥܠ ܐܦܝ ܐܪܩܝܥܐ ܕܫܡܝܐ 21  ܘܒܪܐ ܐܠܗܐ ܬܢܝܢܐ ܪܘܪܒܐ ܘܟܠ ܢܦܫܐ ܚܝܬܐ ܕܪܚܫܐ ܕܐܪܚܫܘ ܡܝܐ ܠܓܢܣܗܘܢ ܘܟܠ ܦܪܚܬܐ ܕܓܦܐ ܠܓܢܣܗ ܘܚܙܐ ܐܠܗܐ ܕܫܦܝܪ 22  ܘܒܪܟ ܐܢܘܢ ܐܠܗܐ ܘܐܡܪ ܠܗܘܢ ܦܪܘ ܘܣܓܘ ܘܡܠܘ ܡܝܐ ܕܒܝܡܡܐ ܘܦܪܚܬܐ ܬܣܓܐ ܒܐܪܥܐ 23  ܘܗܘܐ ܪܡܫܐ ܘܗܘܐ ܨܦܪܐ ܝܘܡܐ ܕܚܡܫܐ܀ 24  ܘܐܡܪ ܐܠܗܐ ܬܦܩ ܐܪܥܐ ܢܦܫܐ ܚܝܬܐ ܠܓܢܣܗ ܒܥܝܪܐ ܘܪܚܫܐ ܘܚܝܘܬܐ ܕܐܪܥܐ ܠܓܢܣܗ ܘܗܘܐ ܗܟܢܐ 25  ܘܥܒܕ ܐܠܗܐ ܚܝܘܬܐ ܕܐܪܥܐ ܠܓܢܣܗ ܘܒܥܝܪܐ ܠܓܢܣܗ ܘܟܠܗ ܪܚܫܐ ܕܐܪܥܐ ܠܓܢܣܘܗܝ ܘܚܙܐ ܐܠܗܐ ܕܫܦܝܪ 26  ܘܐܡܪ ܐܠܗܐ ܢܥܒܕ ܐܢܫܐ ܒܨܠܡܢ ܐܝܟ ܕܡܘܬܢ ܘܢܫܠܛܘܢ ܒܢܘܢܝ ܝܡܐ ܘܒܦܪܚܬܐ ܕܫܡܝܐ ܘܒܒܥܝܪܐ ܘܒܟܠܗ ܚܝܘܬܐ ܕܐܪܥܐ ܘܒܟܠܗ ܪܚܫܐ ܕܪܚܫ ܥܠ ܐܪܥܐ 27  ܘܒܪܐ ܐܠܗܐ ܠܐܕܡ ܒܨܠܡܗ ܒܨܠܡ ܐܠܗܐ ܒܪܝܗܝ ܕܟܪ ܘܢܩܒܐ ܒܪܐ ܐܢܘܢ 28  ܘܒܪܟ ܐܢܘܢ ܐܠܗܐ ܘܐܡܪ ܠܗܘܢ ܐܠܗܐ ܦܪܘ ܘܣܓܘ ܘܡܠܘ ܐܪܥܐ ܘܟܘܒܫܘܗ ܘܫܠܛܘ ܒܢܘܢܝ ܝܡܐ ܘܒܦܪܚܬܐ ܕܫܡܝܐ ܘܒܒܥܝܪܐ ܘܒܟܠܗ ܚܝܘܬܐ ܕܪܚܫܐ ܥܠ ܐܪܥܐ 29  ܘܐܡܪ ܐܠܗܐ ܗܐ ܝܗܒܬ ܠܟܘܢ ܟܠܗ ܥܣܒܐ ܕܙܪܥܐ ܕܡܙܕܪܥ ܥܠ ܐܦܝ ܟܠܗ ܐܪܥܐ ܘܟܠ ܐܝܠܢ ܕܐܝܬ ܒܗ ܦܐܪܝ ܐܝܠܢܗ ܕܙܪܥܗ ܡܙܕܪܥ ܠܟܘܢ ܢܗܘܐ ܠܡܐܟܘܠܬܐ ܘܠܟܠܗ ܚܝܘܬܐ ܕܕܒܪܐ ܘܠܟܠܗ ܦܪܚܬܐ ܕܫܡܝܐ ܘܠܟܠ ܕܪܚܫ ܥܠ ܐܪܥܐ ܕܐܝܬ ܒܗ ܢܦܫܐ ܚܝܬܐ ܘܟܠܗ ܝܘܪܩܐ ܕܥܣܒܐ ܠܡܐܟܘܠܬܐ ܘܗܘܐ ܗܟܢܐ 31  ܘܚܙܐ ܐܠܗܐ ܟܠ ܕܥܒܕ ܘܗܐ ܛܒ ܫܦܝܪ ܘܗܘܐ ܪܡܫܐ ܘܗܘܐ ܨܦܪܐ ܝܘܡܐ ܕܫܬܐ܀ 

1  ܘܫܠܡܘ ܫܡܝܐ ܘܐܪܥܐ ܘܟܠܗ ܚܝܠܗܘܢ 2  ܘܫܠܡ ܐܠܗܐ ܒܝܘܡܐ ܫܬܝܬܝܐ ܥܒܕܘܗܝ ܕܥܒܕ ܘܐܬܬܢܝܚ ܒܝܘܡܐ ܫܒܝܥܝܐ ܡܢ ܟܠܗܘܢ ܥܒܕܘܗܝ ܕܥܒܕ 3  ܘܒܪܟ ܐܠܗܐ ܠܝܘܡܐ ܫܒܝܥܝܐ ܘܩܕܫܗ ܡܛܠ ܕܒܗ ܐܬܬܢܝܚ ܡܢ ܟܠܗܘܢ ܥܒܕܘܗܝ ܕܒܪܐ ܐܠܗܐ ܠܡܥܒܕ 4  ܗܠܝܢ ܬܘܠܕܬܐ ܕܫܡܝܐ ܘܕܐܪܥܐ ܟܕ ܐܬܒܪܝܘ ܒܝܘܡܐ ܕܥܒܕ ܡܪܝܐ ܐܠܗܐ ܫܡܝܐ ܘܐܪܥܐ 5  ܘܟܠܗܘܢ ܐܝܠܢܐ ܕܚܩܠܐ ܥܕܟܝܠ ܠܐ ܗܘܘ ܒܐܪܥܐ ܘܟܠܗ ܥܣܒܐ ܕܚܩܠܐ ܥܕܟܝܠ ܠܐ ܐܝܥܐ ܡܛܠ ܕܠܐ ܐܚܬ ܡܪܝܐ ܐܠܗܐ ܡܛܪܐ ܥܠ ܐܪܥܐ ܘܐܕܡ ܠܝܬ ܠܡܦܠܚ ܒܐܪܥܐ܀ 6  ܘܡܒܘܥܐ ܣܠܩ ܗܘܐ ܡܢ ܐܪܥܐ ܘܡܫܩܐ ܗܘܐ ܠܟܠ ܐܦܝ ܐܪܥܐ 7  ܘܓܒܠ ܡܪܝܐ ܐܠܗܐ ܠܐܕܡ ܥܦܪܐ ܡܢ ܐܕܡܬܐ ܘܢܦܚ ܒܐܦܘܗܝ ܢܫܡܬܐ ܕܚܝܐ ܘܗܘܐ ܐܕܡ ܠܢܦܫ ܚܝܐ 8  ܘܢܨܒ ܡܪܝܐ ܐܠܗܐ ܦܪܕܝܣܐ ܒܥܕܢ ܡܢ ܩܕܝܡ ܘܣܡ ܬܡܢ ܠܐܕܡ ܕܓܒܠ 9  ܘܐܘܥܝ ܡܪܝܐ ܐܠܗܐ ܡܢ ܐܪܥܐ ܟܠ ܐܝܠܢ ܕܐܪܓܝܓ ܠܡܚܙܐ ܘܫܦܝܪ ܠܡܐܟܠ ܘܐܝܠܢܐ ܕܚܝܐ ܒܡܨܥܬܗ ܕܦܪܕܝܣܐ ܘܐܝܠܢܐ ܕܝܕܥܬܐ ܕܛܒܬܐ ܘܕܒܝܫܬܐ 10  ܘܢܗܪܐ ܢܦܩ ܗܘܐ ܡܢ ܥܕܢ ܠܡܫܩܝܘܬܗ ܠܦܪܕܝܣܐ ܘܡܢ ܬܡܢ ܦܪܫ ܘܗܘܐ ܠܐܪܒܥܐ ܪܫܝܢ 11  ܫܡܗ ܕܚܕ ܦܝܫܘܢ ܗܘ ܕܚܕܪ ܠܟܠܗ ܐܪܥܐ ܕܚܘܝܠܐ ܕܬܡܢ ܕܗܒܐ 12  ܘܕܗܒܗ ܕܐܪܥܐ ܗܝ ܛܒ ܬܡܢ ܒܪܘܠܚܐ ܘܟܐܦܐ ܕܒܪܘܠܐ 13  ܘܫܡܗ ܕܢܗܪܐ ܬܢܝܢܐ ܓܝܚܘܢ ܗܘ ܕܚܕܪ ܠܟܠܗ ܐܪܥܐ ܕܟܘܫ 14  ܘܫܡܗ ܕܢܗܪܐ ܕܬܠܬܐ ܕܩܠܬ ܗܘ ܕܐܙܠ ܠܘܩܒܠ ܐܬܘܪ ܘܢܗܪܐ ܕܐܪܒܥܐ ܗܘ ܦܪܬ܀܀ 15  ܘܕܒܪ ܡܪܝܐ ܐܠܗܐ ܠܐܕܡ ܘܫܒܩܗ ܒܦܪܕܝܣܐ ܕܥܕܢ ܕܢܦܠܚܝܘܗܝ ܘܢܛܪܝܘܗܝ 16  ܘܦܩܕ ܡܪܝܐ ܐܠܗܐ ܠܐܕܡ ܘܐܡܪ ܠܗ ܡܢ ܟܠܗܘܢ ܐܝܠܢܐ ܕܒܦܪܕܝܣܐ ܡܐܟܠ ܬܐܟܘܠ 17  ܘܡܢ ܐܝܠܢܐ ܕܝܕܥܬܐ ܕܛܒܬܐ ܘܕܒܝܫܬܐ ܠܐ ܬܐܟܘܠ ܡܢܗ ܡܛܠ ܕܒܝܘܡܐ ܕܬܐܟܘܠ ܡܢܗ ܡܘܬܐ ܬܡܘܬ 18  ܘܐܡܪ ܡܪܝܐ ܐܠܗܐ ܠܐ ܫܦܝܪ ܕܢܗܘܐ ܐܕܡ ܒܠܚܘܕܘܗܝ ܐܥܒܕ ܠܗ ܡܥܕܪܢܐ ܐܟܘܬܗ 19  ܘܓܒܠ ܡܪܝܐ ܐܠܗܐ ܡܢ ܐܪܥܐ ܟܠܗ ܚܝܘܬܐ ܕܕܒܪܐ ܘܟܠܗ ܦܪܚܬܐ ܕܫܡܝܐ ܘܐܝܬܝ ܐܢܘܢ ܠܘܬ ܐܕܡ ܕܢܚܙܐ ܡܢܐ ܩܪܐ ܠܗܘܢ ܘܟܠ ܕܩܪܐ ܠܗܘܢ ܐܕܡ ܢܦܫܐ ܚܝܬܐ ܗܘ ܗܘ ܫܡܗ 20  ܘܩܪܐ ܐܕܡ ܫܡܗܐ ܠܟܠܗ ܒܥܝܪܐ ܘܠܟܠܗ ܦܪܚܬܐ ܕܫܡܝܐ ܘܠܟܠܗ ܚܝܘܬܐ ܕܐܪܥܐ ܘܠܐܕܡ ܠܐ ܐܫܬܟܚ ܠܗ ܡܥܕܪܢܐ ܐܟܘܬܗ 21  ܘܐܪܡܝ ܡܪܝܐ ܐܠܗܐ ܫܠܝܐ ܥܠ ܐܕܡ ܘܕܡܟ ܘܢܣܒ ܚܕܐ ܡܢ ܐܠܥܘܗܝ ܘܐܘܚܕ ܒܣܪܐ ܚܠܦܝܗ 22  ܘܬܩܢ ܡܪܝܐ ܐܠܗܐ ܐܠܥܐ ܕܢܣܒ ܡܢ ܐܕܡ ܠܐܢܬܬܐ ܘܐܝܬܝܗ ܠܐܕܡ 23  ܘܐܡܪ ܐܕܡ ܗܢܐ ܙܒܢܐ ܓܪܡܐ ܡܢ ܓܪܡܝ ܘܒܣܪܐ ܡܢ ܒܣܪܝ ܗܕܐ ܬܬܩܪܐ ܐܢܬܬܐ ܡܛܠ ܕܡܢ ܓܒܪܐ ܢܣܝܒܐ 24  ܡܛܠ ܗܢܐ ܢܫܒܘܩ ܓܒܪܐ ܠܐܒܘܗܝ ܘܠܐܡܗ ܘܢܩܦ ܠܐܢܬܬܗ ܘܢܗܘܘܢ ܬܪܝܗܘܢ ܚܕ ܒܣܪ ܘܗܘܘ ܬܪܝܗܘܢ ܥܪܛܠܝܝܢ ܐܕܡ ܘܐܢܬܬܗ ܘܠܐ ܒܗܬܝܢ܀ 

1  ܘܚܘܝܐ ܥܪܝܡ ܗܘܐ ܡܢ ܟܠܗ ܚܝܘܬܐ ܕܕܒܪܐ ܕܥܒܕ ܡܪܝܐ ܐܠܗܐ ܘܐܡܪ ܚܘܝܐ ܠܐܢܬܬܐ ܫܪܝܪܐܝܬ ܐܡܪ ܐܠܗܐ ܕܠܐ ܬܐܟܠܘܢ ܡܢ ܟܠ ܐܝܠܢܝ ܦܪܕܝܣܐ 2  ܘܐܡܪܬ ܐܢܬܬܐ ܠܚܘܝܐ ܕܡܢ ܦܐܪܝ ܐܝܠܢܐ ܕܒܦܪܕܝܣܐ ܟܠܗܘܢ ܢܐܟܘܠ 3  ܘܡܢ ܦܐܪܝ ܐܝܠܢܐ ܕܒܡܨܥܬܗ ܕܦܪܕܝܣܐ ܐܡܪ ܐܠܗܐ ܕܠܐ ܬܐܟܠܘܢ ܡܢܗ ܘܠܐ ܬܬܩܪܒܘܢ ܠܗ ܕܠܐ ܬܡܘܬܘܢ 4  ܘܐܡܪ ܚܘܝܐ ܠܐܢܬܬܐ ܠܐ ܡܡܬ ܬܡܘܬܘܢ 5  ܡܛܠ ܕܝܕܥ ܐܠܗܐ ܕܒܝܘܡܐ ܕܐܟܠܝܢ ܐܢܬܘܢ ܡܢܗ ܡܬܦܬܚܢ ܥܝܢܝܟܘܢ ܘܗܘܝܬܘܢ ܐܝܟ ܐܠܗܐ ܝܕܥܝ ܛܒܬܐ ܘܒܝܫܬܐ 6  ܘܚܙܬ ܐܢܬܬܐ ܕܫܦܝܪ ܐܝܠܢܐ ܠܡܐܟܠ ܘܪܓܬܐ ܗܘ ܠܥܝܢܐ ܘܪܓܝܓ ܐܝܠܢܐ ܠܡܚܪ ܒܗ ܘܢܣܒܬ ܡܢ ܦܐܪܘܗܝ ܘܐܟܠܬ ܘܝܗܒܬ ܐܦ ܠܒܥܠܗ ܥܡܗ ܘܐܟܠ 7  ܘܐܬܦܬܚ ܥܝܢܐ ܕܬܪܝܗܘܢ ܘܝܕܥܘ ܕܥܪܛܠܝܝܢ ܐܢܘܢ ܘܕܒܩܘ ܛܪܦܐ ܕܬܐܢܐ ܘܥܒܕܘ ܠܗܘܢ ܦܪܙܘܡܐ 8  ܘܫܡܥܘ ܩܠܗ ܕܡܪܝܐ ܐܠܗܐ ܡܗܠܟ ܒܦܪܕܝܣܐ ܠܦܢܝܗ ܕܝܘܡܐ ܘܐܬܛܫܝܘ ܐܕܡ ܘܐܢܬܬܗ ܡܢ ܩܕܡ ܡܪܝܐ ܐܠܗܐ ܒܓܘ ܐܝܠܢܐ ܕܒܦܪܕܝܣܐ 9  ܘܩܪܐ ܡܪܝܐ ܐܠܗܐ ܠܐܕܡ ܘܐܡܪ ܠܗ ܐܝܟܐ ܐܢܬ ܐܕܡ 10  ܘܐܡܪ ܩܠܟ ܫܡܥܬ ܒܦܪܕܝܣܐ ܘܚܙܝܬ ܕܥܪܛܠܝ ܐܢܐ ܘܐܬܛܫܝܬ 11  ܘܐܡܪ ܠܗ ܡܪܝܐ ܡܢܘ ܚܘܝܟ ܕܥܪܛܠܝ ܐܢܬ ܗܐ ܡܢ ܐܝܠܢܐ ܕܦܩܕܬܟ ܕܠܐ ܬܐܟܘܠ ܡܢܗ ܐܟܠܬ 12  ܘܐܡܪ ܐܕܡ ܐܢܬܬܐ ܕܝܗܒܬ ܥܡܝ ܗܝ ܝܗܒܬ ܠܝ ܡܢ ܐܝܠܢܐ ܘܐܟܠܬ 13  ܘܐܡܪ ܡܪܝܐ ܐܠܗܐ ܠܐܢܬܬܐ ܡܢܘ ܗܢܐ ܕܥܒܕܬܝ ܘܐܡܪܬ ܐܢܬܬܐ ܚܘܝܐ ܐܛܥܝܢܝ ܘܐܟܠܬ 14  ܘܐܡܪ ܡܪܝܐ ܐܠܗܐ ܠܚܘܝܐ ܥܠ ܕܥܒܕܬ ܗܕܐ ܠܝܛ ܐܢܬ ܡܢ ܟܠܗ ܒܥܝܪܐ ܘܡܢ ܟܠܗ ܚܝܘܬܐ ܕܕܒܪܐ ܘܥܠ ܟܪܣܟ ܬܗܠܟ ܘܥܦܪܐ ܬܐܟܘܠ ܟܠ ܝܘܡܝ ܚܝܝܟ 15  ܘܒܥܠܕܒܒܘܬܐ ܐܣܝܡ ܒܝܢܝܟ ܠܐܢܬܬܐ ܘܒܝܬ ܙܪܥܟ ܠܙܪܥܗ ܗܘ ܢܕܘܫ ܪܫܟ ܘܐܢܬ ܬܡܚܝܘܗܝ ܒܥܩܒܗ܀ 16  ܘܠܐܢܬܬܐ ܐܡܪ ܡܣܓܝܘ ܐܣܓܐ ܟܐܒܝܟܝ ܘܒܛܢܝܟܝ ܘܒܟܐܒܐ ܬܐܠܕܝܢ ܒܢܝܐ ܘܥܠ ܒܥܠܟܝ ܬܬܦܢܝܢ ܘܗܘ ܢܫܬܠܛ ܒܟܝ܀ 17  ܘܠܐܕܡ ܐܡܪ ܥܠ ܕܫܡܥܬ ܒܩܠܗ ܕܐܢܬܬܟ ܘܐܟܠܬ ܡܢ ܐܝܠܢܐ ܕܦܩܕܬܟ ܘܐܡܪܬ ܠܟ ܕܠܐ ܬܐܟܘܠ ܡܢܗ ܠܝܛܐ ܐܪܥܐ ܡܛܠܬܟ ܒܟܐܒܐ ܬܐܟܠܝܗ ܟܠ ܝܘܡܝ ܚܝܝܟ 18  ܟܘܒܐ ܘܕܪܕܪܐ ܬܘܥܐ ܠܟ ܘܬܐܟܘܠ ܥܣܒܐ ܕܚܩܠܐ 19  ܘܒܕܘܥܬܐ ܕܐܦܝܟ ܬܐܟܘܠ ܠܚܡܐ ܥܕܡܐ ܕܬܗܦܘܟ ܠܐܪܥܐ ܕܡܢܗ ܐܬܢܣܒܬ ܡܛܠ ܕܥܦܪܐ ܐܢܬ ܘܠܥܦܪܐ ܬܗܦܘܟ 20  ܘܩܪܐ ܐܕܡ ܫܡܗ ܕܐܢܬܬܗ ܚܘܐ ܡܛܠ ܕܗܝ ܗܘܬ ܐܡܐ ܕܟܠ ܕܚܝ 21  ܘܥܒܕ ܡܪܝܐ ܐܠܗܐ ܠܐܕܡ ܘܠܐܢܬܬܗ ܟܘܬܝܢܝܬܐ ܕܡܫܟܐ ܘܐܠܒܫ ܐܢܘܢ 22  ܘܐܡܪ ܡܪܝܐ ܐܠܗܐ ܗܐ ܐܕܡ ܗܘܐ ܐܝܟ ܚܕ ܡܢܢ ܠܡܕܥ ܛܒܬܐ ܘܒܝܫܬܐ ܗܫܐ ܕܠܡܐ ܢܘܫܛ ܐܝܕܗ ܘܢܣܒ ܐܦ ܡܢ ܐܝܠܢܐ ܕܚܝܐ ܘܢܐܟܘܠ ܘܢܚܐ ܠܥܠܡ 23  ܘܫܕܪܗ ܡܪܝܐ ܐܠܗܐ ܡܢ ܦܪܕܝܣܐ ܕܥܕܢ ܠܡܦܠܚ ܐܪܥܐ ܕܐܬܢܣܒ ܡܢ ܬܡܢ ܘܐܦܩܗ ܡܪܝܐ ܐܠܗܐ ܘܐܟܪܟ ܡܢ ܡܕܢܚ ܠܦܪܕܝܣܐ ܕܥܕܢ ܟܪܘܒܐ ܘܫܢܢܐ ܕܚܪܒܐ ܕܡܬܗܦܟܐ ܠܡܛܪ ܐܘܪܚܐ ܕܐܝܠܢܐ ܕܚܝܐ܀ 

1  ܘܐܕܡ ܚܟܡ ܠܚܘܐ ܐܢܬܬܗ ܘܒܛܢܬ ܘܝܠܕܬ ܠܩܐܝܢ ܘܐܡܪܬ ܩܢܝܬ ܓܒܪܐ ܠܡܪܝܐ 2  ܘܐܘܣܦܬ ܠܡܐܠܕ ܠܐܚܘܗܝ ܗܒܝܠ ܘܗܘܐ ܗܒܝܠ ܪܥܐ ܥܢܐ ܘܩܐܝܢ ܗܘܐ ܦܠܚ ܒܐܪܥܐ 3  ܘܗܘܐ ܡܢ ܒܬܪ ܝܘܡܬܐ ܘܐܝܬܝ ܩܐܝܢ ܡܢ ܦܐܪܐ ܕܐܪܥܗ ܩܘܪܒܢܐ ܠܡܪܝܐ 4  ܘܗܒܝܠ ܐܝܬܝ ܐܦ ܗܘ ܡܢ ܒܘܟܪܐ ܕܥܢܗ ܘܡܢ ܫܡܝܢܝܗܘܢ ܘܐܨܛܒܝ ܡܪܝܐ ܒܗܒܝܠ ܘܒܩܘܪܒܢܗ 5  ܘܒܩܐܝܢ ܘܒܩܘܪܒܢܗ ܠܐ ܐܨܛܒܝ ܘܐܬܒܐܫ ܠܩܐܝܢ ܛܒ ܘܐܬܟܡܪ ܐܦܘܗܝ 6  ܘܐܡܪ ܡܪܝܐ ܠܩܐܝܢ ܠܡܢܐ ܐܬܒܐܫ ܠܟ ܘܠܡܢܐ ܐܬܟܡܪ ܐܦܝܟ 7  ܗܐ ܐܢ ܬܫܦܪ ܩܒܠܬ ܘܐܠܐ ܬܫܦܪ ܥܠ ܬܪܥܐ ܚܛܗܐ ܪܒܝܥ ܐܢܬ ܬܬܦܢܐ ܠܘܬܗ ܘܗܘ ܢܫܬܠܛ ܒܟ܀ 8  ܘܐܡܪ ܩܐܝܢ ܠܗܒܝܠ ܐܚܘܗܝ ܢܪܕܐ ܠܦܩܥܬܐ ܘܗܘܐ ܕܟܕ ܗܢܘܢ ܒܚܩܠܐ ܩܡ ܩܐܝܢ ܥܠ ܗܒܝܠ ܐܚܘܗܝ ܘܩܛܠܗ 9  ܘܐܡܪ ܡܪܝܐ ܠܩܐܝܢ ܐܝܟܐ ܗܘ ܗܒܝܠ ܐܚܘܟ ܘܐܡܪ ܠܐ ܝܕܥ ܐܢܐ ܢܛܘܪܗ ܐܢܐ ܓܝܪ ܕܐܚܝ 10  ܘܐܡܪ ܠܗ ܡܪܝܐ ܡܢܐ ܥܒܕܬ ܩܠܐ ܕܕܡܗ ܕܐܚܘܟ ܓܥܐ ܠܘܬܝ ܡܢ ܐܪܥܐ 11  ܡܟܝܠ ܠܝܛ ܐܢܬ ܡܢ ܐܪܥܐ ܕܦܬܚܬ ܦܘܡܗ ܘܩܒܠܬ ܕܡܗ ܕܐܚܘܟ ܡܢ ܐܝܕܝܟ 12  ܟܕ ܬܦܠܘܚ ܒܐܪܥܐ ܠܐ ܬܘܣܦ ܕܬܬܠ ܠܟ ܚܝܠܗ ܙܐܥ ܘܢܐܕ ܬܗܘܐ ܒܐܪܥܐ 13  ܘܐܡܪ ܩܐܝܢ ܠܡܪܝܐ ܪܒܐ ܗܝ ܣܟܠܘܬܝ ܡܢ ܕܠܡܫܒܩ 14  ܗܐ ܐܦܩܬܢܝ ܝܘܡܢܐ ܡܢ ܐܦܝ ܐܪܥܐ ܘܡܢ ܩܕܡܝܟ ܐܬܛܫܐ ܘܐܗܘܐ ܙܐܥ ܘܢܐܕ ܒܐܪܥܐ ܘܟܠ ܡܢ ܕܢܫܟܚܢܝ ܢܩܛܠܢܝ 15  ܘܐܡܪ ܠܗ ܡܪܝܐ ܠܐ ܗܟܢܐ ܟܠ ܩܛܘܠܐ ܩܐܝܢ ܚܕ ܒܫܒܥܐ ܢܬܦܪܥ ܘܣܡ ܡܪܝܐ ܐܬܐ ܒܩܐܝܢ ܕܠܐ ܢܩܛܠܝܘܗܝ ܟܠ ܡܢ ܕܡܫܟܚ ܠܗ 16  ܘܢܦܩ ܩܐܝܢ ܡܢ ܩܕܡ ܡܪܝܐ ܘܝܬܒ ܒܐܪܥܐ ܕܢܘܕ ܡܢ ܡܕܢܚܝܗ ܕܥܕܢ܀ 17  ܘܚܟܡ ܩܐܝܢ ܠܐܢܬܬܗ ܘܒܛܢܬ ܘܝܠܕܬ ܠܚܢܘܟ ܘܗܘܐ ܒܢܐ ܩܪܝܬܐ ܘܩܪܐ ܫܡܗ ܕܩܪܝܬܐ ܥܠ ܫܡ ܒܪܗ ܚܢܘܟ 18  ܘܐܬܝܠܕ ܠܚܢܘܟ ܥܝܕܪ ܘܥܝܕܪ ܐܘܠܕ ܠܡܚܘܐܝܠ ܘܡܚܘܐܝܠ ܐܘܠܕ ܠܡܬܘܫܝܠ ܘܡܬܘܫܝܠ ܐܘܠܕ ܠܠܡܟ 19  ܘܠܡܟ ܢܣܒ ܠܗ ܬܪܬܝܢ ܢܫܝܢ ܫܡܗ ܕܚܕܐ ܥܕܐ ܘܫܡܗ ܕܐܚܪܬܐ ܨܠܐ 20  ܘܝܠܕܬ ܥܕܐ ܠܝܒܠ ܗܘ ܗܘܐ ܐܒܐ ܠܥܡܪܝ ܡܫܟܢܐ ܘܩܢܝܝ ܩܢܝܢܐ 21  ܘܫܡܐ ܕܐܚܘܗܝ ܝܘܒܠ ܗܘ ܗܘܐ ܐܒܐ ܠܟܠ ܕܐܚܝܕ ܩܝܬܪܐ ܘܟܢܪܐ 22  ܘܨܠܐ ܐܦ ܗܝ ܝܠܕܬ ܠܬܘܒܠܩܝܢ ܐܘܡܢ ܒܟܠ ܥܒܕ ܕܢܚܫܐ ܘܕܦܪܙܠܐ ܘܚܬܗ ܕܬܘܒܠܩܝܢ ܢܥܡܐ 23  ܘܐܡܪ ܠܡܟ ܠܢܫܘܗܝ ܥܕܐ ܘܨܠܐ ܫܡܥܝܢ ܩܠܝ ܢܫܝ ܠܡܟ ܨܘܬܝܢ ܠܡܐܡܪܝ ܡܛܠ ܕܓܒܪܐ ܩܛܠܬ ܒܨܘܠܦܬܝ ܘܛܠܝܐ ܒܫܘܩܦܝ 24  ܡܛܠ ܕܚܕ`ܒܫܒܥܐ ܢܬܦܪܥ ܩܐܝܢ ܘܠܡܟ ܠܫܒܥܝܢ ܘܫܒܥܐ 25  ܘܚܟܡ ܐܕܡ ܬܘܒ ܠܚܘܐ ܐܢܬܬܗ ܘܒܛܢܬ ܘܝܠܕܬ ܒܪܐ ܘܩܪܬ ܫܡܗ ܫܝܬ ܡܛܠ ܕܝܗܒ ܠܝ ܐܠܗܐ ܙܪܥܐ ܐܚܪܢܐ ܚܠܦ ܗܒܝܠ ܕܩܛܠܗ ܩܐܝܢ 26  ܘܠܫܝܬ ܐܦ ܠܗ ܐܬܝܠܕ ܠܗ ܒܪܐ ܘܩܪܐ ܫܡܗ ܐܢܘܫ ܗܝܕܝܢ ܫܪܝ ܠܡܩܪܐ ܒܫܡܗ ܕܡܪܝܐ 

1  ܗܢܘ ܣܦܪ ܬܘܠܕܬܗ ܕܐܕܡ ܒܝܘܡܐ ܕܒܪܐ ܐܠܗܐ ܠܐܕܡ ܒܕܡܘܬ ܐܠܗܐ ܒܪܝܗܝ 2  ܕܟܪ ܘܢܩܒܐ ܒܪܐ ܐܢܘܢ ܘܒܪܟ ܐܢܘܢ ܐܠܗܐ ܘܩܪܐ ܫܡܗܘܢ ܐܕܡ ܒܝܘܡܐ ܕܒܪܐ ܐܢܘܢ 3  ܘܚܝܐ ܐܕܡ ܡܐܐ ܘܬܠܬܝܢ ܫܢܝܢ ܘܐܘܠܕ ܒܕܡܘܬܗ ܐܝܟ ܨܠܡܗ ܘܩܪܐ ܫܡܗ ܫܝܬ 4  ܘܚܝܐ ܐܕܡ ܡܢ ܒܬܪ ܕܐܘܠܕ ܠܫܝܬ ܬܡܢܡܐܐ ܫܢܝܢ ܘܐܘܠܕ ܒܢܝܐ ܘܒܢܬܐ 5  ܘܗܘܘ ܟܠ ܝܘܡܘܗܝ ܕܐܕܡ ܕܚܝܐ ܬܫܥܡܐܐ ܘܬܠܬܝܢ ܫܢܝܢ ܘܡܝܬ܀ 6  ܘܚܝܐ ܫܝܬ ܡܐܐ ܘܚܡܫ ܫܢܝܢ ܘܐܘܠܕ ܠܐܢܘܫ 7  ܘܚܝܐ ܫܝܬ ܡܢ ܒܬܪ ܕܐܘܠܕ ܠܐܢܘܫ ܬܡܢܡܐܐ ܘܫܒܥ ܫܢܝܢ ܘܐܘܠܕ ܒܢܝܐ ܘܒܢܬܐ 8  ܘܗܘܘ ܟܠ ܝܘܡܘܗܝ ܕܫܝܬ ܬܫܥܡܐܐ ܘܬܪܬܥܣܪܐ ܫܢܝܢ ܘܡܝܬ 9  ܘܚܝܐ ܐܢܘܫ ܬܫܥܝܢ ܫܢܝܢ ܘܐܘܠܕ ܠܩܝܢܢ 10  ܘܚܝܐ ܐܢܘܫ ܡܢ ܒܬܪ ܕܐܘܠܕ ܠܩܝܢܢ ܬܡܢܡܐܐ ܘܚܡܫܥܣܪܐ ܫܢܝܢ ܘܐܘܠܕ ܒܢܝܐ ܘܒܢܬܐ 11  ܘܗܘܘ ܟܠ ܝܘܡܘܗܝ ܕܐܢܘܫ ܬܫܥܡܐܐ ܘܚܡܫ ܫܢܝܢ ܘܡܝܬ܀ 12  ܘܚܝܐ ܩܝܢܢ ܫܒܥܝܢ ܫܢܝܢ ܘܐܘܠܕ ܠܡܗܠܠܐܝܠ 13  ܘܚܝܐ ܩܝܢܢ ܡܢ ܒܬܪ ܕܐܘܠܕ ܠܡܗܠܠܐܝܠ ܬܡܢܡܐܐ ܘܐܪܒܥܝܢ ܫܢܝܢ ܘܐܘܠܕ ܒܢܝܐ ܘܒܢܬܐ 14  ܘܗܘܘ ܟܘܠ ܝܘܡܘܗܝ ܕܩܝܢܢ ܬܫܥܡܐܐ ܘܥܣܪ ܫܢܝܢ ܘܡܝܬ܀ 15  ܘܚܝܐ ܡܗܠܠܐܝܠ ܫܬܝܢ ܘܚܡܫ ܫܢܝܢ ܘܐܘܠܕ ܠܝܪܕ 16  ܘܚܝܐ ܡܗܠܠܐܝܠ ܡܢ ܒܬܪ ܕܐܘܠܕ ܠܝܪܕ ܬܡܢܡܐܐ ܘܬܠܬܝܢ ܫܢܝܢ ܘܐܘܠܕ ܒܢܝܐ ܘܒܢܬܐ 17  ܘܗܘܘ ܟܠ ܝܘܡܘܗܝ ܕܡܗܠܠܐܝܠ ܬܡܢܡܐܐ ܘܬܫܥܝܢ ܘܚܡܫ ܫܢܝܢ ܘܡܝܬ܀ 18  ܘܚܝܐ ܝܪܕ ܡܐܐ ܘܫܬܝܢ ܘܬܪܬܝܢ ܫܢܝܢ ܘܐܘܠܕ ܠܚܢܘܟ 19  ܘܚܝܐ ܝܪܕ ܡܢ ܒܬܪ ܕܐܘܠܕ ܠܚܢܘܟ ܬܡܢܡܐܐ ܫܢܝܢ ܘܐܘܠܕ ܒܢܝܐ ܘܒܢܬܐ 20  ܘܗܘܘ ܟܠ ܝܘܡܘܗܝ ܕܝܪܕ ܬܫܥܡܐܐ ܘܫܬܝܢ ܘܬܪܬܝܢ ܫܢܝܢ ܘܡܝܬ܀ 21  ܘܚܝܐ ܚܢܘܟ ܫܬܝܢ ܘܚܡܫ ܫܢܝܢ ܘܐܘܠܕ ܠܡܬܘܫܠܚ 22  ܘܫܦܪ ܚܢܘܟ ܠܐܠܗܐ ܡܢ ܒܬܪ ܕܐܘܠܕ ܠܡܬܘܫܠܚ ܬܠܬܡܐܐ ܫܢܝܢ ܘܐܘܠܕ ܒܢܝܐ ܘܒܢܬܐ 23  ܘܗܘܘ ܟܠ ܝܘܡܘܗܝ ܕܚܢܘܟ ܬܠܬܡܐܐ ܘܫܬܝܢ ܘܚܡܫ ܫܢܝܢ 24  ܘܫܦܪ ܚܢܘܟ ܠܐܠܗܐ ܘܠܝܬܘܗܝ ܡܛܠ ܕܢܣܒܗ ܐܠܗܐ 25  ܘܚܝܐ ܡܬܘܫܠܚ ܡܐܐ ܘܬܡܢܐܝܢ ܘܫܒܥ ܫܢܝܢ ܘܐܘܠܕ ܠܠܡܟ 26  ܘܚܝܐ ܡܬܘܫܠܚ ܡܢ ܒܬܪ ܕܐܘܠܕ ܠܠܡܟ ܫܒܥܡܐܐ ܘܬܡܢܐܝܢ ܘܬܪܬܝܢ ܫܢܝܢ ܘܐܘܠܕ ܒܢܝܐ ܘܒܢܬܐ 27  ܘܗܘܘ ܟܠ ܝܘܡܘܗܝ ܕܡܬܘܫܠܚ ܬܫܥܡܐܐ ܘܫܬܝܢ ܘܬܫܥ ܫܢܝܢ ܘܡܝܬ܀ 28  ܘܚܝܐ ܠܡܟ ܡܐܬܝܢ ܫܢܝܢ ܘܐܘܠܕ ܒܪܐ 29  ܘܩܪܐ ܫܡܗ ܢܘܚ ܘܐܡܪ ܗܢܐ ܢܒܝܐܢ ܡܢ ܥܒܕܝܢ ܘܡܢ ܥܡܠܐ ܕܐܝܕܝܢ ܘܡܢ ܐܪܥܐ ܕܠܛܗ ܡܪܝܐ 30  ܘܚܝܐ ܠܡܟ ܡܢ ܒܬܪ ܕܐܘܠܕ ܠܢܘܚ ܚܡܫܡܐܐ ܘܬܫܥܝܢ ܘܚܡܫ ܫܢܝܢ ܘܐܘܠܕ ܒܢܝܐ ܘܒܢܬܐ 31  ܘܗܘܘ ܟܠ ܝܘܡܘܗܝ ܕܠܡܟ ܫܒܥܡܐܐ ܘܫܒܥܝܢ ܘܫܒܥ ܫܢܝܢ ܘܡܝܬ܀ 32  ܘܗܘܐ ܢܘܚ ܒܪ ܚܡܫܡܐܐ ܫܢܝܢ ܘܐܘܠܕ ܢܘܚ ܠܫܝܡ ܘܠܚܡ ܘܠܝܦܬ 

1  ܘܗܘܐ ܕܟܕ ܫܪܝܘ ܒܢܝ ܐܢܫܐ ܠܡܣܓܐ ܥܠ ܐܦܝ ܐܪܥܐ ܘܒܢܬܐ ܐܬܝܠܕ ܠܗܘܢ 2  ܚܙܘ ܒܢܝ ܐܠܘܗܝܡ ܠܒܢܬ ܐܢܫܐ ܕܫܦܝܪܢ ܐܢܝܢ ܘܢܣܒܘ ܐܢܝܢ ܠܗܘܢ ܢܫܐ ܡܢ ܟܠ ܕܓܒܘ 3  ܘܐܡܪ ܡܪܝܐ ܠܐ ܬܥܡܪ ܪܘܚܝ ܒܐܢܫܐ ܠܥܠܡ ܡܛܠ ܕܒܣܪܐ ܗܘ ܘܢܗܘܘܢ ܝܘܡܬܗ ܡܐܐ ܘܥܣܪܝܢ ܫܢܝܢ 4  ܘܓܢܒܪܐ ܗܘܘ ܒܐܪܥܐ ܒܝܘܡܬܐ ܗܢܘܢ ܘܐܦ ܡܢ ܒܬܪܟܢ ܡܛܠ ܕܥܠܘ ܒܢܝ ܐܠܘܗܝܡ ܥܠ ܒܢܬ ܐܢܫܐ ܘܝܠܕ ܠܗܘܢ ܓܢܒܪܐ ܕܡܢ ܥܠܡ ܓܢܒܪܐ ܕܫܡܗܬܐ܀܀ 5  ܘܚܙܐ ܡܪܝܐ ܕܣܓܝܬ ܒܝܫܬܐ ܕܐܢܫܐ ܒܐܪܥܐ ܘܟܠ ܝܨܪܐ ܕܡܚܫܒܬܐ ܕܠܒܗ ܒܝܫ ܒܟܠ ܝܘܡ 6  ܘܐܬܬܘܚ ܡܪܝܐ ܥܠ ܕܥܒܕ ܠܐܕܡ ܒܐܪܥܐ ܘܟܪܝܬ ܒܠܒܗ 7  ܘܐܡܪ ܡܪܝܐ ܐܥܛܐ ܠܒܢܝ ܐܢܫܐ ܕܒܪܝܬ ܡܢ ܐܦܝ ܐܪܥܐ ܡܢ ܒܢܝ ܐܢܫܐ ܘܥܕܡܐ ܠܒܥܝܪܐ ܘܥܕܡܐ ܠܪܚܫܐ ܘܥܕܡܐ ܠܦܪܚܬܐ ܕܫܡܝܐ ܡܛܠ ܕܐܬܬܘܚܬ ܕܥܒܕܬ ܐܢܘܢ܀ 8  ܘܢܘܚ ܐܫܟܚ ܪܚܡܐ ܒܥܝܢܝ ܡܪܝܐ 9  ܘܗܠܝܢ ܬܘܠܕܬܗ ܕܢܘܚ ܢܘܚ ܓܒܪ ܙܕܝܩ ܘܬܡܝܡ ܗܘܐ ܒܕܪܘܗܝ ܘܫܦܪ ܢܘܚ ܠܐܠܗܐ 10  ܘܐܘܠܕ ܢܘܚ ܬܠܬܐ ܒܢܝܢ ܠܫܝܡ ܘܠܚܡ ܘܠܝܦܬ 11  ܘܐܬܚܒܠܬ ܐܪܥܐ ܩܕܡ ܐܠܗܐ ܘܐܬܡܠܝܬ ܐܪܥܐ ܥܘܠܐ 12  ܘܚܙܐ ܐܠܗܐ ܠܐܪܥܐ ܕܐܬܚܒܠܬ ܡܛܠ ܕܚܒܠ ܟܠ ܒܣܪ ܐܘܪܚܗ ܥܠ ܐܪܥܐ 13  ܘܐܡܪ ܐܠܗܐ ܠܢܘܚ ܩܨܐ ܕܟܠ ܒܣܪ ܥܠ ܩܕܡܝ ܡܛܠ ܕܐܬܡܠܝܬ ܐܪܥܐ ܥܘܠܐ ܡܢ ܩܕܡܝܗܘܢ ܗܐ ܡܚܒܠ ܐܢܐ ܠܗܘܢ ܥܡ ܐܪܥܐ 14  ܥܒܕ ܠܟ ܩܒܘܬܐ ܕܩܝܣܐ ܕܥܪܩܐ ܡܕܝܪܐ ܥܒܕܝܗ ܠܩܒܘܬܐ ܘܫܘܥܝܗ ܡܢ ܠܒܪ ܘܡܢ ܠܓܘ ܒܟܘܦܪܐ 15  ܘܗܟܢܐ ܥܒܕܝܗ ܬܠܬܡܐܐ ܐܡܝܢ ܐܘܪܟܗ ܕܩܒܘܬܐ ܘܚܡܫܝܢ ܐܡܝܢ ܦܬܝܗ ܘܬܠܬܝܢ ܐܡܝܢ ܪܘܡܗ 16  ܘܙܘܝܕܢܐ ܥܒܕ ܠܩܒܘܬܐ ܘܥܠ ܐܡܐ ܣܝܟܝܗ ܡܢ ܠܥܠ ܘܬܪܥܗ ܕܩܒܘܬܐ ܒܣܛܪܗ ܥܒܕ ܡܕܝܪܐ ܬܚܬܝܐ ܘܬܢܝܢܐ ܘܬܠܝܬܝܐ ܥܒܕܝܗ 17  ܘܐܢܐ ܗܐ ܡܝܬܐ ܐܢܐ ܛܘܦܢܐ ܡܝܐ ܥܠ ܐܪܥܐ ܠܡܚܒܠܘ ܟܠ ܒܣܪ ܕܐܝܬ ܒܗ ܪܘܚܐ ܕܚܝܐ ܡܢ ܬܚܝܬ ܫܡܝܐ ܘܟܠ ܕܒܐܪܥܐ ܗܘ ܢܣܘܦ 18  ܘܐܩܝܡ ܩܝܡܝ ܥܡܟ ܘܬܥܘܠ ܠܩܒܘܬܐ ܐܢܬ ܘܒܢܝܟ ܘܐܢܬܬܟ ܘܢܫܐ ܕܒܢܝܟ ܥܡܟ 19  ܘܡܢ ܟܠ ܕܚܝ ܡܢ ܟܠ ܒܣܪ ܬܪܝܢ ܐܥܠ ܠܩܒܘܬܐ ܠܡܐܚܝܘ ܥܡܟ ܕܟܪܐ ܘܢܩܒܬܐ ܢܗܘܘܢ 20  ܡܢ ܦܪܚܬܐ ܠܓܢܣܗ ܘܡܢ ܒܥܝܪܐ ܠܓܢܣܗ ܘܡܢ ܟܠܗ ܪܚܫܐ ܕܐܪܥܐ ܠܓܢܣܘܗܝ ܬܪܝܢ ܡܢ ܟܠ ܢܥܠܘܢ ܥܡܟ ܠܡܐܚܐ 21  ܘܐܢܬ ܣܒ ܠܟ ܡܢ ܟܠ ܡܐܟܠܐ ܕܡܬܐܟܠ ܘܚܡܘܠ ܠܘܬܟ ܘܢܗܘܐ ܠܟ ܘܠܗܘܢ ܠܡܐܟܘܠܬܐ 22  ܘܥܒܕ ܢܘܚ ܟܠ ܕܦܩܕܗ ܐܠܗܐ ܗܟܢܐ ܥܒܕ܀ 

1  ܘܐܡܪ ܐܠܗܐ ܠܢܘܚ ܥܘܠ ܐܢܬ ܘܟܠܗ ܒܝܬܟ ܠܩܒܘܬܐ ܡܛܠ ܕܠܟ ܚܙܝܬ ܕܙܕܝܩ ܐܢܬ ܩܕܡܝ ܒܕܪܐ ܗܢܐ 2  ܘܡܢ ܟܠܗ ܒܥܝܪܐ ܕܟܝܬܐ ܣܒ ܠܟ ܫܒܥܐ ܕܟܪܐ ܘܢܩܒܬܐ ܘܡܢ ܒܥܝܪܐ ܕܠܐ ܗܘܬ ܕܟܝܐ ܬܪܝܢ ܕܟܪܐ ܘܢܩܒܬܐ 3  ܘܐܦ ܡܢ ܦܪܚܬܐ ܕܫܡܝܐ ܫܒܥܐ ܕܟܪܐ ܘܢܩܒܬܐ ܠܡܐܚܝܘ ܙܪܥܐ ܥܠ ܐܦܝ ܟܠܗ ܐܪܥܐ 4  ܡܛܠ ܕܡܟܐ ܠܫܒܥܐ ܝܘܡܝܢ ܡܚܬ ܐܢܐ ܡܛܪܐ ܥܠ ܐܪܥܐ ܐܪܒܥܝܢ ܐܝܡܡܝܢ ܘܐܪܒܥܝܢ ܠܝܠܘܢ ܘܥܛܐ ܐܢܐ ܟܠ ܕܩܐܡ ܕܥܒܕܬ ܡܢ ܐܦܝ ܐܪܥܐ 5  ܘܥܒܕ ܢܘܚ ܟܠ ܕܦܩܕܗ ܡܪܝܐ܀܀ 6  ܘܢܘܚ ܒܪ ܫܬܡܐܐ ܫܢܝܢ ܘܛܘܦܢܐ ܗܘܐ ܡܝܐ ܥܠ ܐܪܥܐ 7  ܘܥܠ ܢܘܚ ܘܒܢܘܗܝ ܘܐܢܬܬܗ ܘܢܫܐ ܕܒܢܘܗܝ ܥܡܗ ܠܩܒܘܬܐ ܡܢ ܩܕܡ ܡܝܐ ܕܛܘܦܢܐ 8  ܘܡܢ ܒܥܝܪܐ ܕܟܝܬܐ ܘܡܢ ܒܥܝܪܐ ܕܠܐ ܗܘܬ ܕܟܝܐ ܘܡܢ ܦܪܚܬܐ ܘܡܢ ܟܠ ܕܪܚܫ ܥܠ ܐܪܥܐ 9  ܬܪܝܢ ܥܠܘ ܥܡ ܢܘܚ ܠܩܒܘܬܐ ܕܟܪܐ ܘܢܩܒܬܐ ܐܝܟ ܕܦܩܕ ܐܠܗܐ ܠܢܘܚ 10  ܘܗܘܐ ܠܫܒܥܐ ܝܘܡܝܢ ܘܡܝܐ ܕܛܘܦܢܐ ܗܘܘ ܥܠ ܐܪܥܐ 11  ܒܫܢܬ ܫܬܡܐܐ ܫܢܝܢ ܠܚܝܘܗܝ ܕܢܘܚ ܒܝܪܚܐ ܕܬܪܝܢ ܒܫܒܥܣܪܐ ܒܝܪܚܐ ܒܗ ܒܝܘܡܐ ܗܢܐ ܐܬܬܪܥܘ ܟܠ ܡܒܘܥܝ ܬܗܘܡܐ ܪܒܐ ܘܢܣܟܐ ܕܫܡܝܐ ܐܬܦܬܚܘ 12  ܘܗܘܐ ܡܛܪܐ ܥܠ ܐܪܥܐ ܐܪܒܥܝܢ ܐܝܡܡܝܢ ܘܐܪܒܥܝܢ ܠܝܠܘܢ 13  ܒܗ ܒܝܘܡܐ ܗܢܐ ܥܠ ܢܘܚ ܘܫܝܡ ܘܚܡ ܘܝܦܬ ܒܢܝ ܢܘܚ ܘܐܢܬܬܗ ܕܢܘܚ ܘܬܠܬ ܢܫܐ ܕܒܢܘܗܝ ܥܡܗ ܠܩܒܘܬܐ 14  ܗܢܘܢ ܘܟܠܗ ܚܝܘܬܐ ܠܓܢܣܗ ܘܟܠܗ ܒܥܝܪܐ ܠܓܢܣܗ ܘܟܠܗ ܪܚܫܐ ܕܪܚܫ ܥܠ ܐܪܥܐ ܠܓܢܣܘܗܝ ܘܟܠܗ ܦܪܚܬܐ ܠܓܢܣܗ ܘܟܠ ܨܦܪ ܘܟܠ ܓܦ 15  ܥܠܘ ܥܡ ܢܘܚ ܠܩܒܘܬܐ ܬܪܝܢ ܡܢ ܟܠ ܒܣܪ ܕܐܝܬ ܒܗܘܢ ܪܘܚܐ ܕܚܝܐ 16  ܘܕܥܠܘ ܕܟܪܐ ܘܢܩܒܬܐ ܡܢ ܟܠ ܒܣܪ ܥܠܘ ܐܝܟ ܕܦܩܕܗ ܐܠܗܐ ܘܐܚܕ ܡܪܝܐ ܒܐܦܘܗܝ 17  ܘܗܘܐ ܛܘܦܢܐ ܐܪܒܥܝܢ ܝܘܡܝܢ ܥܠ ܐܪܥܐ ܘܣܓܝܘ ܡܝܐ ܘܫܩܠܘܗ ܠܩܒܘܬܐ ܘܐܬܬܪܝܡܬ ܡܢ ܐܪܥܐ 18  ܘܥܫܢܘ ܡܝܐ ܘܣܓܝܘ ܛܒ ܥܠ ܐܪܥܐ ܘܡܗܠܟܐ ܗܘܬ ܩܒܘܬܐ ܥܠ ܐܦܝ ܡܝܐ 19  ܘܡܝܐ ܥܫܢܘ ܛܒ ܥܠ ܐܪܥܐ ܘܐܬܟܣܝܘ ܟܠܗܘܢ ܛܘܪܐ ܪܡܐ ܕܬܚܝܬ ܟܠ ܫܡܝܐ܀ 20  ܚܡܫܥܣܪܐ ܐܡܝܢ ܡܢ ܠܥܠ ܥܫܢܘ ܡܝܐ ܘܐܬܟܣܝܘ ܛܘܪܐ 21  ܘܣܦ ܟܠ ܒܣܪ ܕܪܚܫ ܥܠ ܐܪܥܐ ܦܪܚܬܐ ܘܒܥܝܪܐ ܘܚܝܘܬܐ ܘܟܠܗ ܪܚܫܐ ܕܪܚܫ ܥܠ ܐܪܥܐ ܘܟܠܗܘܢ ܒܢܝ ܐܢܫܐ 22  ܟܠ ܕܢܫܡܬܐ ܕܪܘܚܐ ܕܚܝܐ ܒܐܦܘܗܝ ܡܢ ܟܠ ܕܒܝܒܫܐ ܡܝܬܘ 23  ܘܥܛܐ ܠܟܘܠ ܕܩܐܡ ܥܠ ܐܦܝ ܐܪܥܐ ܡܢ ܒܢܝܢܫܐ ܘܥܕܡܐ ܠܒܥܝܪܐ ܘܥܕܡܐ ܠܪܚܫܐ ܘܥܕܡܐ ܠܦܪܚܬܐ ܕܫܡܝܐ ܐܬܥܛܝܘ ܡܢ ܐܪܥܐ ܘܐܫܬܚܪ ܢܘܚ ܘܕܥܡܗ ܒܩܒܘܬܐ 24  ܘܥܫܢܘ ܡܝܐ ܥܠ ܐܪܥܐ ܡܐܐ ܘܚܡܫܝܢ ܝܘܡܝܢ܀ 

1  ܘܐܬܕܟܪ ܐܠܗܐ ܠܢܘܚ ܘܠܟܠܗ ܚܝܘܬܐ ܘܠܟܠܗ ܒܥܝܪܐ ܘܠܟܠܗ ܦܪܚܬܐ ܕܥܡܗ ܒܩܒܘܬܐ ܘܐܥܒܪ ܐܠܗܐ ܪܘܚܐ ܥܠ ܐܪܥܐ ܘܐܬܬܢܝܚܘ ܡܝܐ2  ܘܐܣܬܟܪܘ ܡܒܘܥܐ ܕܬܗܘܡܐ ܘܢܣܟܐ ܕܫܡܝܐ ܘܐܬܟܠܝ ܡܛܪܐ ܡܢ ܫܡܝܐ 3  ܘܗܦܟܘ ܡܝܐ ܡܢ ܐܪܥܐ ܐܙܠܝܢ ܘܗܦܟܝܢ ܘܚܣܪܘ ܡܝܐ ܡܢ ܒܬܪ ܡܐܐ ܘܚܡܫܝܢ ܝܘܡܝܢ 4  ܘܐܬܬܢܝܚܬ ܩܒܘܬܐ ܒܝܪܚܐ ܫܒܝܥܝܐ ܒܫܒܥܣܪܐ ܒܗ ܒܝܪܚܐ ܥܠ ܛܘܪܝ ܩܪܕܘ 5  ܘܡܝܐ ܐܙܠܝܢ ܗܘܘ ܘܚܣܪܝܢ܀ ܥܕܡܐ ܠܝܪܚܐ ܥܣܝܪܝܐ ܒܚܕ ܒܝܪܚܐ ܥܣܝܪܝܐ ܐܬܚܙܝܘ ܪܫܝ ܛܘܪܐ 6  ܘܗܘܐ ܡܢ ܒܬܪ ܐܪܒܥܝܢ ܝܘܡܝܢ ܦܬܚ ܢܘܚ ܟܘܬܐ ܕܩܒܘܬܐ ܕܥܒܕ 7  ܘܫܕܪ ܠܥܘܪܒܐ ܘܢܦܩ ܡܦܩ ܘܠܐ ܗܦܟ ܥܕܡܐ ܕܝܒܫܘ ܡܝܐ ܡܢ ܐܪܥܐ 8  ܘܫܕܪ ܠܝܘܢܐ ܡܢ ܠܘܬܗ ܕܢܚܙܐ ܐܢ ܩܠܘ ܡܝܐ ܡܢ ܐܦܝ ܐܪܥܐ 9  ܘܠܐ ܐܫܟܚܬ ܠܗ ܝܘܢܐ ܢܝܚܐ ܠܦܣܬ ܪܓܠܗ ܘܗܦܟܬ ܠܘܬܗ ܠܩܒܘܬܐ ܡܛܠ ܕܡܝܐ ܐܝܬ ܗܘܘ ܥܠ ܐܦܝ ܟܠܗ ܐܪܥܐ ܘܐܘܫܛ ܐܝܕܗ ܘܢܣܒܗ ܘܐܥܠܗ ܠܘܬܗ ܠܩܒܘܬܐ 10  ܘܦܫ ܬܘܒ ܫܒܥܐ ܝܘܡܝܢ ܐܚܪܢܝܢ ܘܗܦܟ ܘܫܕܪܗ ܠܝܘܢܐ ܡܢ ܩܒܘܬܐ 11  ܘܐܬܬ ܠܘܬܗ ܝܘܢܐ ܠܥܕܢ ܪܡܫܐ ܘܗܐ ܛܪܦܐ ܕܙܝܬܐ ܐܚܝܕܐ ܒܦܘܡܗ ܘܝܕܥ ܢܘܚ ܕܩܠܘ ܡܝܐ ܡܢ ܐܦܝ ܐܪܥܐ 12  ܘܦܫ ܬܘܒ ܫܒܥܐ ܝܘܡܝܢ ܐܚܪܢܝܢ ܘܫܕܪܗ ܠܝܘܢܐ ܘܠܐ ܐܘܣܦܬ ܬܘܒ ܝܘܢܐ ܠܡܗܦܟ ܠܘܬܗ܀ 13  ܘܗܘܐ ܒܫܢܬ ܫܬܡܐܐ ܘܚܕܐ ܒܚܕ ܒܝܪܚܐ ܩܕܡܝܐ ܝܒܫܘ ܡܝܐ ܡܢ ܐܪܥܐ ܘܐܥܒܪ ܢܘܚ ܟܣܝܐ ܕܩܒܘܬܐ ܘܚܙܐ ܘܗܐ ܝܒܫ ܐܦܝ ܐܪܥܐ 14  ܘܒܝܪܚܐ ܕܬܪܝܢ ܒܫܒܥܐ ܘܥܣܪܝܢ ܒܗ ܒܝܪܚܐ ܝܒܫܬ ܐܪܥܐ 15  ܘܡܠܠ ܐܠܗܐ ܥܡ ܢܘܚ ܘܐܡܪ ܠܗ 

16  ܦܘܩ ܡܢ ܩܒܘܬܐ ܐܢܬ ܘܐܢܬܬܟ ܘܒܢܝܟ ܘܢܫܐ ܕܒܢܝܟ ܥܡܟ 17  ܘܟܠܗ ܚܝܘܬܐ ܕܥܡܟ ܡܢ ܟܠ ܒܣܪ ܘܦܪܚܬܐ ܘܒܥܝܪܐ ܘܟܠܗ ܪܚܫܐ ܕܪܚܫ ܥܠ ܐܪܥܐ ܐܦܩ ܥܡܟ ܘܢܘܠܕܘܢ ܒܐܪܥܐ ܘܢܦܪܘܢ ܘܢܣܓܘܢ ܥܠ ܐܪܥܐ 18  ܘܢܦܩ ܢܘܚ ܘܐܢܬܬܗ ܘܒܢܘܗܝ ܘܢܫܐ ܕܒܢܘܗܝ ܥܡܗ 19  ܘܟܠܗ ܚܝܘܬܐ ܘܟܠܗ ܒܥܝܪܐ ܘܟܠܗ ܦܪܚܬܐ ܘܟܠ ܕܪܚܫ ܥܠ ܐܪܥܐ ܠܫܪܒܬܗܘܢ ܢܦܩܘ ܡܢ ܩܒܘܬܐ܀ 20  ܘܒܢܐ ܢܘܚ ܡܕܒܚܐ ܠܡܪܝܐ ܘܢܣܒ ܡܢ ܟܠܗ ܚܝܘܬܐ ܕܟܝܬܐ ܘܡܢ ܟܠܗ ܦܪܚܬܐ ܕܟܝܬܐ ܘܐܣܩ ܝܩܕܐ ܥܠ ܡܕܒܚܐ 21  ܘܐܪܝܚ ܡܪܝܐ ܪܝܚܐ ܕܣܘܬܐ ܪܝܚܐ ܕܢܝܚܐ ܘܐܡܪ ܡܪܝܐ ܒܠܒܗ ܠܐ ܐܘܣܦ ܬܘܒ ܠܡܠܛܗ ܠܐܪܥܐ ܡܛܠ ܒܪ ܐܢܫܐ ܡܛܠ ܕܝܨܪܐ ܕܠܒܗ ܕܒܪ ܐܢܫܐ ܒܝܫ ܡܢ ܛܠܝܘܬܗ ܘܠܐ ܐܘܣܦ ܬܘܒ ܠܡܡܚܐ ܠܟܠ ܕܚܝ ܐܝܟ ܕܥܒܕܬ 22  ܘܡܟܝܠ ܟܠܗܘܢ ܝܘܡܬܐ ܕܐܪܥܐ ܙܪܥܐ ܘܚܨܕܐ ܥܪܝܐ ܘܚܘܡܐ ܩܝܛܐ ܘܣܬܘܐ ܐܝܡܡܐ ܘܠܠܝܐ ܠܐ ܢܒܛܠܘܢ܀ 

1  ܘܒܪܟ ܐܠܗܐ ܠܢܘܚ ܘܠܒܢܘܗܝ ܘܐܡܪ ܠܗܘܢ ܦܪܘ ܘܣܓܘ ܘܡܠܘ ܐܪܥܐ 2  ܘܕܚܠܬܟܘܢ ܘܙܘܥܬܟܘܢ ܬܗܘܐ ܥܠ ܟܠܗ ܚܝܘܬܐ ܕܐܪܥܐ ܘܥܠ ܟܠܗ ܦܪܚܬܐ ܕܫܡܝܐ ܘܥܠ ܟܘܠ ܕܡܪܚܫܐ ܐܪܥܐ ܘܟܠܗܘܢ ܢܘܢܐ ܕܝܡܐ ܒܐܝܕܝܟܘܢ ܢܫܬܠܡܘܢ 3  ܘܟܠ ܪܚܫܐ ܕܚܝ ܠܟܘܢ ܢܗܘܐ ܠܡܐܟܘܠܬܐ ܐܝܟ ܝܘܪܩܐ ܕܥܣܒܐ ܝܗܒܬ ܠܟܘܢ ܟܠ 4  ܒܠܚܘܕ ܒܣܪܐ ܕܒܢܦܫܗ ܕܡܗ ܠܐ ܬܐܟܠܘܢ 5  ܘܒܪܡ ܕܡܟܘܢ ܕܢܦܫܬܟܘܢ ܐܬܒܥ ܡܢ ܝܕ ܟܠ ܚܝܘܬܐ ܐܬܒܥܝܘܗܝ ܡܢ ܐܝܕܐ ܕܐܢܫܐ ܘܡܢ ܐܝܕܐ ܕܓܒܪܐ ܘܐܚܘܗܝ ܐܬܒܥ ܢܦܫܐ ܕܐܢܫܐ 6  ܡܢ ܕܢܐܫܘܕ ܕܡܐ ܕܐܢܫܐ ܒܐܢܫܐ ܕܡܗ ܢܬܐܫܕ ܡܛܠ ܕܒܨܠܡ ܐܠܗܐ ܥܒܝܕ ܐܕܡ 7  ܘܐܢܬܘܢ ܦܪܘ ܘܣܓܘ ܘܐܘܠܕܘ ܒܐܪܥܐ ܘܣܓܘ ܒܗ܀ 8  ܘܐܡܪ ܐܠܗܐ ܠܢܘܚ ܘܠܒܢܘܗܝ ܥܡܗ 9  ܐܢܐ ܗܐ ܡܩܝܡ ܐܢܐ ܩܝܡܝ ܥܡܟܘܢ ܘܥܡ ܙܪܥܟܘܢ ܒܬܪܟܘܢ 10  ܘܥܡ ܟܠܗ ܢܦܫܐ ܚܝܬܐ ܕܥܡܟܘܢ ܘܥܡ ܦܪܚܬܐ ܘܥܡ ܒܥܝܪܐ ܘܥܡ ܟܠܗ ܚܝܘܬܐ ܕܐܪܥܐ ܕܥܡܟܘܢ ܡܢ ܟܘܠ ܢܦܩܝ ܩܒܘܬܐ ܘܥܡ ܟܠܗ ܚܝܘܬܐ ܕܐܪܥܐ 11  ܘܐܩܝܡ ܩܝܡܝ ܥܡܟܘܢ ܘܠܐ ܢܣܘܦ ܟܠ`ܒܣܪ 12  ܐܬܐ ܕܩܝܡܐ ܕܝܗܒ ܐܢܐ ܒܝܢܝ ܘܠܟܘܢ ܘܒܝܬ ܟܠ ܢܦܫܐ ܚܝܬܐ ܕܥܡܟܘܢ ܠܕܪܝ ܥܠܡܐ 13  ܩܫܬܝ ܝܗܒܬ ܒܥܢܢܐ ܘܬܗܘܐ ܐܬܐ ܕܩܝܡܐ ܒܝܢܝ ܠܐܪܥܐ 14  ܘܢܗܘܐ ܡܐ ܕܡܣܩ ܐܢܐ ܥܢܢܐ ܥܠ ܐܪܥܐ ܘܬܬܚܙܐ ܩܫܬܐ ܒܥܢܢܐ 15  ܐܬܕܟܪ ܩܝܡܝ ܕܒܝܢܝ ܘܠܟܘܢ ܘܒܝܬ ܟܠ ܢܦܫܐ ܚܝܬܐ ܕܥܡܟܘܢ ܘܒܝܬ ܟܠ ܒܣܪ ܘܠܐ ܢܗܘܘܢ ܬܘܒ ܡܝܐ ܕܛܘܦܢܐ ܠܡܚܒܠܘ ܟܠ`ܒܣܪ 18  ܐܒܘܗܝ ܕܟܢܥܢ 19  ܬܠܬܐ ܗܠܝܢ ܒܢܝ ܢܘܚ ܘܡܢ ܗܠܝܢ ܐܬܒܕܪܘ ܒܟܠܗ ܐܪܥܐ 20  ܘܫܪܝ ܢܘܚ ܥܒܕܐ ܒܐܪܥܐ ܘܢܨܒ ܟܪܡܐ 21  ܘܐܫܬܝ ܡܢ ܚܡܪܗ ܘܪܘܝ ܘܐܬܓܠܝ ܒܓܘ ܡܫܟܢܗ 22  ܘܚܙܐ ܚܡ ܐܒܘܗܝ ܕܟܢܥܢ ܥܪܛܠܝܘܬܐ ܕܐܒܘܗܝ ܘܚܘܝ ܠܬܪܝܢ ܐܚܘܗܝ 23  ܘܢܣܒܘ ܫܝܡ ܘܝܦܬ ܡܪܛܘܛܐ ܘܐܪܡܝܘ ܥܠ ܟܬܦܬܐ ܕܬܪܝܗܘܢ ܘܗܠܟܘ ܒܪ ܒܣܬܪܐܝܬ ܘܟܣܝܘ ܥܪܛܠܝܘܬܐ ܕܐܒܘܗܘܢ ܘܐܦܝܗܘܢ ܠܒܣܬܪܗܘܢ ܘܥܪܛܠܝܘܬܐ ܕܐܒܘܗܘܢ ܠܐ ܚܙܘ 24  ܘܐܬܬܥܝܪ ܢܘܚ ܡܢ ܚܡܪܗ ܘܝܕܥ ܟܠ ܕܥܒܕ ܠܗ ܒܪܗ ܙܥܘܪܐ 25  ܘܐܡܪ ܠܝܛ ܟܢܥܢ ܥܒܕ ܥܒܕܝܢ ܢܗܘܐ ܠܐܚܘܗܝ 26  ܘܐܡܪ ܒܪܝܟ ܡܪܝܐ ܐܠܗܗ ܕܫܝܡ ܘܢܗܘܐ ܟܢܥܢ ܥܒܕܐ ܠܗܘܢ 27  ܢܦܬܐ ܐܠܗܐ ܠܝܦܬ ܘܢܫܪܐ ܒܡܫܟܢܗ ܕܫܝܡ ܘܢܗܘܐ ܟܢܥܢ ܥܒܕܐ ܠܗܘܢ 28  ܘܚܝܐ ܢܘܚ ܡܢ ܒܬܪ ܛܘܦܢܐ ܬܠܬܡܐܐ ܘܚܡܫܝܢ ܫܢܝܢ 29  ܘܗܘܘ ܟܘܠ ܝܘܡܘܗܝ ܕܢܘܚ ܬܫܥܡܐܐ ܘܚܡܫܝܢ ܫܢܝܢ ܘܡܝܬ 

1  ܘܗܠܝܢ ܬܘܠܕܬܐ ܕܒܢܝ ܢܘܚ ܫܝܡ ܘܚܡ ܘܝܦܬ ܘܐܬܝܠܕܘ ܠܗܘܢ ܒܢܝܐ ܡܢ ܒܬܪ ܛܘܦܢܐ 2  ܒܢܝ ܝܦܬ ܓܡܪ ܘܡܓܘܓ ܘܡܕܝ ܘܝܘܢ ܘܬܘܒܝܠ ܘܡܫܟ ܘܬܝܪܣ 3  ܘܒܢܝ ܓܡܪ ܐܫܟܢܙ ܘܕܝܦܪ ܘܬܘܓܪܡܐ 4  ܘܒܢܝ ܝܘܢ ܐܠܝܫܐ ܘܬܪܫܝܫ ܘܟܬܝܡ ܘܕܘܪܢܝܡ 5  ܘܡܢ ܗܠܝܢ ܐܬܦܪܫܘ ܒܓܙܪܬܐ ܕܥܡܡܐ ܒܐܪܥܬܗܘܢ ܓܒܪ ܠܠܫܢܗ ܠܫܪܒܬܗܘܢ ܒܥܡܡܝܗܘܢ 6  ܘܒܢܝ ܚܡ ܟܘܫ ܘܡܨܪܝܡ ܘܦܘܛ ܘܟܢܥܢ 7  ܘܒܢܝ ܟܘܫ ܫܒܐ ܘܚܘܝܠܐ ܘܣܒܬܐ ܘܪܥܡܐ ܘܣܒܬܟܐ ܘܒܢܝ ܪܥܡܐ ܫܒܐ ܘܕܪܢ 8  ܘܟܘܫ ܐܘܠܕ ܠܢܡܪܘܕ ܗܘ ܫܪܝ ܠܡܗܘܐ ܓܢܒܪܐ ܒܐܪܥܐ 9  ܗܘ ܗܘܐ ܓܢܒܪܐ ܢܚܫܝܪܬܢܐ ܩܕܡ ܡܪܝܐ ܡܛܠ ܗܢܐ ܡܬܐܡܪ ܐܝܟ ܢܡܪܘܕ ܓܢܒܪܐ ܢܚܫܝܪܬܢܐ ܩܕܡ ܡܪܝܐ 10  ܘܗܘܬ ܪܝܫ ܡܠܟܘܬܗ ܒܒܠ ܘܐܪܟ ܘܐܟܪ ܘܟܠܝܐ ܒܐܪܥܐ ܕܣܢܥܪ 11  ܡܢ ܐܪܥܐ ܗܝ ܢܦܩ ܐܬܘܪܝܐ ܘܒܢܐ ܠܢܝܢܘܐ ܘܠܪܚܒܘܬ ܩܪܝܬܐ ܘܠܟܠܚ 12  ܘܠܪܣܢ ܕܒܝܬ ܢܝܢܘܐ ܘܒܝܬ ܟܠܚ ܗܝ ܩܪܝܬܐ ܪܒܬܐ 13  ܘܡܨܪܝܡ ܐܘܠܕ ܠܠܘܕܝܡ ܘܠܝܥܒܝܡ ܘܠܠܗܒܝܡ ܘܠܝܦܬܘܚܝܡ 14  ܘܠܦܬܪܘܣܝܡ ܘܠܟܣܠܘܚܝܡ ܕܢܦܩܘ ܡܢ ܬܡܢ ܦܠܫܬܝܐ ܘܩܦܘܕܩܝܐ 15  ܘܟܢܥܢ ܐܘܠܕ ܠܨܝܕܘܢ ܒܘܟܪܗ ܘܠܚܬܝܐ 16  ܘܠܝܒܘܣܝܐ ܘܠܐܡܘܪܝܐ ܘܠܓܪܓܘܣܝܐ 17  ܘܠܚܘܝܐ ܘܠܥܪܩܝܐ ܘܠܣܝܢܝܐ 18  ܘܠܐܪܘܕܝܐ ܘܠܨܡܪܝܐ ܘܠܚܡܬܝܐ܀ ܘܡܢ ܒܬܪܟܢ ܐܬܒܕܪ ܫܪܒܬܐ ܕܟܢܥܢܝܐ 19  ܘܗܘܐ ܬܚܘܡܐ ܕܟܢܥܢܝܐ ܡܢ ܨܝܕܘܢ ܕܒܡܥܠܢܐ ܕܓܕܪ ܘܥܕܡܐ ܠܥܐܙܐ ܕܒܡܥܠܢܐ ܕܣܕܘܡ ܘܕܥܡܘܪܐ ܘܕܐܕܡܐ ܘܕܨܒܘܐܝܡ ܥܕܡܐ ܠܠܫܥ 20  ܗܠܝܢ ܒܢܝ ܚܡ ܠܫܪܒܬܗܘܢ ܠܠܫܢܝܗܘܢ ܒܐܪܥܬܗܘܢ ܒܥܡܡܝܗܘܢ 21  ܘܫܝܡ ܐܘܠܕ ܐܦ ܗܘ ܐܒܘܗܘܢ ܕܟܠ ܒܢܝ ܥܒܪ ܐܚܘܗܝ ܕܝܦܬ ܪܒܐ 22  ܒܢܝ ܫܝܡ ܥܝܠܡ ܘܐܫܘܪ ܘܐܪܦܟܫܪ ܘܠܘܕ ܘܐܪܡ 23  ܘܒܢܝ ܐܪܡ ܥܘܨ ܘܚܘܠ ܘܓܬܪ ܘܡܫ 24  ܘܐܪܦܟܫܪ ܐܘܠܕ ܠܫܠܚ ܘܫܠܚ ܐܘܠܕ ܠܥܒܪ 25  ܘܠܥܒܪ ܐܬܝܠܕܘ ܬܪܝܢ ܒܢܝܢ ܫܡܗ ܕܚܕ ܦܠܓ ܡܛܠ ܕܒܝܘܡܘܗܝ ܐܬܦܠܓܬ ܐܪܥܐ ܘܫܡܐ ܕܐܚܘܗܝ ܝܩܛܢ 26  ܘܝܩܛܢ ܐܘܠܕ ܠܐܠܡܘܕܕ ܘܠܫܠܦ ܘܠܚܨܪܡܘܬ ܘܠܝܪܚ 27  ܘܠܗܕܘܪܡ ܘܠܐܘܙܠ ܘܠܕܩܠܐ 28  ܘܠܥܘܒܠ ܘܠܐܒܝܡܠ ܘܠܫܒܐ 29  ܘܠܐܘܦܝܪ ܘܠܚܘܝܠܐ ܘܠܝܘܒܒ ܟܠܗܘܢ ܗܠܝܢ ܒܢܘܗܝ ܕܝܩܛܢ 30  ܘܗܘܐ ܡܘܬܒܗܘܢ ܡܢ ܡܢܫܐ ܕܒܡܥܠܢܐ ܕܣܦܪܘܝܡ ܛܘܪܐ ܒܡܕܢܚܐ 31  ܗܠܝܢ ܒܢܝ ܫܝܡ ܠܫܪܒܬܗܘܢ ܠܠܫܢܝܗܘܢ ܒܐܪܥܬܗܘܢ ܒܥܡܡܝܗܘܢ ܗܠܝܢ ܫܪܒܬܐ ܕܒܢܝ ܢܘܚ ܠܬܘܠܕܬܗܘܢ ܠܫܪܒܬܗܘܢ ܒܥܡܡܝܗܘܢ ܘܡܢ ܗܠܝܢ ܐܬܦܪܫܘ ܥܡܡܐ ܒܐܪܥܐ ܡܢ ܒܬܪ ܛܘܦܢܐ 

1  ܘܗܘܬ ܟܠܗ ܐܪܥܐ ܠܫܢܐ ܚܕ ܘܡܡܠܠܐ ܚܕ 2  ܘܗܘܐ ܕܟܕ ܫܩܠܘ ܡܢ ܡܕܢܚܐ ܐܫܟܚܘ ܦܩܥܬܐ ܒܐܪܥܐ ܕܣܢܥܪ ܘܝܬܒܘ ܬܡܢ 3  ܘܐܡܪܘ ܓܒܪ ܠܚܒܪܗ ܬܘ ܢܪܡܐ ܠܒܢܐ ܘܢܘܩܕ ܐܢܝܢ ܒܢܘܪܐ ܘܗܘܝܐ ܠܗܘܢ ܠܒܬܐ ܠܟܐܦܐ ܘܣܝܕܐ ܗܘܐ ܠܗܘܢ ܠܡܠܛܐ 4  ܘܐܡܪܘ ܬܘ ܢܒܢܐ ܠܢ ܩܪܝܬܐ ܘܡܓܕܠܐ ܕܪܫܗ ܒܫܡܝܐ ܘܢܥܒܕ ܠܢ ܫܡܐ ܕܠܡܐ ܢܬܒܕܪ ܥܠ ܐܦܝ ܟܠܗ ܐܪܥܐ܀ 5  ܘܢܚܬ ܡܪܝܐ ܠܡܚܙܐ ܩܪܝܬܐ ܘܡܓܕܠܐ ܕܒܢܝܢ ܒܢܝܢܫܐ 6  ܘܐܡܪ ܡܪܝܐ ܗܐ ܥܡܐ ܚܕ ܘܠܫܢܐ ܚܕ ܠܟܠܗܘܢ ܘܗܟܢܐ ܐܬܚܫܒܘ ܠܡܥܒܕ ܡܟܝܠ ܠܐ ܢܬܒܨܪ ܡܢܗܘܢ ܟܠܡܕܡ ܕܐܬܚܫܒܘ ܠܡܥܒܕ 7  ܬܘ ܢܚܘܬ ܘܢܦܠܓ ܬܡܢ ܠܫܢܐ ܕܠܐ ܢܫܡܥܘܢ ܓܒܪ ܠܫܢ ܚܒܪܗ 8  ܘܒܕܪ ܐܢܘܢ ܡܪܝܐ ܡܢ ܬܡܢ ܥܠ ܐܦܝ ܟܠܗ ܐܪܥܐ ܘܦܫܘ ܡܢ ܕܠܡܒܢܐ ܩܪܝܬܐ 9  ܡܛܠ ܗܢܐ ܩܪܐ ܫܡܗ ܒܒܠ ܡܛܠ ܕܬܡܢ ܒܠܒܠ ܡܪܝܐ ܠܫܢܐ ܕܟܠܗ ܐܪܥܐ ܘܡܢ ܬܡܢ ܒܕܪ ܐܢܘܢ ܡܪܝܐ ܥܠ ܐܦܝ ܟܠܗ ܐܪܥܐ܀ 10  ܘܗܠܝܢ ܬܘܠܕܬܗ ܕܫܝܡ ܫܝܡ ܒܪ ܡܐܐ ܫܢܝܢ ܐܘܠܕ ܠܐܪܦܟܫܪ ܬܪܬܝܢ ܫܢܝܢ ܡܢ ܒܬܪ ܛܘܦܢܐ 11  ܘܚܝܐ ܫܝܡ ܡܢ ܒܬܪ ܕܐܘܠܕ ܠܐܪܦܟܫܪ ܚܡܫܡܐܐ ܫܢܝܢ ܘܐܘܠܕ ܒܢܝܐ ܘܒܢܬܐ܀܀ 12  ܘܐܪܦܟܫܪ ܚܝܐ ܬܠܬܝܢ ܘܚܡܫ ܫܢܝܢ ܘܐܘܠܕ ܠܫܠܚ 13  ܘܚܝܐ ܐܪܦܟܫܪ ܡܢ ܒܬܪ ܕܐܘܠܕ ܠܫܠܚ ܐܪܒܥܡܐܐ ܘܬܠܬ ܫܢܝܢ ܘܐܘܠܕ ܒܢܝܐ ܘܒܢܬܐ܀ 14  ܘܫܠܚ ܚܝܐ ܬܠܬܝܢ ܫܢܝܢ ܘܐܘܠܕ ܠܥܒܪ 15  ܘܚܝܐ ܫܠܚ ܡܢ ܒܬܪ ܕܐܘܠܕ ܠܥܒܪ ܐܪܒܥܡܐܐ ܘܬܠܬ ܫܢܝܢ ܘܐܘܠܕ ܒܢܝܐ ܘܒܢܬܐ܀܀ 16  ܘܚܝܐ ܥܒܪ ܬܠܬܝܢ ܘܐܪܒܥ ܫܢܝܢ ܘܐܘܠܕ ܠܦܠܓ 17  ܘܚܝܐ ܥܒܪ ܡܢ ܒܬܪ ܕܐܘܠܕ ܠܦܠܓ ܐܪܒܥܡܐܐ ܘܬܠܬܝܢ ܫܢܝܢ ܘܐܘܠܕ ܒܢܝܐ ܘܒܢܬܐ܀ 18  ܘܚܝܐ ܦܠܓ ܬܠܬܝܢ ܫܢܝܢ ܘܐܘܠܕ ܠܐܪܥܘ 19  ܘܚܝܐ ܦܠܓ ܡܢ ܒܬܪ ܕܐܘܠܕ ܠܐܪܥܘ ܡܐܬܝܢ ܘܬܫܥ ܫܢܝܢ ܘܐܘܠܕ ܒܢܝܐ ܘܒܢܬܐ܀ 20  ܘܚܝܐ ܐܪܥܘ ܬܠܬܝܢ ܘܬܪܬܝܢ ܫܢܝܢ ܘܐܘܠܕ ܠܣܪܘܓ 21  ܘܚܝܐ ܐܪܥܘ ܡܢ ܒܬܪ ܕܐܘܠܕ ܠܣܪܘܓ ܡܐܬܝܢ ܘܫܒܥ ܫܢܝܢ ܘܐܘܠܕ ܒܢܝܐ ܘܒܢܬܐ܀ 22  ܘܚܝܐ ܣܪܘܓ ܬܠܬܝܢ ܫܢܝܢ ܘܐܘܠܕ ܠܢܚܘܪ 23  ܘܚܝܐ ܣܪܘܓ ܡܢ ܒܬܪ ܕܐܘܠܕ ܠܢܚܘܪ ܡܐܬܝܢ ܫܢܝܢ ܘܐܘܠܕ ܒܢܝܐ ܘܒܢܬܐ܀ 24  ܘܚܝܐ ܢܚܘܪ ܥܣܪܝܢ ܘܬܫܥ ܫܢܝܢ ܘܐܘܠܕ ܠܬܪܚ 25  ܘܚܝܐ ܢܚܘܪ ܡܢ ܒܬܪ ܕܐܘܠܕ ܠܬܪܚ ܡܐܐ ܘܬܫܥܣܪܐ ܫܢܝܢ ܘܐܘܠܕ ܒܢܝܐ ܘܒܢܬܐ܀ 26  ܘܚܝܐ ܬܪܚ ܫܒܥܝܢ ܘܚܡܫ ܫܢܝܢ ܘܐܘܠܕ ܠܐܒܪܡ ܘܠܢܚܘܪ ܘܠܗܪܢ 27  ܘܗܠܝܢ ܬܘܠܕܬܗ ܕܬܪܚ ܬܪܚ ܐܘܠܕ ܠܐܒܪܡ ܘܠܢܚܘܪ ܘܠܗܪܢ ܘܗܪܢ ܐܘܠܕ ܠܠܘܛ 28  ܘܡܝܬ ܗܪܢ ܒܚܝܝ ܬܪܚ ܐܒܘܗܝ ܒܐܪܥܐ ܕܐܬܝܠܕ ܒܗ ܒܐܘܪ ܕܟܠܕܝܐ 29  ܘܢܣܒܘ ܠܗܘܢ ܐܒܪܡ ܘܢܚܘܪ ܢܫܐ ܫܡ ܐܢܬܬܗ ܕܐܒܪܡ ܣܪܝ ܘܫܡ ܐܢܬܬܗ ܕܢܚܘܪ ܡܠܟܐ ܒܪܬ ܗܪܢ ܐܒܘܗ ܕܡܠܟܐ ܘܐܒܘܗ ܕܐܣܟܐ 30  ܘܗܘܬ ܣܪܝ ܥܩܪܬܐ ܘܠܐ ܗܘܝܢ ܠܗ ܒܢܝܐ 31  ܘܕܒܪ ܬܪܚ ܠܐܒܪܡ ܒܪܗ ܘܠܠܘܛ ܒܪ ܗܪܢ ܒܪ ܒܪܗ ܘܠܣܪܝ ܟܠܬܗ ܐܢܬܬ ܐܒܪܡ ܒܪܗ ܘܢܦܩܘ ܥܡܗܘܢ ܡܢ ܐܘܪ ܕܟܠܕܝܐ ܠܡܐܙܠ ܠܐܪܥܐ ܕܟܢܥܢ ܘܐܬܘ ܥܕܡܐ ܠܚܪܢ ܘܝܬܒܘ ܬܡܢ ܘܗܘܘ ܝܘܡܬܗ ܕܬܪܚ ܡܐܬܝܢ ܘܚܡܫ ܫܢܝܢ ܘܡܝܬ ܬܪܚ ܒܚܪܢ܀ 

1  ܘܐܡܪ ܡܪܝܐ ܠܐܒܪܡ ܙܠ ܠܟ ܡܢ ܐܪܥܟ ܘܡܢ ܐܝܡܟܐ ܕܐܬܝܠܕܬ ܘܡܢ ܒܝܬ ܐܒܘܟ ܠܐܪܥܐ ܕܐܚܘܝܟ 2  ܘܐܥܒܕܟ ܠܥܡܐ ܪܒܐ ܘܐܒܪܟܟ ܘܐܘܪܒ ܫܡܟ ܘܗܘܝ ܒܪܝܟ 3  ܘܐܒܪܟ ܡܒܪܟܢܝܟ ܘܡܠܝܛܢܝܟ ܐܠܘܛ ܘܢܬܒܪܟܢ ܒܟ ܟܠܗܝܢ ܫܪܒܬܐ ܕܐܪܥܐ ܘܒܙܪܥܟ 4  ܘܥܒܕ ܐܒܪܡ ܐܝܟ ܕܐܡܪ ܠܗ ܡܪܝܐ ܘܐܙܠ ܥܡܗ ܠܘܛ ܘܐܒܪܡ ܒܪ ܫܒܥܝܢ ܗܘܐ ܘܚܡܫ ܫܢܝܢ ܟܕ ܢܦܩ ܡܢ ܚܪܢ 5  ܘܕܒܪ ܐܒܪܡ ܠܣܪܝ ܐܢܬܬܗ ܘܠܠܘܛ ܒܪ ܐܚܘܗܝ ܘܠܟܘܠܗ ܩܢܝܢܗܘܢ ܕܩܢܘ ܘܢܦܫܬܐ ܕܥܒܕܘ ܒܚܪܢ ܘܢܦܩܘ ܠܡܐܙܠ ܠܐܪܥܐ ܕܟܢܥܢ ܘܐܬܘ ܠܐܪܥܐ ܕܟܢܥܢ 6  ܘܥܒܪ ܐܒܪܡ ܒܐܪܥܐ ܥܕܡܐ ܠܐܬܪܐ ܕܫܟܝܡ ܘܥܕܡܐ ܠܒܠܘܛܐ ܕܡܡܪܐ ܘܟܢܥܢܝܐ ܥܕܟܝܠ ܝܬܒܝܢ ܒܐܪܥܐ 7  ܘܐܬܓܠܝ ܡܪܝܐ ܥܠ ܐܒܪܡ ܘܐܡܪ ܠܗ ܠܙܪܥܟ ܐܬܠܝܗ ܐܪܥܐ ܗܕܐ ܘܒܢܐ ܬܡܢ ܡܕܒܚܐ ܠܡܪܝܐ ܕܐܬܓܠܝ ܥܠܘܗܝ 8  ܘܫܢܝ ܡܢ ܬܡܢ ܠܛܘܪܐ ܡܢ ܡܕܢܚܐ ܠܒܝܬ ܐܝܠ ܘܢܩܫ ܡܫܟܢܗ ܒܝܬ ܐܝܠ ܡܢ ܡܥܪܒܐ ܘܥܝ ܡܢ ܡܕܢܚܐ ܘܒܢܐ ܬܡܢ ܡܕܒܚܐ ܠܡܪܝܐ ܘܩܪܐ ܒܫܡܗ ܕܡܪܝܐ 9  ܘܫܩܠ ܐܒܪܡ ܘܐܙܠ ܘܡܫܩܠܢܗ ܠܬܝܡܢܐ 10  ܘܗܘܐ ܟܦܢܐ ܒܐܪܥܐ ܘܢܚܬ ܐܒܪܡ ܠܡܨܪܝܢ ܠܡܥܡܪ ܬܡܢ ܡܛܠ ܕܥܫܢ ܟܦܢܐ ܛܒ ܒܐܪܥܐ 11  ܘܗܘܐ ܕܟܕ ܩܪܝܒ ܠܡܥܠ ܠܡܨܪܝܢ ܐܡܪ ܠܣܪܝ ܐܢܬܬܗ ܗܐ ܝܕܥ ܐܢܐ ܕܐܢܬܬܐ ܫܦܝܪܬ ܒܚܙܘܐ ܐܢܬܝ 12  ܘܟܕ ܢܚܙܘܢܟܝ ܡܨܪܝܐ ܢܐܡܪܘܢ ܐܢܬܬܗ ܗܝ ܗܕܐ ܩܛܠܝܢ ܠܝ ܘܠܟܝ ܡܚܝܢ 13  ܐܡܪܝ ܕܚܬܗ ܐܢܐ ܡܛܠ ܕܢܛܐܒ ܠܝ ܡܛܠܬܟܝ ܘܬܚܐ ܢܦܫܝ ܡܛܠܬܟܝ 14  ܘܗܘܐ ܕܟܕ ܥܠ ܐܒܪܡ ܠܡܨܪܝܢ ܚܙܐܘܗ ܡܨܪܝܐ ܠܐܢܬܬܗ ܕܫܦܝܪܐ ܗܝ ܛܒ 15  ܘܚܙܐܘܗ ܪܘܪܒܢܝ ܦܪܥܘܢ ܘܫܒܚܘܗ ܩܕܡ ܦܪܥܘܢ ܘܐܬܕܒܪܬ ܐܢܬܬܐ ܠܒܝܬ ܦܪܥܘܢ 16  ܘܠܐܒܪܡ ܛܐܒ ܡܛܠܬܗ ܘܗܘܘ ܠܗ ܥܢܐ ܘܬܘܪܐ ܘܚܡܪܐ ܘܥܒܕܐ ܘܐܡܗܬܐ ܘܐܬܢܐ ܘܓܡܠܐ 17  ܘܡܚܐ ܡܪܝܐ ܠܦܪܥܘܢ ܡܚܘܬܐ ܪܘܪܒܬܐ ܠܗ ܘܠܒܢܝ ܒܝܬܗ ܡܛܠ ܣܪܝ ܐܢܬܬܗ ܕܐܒܪܡ 18  ܘܩܪܐ ܦܪܥܘܢ ܠܐܒܪܡ ܘܐܡܪ ܠܗ ܡܢܘ ܗܢܐ ܕܥܒܕܬ ܠܝ ܠܡܢܐ ܠܐ ܚܘܝܬܢܝ ܕܐܢܬܬܟ ܗܝ 19  ܘܠܡܢܐ ܐܡܪܬ ܕܚܬܝ ܗܝ ܘܢܣܒܬܗ ܠܝ ܐܢܬܬܐ ܗܫܐ ܗܐ ܐܢܬܬܟ ܕܒܪ ܘܙܠ 20  ܘܦܩܕ ܥܠܘܗܝ ܦܪܥܘܢ ܓܒܪܐ ܘܫܕܪܗ ܠܗ ܘܠܐܢܬܬܗ ܘܠܟܠ ܕܐܝܬ ܠܗ   

1  ܘܣܠܩ ܐܒܪܡ ܡܢ ܡܨܪܝܢ ܗܘ ܘܐܢܬܬܗ ܘܟܠ ܕܐܝܬ ܠܗ ܘܠܘܛ ܥܡܗ ܠܬܝܡܢܐ 2  ܘܐܒܪܡ ܥܬܪ ܛܒ ܒܩܢܝܢܐ ܘܒܣܐܡܐ ܘܒܕܗܒܐ 3  ܘܐܙܠ ܠܡܫܩܠܢܘܗܝ ܡܢ ܬܝܡܢܐ ܘܥܕܡܐ ܠܒܝܬ ܐܝܠ ܥܕܡܐ ܠܐܬܪܐ ܕܢܩܫ ܗܘܐ ܬܡܢ ܡܫܟܢܗ ܡܢ ܩܕܝܡ ܒܝܢܬ ܒܝܬ ܐܝܠ ܠܒܝܬ ܥܝ 4  ܠܐܬܪܐ ܕܡܕܒܚܐ ܕܥܒܕ ܗܘܐ ܬܡܢ ܒܩܕܡܝܬܐ ܘܩܪܐ ܬܡܢ ܐܒܪܡ ܒܫܡܗ ܕܡܪܝܐ 5  ܘܐܦ ܠܠܘܛ ܕܐܙܠ ܥܡ ܐܒܪܡ ܐܝܬ ܗܘܘ ܥܢܐ ܘܬܘܪܐ ܘܡܫܟܢܐ ܣܘܓܐܐ ܕܛܒ 6  ܘܠܐ ܡܣܝܒܪܐ ܗܘܬ ܠܗܘܢ ܐܪܥܐ ܗܝ ܠܡܬܒ ܐܟܚܕܐ ܡܛܠ ܕܣܓܝ ܗܘܐ ܩܢܝܢܗܘܢ ܛܒ ܘܠܐ ܡܫܟܚܝܢ ܗܘܘ ܠܡܬܒ ܐܟܚܕܐ 7  ܘܗܘܬ ܡܨܘܬܐ ܒܝܬ ܪܥܘܬܐ ܕܩܢܝܢܗ ܕܐܒܪܡ ܠܒܝܬ ܪܥܘܬܐ ܕܩܢܝܢܗ ܕܠܘܛ ܘܟܢܥܢܝܐ ܘܦܪܙܝܐ ܥܕܟܝܠ ܝܬܒܝܢ ܒܐܪܥܐ 8  ܘܐܡܪ ܐܒܪܡ ܠܠܘܛ ܠܐ ܬܗܘܐ ܡܨܘܬܐ ܒܝܢܝ ܘܠܟ ܘܒܝܬ ܪܥܘܬܝ ܠܪܥܘܬܟ ܡܛܠ ܕܓܒܪܐ ܐܚܐ ܚܢܢ 9  ܗܐ ܟܠܗ ܐܪܥܐ ܩܕܡܝܟ ܦܪܘܫ ܡܢܝ ܐܢ ܐܢܬ ܠܝܡܝܢܐ ܐܢܐ ܠܣܡܠܐ ܘܐܢ ܐܢܬ ܠܣܡܠܐ ܐܢܐ ܠܝܡܝܢܐ 10  ܘܐܪܝܡ ܠܘܛ ܥܝܢܘܗܝ ܘܚܙܐ ܟܠܗ ܐܪܥܐ ܕܝܘܪܕܢܢ ܕܟܠܗ ܒܝܬ ܫܩܝܐ ܗܝ ܩܕܡ ܕܢܚܒܠ ܡܪܝܐ ܠܣܕܘܡ ܘܠܥܡܘܪܐ ܐܝܟ ܦܪܕܝܣܗ ܕܐܠܗܐ ܘܐܝܟ ܐܪܥܐ ܕܡܨܪܝܢ ܕܒܡܥܠܢܐ ܕܨܥܢ 11  ܘܓܒܐ ܠܗ ܠܘܛ ܟܠܗ ܐܪܥܐ ܕܝܘܪܕܢܢ ܘܫܩܠ ܠܘܛ ܡܢ ܡܕܢܚܐ ܘܦܪܫܘ ܓܒܪ ܡܢ ܐܚܘܗܝ 12  ܐܒܪܡ ܝܬܒ ܒܐܪܥܐ ܕܟܢܥܢ ܘܠܘܛ ܝܬܒ ܒܩܘܪܝܐ ܕܟܟܪ ܘܝܪܬ ܥܕܡܐ ܠܣܕܘܡ 13  ܘܐܢܫܐ ܕܣܕܘܡ ܒܝܫܝܢ ܘܚܛܝܝܢ ܛܒ ܩܕܡ ܡܪܝܐ 14  ܘܐܡܪ ܡܪܝܐ ܠܐܒܪܡ ܡܢ ܒܬܪ ܕܦܪܫ ܠܘܛ ܡܢ ܠܘܬܗ ܐܪܝܡ ܥܝܢܝܟ ܘܚܙܝ ܡܢ ܐܬܪܐ ܕܐܢܬ ܒܗ ܠܓܪܒܝܐ ܘܠܬܝܡܢܐ ܘܠܡܕܢܚܐ ܘܠܡܥܪܒܐ 15  ܡܛܠ ܕܟܠܗ ܐܪܥܐ ܕܚܙܐ ܐܢܬ ܠܟ ܐܬܠܝܗ ܘܠܙܪܥܟ ܥܕܡܐ ܠܥܠܡ 16  ܘܐܥܒܕܝܘܗܝ ܠܙܪܥܟ ܐܝܟ ܥܦܪܐ ܕܐܪܥܐ ܕܐܢ ܡܫܟܚ ܐܢܬ ܠܡܡܢܐ ܥܦܪܐ ܕܐܪܥܐ ܐܦ ܙܪܥܟ ܢܬܡܢܐ 17  ܩܘܡ ܗܠܟ ܒܐܪܥܐ ܠܐܘܪܟܗ ܘܠܦܬܝܗ ܡܛܠ ܕܠܟ ܐܬܠܝܗ܀ 18  ܘܐܬܐ ܐܒܪܡ ܘܥܠ ܘܝܬܒ ܒܝܬ ܒܠܘܛܐ ܕܡܡܪܐ ܐܡܘܪܝܐ ܕܒܚܒܪܘܢ ܘܒܢܐ ܬܡܢ ܡܕܒܚܐ ܠܡܪܝܐ܀ 

1  ܘܗܘܐ ܒܝܘܡܘܗܝ ܕܐܡܪܦܠ ܡܠܟܐ ܕܣܢܥܪ ܘܐܪܝܘܟ ܡܠܟܐ ܕܕܠܣܪ ܘܟܪܕܠܥܡܪ ܡܠܟܐ ܕܥܝܠܡ ܘܬܪܥܠ ܡܠܟܐ ܕܓܠܝܐ 2  ܥܒܕܘ ܩܪܒܐ ܥܡ ܒܪܥ ܡܠܟܐ ܕܣܕܘܡ ܘܥܡ ܒܪܫܥ ܡܠܟܐ ܕܥܡܘܪܐ ܘܫܢܐܒ ܡܠܟܐ ܕܐܕܡܐ ܘܫܡܐܝܪ ܡܠܟܐ ܕܨܒܘܐܝܡ ܘܡܠܟܐ ܕܒܠܥ ܗܝ ܗܝ ܨܥܪ 3  ܟܠܗܘܢ ܗܠܝܢ ܐܬܟܢܫܘ ܠܥܘܡܩܐ ܕܣܕܘܡܝܐ ܗܘ ܝܡܐ ܕܡܠܚܐ 4  ܬܪܬܥܣܪܐ ܫܢܝܢ ܦܠܚܘ ܠܟܪܕܠܥܡܪ ܘܒܕܬܠܬܥܣܪܐ ܫܢܝܢ ܡܪܕܘ 5  ܘܒܫܢܬ ܐܪܒܥܣܪܐ ܫܢܝܢ ܐܬܐ ܟܪܕܠܥܡܪ ܘܡܠܟܐ ܕܥܡܗ ܘܡܚܘ ܠܓܢܒܪܐ ܕܒܥܣܬܪܘܬ ܩܘܪܢܝܡ ܘܠܥܫܝܢܐ ܕܒܗܝܢ ܘܠܐܡܢܐ ܕܒܫܘܐ ܩܘܪܝܬܝܡ 6  ܘܠܚܘܪܝܐ ܕܒܛܘܪܝ ܣܥܝܪ ܥܕܡܐ ܠܒܛܡܬܐ ܕܦܪܢ ܕܒܡܕܒܪܐ 7  ܘܗܦܟܘ ܘܐܬܘ ܠܥܝܢ ܕܝܢܐ ܗܝ ܪܩܡ ܘܚܪܒܘ ܟܘܠ ܪܫܢܐ ܕܥܡܠܩܝܐ ܘܐܦ ܠܐܡܘܪܝܐ ܕܝܬܒܝܢ ܒܥܝܢ ܓܕ܀ 8  ܘܢܦܩ ܡܠܟܐ ܕܣܕܘܡ ܘܡܠܟܐ ܕܥܡܘܪܐ ܘܡܠܟܐ ܕܐܕܡܐ ܘܡܠܟܐ ܕܨܒܘܐܝܡ ܘܡܠܟܐ ܕܒܠܥ ܗܝ ܗܝ ܨܥܪ ܟܠܗܘܢ ܗܠܝܢ ܥܒܕܘ ܩܪܒܐ ܒܥܘܡܩܐ ܕܣܕܘܡܝܐ 9  ܥܡ ܟܪܕܠܥܡܪ ܡܠܟܐ ܕܥܝܠܡ ܘܬܪܥܠ ܡܠܟܐ ܕܓܠܝܐ ܘܐܡܪܦܠ ܡܠܟܐ ܕܣܢܥܪ ܘܐܪܝܘܟ ܡܠܟܐ ܕܕܠܣܪ ܐܪܒܥܐ ܡܠܟܝܢ ܥܡ ܚܡܫܐ 10  ܘܥܘܡܩܐ ܕܣܕܘܡܝܐ ܒܪܐ ܕܩܝܪܐ ܘܥܪܩ ܡܠܟܐ ܕܣܕܘܡ ܘܡܠܟܐ ܕܥܡܘܪܐ ܘܢܦܠܘ ܬܡܢ ܘܕܐܫܬܚܪܘ ܠܛܘܪܐ ܥܪܩܘ 11  ܘܢܣܒܘ ܟܠܗ ܩܢܝܢܐ ܕܣܕܘܡ ܘܕܥܡܘܪܐ ܘܟܠܗ ܡܐܟܘܠܬܗܘܢ ܘܐܙܠܘ 12  ܘܕܒܪܘ ܠܠܘܛ ܒܪ ܐܚܘܗܝ ܕܐܒܪܡ ܘܠܩܢܝܢܗ ܘܐܙܠܘ ܘܗܘ ܝܬܒ ܒܣܕܘܡ 13  ܘܐܬܐ ܡܢ ܕܐܬܦܠܛ ܘܚܘܝ ܠܐܒܪܡ ܥܒܪܝܐ ܘܗܘ ܫܪܐ ܗܘܐ ܒܝܬ ܒܠܘܛܐ ܕܡܡܪܐ ܐܡܘܪܝܐ ܐܚܘܗܝ ܕܥܢܝܪ ܘܐܚܘܗܝ ܕܐܫܟܘܠ ܘܗܢܘܢ ܒܥܠܝ ܩܝܡܗ ܕܐܒܪܡ 14  ܘܫܡܥ ܐܒܪܡ ܕܐܫܬܒܝ ܒܪ ܐܚܘܗܝ ܘܙܝܢ ܥܠܝܡܘܗܝ ܝܠܝܕܝ ܒܝܬܗ ܬܠܬܡܐܐ ܘܬܡܢܬܥܣܪ ܘܪܕܦ ܒܬܪܗܘܢ ܥܕܡܐ ܠܕܢ 15  ܘܐܬܦܠܓ ܥܠܝܗܘܢ ܒܠܠܝܐ ܗܘ ܘܥܒܕܘܗܝ ܘܡܚܘ ܐܢܘܢ ܘܪܕܦܘ ܐܢܘܢ ܥܕܡܐ ܠܚܘܒܐ ܕܡܢ ܣܡܠܗ ܕܕܪܡܣܘܩ 16  ܘܐܗܦܟܘ ܟܠܗ ܩܢܝܢܐ ܘܐܦ ܠܠܘܛ ܒܪ ܐܚܘܗܝ ܘܠܩܢܝܢܗ ܐܗܦܟ ܐܦ ܠܢܫܐ ܐܦ ܠܥܡܐ 17  ܘܢܦܩ ܡܠܟܐ ܕܣܕܘܡ ܠܐܘܪܥܗ ܡܢ ܒܬܪ ܕܗܦܟ ܟܕ ܚܪܒ ܠܟܪܕܠܥܡܪ ܘܠܡܠܟܐ ܕܥܡܗ ܒܥܘܡܩܐ ܕܫܘܐ ܗܘ ܥܘܡܩܐ ܕܡܠܟܐ 18  ܘܡܠܟܝܙܕܩ ܡܠܟ ܫܠܝܡ ܐܦܩ ܠܚܡܐ ܘܚܡܪܐ ܘܗܘ ܟܘܡܪܐ ܗܘܐ ܕܐܠܗܐ ܡܪܝܡܐ 19  ܘܒܪܟܗ ܘܐܡܪ ܒܪܝܟ ܐܒܪܡ ܠܐܠܗܐ ܡܪܝܡܐ ܩܢܐ ܫܡܝܐ ܘܐܪܥܐ 20  ܘܒܪܝܟ ܗܘ ܐܠܗܐ ܡܪܝܡܐ ܕܐܫܠܡ ܒܥܠܕܒܒܝܟ ܒܐܝܕܝܟ ܘܝܗܒ ܠܗ ܡܥܣܪܐ ܡܢ ܟܠ܀ 21  ܘܐܡܪ ܡܠܟܐ ܕܣܕܘܡ ܠܐܒܪܡ ܗܒ ܠܝ ܢܦܫܬܐ ܘܩܢܝܢܐ ܣܒ ܠܟ 22  ܘܐܡܪ ܐܒܪܡ ܠܡܠܟܐ ܕܣܕܘܡ ܐܪܝܡܬ ܐܝܕܝ ܠܘܬ ܐܠܗܐ ܡܪܝܡܐ ܕܩܢܝܢܗ ܫܡܝܐ ܘܐܪܥܐ 23  ܐܢ ܡܢ ܚܘܛܐ ܘܥܕܡܐ ܠܥܪܩܬܐ ܕܡܣܢܐ ܐܢ ܐܣܒ ܡܢ ܟܠܡܕܡ ܕܐܝܬ ܠܟ ܕܠܐ ܬܐܡܪ ܕܐܢܐ ܐܥܬܪܬ ܠܐܒܪܡ ܣܛܪ ܡܢ ܡܕܡ ܕܐܟܠܘ ܥܠܝܡܐ ܘܡܢܘܬܐ ܕܓܒܪܐ ܕܐܙܠܘ ܥܡܝ ܥܢܝܪ ܘܐܫܟܘܠ ܘܡܡܪܐ ܗܢܘܢ ܢܣܒܘܢ ܡܢܘܬܗܘܢ܀ 

1  ܒܬܪ ܦܬܓܡܐ ܗܠܝܢ ܗܘܐ ܦܬܓܡܗ ܕܡܪܝܐ ܥܠ ܐܒܪܡ ܒܚܙܘܐ ܘܐܡܪ ܠܗ ܠܐ ܬܕܚܠ ܐܒܪܡ ܐܢܐ ܐܣܝܥܟ ܐܓܪܟ ܛܒ ܣܓܝ 2  ܘܐܡܪ ܐܒܪܡ ܡܪܝܐ ܐܠܗܐ ܡܢܐ ܬܬܠ ܠܝ ܕܐܢܐ ܐܙܠ ܐܢܐ ܕܠܐ ܒܢܝܢ ܘܐܠܝܥܙܪ ܕܪܡܘܣܩܝܐ ܒܪ ܒܝܬܝ ܗܘ ܝܪܬ ܠܝ 3  ܘܐܡܪ ܐܒܪܡ ܗܐ ܠܝ ܠܐ ܝܗܒܬ ܒܪܐ ܘܗܐ ܒܪ ܒܝܬܝ ܝܪܬ ܠܝ 4  ܘܐܡܪ ܠܗ ܡܪܝܐ ܠܐ ܢܐܪܬܟ ܗܢܐ ܐܠܐ ܒܪܟ ܕܢܦܩ ܡܢ ܚܨܟ ܗܘ ܢܐܪܬܟ 5  ܘܐܦܩܗ ܠܒܪ ܘܐܡܪ ܠܗ ܚܘܪ ܒܫܡܝܐ ܘܡܢܝ ܟܘܟܒܐ ܐܢ ܡܫܟܚ ܐܢܬ ܠܡܡܢܐ ܐܢܘܢ ܘܐܡܪ ܠܗ ܗܟܢܐ ܢܗܘܐ ܙܪܥܟ 6  ܘܗܝܡܢ ܐܒܪܡ ܒܐܠܗܐ ܘܐܬܚܫܒܬ ܠܗ ܠܙܕܝܩܘ 7  ܘܐܡܪ ܠܗ ܐܢܐ ܡܪܝܐ ܕܐܦܩܬܟ ܡܢ ܐܘܪ ܕܟܠܕܝܐ ܠܡܬܠ ܠܟ ܐܪܥܐ ܗܕܐ ܠܡܐܪܬܗ 8  ܘܐܡܪ ܐܒܪܡ ܡܪܝܐ ܐܠܗܐ ܒܡܢܐ ܐܕܥ ܕܝܪܬ ܐܢܐ ܠܗ 9  ܘܐܡܪ ܠܗ ܣܒ ܠܟ ܥܓܠܐ ܬܘܠܬܐ ܘܕܟܪܐ ܬܘܠܬܐ ܘܥܙܐ ܬܘܠܬܐ ܘܫܘܦܢܝܢܐ ܘܒܪ ܝܘܢܐ 10  ܘܢܣܒ ܠܗ ܗܠܝܢ ܟܠܗܘܢ ܘܦܠܓ ܐܢܘܢ ܫܘܝܐܝܬ ܘܣܡ ܗܕܡܐ ܠܘܩܒܠ ܚܒܪܗ ܘܦܪܚܬܐ ܠܐ ܦܠܓ 11  ܘܢܚܬܐ ܗܘܬ ܛܝܪܐ ܥܠ ܦܓܪܐ ܘܡܟܫ ܗܘܐ ܠܗ ܐܒܪܡ 12  ܘܗܘܐ ܫܡܫܐ ܠܡܥܪܒ ܘܫܠܝܐ ܢܦܠ ܥܠ ܐܒܪܡ ܘܗܐ ܕܚܠܬܐ ܘܚܫܘܟܐ ܪܒܐ ܢܦܠ ܥܠܘܗܝ 13  ܘܐܡܪ ܠܐܒܪܡ ܡܕܥ ܬܕܥ ܕܥܡܘܪܐ ܢܗܘܐ ܙܪܥܟ ܒܐܪܥܐ ܕܠܐ ܕܝܠܗܘܢ ܘܢܦܠܚܘܢ ܒܗܘܢ ܘܢܫܥܒܕܘܢ ܐܢܘܢ ܐܪܒܥܡܐܐ ܫܢܝܢ 14  ܘܐܦ ܠܥܡܐ ܕܢܦܠܚܘܢ ܕܐܢ ܐܢܐ ܘܒܬܪܟܝܢ ܢܦܩܘܢ ܒܩܢܝܢܐ ܪܒܐ 15  ܘܐܢܬ ܬܬܚܡܠ ܠܘܬ ܐܒܗܝܟ ܒܫܠܡܐ ܘܬܬܩܒܪ ܒܣܝܒܘܬܐ ܛܒܬܐ 16  ܘܕܪܐ ܐܪܒܝܥܝܐ ܢܗܦܟܘܢ ܠܗܪܟܐ ܡܛܠ ܕܠܐ ܥܕܟܝܠ ܫܠܡܘ ܚܘܒܝܗܘܢ ܕܐܡܘܪܝܐ 17  ܘܗܘܐ ܫܡܫܐ ܠܡܥܪܒ ܘܥܡܛܢܐ ܗܘܐ ܘܗܐ ܬܢܘܪܐ ܕܬܐܢ ܘܠܡܦܐܕܐ ܕܢܘܪܐ ܕܥܒܪ ܒܝܬ ܦܠܓܐ ܗܠܝܢ 18  ܒܝܘܡܐ ܗܘ ܐܩܝܡ ܡܪܝܐ ܥܡ ܐܒܪܡ ܩܝܡܐ ܘܐܡܪ ܠܗ ܠܙܪܥܟ ܐܬܠܝܗ ܐܪܥܐ ܗܕܐ ܡܢ ܢܗܪܐ ܕܡܨܪܝܢ ܘܥܕܡܐ ܠܢܗܪܐ ܪܒܐ ܢܗܪܐ ܦܪܬ 19  ܠܩܝܢܝܐ ܘܠܩܢܙܝܐ ܘܠܩܕܡܘܢܝܐ 20  ܘܠܚܬܝܐ ܘܠܦܪܙܝܐ ܘܠܓܢܒܪܐ 21  ܘܠܐܡܘܪܝܐ ܘܠܟܢܥܢܝܐ ܘܠܓܪܓܘܣܝܐ ܘܠܝܒܘܣܝܐ 

  
16
1  ܘܣܪܝ ܐܢܬܬܗ ܕܐܒܪܡ ܠܐ ܝܠܕܬ ܠܗ ܘܐܝܬ ܗܘܬ ܠܗ ܐܡܬܐ ܡܨܪܝܬܐ ܘܫܡܗ ܗܓܪ 2  ܘܐܡܪܬ ܣܪܝ ܠܐܒܪܡ ܗܐ ܟܠܢܝ ܡܪܝܐ ܡܢ ܝܠܕܐ ܥܘܠ ܥܠ ܐܡܬܝ ܟܒܪ ܐܬܒܝܐ ܡܢܗ ܘܫܡܥ ܐܒܪܡ ܒܩܠܗ ܕܣܪܝ 3  ܘܕܒܪܬ ܣܪܝ ܐܢܬܬܗ ܕܐܒܪܡ ܠܗܓܪ ܡܨܪܝܬܐ ܐܡܬܗ ܡܢ ܒܬܪ ܥܣܪ ܫܢܝܢ ܕܝܬܒ ܐܒܪܡ ܒܐܪܥܐ ܕܟܢܥܢ ܘܝܗܒܬܗ ܐܢܬܬܐ ܠܐܒܪܡ ܒܥܠܗ 4  ܘܥܠ ܥܠ ܗܓܪ ܘܒܛܢܬ ܘܟܕ ܚܙܬ ܕܒܛܢܬ ܙܠܬ ܡܪܬܗ ܒܥܝܢܝܗ 5  ܘܐܡܪܬ ܣܪܝ ܠܐܒܪܡ ܥܘܠܒܢܝ ܥܠܝܟ ܐܢܐ ܝܗܒܬ ܐܡܬܝ ܒܥܘܒܟ ܘܟܕ ܚܙܬ ܕܒܛܢܬ ܙܠܬ ܒܥܝܢܝܗ ܢܕܘܢ ܡܪܝܐ ܒܝܢܝ ܘܠܟ 6  ܘܐܡܪ ܐܒܪܡ ܠܣܪܝ ܐܢܬܬܗ ܗܐ ܐܡܬܟܝ ܡܫܠܡܐ ܒܐܝܕܝܟܝ ܥܒܕܝ ܠܗ ܡܕܡ ܕܫܦܝܪ ܒܥܝܢܝܟܝ ܘܨܥܪܬܗ ܣܪܝ ܡܪܬܗ ܘܥܪܩܬ ܡܢ ܩܕܡܝܗ 7  ܘܐܫܟܚܗ ܡܠܐܟܗ ܕܡܪܝܐ ܥܠ ܥܝܢܐ ܕܡܝܐ ܒܡܕܒܪܐ ܒܐܘܪܚܐ ܕܓܕܪ 8  ܘܐܡܪ ܠܗ ܗܓܪ ܐܡܬܗ ܕܣܪܝ ܡܢ ܐܝܡܟܐ ܐܬܝܐ ܐܢܬܝ ܘܠܐܝܟܐ ܐܙܠܐ ܐܢܬܝ ܘܐܡܪܬ ܡܢ ܩܕܡ ܣܪܝ ܡܪܬܝ ܥܪܩܐ ܐܢܐ 9  ܘܐܡܪ ܠܗ ܡܠܐܟܗ ܕܡܪܝܐ ܗܦܘܟܝ ܠܘܬ ܡܪܬܟܝ ܘܐܫܬܥܒܕܝ ܬܚܝܬ ܐܝܕܗ 10  ܘܐܡܪ ܠܗ ܡܠܐܟܗ ܕܡܪܝܐ ܡܣܓܝܘ ܐܣܓܐ ܙܪܥܟܝ ܘܠܐ ܢܬܡܢܐ ܡܢ ܣܘܓܐܗ 11  ܘܐܡܪ ܠܗ ܡܠܐܟܗ ܕܡܪܝܐ ܗܐ ܒܛܢܬܝ ܘܝܠܕܐ ܐܢܬܝ ܒܪܐ ܘܬܩܪܝܢ ܫܡܗ ܐܝܫܡܥܝܠ ܡܛܠ ܕܫܡܥ ܡܪܝܐ ܒܫܘܥܒܕܟܝ 12  ܘܗܘ ܢܗܘܐ ܥܪܕܐ ܕܒܢܝ ܐܢܫܐ ܐܝܕܗ ܥܠ ܟܠ ܘܐܝܕܐ ܕܟܠ ܒܗ ܘܥܠ ܬܚܘܡܐ ܕܟܠܗܘܢ ܐܚܘܗܝ ܢܫܪܐ 13  ܘܩܪܬ ܫܡܗ ܕܡܪܝܐ ܕܡܠܠ ܥܡܗ ܘܐܡܪܬ ܐܢܬ ܗܘ ܐܠܗܐ ܒܚܙܘܐ ܡܛܠ ܕܐܡܪܬ ܕܗܐ ܐܦ ܚܙܘܐ ܚܙܝܬ ܡܢ ܒܬܪ ܕܚܙܢܝ 14  ܡܛܠ ܗܢܐ ܩܪܬ ܠܒܪܐ ܗܝ ܒܪܐ ܕܚܝܐ ܚܙܢܝ ܗܐ ܗܝ ܒܝܬ ܪܩܡ ܠܒܝܬ ܓܕܪ 15  ܘܝܠܕܬ ܗܓܪ ܠܐܒܪܡ ܒܪܐ ܘܩܪܐ ܐܒܪܡ ܫܡ ܒܪܗ ܕܐܬܝܠܕ ܠܗ ܕܝܠܕܬ ܠܗ ܗܓܪ ܐܝܫܡܥܝܠ ܘܐܒܪܡ ܒܪ ܬܡܢܐܝܢ ܗܘܐ ܘܫܬ ܫܢܝܢ ܟܕ ܝܠܕܬ ܗܓܪ ܐܝܫܡܥܝܠ ܠܐܒܪܡ 

1  ܘܗܘܐ ܐܒܪܡ ܒܪ ܬܫܥܝܢ ܘܬܫܥ ܫܢܝܢ ܘܐܬܓܠܝ ܡܪܝܐ ܥܠ ܐܒܪܡ ܘܐܡܪ ܠܗ ܐܢܐ ܐܠܫܕܝ ܐܠܗܐ ܫܦܪ ܩܕܡܝ ܘܗܘܝ ܕܠܐ ܡܘܡ 2  ܘܐܬܠ ܩܝܡܝ ܒܝܢܝ ܘܠܟ ܘܐܣܓܝܟ ܛܒ 3  ܘܢܦܠ ܐܒܪܡ ܥܠ ܐܦܘܗܝ ܘܡܠܠ ܥܡܗ ܐܠܗܐ ܘܐܡܪ ܠܗ 4  ܐܢܐ ܗܐ ܡܩܝܡ ܐܢܐ ܩܝܡܝ ܥܡܟ ܘܬܗܘܐ ܐܒܐ ܠܣܘܓܐܐ ܕܥܡܡܐ 5  ܘܠܐ ܢܬܩܪܐ ܬܘܒ ܫܡܟ ܐܒܪܡ ܐܠܐ ܢܗܘܐ ܫܡܟ ܐܒܪܗܡ ܡܛܠ ܕܐܒܐ ܠܣܘܓܐܐ ܕܥܡܡܐ ܝܗܒܬܟ 6  ܘܐܦܪܝܟ ܘܐܣܓܝܟ ܛܒ ܘܐܬܠܟ ܠܥܡܡܐ ܘܡܠܟܐ ܡܢ ܚܨܟ ܢܦܩܘܢ 7  ܘܐܩܝܡ ܩܝܡܝ ܒܝܢܝ ܘܠܟ ܘܒܝܬ ܙܪܥܟ ܡܢ ܒܬܪܟ ܠܕܪܝܗܘܢ ܠܩܝܡܐ ܕܠܥܠܡ ܘܐܗܘܐ ܠܟ ܐܠܗܐ ܘܠܙܪܥܟ ܡܢ ܒܬܪܟ 8  ܘܐܬܠ ܠܟ ܘܠܙܪܥܟ ܡܢ ܒܬܪܟ ܐܪܥܐ ܕܡܥܡܪܟ ܟܠܗ ܐܪܥܐ ܕܟܢܥܢ ܠܝܘܪܬܢܐ ܕܠܥܠܡ ܘܐܗܘܐ ܠܗܘܢ ܐܠܗܐ 9  ܘܐܡܪ ܐܠܗܐ ܠܐܒܪܗܡ ܐܢܬ ܩܝܡܝ ܛܪ ܐܢܬ ܘܙܪܥܟ ܡܢ ܒܬܪܟ ܠܕܪܝܗܘܢ 10  ܗܢܘ ܩܝܡܝ ܕܬܛܪܘܢ ܒܝܢܝ ܘܠܟܘܢ ܘܒܝܬ ܙܪܥܟ ܡܢ ܒܬܪܟ ܕܬܓܙܪܘܢ ܟܠ ܕܟܪܐ 11  ܘܬܓܙܪܘܢ ܒܣܪܐ ܕܥܘܪܠܘܬܟܘܢ ܘܬܗܘܐ ܐܬܐ ܕܩܝܡܐ ܒܝܢܝ ܘܠܟܘܢ 12  ܘܒܪ ܬܡܢܝܐ ܝܘܡܝܢ ܢܓܙܘܪ ܡܢܟܘܢ ܟܠ ܕܟܪܐ ܠܕܪܝܟܘܢ ܝܠܝܕ ܒܝܬܐ ܘܙܒܝܢ ܟܣܦܐ ܡܢ ܟܠ ܒܪ ܢܘܟܪܝܐ ܕܠܐ ܗܘܐ ܡܢ ܙܪܥܟ 13  ܡܓܙܪ ܢܓܙܘܪ ܝܠܝܕ ܒܝܬܟ ܘܙܒܝܢ ܟܣܦܟ ܘܢܗܘܐ ܩܝܡܝ ܒܒܣܪܟܘܢ ܠܩܝܡܐ ܕܠܥܠܡ 14  ܘܥܘܪܠܐ ܕܟܪܐ ܕܠܐ ܢܓܙܘܪ ܒܣܪܐ ܕܥܘܪܠܘܬܗ ܬܐܒܕ ܢܦܫܐ ܗܝ ܡܢ ܥܡܗ ܩܝܡܝ ܒܛܠܬ 15  ܘܐܡܪ ܐܠܗܐ ܠܐܒܪܗܡ ܣܪܝ ܐܢܬܬܟ ܠܐ ܬܩܪܐ ܫܡܗ ܣܪܝ ܡܛܠ ܕܣܪܐ ܫܡܗ 16  ܘܐܒܪܟܝܗ ܘܐܦ ܐܬܠ ܠܟ ܡܢܗ ܒܪܐ ܘܐܒܪܟܝܘܗܝ ܘܢܗܘܐ ܠܥܡܡܐ ܘܡܠܟܐ ܕܥܡܡܐ ܡܢܗ ܢܗܘܘܢ 17  ܘܢܦܠ ܐܒܪܗܡ ܥܠ ܐܦܘܗܝ ܘܓܚܟ ܘܐܡܪ ܒܠܒܗ ܠܒܪ ܡܐܐ ܫܢܝܢ ܢܬܝܠܕ ܒܪܐ ܐܘ ܣܪܐ ܒܪܬ ܬܫܥܝܢ ܫܢܝܢ ܬܐܠܕ 18  ܘܐܡܪ ܐܒܪܗܡ ܠܐܠܗܐ ܐܫܬܘܦ ܕܝܢ ܐܝܫܡܥܝܠ ܢܚܐ ܩܕܡܝܟ 19  ܘܐܡܪ ܐܠܗܐ ܠܐܒܪܗܡ ܫܪܝܪܐܝܬ ܣܪܐ ܐܢܬܬܟ ܝܠܕܐ ܠܟ ܒܪܐ ܘܩܪܐ ܐܢܬ ܫܡܗ ܐܝܣܚܩ ܘܐܩܝܡ ܩܝܡܝ ܥܡܗ ܠܩܝܡܐ ܕܠܥܠܡ ܘܠܙܪܥܗ ܡܢ ܒܬܪܗ 20  ܘܥܠ ܐܝܫܡܥܝܠ ܫܡܥܬܟ ܗܐ ܒܪܟܬܗ ܘܐܣܓܝܬܗ ܘܐܟܒܪܬܗ ܛܒ ܛܒ ܬܪܥܣܪ ܪܘܪܒܢܝܢ ܢܘܠܕ ܘܐܬܠܝܘܗܝ ܠܥܡܐ ܪܒܐ 21  ܘܩܝܡܝ ܐܩܝܡ ܥܡ ܐܝܣܚܩ ܕܬܐܠܕ ܠܟ ܣܪܐ ܠܙܒܢܐ ܗܢܐ ܠܫܢܬܐ ܐܚܪܬܐ 22  ܘܟܕ ܫܠܡ ܠܡܡܠܠܘ ܥܡܗ ܐܬܪܝܡ ܐܠܗܐ ܡܢ ܐܒܪܗܡ܀ 23  ܘܕܒܪ ܐܒܪܗܡ ܠܐܝܫܡܥܝܠ ܒܪܗ ܘܠܟܠ ܝܠܝܕܝ ܒܝܬܗ ܘܠܟܠ ܙܒܝܢܝ ܟܣܦܗ ܟܠ ܕܟܪܐ ܒܐܢܫܝ ܒܝܬ ܐܒܪܗܡ ܘܓܙܪ ܒܣܪܐ ܕܥܘܪܠܘܬܗܘܢ ܒܗ ܒܝܘܡܐ ܗܢܐ ܐܝܟ ܕܡܠܠ ܥܡܗ ܐܠܗܐ 24  ܘܐܒܪܗܡ ܒܪ ܬܫܥܝܢ ܗܘܐ ܘܬܫܥ ܫܢܝܢ ܟܕ ܓܙܪ ܒܣܪܐ ܕܥܘܪܠܘܬܗ 25  ܘܐܝܫܡܥܝܠ ܒܪܗ ܒܪ ܬܠܬܥܣܪܐ ܗܘܐ ܫܢܝܢ ܟܕ ܓܙܪ ܒܣܪܐ ܕܥܘܪܠܘܬܗ 26  ܒܗ ܒܝܘܡܐ ܗܢܐ ܓܙܪ ܐܒܪܗܡ ܠܐܝܫܡܥܝܠ ܒܪܗ 27  ܘܠܟܠܗܘܢ ܐܢܫܝ ܒܝܬܗ ܝܠܝܕܝ ܒܝܬܗ ܘܙܒܝܢܝ ܟܣܦܗ ܘܐܦ ܡܢ ܒܢܝ ܢܘܟܪܝܐ ܓܙܪ ܥܡܗ 

  
18
1  ܘܐܬܓܠܝ ܥܠܘܗܝ ܡܪܝܐ ܒܝܬ ܒܠܘܛܐ ܕܡܡܪܐ ܘܗܘ ܝܬܒ ܒܬܪܥܐ ܕܡܫܟܢܐ ܟܕ ܚܡ ܝܘܡܐ 2  ܘܐܪܝܡ ܥܝܢܘܗܝ ܘܚܙܐ ܘܗܐ ܬܠܬܐ ܓܒܪܝܢ ܩܝܡܝܢ ܠܥܠ ܡܢܗ ܘܚܙܐ ܐܢܘܢ ܘܪܗܛ ܠܐܘܪܥܗܘܢ ܡܢ ܬܪܥܐ ܕܡܫܟܢܐ ܘܣܓܕ ܥܠ ܐܪܥܐ 3  ܘܐܡܪ ܡܪܝܐ ܐܢ ܐܫܟܚܬ ܪܚܡܐ ܒܥܝܢܝܟ ܠܐ ܬܥܒܪ ܡܢ ܥܒܕܟ 4  ܐܣܒ ܩܠܝܠ ܡܝܐ ܘܐܫܝܓܘ ܪܓܠܝܟܘܢ ܘܐܣܬܡܟܘ ܬܚܝܬ ܐܝܠܢܐ 5  ܘܣܒܘ ܦܬܬܐ ܕܠܚܡܐ ܘܣܡܘܟܘ ܠܒܟܘܢ ܘܒܬܪ ܟܝܢ ܬܥܒܪܘܢ ܡܛܠ ܕܗܟܢܐ ܥܒܪܬܘܢ ܥܠ ܥܒܕܟܘܢ ܘܐܡܪܘ ܗܟܢܐ ܬܥܒܕ ܐܝܟ ܕܐܡܪܬ 6  ܘܐܣܬܪܗܒ ܐܒܪܗܡ ܘܪܗܛ ܠܡܫܟܢܐ ܠܘܬ ܣܪܐ ܘܐܡܪ ܒܥܓܠ ܬܠܬ ܣܐܝܢ ܩܡܚܐ ܢܫܝܦܐ ܠܘܫܝ ܘܥܒܕܝ ܪܥܦܐ 7  ܘܠܒܩܪܐ ܪܗܛ ܐܒܪܗܡ ܘܢܣܒ ܥܓܠܐ ܚܕ ܕܫܡܝܢ ܘܛܒ ܘܝܗܒܗ ܠܛܠܝܐ ܘܣܪܗܒ ܕܢܥܒܕܝܘܗܝ 8  ܘܢܣܒ ܚܐܘܬܐ ܘܚܠܒܐ ܘܥܓܠܐ ܕܥܒܕ ܘܣܡ ܩܕܡܝܗܘܢ ܘܗܘ ܩܐܡ ܠܥܠ ܡܢܗܘܢ ܬܚܝܬ ܐܝܠܢܐ ܘܐܟܠܘ 9  ܘܐܡܪܘ ܠܗ ܐܝܟܐ ܗܝ ܣܪܐ ܐܢܬܬܟ ܘܐܡܪ ܗܐ ܒܡܫܟܢܐ 10  ܘܐܡܪ ܠܗ ܡܗܦܟ ܐܗܦܘܟ ܠܘܬܟ ܠܙܒܢܐ ܗܢܐ ܟܕ ܗܝ ܚܝܐ ܘܢܗܘܐ ܒܪܐ ܠܣܪܐ ܐܢܬܬܟ ܘܣܪܐ ܫܡܥܬ ܒܬܪܥܐ ܕܡܫܟܢܐ ܘܗܘ ܒܣܬܪܗ 11  ܘܐܒܪܗܡ ܘܣܪܐ ܣܐܒܘ ܘܥܠܘ ܒܫܢܝܐ ܥܒܪ ܡܢ ܕܠܡܗܘܐ ܠܣܪܐ ܐܘܪܚܐ ܕܢܫܐ 12  ܘܓܚܟܬ ܣܪܐ ܒܠܒܗ ܘܐܡܪܬ ܒܬܪ ܕܒܠܝܬ ܗܘܝܐ ܠܝ ܥܠܝܡܘܬܐ ܘܡܪܝ ܣܐܒ 13  ܘܐܡܪ ܡܪܝܐ ܠܐܒܪܗܡ ܠܡܢܐ ܓܚܟܬ ܣܪܐ ܘܐܡܪܬ ܫܪܝܪܐܝܬ ܐܠܕ ܐܢܐ ܕܣܐܒܬ 14  ܪܒܐ ܗܝ ܨܒܘܬܐ ܡܢ ܡܪܝܐ ܕܠܙܒܢܐ ܗܢܐ ܐܗܦܘܟ ܠܘܬܟ ܟܕ ܗܝ ܚܝܐ ܘܢܗܘܐ ܒܪܐ ܠܣܪܐ ܐܢܬܬܟ 15  ܘܟܦܪܬ ܣܪܐ ܘܐܡܪܬ ܠܐ ܓܚܟܬ ܡܛܠ ܕܕܚܠܬ ܘܐܡܪ ܠܐ ܒܪܡ ܓܚܟܬܝ܀ 16  ܘܩܡܘ ܡܢ ܬܡܢ ܓܒܪܐ ܘܚܪܘ ܠܐܦܝ ܣܕܘܡ ܘܐܒܪܗܡ ܐܙܠ ܥܡܗܘܢ ܕܢܠܘܐ ܐܢܘܢ 17  ܘܡܪܝܐ ܐܡܪ ܡܟܣܐ ܐܢܐ ܡܢ ܥܒܕܝ ܐܒܪܗܡ ܡܕܡ ܕܥܒܕ ܐܢܐ 18  ܘܐܒܪܗܡ ܡܗܘܐ ܢܗܘܐ ܠܥܡܐ ܪܒܐ ܘܣܓܝܐܐ ܘܢܬܒܪܟܘܢ ܒܗ ܟܠܗܘܢ ܥܡܡܐ ܕܐܪܥܐ 19  ܡܛܠ ܕܝܕܥ ܐܢܐ ܠܗ ܕܡܦܩܕ ܠܒܢܘܗܝ ܘܠܒܢܝ ܒܝܬܗ ܡܢ ܒܬܪܗ ܕܢܛܪܘܢ ܐܘܪܚܬܗ ܕܡܪܝܐ ܠܡܥܒܕ ܙܕܝܩܘܬܐ ܘܕܝܢܐ ܡܛܠ ܕܢܝܬܐ ܡܪܝܐ ܥܠ ܐܒܪܗܡ ܡܕܡ ܕܐܡܪ ܥܠܘܗܝ܀ 20  ܘܐܡܪ ܡܪܝܐ ܓܥܬܐ ܕܣܕܘܡ ܘܕܥܡܘܪܐ ܥܠܬ ܩܕܡܝ ܘܚܛܗܝܗܘܢ ܛܒ ܥܫܢܘ 21  ܐܚܘܬ ܐܚܙܐ ܐܢ ܐܝܟ ܓܥܬܐ ܕܥܠܬ ܠܘܬܝ ܥܒܕܘ ܘܫܡܠܝܘ ܘܐܠܐ ܐܕܥ 22  ܘܐܬܦܢܝܘ ܡܢ ܬܡܢ ܓܒܪܐ ܘܐܙܠܘ ܠܣܕܘܡ ܘܐܒܪܗܡ ܥܕܟܝܠ ܩܐܡ ܗܘܐ ܩܕܡ ܡܪܝܐ 23  ܘܩܪܒ ܐܒܪܗܡ ܘܐܡܪ ܒܚܕ ܪܘܓܙܐ ܡܘܒܕ ܐܢܬ ܙܕܝܩܐ ܥܡ ܚܛܝܐ 24  ܐܢ ܐܝܬ ܚܡܫܝܢ ܙܕܝܩܝܢ ܒܓܘ ܩܪܝܬܐ ܒܪܘܓܙܐ ܚܕ ܡܘܒܕ ܐܢܬ ܘܠܐ ܫܒܩ ܐܢܬ ܠܐܬܪܐ ܡܛܠ ܚܡܫܝܢ ܙܕܝܩܝܢ ܕܒܓܘܗ 25  ܚܣ ܠܟ ܕܬܥܒܕ ܦܬܓܡܐ ܗܢܐ ܕܬܩܛܘܠ ܙܟܝܐ ܥܡ ܚܝܒܐ ܘܢܗܘܐ ܙܟܝܐ ܐܝܟ ܚܝܒܐ ܚܣ ܠܟ ܕܝܢܐ ܕܟܠܗ ܐܪܥܐ ܠܐ ܢܬܥܒܕ ܕܝܢܐ ܗܢܐ 26  ܘܐܡܪ ܡܪܝܐ ܐܢ ܐܫܟܚ ܒܣܕܘܡ ܚܡܫܝܢ ܙܕܝܩܝܢ ܒܓܘ ܩܪܝܬܐ ܐܫܒܘܩ ܠܟܠܗ ܐܬܪܐ ܡܛܠܬܗܘܢ 27  ܘܥܢܐ ܐܒܪܗܡ ܘܐܡܪ ܗܐ ܫܪܝܬ ܠܡܡܠܠܘ ܩܕܡ ܡܪܝܐ ܘܐܢܐ ܥܦܪܐ ܐܢܐ ܘܩܛܡܐ 28  ܘܐܢ ܚܣܝܪܝܢ ܡܢ ܚܡܫܝܢ ܙܕܝܩܝܢ ܚܡܫܐ ܡܚܒܠ ܐܢܬ ܡܛܠ ܚܡܫܐ ܟܠܗ ܩܪܝܬܐ ܘܐܡܪ ܠܐ ܐܚܒܠ ܐܢ ܐܫܟܚ ܬܡܢ ܐܪܒܥܝܢ ܘܚܡܫܐ 29  ܘܐܘܣܦ ܬܘܒ ܐܒܪܗܡ ܠܡܐܡܪ ܠܗ ܘܐܢ ܡܫܬܟܚܝܢ ܬܡܢ ܐܪܒܥܝܢ ܘܐܡܪ ܠܐ ܐܚܒܠ ܐܢ ܐܫܟܚ ܬܡܢ ܐܪܒܥܝܢ 30  ܘܐܡܪ ܠܐ ܢܬܒܐܫ ܠܡܪܝܐ ܘܐܡܠܠ ܘܐܢ ܡܫܬܟܚܝܢ ܬܡܢ ܬܠܬܝܢ ܘܐܡܪ ܠܐ ܐܚܒܠ ܐܢ ܐܫܟܚ ܬܡܢ ܬܠܬܝܢ 31  ܘܐܡܪ ܗܐ ܫܪܝܬ ܠܡܡܠܠܘ ܩܕܡ ܡܪܝܐ ܘܐܢ ܡܫܬܟܚܝܢ ܬܡܢ ܥܣܪܝܢ ܘܐܡܪ ܠܐ ܐܚܒܠ ܡܛܠ ܥܣܪܝܢ 32  ܘܐܡܪ ܠܐ ܢܬܒܐܫ ܠܡܪܝܐ ܘܐܡܠܠ ܒܠܚܘܕ ܙܒܢܬܐ ܗܕܐ ܘܐܢ ܡܫܬܟܚܝܢ ܬܡܢ ܥܣܪܐ ܘܐܡܪ ܠܐ ܐܚܒܠ ܡܛܠ ܥܣܪܐ܀܀ ܘܐܙܠ ܡܪܝܐ ܟܕ ܫܠܡ ܠܡܡܠܠܘ ܥܡ ܐܒܪܗܡ ܘܐܒܪܗܡ ܗܦܟ ܠܐܬܪܗ 

1  ܘܐܬܘ ܬܪܝܢ ܡܠܐܟܝܢ ܠܣܕܘܡ ܒܪܡܫܐ ܘܠܘܛ ܝܬܒ ܒܬܪܥܐ ܕܣܕܘܡ ܘܚܙܐ ܐܢܘܢ ܠܘܛ ܘܩܡ ܠܐܘܪܥܗܘܢ ܘܣܓܕ ܥܠ ܐܦܘܗܝ ܥܠ ܐܪܥܐ 2  ܘܐܡܪ ܒܥܐ ܐܢܐ ܡܢܟܘܢ ܡܪܝ ܣܛܘ ܠܒܝܬ ܥܒܕܟܘܢ ܘܒܘܬܘ ܘܐܫܝܓܘ ܪܓܠܝܟܘܢ ܘܩܕܡܘ ܙܠܘ ܠܐܘܪܚܟܘܢ ܘܐܡܪܘ ܠܐ ܒܫܘܩܐ ܢܒܘܬ 3  ܘܐܠܨ ܐܢܘܢ ܠܘܛ ܛܒ ܘܣܛܘ ܠܘܬܗ ܘܥܠܘ ܠܒܝܬܗ ܘܥܒܕ ܠܗܘܢ ܡܫܬܝܐ ܘܦܛܝܪܐ ܐܦܐ ܠܗܘܢ ܘܠܥܣܘ 4  ܘܥܕܟܝܠ ܠܐ ܕܡܟܘ ܘܐܢܫܝ ܩܪܝܬܐ ܐܢܫܝ ܣܕܘܡ ܐܬܟܪܟܘܗܝ ܠܒܝܬܐ ܡܢ ܥܠܝܡܐ ܘܥܕܡܐ ܠܣܒܐ ܘܟܠܗ ܥܡܐ ܡܢ ܣܟܗ 5  ܘܩܪܘ ܠܠܘܛ ܘܐܡܪܘ ܠܗ ܐܝܟܐ ܐܢܘܢ ܓܒܪܐ ܕܐܬܘ ܠܘܬܟ ܒܠܠܝܐ ܐܦܩ ܐܢܘܢ ܠܢ ܘܢܕܥ ܐܢܘܢ 6  ܘܢܦܩ ܠܘܛ ܠܘܬܗܘܢ ܠܬܪܥܐ ܘܬܪܥܐ ܐܚܕܘ ܒܬܪܗ 7  ܘܐܡܪ ܠܗܘܢ ܠܘܛ ܠܐ ܬܒܐܫܘܢ ܐܚܝ 8  ܗܐ ܐܝܬ ܠܝ ܬܪܬܝܢ ܒܢܢ ܕܠܐ ܝܕܥ ܐܢܝܢ ܓܒܪ ܐܦܩ ܐܢܝܢ ܠܟܘܢ ܘܥܒܕܘ ܠܗܝܢ ܐܝܟܢܐ ܕܫܦܝܪ ܒܥܝܢܝܟܘܢ ܒܠܚܘܕ ܠܓܒܪܐ ܗܠܝܢ ܠܐ ܬܥܒܕܘܢ ܡܕܡ ܡܛܠ ܕܥܠܘ ܠܛܠܠܐ ܕܩܪܝܬܝ 9  ܘܐܡܪܘ ܦܪܘܩ ܠܗܠ ܘܐܡܪܘ ܚܕ ܐܬܐ ܠܡܬܬܘܬܒܘ ܥܡܢ ܘܗܐ ܕܐܢ ܠܢ ܕܝܢܐ ܗܫܐ ܢܒܐܫ ܠܟ ܡܢ ܕܠܗܘܢ ܘܐܬܟܬܫ ܥܡ ܓܒܪܐ ܠܘܛ ܛܒ ܘܩܪܒܘ ܠܡܬܒܪ ܬܪܥܐ 10  ܘܐܘܫܛܘ ܓܒܪܐ ܐܝܕܝܗܘܢ ܘܐܥܠܘ ܠܠܘܛ ܠܘܬܗܘܢ ܠܒܝܬܐ ܘܬܪܥܐ ܐܚܕܘ 11  ܘܓܒܪܐ ܕܒܬܪܥܐ ܕܒܝܬܐ ܒܠܥܘ ܒܫܪܓܪܓܝܬܐ ܡܢ ܙܥܘܪܐ ܘܥܕܡܐ ܠܪܒܐ ܘܠܐܝܘ ܠܡܫܟܚܘ ܬܪܥܐ 12  ܘܐܡܪܘ ܓܒܪܐ ܠܠܘܛ ܡܢܐ ܥܒܕ ܐܢܬ ܗܪܟܐ ܚܬܢܝܟ ܘܒܢܝܟ ܘܒܢܬܟ ܘܟܠ ܕܐܝܬ ܠܟ ܒܩܪܝܬܐ ܐܦܩ ܡܢ ܐܬܪܐ ܗܢܐ 13  ܡܛܠ ܕܡܚܒܠܝܢܢ ܠܗ ܠܐܬܪܐ ܗܢܐ ܡܛܠ ܕܣܠܩܬ ܓܥܬܗܘܢ ܩܕܡ ܡܪܝܐ ܘܫܕܪܢ ܡܪܝܐ ܠܡܚܒܠܘܬܗ 14  ܘܢܦܩ ܠܘܛ ܘܡܠܠ ܥܡ ܚܬܢܘܗܝ ܢܣܒܝ ܒܢܬܗ ܘܐܡܪ ܠܗܘܢ ܩܘܡܘ ܦܘܩܘ ܡܢ ܐܬܪܐ ܗܢܐ ܡܛܠ ܕܡܚܒܠ ܠܗ ܡܪܝܐ ܘܗܘܐ ܐܝܟ ܡܓܚܟ ܒܥܝܢܝ ܚܬܢܘܗܝ܀ 15  ܘܟܕ ܣܠܩ ܫܦܪܐ ܐܠܨܘܗܝ ܡܠܐܟܐ ܠܠܘܛ ܘܐܡܪܝܢ ܠܗ ܩܘܡ ܕܒܪ ܐܢܬܬܟ ܘܬܪܬܝܢ ܒܢܬܟ ܕܐܫܬܟܚ ܕܠܡܐ ܬܒܠܥ ܒܚܛܗܝܗ ܕܩܪܝܬܐ 16  ܘܐܫܬܘܚܪ ܠܘܛ ܘܐܚܕܘ ܡܠܐܟܐ ܒܐܝܕܗ ܘܒܐܝܕܐ ܕܐܢܬܬܗ ܘܒܐܝܕܐ ܕܬܪܬܝܢ ܒܢܬܗ ܡܛܠ ܕܚܣ ܡܪܝܐ ܥܠܘܗܝ ܘܐܦܩܘܗܝ ܘܐܫܪܝܘܗܝ ܠܒܪ ܡܢ ܩܪܝܬܐ 17  ܘܟܕ ܐܦܩܘ ܐܢܘܢ ܠܒܪ ܐܡܪܝܢ ܠܗ ܦܠܛ ܢܦܫܟ ܠܐ ܬܬܦܢܐ ܠܒܣܬܪܟ ܘܠܐ ܬܩܘܡ ܒܟܠܗ ܦܩܥܬܐ ܠܛܘܪܐ ܐܬܦܠܛ ܕܠܐ ܬܐܒܕ 18  ܘܐܡܪ ܠܗܘܢ ܠܘܛ ܒܥܐ ܐܢܐ ܡܢܟܘܢ ܡܪܝ 19  ܗܐ ܐܫܟܚ ܥܒܕܟ ܪܚܡܐ ܒܥܝܢܝܟ ܘܣܓܝܐܐ ܗܝ ܛܝܒܘܬܟ ܕܥܒܕܬ ܥܡܝ ܠܡܚܝܘ ܢܦܫܝ ܘܐܢܐ ܠܐ ܡܫܟܚ ܐܢܐ ܠܡܬܦܠܛܘ ܠܛܘܪܐ ܕܠܡܐ ܬܕܪܟܢܝ ܒܝܫܬܐ ܘܐܡܘܬ 20  ܗܐ ܩܪܝܬܐ ܗܕܐ ܩܪܝܒܐ ܗܝ ܠܡܥܪܩ ܠܬܡܢ ܘܗܝ ܙܥܘܪܝܐ ܗܝ ܐܬܦܠܛ ܠܬܡܢ ܗܐ ܙܥܘܪܝܐ ܗܝ ܘܬܚܐ ܢܦܫܝ 21  ܘܐܡܪ ܠܗ ܗܐ ܢܣܒܬ ܒܐܦܝܟ ܐܦ ܒܦܬܓܡܐ ܗܢܐ ܕܠܐ ܐܗܦܘܟ ܩܪܝܬܐ ܕܐܡܪܬ 22  ܒܥܓܠ ܐܬܦܠܛ ܠܬܡܢ ܡܛܠ ܕܠܐ ܡܫܟܚ ܐܢܐ ܕܐܥܒܕ ܡܕܡ ܥܕܡܐ ܕܥܐܠ ܐܢܬ ܠܬܡܢ ܡܛܠ ܗܢܐ ܩܪܐ ܫܡܗ ܕܩܪܝܬܐ ܨܥܪ 23  ܫܡܫܐ ܢܦܩ ܥܠ ܐܪܥܐ ܘܠܘܛ ܥܠ ܠܨܥܪ 24  ܘܡܪܝܐ ܐܚܬ ܥܠ ܣܕܘܡ ܘܥܠ ܥܡܘܪܐ ܟܒܪܝܬܐ ܘܢܘܪܐ ܡܢ ܩܕܡ ܡܪܝܐ ܡܢ ܫܡܝܐ 25  ܘܗܦܟ ܠܩܘܪܝܐ ܗܠܝܢ ܘܠܟܠܗ ܦܩܥܬܐ ܘܠܟܠܗܘܢ ܝܬܒܝ ܐܪܥܐ ܘܠܡܘܥܝܬܗ ܕܐܪܥܐ 26  ܘܐܬܦܢܝܬ ܐܢܬܬܗ ܡܢ ܒܣܬܪܗ ܘܗܘܬ ܩܝܡܬܐ ܕܡܠܚܐ 27  ܘܩܕܡ ܐܒܪܗܡ ܒܨܦܪܐ ܠܐܬܪܐ ܕܩܐܡ ܗܘܐ ܬܡܢ ܩܕܡ ܡܪܝܐ 28  ܘܚܪ ܠܐܦܝ ܣܕܘܡ ܘܥܡܘܪܐ ܘܠܐܦܝ ܟܠܗ ܐܪܥܐ ܕܦܩܥܬܐ ܘܚܙܐ ܘܗܐ ܣܠܩ ܬܢܢܗ ܕܐܪܥܐ ܐܝܟ ܬܢܢܐ ܕܐܬܘܢܐ 29  ܘܗܘܐ ܕܟܕ ܚܒܠ ܐܠܗܐ ܩܘܪܝܐ ܕܦܩܥܬܐ ܐܬܕܟܪ ܐܠܗܐ ܠܐܒܪܗܡ ܘܫܕܪ ܠܠܘܛ ܡܢ ܓܘ ܗܦܝܟܬܐ ܟܕ ܗܦܟ ܩܘܪܝܐ ܕܝܬܒ ܗܘܐ ܒܗܝܢ ܠܘܛ 30  ܘܣܠܩ ܠܘܛ ܡܢ ܨܥܪ ܘܝܬܒ ܒܛܘܪܐ ܗܘ ܘܬܪܬܝܢ ܒܢܬܗ ܥܡܗ ܡܛܠ ܕܕܚܠ ܠܡܬܒ ܒܨܥܪ ܘܝܬܒ ܒܡܥܪܬܐ ܗܘ ܘܬܪܬܝܢ ܒܢܬܗ 31  ܘܐܡܪܬ ܩܫܝܫܬܐ ܠܙܥܘܪܬܐ ܗܐ ܐܒܘܢ ܣܐܒ ܘܓܒܪܐ ܠܝܬ ܒܐܪܥܐ ܕܢܥܘܠ ܥܠܝܢ ܐܝܟ ܐܘܪܚܐ ܕܟܠܗ ܐܪܥܐ 32  ܬܝ ܢܫܩܐ ܠܐܒܘܢ ܚܡܪܐ ܘܢܕܡܟ ܥܡܗ ܘܢܩܝܡ ܡܢ ܐܒܘܢ ܙܪܥܐ 33  ܘܐܫܩܝ ܒܠܠܝܐ ܗܘ ܠܐܒܘܗܝܢ ܚܡܪܐ ܘܥܠܬ ܩܫܝܫܬܐ ܘܕܡܟܬ ܥܡ ܐܒܘܗ ܘܠܐ ܝܕܥ ܒܡܕܡܟܗ ܘܒܡܩܡܗ 34  ܘܗܘܐ ܠܒܬܪ ܝܘܡܐ ܘܐܡܪܬ ܩܫܝܫܬܐ ܠܙܥܘܪܬܐ ܗܐ ܕܡܟܬ ܒܪܡܫܐ ܥܡ ܐܒܝ ܢܫܩܝܘܗܝ ܚܡܪܐ ܐܦ ܒܠܠܝܐ ܗܢܐ ܘܥܘܠܝ ܕܡܟܝ ܥܡܗ ܘܢܩܝܡ ܡܢ ܐܒܘܢ ܙܪܥܐ 35  ܘܐܫܩܝܝܗܝ ܐܦ ܒܠܠܝܐ ܗܘ ܠܐܒܘܗܝܢ ܚܡܪܐ ܘܥܠܬ ܙܥܘܪܬܐ ܘܕܡܟܬ ܥܡܗ ܘܠܐ ܝܕܥ ܒܡܕܡܟܗ ܘܒܡܩܡܗ 36  ܘܒܛܢ ܬܪܬܝܗܝܢ ܒܢܬܗ ܕܠܘܛ ܡܢ ܐܒܘܗܝܢ 37  ܘܝܠܕܬ ܩܫܝܫܬܐ ܒܪܐ ܘܩܪܬ ܫܡܗ ܡܘܐܒ ܗܘܝܘ ܐܒܘܗܘܢ ܕܡܘܐܒܝܐ ܥܕܡܐ ܠܝܘܡܢܐ ܘܙܥܘܪܬܐ ܐܦ ܗܝ ܝܠܕܬ ܒܪܐ ܘܩܪܬ ܫܡܗ ܒܪ ܥܡܝ ܗܘܝܘ ܐܒܘܗܘܢ ܕܒܢܝ ܥܡܘܢ ܥܕܡܐ ܠܝܘܡܢܐ܀ 

1  ܘܫܩܠ ܡܢ ܬܡܢ ܐܒܪܗܡ ܠܐܪܥܐ ܕܬܝܡܢܐ ܘܝܬܒ ܒܝܬ ܪܩܡ ܠܒܝܬ ܓܕܪ ܘܥܡܪ ܐܒܪܗܡ ܒܓܕܪ 2  ܘܐܡܪ ܐܒܪܗܡ ܥܠ ܣܪܐ ܐܢܬܬܗ ܕܚܬܝ ܗܝ ܘܫܕܪ ܐܒܝܡܠܟ ܡܠܟܐ ܕܓܕܪ ܘܕܒܪܗ ܠܣܪܐ 3  ܘܐܬܐ ܐܠܗܐ ܥܠ ܐܒܝܡܠܟ ܒܚܠܡܐ ܕܠܠܝܐ ܘܐܡܪ ܠܗ ܗܐ ܡܐܬ ܐܢܬ ܥܠ ܐܦܝ ܐܢܬܬܐ ܕܕܒܪܬ ܡܛܠ ܕܐܢܬܬ ܓܒܪܐ ܗܝ 4  ܘܐܒܝܡܠܟ ܠܐ ܩܪܒ ܠܗ ܘܐܡܪ ܐܒܝܡܠܟ ܡܪܝܐ ܐܦ ܥܡܐ ܙܟܝܐ ܩܛܠ ܐܢܬ 5  ܗܐ ܗܘ ܐܡܪ ܕܚܬܝ ܗܝ ܘܐܦ ܗܝ ܐܡܪܬ ܕܐܚܝ ܗܘ ܒܬܡܝܡܘܬ ܠܒܝ ܘܒܕܟܝܘܬܐ ܕܐܝܕܝ ܥܒܕܬ ܗܕܐ 6  ܘܐܡܪ ܠܗ ܐܠܗܐ ܒܚܠܡܐ ܘܐܦ ܐܢܐ ܝܕܥ ܐܢܐ ܕܒܬܡܝܡܘܬ ܠܒܟ ܥܒܕܬ ܗܕܐ ܘܚܣܟܬܟ ܐܦ ܐܢܐ ܕܠܐ ܬܚܛܐ ܠܝ ܡܛܠ ܗܢܐ ܠܐ ܫܒܩܬܟ ܠܡܩܪܒ ܠܗ 7  ܗܫܐ ܐܗܦܟ ܐܢܬܬ ܓܒܪܐ ܡܛܠ ܕܢܒܝܐ ܗܘ ܘܢܨܠܐ ܥܠܝܟ ܘܬܚܐ ܘܐܢ ܠܐ ܡܗܦܟ ܐܢܬ ܕܥ ܕܡܡܬ ܡܐܬ ܐܢܬ ܐܢܬ ܘܟܠ ܕܐܝܬ ܠܟ 8  ܘܩܕܡ ܐܒܝܡܠܟ ܒܫܦܪܐ ܘܩܪܐ ܠܟܠܗܘܢ ܥܒܕܘܗܝ ܘܡܠܠ ܟܠܗܝܢ ܡܠܐ ܗܠܝܢ ܒܐܕܢܝܗܘܢ ܘܕܚܠܘ ܐܢܫܐ ܛܒ܀ 9  ܘܩܪܐ ܐܒܝܡܠܟ ܠܐܒܪܗܡ ܘܐܡܪ ܠܗ ܡܢܐ ܥܒܕܬ ܠܟ ܘܡܢܐ ܚܛܝܬ ܠܟ ܕܐܝܬܝܬ ܥܠܝ ܘܥܠ ܡܠܟܘܬܝ ܚܛܗܐ ܪܒܐ ܥܒܕܐ ܕܠܐ ܡܬܥܒܕܝܢ ܥܒܕܬ ܥܡܝ܀܀ 10  ܘܐܡܪ ܐܒܝܡܠܟ ܠܐܒܪܗܡ ܡܢܐ ܚܙܝܬ ܕܥܒܕܬ ܦܬܓܡܐ ܗܢܐ 11  ܘܐܡܪ ܐܒܪܗܡ ܡܛܠ ܕܐܡܪܬ ܕܠܡܐ ܠܝܬ ܕܚܠܬܗ ܕܐܠܗܐ ܒܐܬܪܐ ܗܢܐ ܘܢܩܛܠܘܢܢܝ ܥܠ ܐܦܝ ܐܢܬܬܝ 12  ܒܪܡ ܫܪܝܪܐܝܬ ܚܬܝ ܗܝ ܒܪܬ ܐܒܝ ܘܠܐ ܒܪܬ ܐܡܝ ܘܗܘܬ ܠܝ ܐܢܬܬܐ 13  ܘܗܘܐ ܕܟܕ ܐܦܩܢܝ ܐܠܗܐ ܡܢ ܒܝܬ ܐܒܝ ܐܡܪܬ ܠܗ ܗܕܐ ܛܝܒܘܬܐ ܕܬܥܒܕܝܢ ܥܡܝ ܒܟܠ ܐܬܪ ܕܐܙܠܝܢ ܚܢܢ ܠܬܡܢ ܐܡܪܝ ܥܠܝ ܕܐܚܝ ܗܘ 14  ܘܕܒܪ ܐܒܝܡܠܟ ܥܢܐ ܘܬܘܪܐ ܘܥܒܕܐ ܘܐܡܗܬܐ ܘܝܗܒ ܠܐܒܪܗܡ ܘܦܢܝ ܠܗ ܠܣܪܐ ܐܢܬܬܗ 15  ܘܐܡܪ ܐܒܝܡܠܟ ܠܐܒܪܗܡ ܗܐ ܐܪܥܝ ܩܕܡܝܟ ܟܪ ܕܫܦܝܪ ܒܥܝܢܝܟ ܬܒ 16  ܘܠܣܪܐ ܐܡܪ ܗܐ ܝܗܒܬ ܐܠܦ ܕܟܣܦ ܠܐܚܘܟܝ ܘܗܐ ܐܦ ܗܘ ܝܗܝܒ ܠܟܝ ܚܠܦ ܕܚܦܝܬܝ ܥܝܢܐ ܕܟܠ ܕܥܡܝ ܘܥܠ ܟܠ ܡܕܡ ܐܟܣܬܝܢܝ 17  ܘܨܠܝ ܐܒܪܗܡ ܩܕܡ ܐܠܗܐ ܘܐܣܝ ܐܠܗܐ ܠܐܒܝܡܠܟ ܘܠܐܢܬܬܗ ܘܠܐܡܗܬܗ ܘܝܠܕ 18  ܡܛܠ ܕܡܐܚܕ ܐܚܕ ܡܪܝܐ ܒܐܦܝ ܟܠ ܡܪܒܥܐ ܕܒܝܬ ܐܒܝܡܠܟ ܡܛܠ ܣܪܐ ܐܢܬܬܗ ܕܐܒܪܗܡ 

1  ܘܡܪܝܐ ܐܬܕܟܪ ܠܣܪܐ ܐܝܟ ܕܐܡܪ ܘܥܒܕ ܡܪܝܐ ܠܣܪܐ ܐܝܟ ܕܡܠܠ 2  ܘܒܛܢܬ ܣܪܐ ܘܝܠܕܬ ܠܐܒܪܗܡ ܒܪܐ ܠܣܝܒܘܬܗ ܠܙܒܢܐ ܕܡܠܠ ܥܡܗ ܐܠܗܐ 3  ܘܩܪܐ ܐܒܪܗܡ ܫܡ ܒܪܗ ܕܐܬܝܠܕ ܠܗ ܕܝܠܕܬ ܠܗ ܣܪܐ ܐܝܣܚܩ 4  ܘܓܙܪ ܐܒܪܗܡ ܠܐܝܣܚܩ ܒܪܗ ܒܪ ܬܡܢܝܐ ܝܘܡܝܢ ܐܝܟ ܕܦܩܕܗ ܐܠܗܐ 5  ܘܐܒܪܗܡ ܒܪ ܡܐܐ ܗܘܐ ܫܢܝܢ ܟܕ ܐܬܝܠܕ ܠܗ ܐܝܣܚܩ ܒܪܗ 6  ܘܐܡܪܬ ܣܪܐ ܚܕܘܬܐ ܪܒܬܐ ܥܒܕ ܠܝ ܐܠܗܐ ܝܘܡܢܐ ܟܠ ܕܫܡܥ ܢܚܕܐ ܠܝ 7  ܘܐܡܪܬ ܡܢ ܐܡܪ ܠܐܒܪܗܡ ܕܬܝܢܩ ܒܢܝܐ ܣܪܐ ܕܝܠܕܬ ܠܗ ܒܪܐ ܠܣܝܒܘܬܗ 8  ܘܪܒܐ ܛܠܝܐ ܘܐܬܚܣܠ ܘܥܒܕ ܐܒܪܗܡ ܡܫܬܝܐ ܪܒܐ ܒܝܘܡܐ ܕܐܬܚܣܠ ܐܝܣܚܩ 9  ܘܚܙܬ ܣܪܐ ܠܒܪ ܗܓܪ ܡܨܪܝܬܐ ܕܝܠܕܬ ܠܐܒܪܗܡ ܡܓܚܟ 10  ܘܐܡܪܬ ܠܐܒܪܗܡ ܐܦܩܝܗ ܠܐܡܬܐ ܗܕܐ ܘܠܒܪܗ ܡܛܠ ܕܠܐ ܢܐܪܬ ܒܪ ܐܡܬܐ ܗܢܐ ܥܡ ܒܪܝ ܐܝܣܚܩ 11  ܘܐܬܒܐܫ ܦܬܓܡܐ ܛܒ ܒܥܝܢܝ ܐܒܪܗܡ ܥܠ ܨܒܘܬܐ ܕܒܪܗ 12  ܘܐܡܪ ܐܠܗܐ ܠܐܒܪܗܡ ܠܐ ܢܬܒܐܫ ܒܥܝܢܝܟ ܥܠ ܛܠܝܐ ܘܥܠ ܐܡܬܟ ܟܠ ܕܐܡܪܐ ܠܟ ܣܪܐ ܫܡܥ ܒܩܠܗ ܡܛܘܠ ܕܒܐܝܣܚܩ ܢܬܩܪܐ ܠܟ ܙܪܥܐ 13  ܘܐܦ ܒܪܗ ܕܐܡܬܐ ܠܥܡܐ ܪܒܐ ܐܥܒܕܝܘܗܝ ܡܛܠ ܕܙܪܥܟ ܗܘ܀ 14  ܘܩܕܡ ܐܒܪܗܡ ܒܨܦܪܐ ܘܢܣܒ ܠܚܡܐ ܘܪܩܒܐ ܕܡܝܐ ܘܝܗܒ ܠܗܓܪ ܘܣܡ ܥܠ ܟܬܦܗ ܘܠܛܠܝܐ ܘܫܕܪܗ ܘܐܙܠܬ ܘܛܥܬ ܒܡܕܒܪܐ ܕܒܪܫܒܥ 15  ܘܓܡܪܘ ܡܝܐ ܡܢ ܪܩܒܐ ܘܐܪܡܝܬܗ ܠܛܠܝܐ ܬܚܝܬ ܚܕ ܡܢ ܣܝܚܐ 16  ܘܐܙܠܬ ܘܝܬܒܬ ܡܢ ܩܒܘܠ ܐܪܚܩܬ ܐܝܟ ܡܫܕܐ ܒܩܫܬܐ ܡܛܠ ܕܐܡܪܬ ܕܠܐ ܐܚܙܐ ܒܡܘܬܗ ܕܛܠܝܐ ܘܝܬܒܬ ܡܢ ܩܒܘܠ ܘܐܪܝܡܬ ܩܠܗ ܘܒܟܬ 17  ܘܫܡܥ ܐܠܗܐ ܒܩܠܗ ܕܛܠܝܐ ܘܩܪܐ ܡܠܐܟܗ ܕܐܠܗܐ ܠܗܓܪ ܡܢ ܫܡܝܐ ܘܐܡܪ ܠܗ ܡܐ ܠܟܝ ܗܓܪ ܠܐ ܬܕܚܠܝܢ ܡܛܠ ܕܫܡܥ ܐܠܗܐ ܒܩܠܗ ܕܛܠܝܐ ܐܬܪ ܕܗܘ 18  ܩܘܡܝ ܫܩܘܠܝ ܠܛܠܝܐ ܘܚܡܣܢܝ ܐܝܕܝܟܝ ܒܗ ܡܛܠ ܕܠܥܡܐ ܪܒܐ ܐܥܒܕܝܘܗܝ 19  ܘܦܬܚ ܐܠܗܐ ܥܝܢܝܗ ܘܚܙܬ ܒܪܐ ܕܡܝܐ ܘܐܙܠܬ ܘܡܠܬ ܪܩܒܐ ܡܝܐ ܘܐܫܩܝܬܗ ܠܛܠܝܐ 20  ܘܗܘܐ ܐܠܗܐ ܥܡܗ ܥܡ ܛܠܝܐ ܘܪܒܐ ܘܝܬܒ ܒܡܕܒܪܐ ܕܦܪܢ ܘܝܠܦ ܗܘܐ ܩܫܬܐ 

21  ܒܡܕܒܪܐ ܕܦܪܢ ܘܢܣܒܬ ܠܗ ܐܡܗ ܐܢܬܬܐ ܡܢ ܐܪܥܐ ܕܡܨܪܝܢ܀ 22  ܘܗܘܐ ܒܙܒܢܐ ܗܘ ܘܐܡܪ ܐܒܝܡܠܟ ܘܦܝܟܠ ܪܒ ܚܝܠܗ ܠܐܒܪܗܡ ܐܠܗܐ ܥܡܟ ܒܟܠ ܕܥܒܕ ܐܢܬ 23  ܘܗܫܐ ܝܡܝ ܠܝ ܒܐܠܗܐ ܗܪܟܐ ܕܠܐ ܬܕܓܠ ܒܝ ܘܒܛܘܗܡܝ ܘܒܫܪܒܬܝ ܘܐܝܟ ܛܝܒܘܬܐ ܕܥܒܕܬ ܥܡܟ ܥܒܕ ܥܡܝ ܘܥܡ ܐܪܥܐ ܕܥܡܪܬ ܒܗ 24  ܘܐܡܪ ܐܒܪܗܡ ܐܢܐ ܐܡܐ 25  ܘܐܟܣ ܐܒܪܗܡ ܠܐܒܝܡܠܟ ܥܠ ܨܒܘܬܐ ܕܒܪܐ ܕܡܝܐ ܕܚܦܪܘ ܥܒܕܘܗܝ ܕܐܒܪܗܡ ܘܫܩܠܘܗ ܥܒܕܘܗܝ ܕܐܒܝܡܠܟ 26  ܘܐܡܪ ܐܒܝܡܠܟ ܠܐ ܝܕܥܬ ܡܢܘ ܥܒܕ ܦܬܓܡܐ ܗܢܐ ܘܐܦ ܐܢܬ ܠܐ ܚܘܝܬܢܝ ܘܐܦ ܐܢܐ ܠܐ ܫܡܥܬ ܐܠܐ ܐܢ ܝܘܡܢܐ 27  ܘܕܒܪ ܐܒܪܗܡ ܥܢܐ ܘܬܘܪܐ ܘܝܗܒ ܠܐܒܝܡܠܟ ܘܐܩܝܡܘ ܬܪܝܗܘܢ ܩܝܡܐ 28  ܘܐܩܝܡ ܐܒܪܗܡ ܫܒܥ ܦܪܬܐ ܕܥܢܐ ܒܠܚܘܕܝܗܝܢ 29  ܘܐܡܪ ܐܒܝܡܠܟ ܠܐܒܪܗܡ ܡܢܐ ܐܢܝܢ ܗܠܝܢ ܫܒܥ ܦܪܬܐ ܕܥܢܐ ܕܐܩܝܡܬ ܒܠܚܘܕܝܗܝܢ 30  ܘܐܡܪ ܕܫܒܥ ܦܪܬܐ ܬܣܒ ܡܢ ܐܝܕܝ ܡܛܠ ܕܬܗܘܐ ܠܝ ܣܗܕܘܬܐ ܕܚܦܪܬ ܒܪܐ ܗܕܐ 31  ܡܛܠ ܗܢܐ ܩܪܐ ܠܐܬܪܐ ܗܘ ܒܪܫܒܥ ܡܛܠ ܕܬܡܢ ܝܡܘ ܬܪܝܗܘܢ 32  ܘܐܩܝܡܘ ܩܝܡܐ ܒܒܪܫܒܥ ܘܩܡ ܐܒܝܡܠܟ ܘܦܝܟܠ ܪܒ ܚܝܠܗ ܘܗܦܟܘ ܠܐܪܥܐ ܕܦܠܫܬܝܐ 33  ܘܢܨܒ ܐܒܪܗܡ ܢܨܒܬܐ ܒܒܪܫܒܥ ܘܩܪܐ ܬܡܢ ܒܫܡܗ ܕܡܪܝܐ ܐܠܗܐ ܕܥܠܡܐ  34ܘܥܡܪ ܐܒܪܗܡ ܒܐܪܥܐ ܕܦܠܫܬܝܐ ܝܘܡܬܐ ܣܓܝܐܐ܀ 

1  ܘܗܘܐ ܡܢ ܒܬܪ ܦܬܓܡܐ ܗܠܝܢ ܐܠܗܐ ܢܣܝ ܠܐܒܪܗܡ ܘܐܡܪ ܠܗ ܐܒܪܗܡ ܘܐܡܪ ܗܐ ܐܢܐ 2  ܘܐܡܪ ܠܗ ܕܒܪ ܠܒܪܟ ܠܐܝܚܝܕܟ ܕܪܚܡ ܐܢܬ ܠܐܝܣܚܩ ܘܙܠ ܠܟ ܠܐܪܥܐ ܕܐܡܘܪܝܐ ܘܐܣܩܝܗܝ ܬܡܢ ܠܥܠܬܐ ܥܠ ܚܕ ܡܢ ܛܘܪܐ ܕܐܡܪ ܠܟ 3  ܘܩܕܡ ܐܒܪܗܡ ܒܨܦܪܐ ܘܐܪܡܝ ܥܠ ܚܡܪܗ ܘܕܒܪ ܠܬܪܝܢ ܥܠܝܡܘܗܝ ܥܡܗ ܘܠܐܝܣܚܩ ܒܪܗ ܘܨܠܚ ܩܝܣܐ ܠܥܠܬܐ ܘܩܡ ܐܙܠ ܠܐܬܪܐ ܕܐܡܪ ܠܗ ܐܠܗܐ 4  ܘܠܝܘܡܐ ܬܠܝܬܝܐ ܐܪܝܡ ܐܒܪܗܡ ܥܝܢܘܗܝ ܘܚܙܝܗܝ ܠܐܬܪܐ ܗܘ ܡܢ ܪܘܚܩܐ 5  ܘܐܡܪ ܠܥܠܝܡܘܗܝ ܦܘܫܘ ܠܟܘܢ ܗܪܟܐ ܠܘܬ ܚܡܪܐ ܘܐܢܐ ܘܛܠܝܐ ܢܐܙܠ ܥܕܡܐ ܠܗܪܟܐ ܢܣܓܘܕ ܘܢܗܦܘܟ ܠܘܬܟܘܢ 6  ܘܢܣܒ ܐܒܪܗܡ ܩܝܣܐ ܠܥܠܬܐ ܘܣܡ ܥܠ ܐܝܣܚܩ ܒܪܗ ܘܢܣܒ ܒܐܝܕܗ ܢܘܪܐ ܘܣܟܝܢܐ ܘܐܙܠܘ ܬܪܝܗܘܢ ܐܝܟ ܚܕܐ 7  ܘܐܡܪ ܐܝܣܚܩ ܠܐܒܪܗܡ ܐܒܘܗܝ ܘܐܡܪ ܐܒܐ ܘܐܡܪ ܗܐ ܐܢܐ ܒܪܝ ܘܐܡܪ ܠܗ ܗܐ ܢܘܪܐ ܘܩܝܣܐ ܐܝܟܘ ܐܡܪܐ ܠܥܠܬܐ 8  ܘܐܡܪ ܐܒܪܗܡ ܐܠܗܐ ܢܚܙܐ ܠܗ ܐܡܪܐ ܠܥܠܬܐ ܒܪܝ ܘܐܙܠܘ ܬܪܝܗܘܢ ܐܟܚܕܐ 9  ܘܐܬܘ ܠܐܬܪܐ ܕܐܡܪ ܠܗ ܐܠܗܐ ܘܒܢܐ ܬܡܢ ܐܒܪܗܡ ܡܕܒܚܐ ܘܣܕܪ ܩܝܣܐ ܘܦܟܪܗ ܠܐܝܣܚܩ ܒܪܗ ܘܣܡܗ ܥܠ ܡܕܒܚܐ ܠܥܠ ܡܢ ܩܝܣܐ 10  ܘܐܘܫܛ ܐܝܕܗ ܐܒܪܗܡ ܘܢܣܒ ܣܟܝܢܐ ܠܡܟܣܗ ܠܒܪܗ 11  ܘܩܪܐ ܠܗ ܡܠܐܟܗ ܕܐܠܗܐ ܡܢ ܫܡܝܐ ܘܐܡܪ ܐܒܪܗܡ ܐܒܪܗܡ ܘܐܡܪ ܗܐ ܐܢܐ 12  ܘܐܡܪ ܠܐ ܬܘܫܛ ܐܝܕܟ ܥܠ ܛܠܝܐ ܘܠܐ ܬܥܒܕ ܠܗ ܡܕܡ ܡܛܠ ܕܗܫܐ ܐܘܕܥܬ ܕܕܚܠܗ ܐܢܬ ܕܐܠܗܐ ܕܠܐ ܚܣܟܬ ܠܒܪܟ ܠܐܝܚܝܕܟ ܡܢܝ 13  ܘܐܪܝܡ ܐܒܪܗܡ ܥܝܢܘܗܝ ܘܚܙܐ ܘܗܐ ܕܟܪܐ ܚܕ ܐܚܝܕ ܒܣܘܟܬܐ ܒܩܪܢܬܗ ܘܐܙܠ ܐܒܪܗܡ ܘܢܣܒܗ ܠܕܟܪܐ ܘܐܣܩܗ ܠܥܠܬܐ ܚܠܦ ܒܪܗ 14  ܘܩܪܐ ܐܒܪܗܡ ܫܡܗ ܕܐܬܪܐ ܗܘ ܡܪܝܐ ܢܚܙܐ ܕܐܬܐܡܪ ܝܘܡܢܐ ܒܛܘܪܐ ܗܢܐ ܡܪܝܐ ܢܚܙܐ܀ 15  ܘܩܪܐ ܡܠܐܟܗ ܕܐܠܗܐ ܠܐܒܪܗܡ ܕܬܪܬܝܢ ܙܒܢܝܢ ܡܢ ܫܡܝܐ 16  ܘܐܡܪ ܒܝ ܝܡܝܬ ܐܡܪ ܡܪܝܐ ܚܠܦ ܕܥܒܕܬ ܦܬܓܡܐ ܗܢܐ ܘܠܐ ܚܣܟܬ ܠܒܪܟ ܠܐܝܚܝܕܟ ܡܢܝ 17  ܡܒܪܟܘ ܐܒܪܟܟ ܘܡܣܓܝܘ ܐܣܓܐ ܙܪܥܟ ܐܝܟ ܟܘܟܒܝ ܫܡܝܐ ܘܐܝܟ ܚܠܐ ܕܥܠ ܣܦܬܗ ܕܝܡܐ ܘܢܐܪܬ ܙܪܥܟ ܐܪܥܬܐ ܕܒܥܠܕܒܒܘܗܝ 18  ܘܢܬܒܪܟܘܢ ܒܙܪܥܟ ܟܠܗܘܢ ܥܡܡܐ ܕܐܪܥܐ ܚܠܦ ܕܫܡܥܬ ܒܩܠܝ 19  ܘܗܦܟ ܐܒܪܗܡ ܠܘܬ ܥܠܝܡܘܗܝ ܘܩܡܘ ܘܐܙܠܘ ܐܟܚܕܐ ܠܒܪܫܒܥ ܘܝܬܒ ܐܒܪܗܡ ܒܒܪܫܒܥ 20  ܘܗܘܐ ܡܢ ܒܬܪ ܦܬܓܡܐ ܗܠܝܢ ܘܐܬܚܘܝ ܠܐܒܪܗܡ ܘܐܡܪܘ ܠܗ ܗܐ ܝܠܕܬ ܡܠܟܐ ܐܦ ܗܝ ܒܢܝܐ ܠܢܚܘܪ ܐܚܘܟ 21  ܠܥܘܨ ܒܘܟܪܗ ܘܠܒܘܙ ܐܚܘܗܝ ܘܠܩܡܘܐܝܠ ܐܒܘܗܝ ܕܐܪܡ 22  ܘܠܟܣܪ ܘܠܚܙܘ ܘܠܦܠܪܫ ܘܠܝܪܠܦ ܘܠܒܬܘܐܝܠ 23  ܘܒܬܘܐܝܠ ܐܘܠܕ ܠܪܦܩܐ ܬܡܢܝܐ ܗܠܝܢ ܝܠܕܬ ܡܠܟܐ ܠܢܚܘܪ ܐܚܘܗܝ ܕܐܒܪܗܡ 24  ܘܕܪܘܟܬܗ ܫܡܗ ܪܘܡܐ ܘܝܠܕܬ ܐܦ ܗܝ ܠܛܒܚ ܘܠܓܚܡ ܘܠܬܚܫ ܘܠܡܥܟܐ 

1  ܘܗܘܘ ܚܝܝܗ ܕܣܪܐ ܡܐܐ ܘܥܣܪܝܢ ܘܫܒܥ ܫܢܝܢ ܫܢܝܐ ܕܚܝܬ ܣܪܐ 2  ܘܡܝܬܬ ܣܪܐ ܒܩܘܪܝܬ ܓܢܒܪܐ ܗܝ ܚܒܪܘܢ ܕܒܐܪܥܐ ܕܟܢܥܢ ܘܐܬܐ ܐܒܪܗܡ ܠܡܪܩܕܘ ܥܠ ܣܪܐ ܘܠܡܒܟܝܗ 3  ܘܩܡ ܐܒܪܗܡ ܡܢ ܩܕܡ ܡܝܬܬܗ ܘܡܠܠ ܥܡ ܒܢܝ ܚܝܬ ܘܐܡܪ ܠܗܘܢ 4  ܥܡܘܪܐ ܐܢܐ ܘܬܘܬܒܐ ܥܡܟܘܢ ܗܒܘ ܠܝ ܝܪܬܘܬܐ ܕܩܒܪܐ ܥܡܟܘܢ ܘܐܩܒܘܪ ܡܝܬܬܝ ܡܢ ܩܕܡܝ 5  ܘܥܢܘ ܒܢܝ ܚܝܬ ܘܐܡܪܘ ܠܐܒܪܗܡ 6  ܫܡܥܝܢ ܡܪܢ ܪܒܐ ܐܢܬ ܕܐܠܗܐ ܒܝܢܬܢ ܒܓܒܝܐ ܕܩܒܪܝܢ ܩܒܘܪ ܡܝܬܬܟ ܐܢܫ ܡܢܢ ܠܐ ܢܟܠܐ ܩܒܪܗ ܡܢܟ ܠܡܩܒܪ ܡܝܬܬܟ 7  ܘܩܡ ܐܒܪܗܡ ܘܣܓܕ ܠܥܡܐ ܕܐܪܥܐ ܠܒܢܝ ܚܝܬ 8  ܘܡܠܠ ܥܡܗܘܢ ܘܐܡܪ ܠܗܘܢ ܐܢ ܨܒܝܢ ܢܦܫܬܟܘܢ ܕܐܩܒܘܪ ܡܝܬܬܝ ܡܢ ܩܕܡܝ ܫܘܡܥܘܢܝ ܘܒܥܘ ܠܝ ܡܢ ܥܦܪܘܢ ܒܪ ܨܚܪ 9  ܘܢܬܠ ܠܝ ܡܥܪܬܐ ܐܥܝܦܬܐ ܕܝܠܗ ܕܒܣܛܪ ܚܩܠܗ ܒܟܣܦܐ ܫܠܡܐ ܢܬܠܝܗ ܠܝ ܒܝܢܬܟܘܢ ܠܝܘܪܬܢܐ ܕܩܒܪܐ 10  ܘܥܦܪܘܢ ܝܬܒ ܒܓܘ ܒܢܝ ܚܝܬ ܘܥܢܐ ܥܦܪܘܢ ܚܬܝܐ ܘܐܡܪ ܠܐܒܪܗܡ ܩܕܡ ܒܢܝ ܚܝܬ ܘܩܕܡ ܟܠ ܥܐܠܝ ܬܪܥܐ ܕܩܪܝܬܗ ܘܐܡܪ 11  ܠܐ ܡܪܝ ܫܡܥܝܢܝ ܚܩܠܐ ܝܗܒܬ ܠܟ ܘܡܥܪܬܐ ܕܒܗ ܠܟ ܝܗܒܬܗ ܩܕܡ ܒܢܝ ܥܡܝ ܝܗܒܬܗ ܠܟ ܩܒܘܪ ܡܝܬܬܟ 12  ܘܣܓܕ ܐܒܪܗܡ ܩܕܡ ܥܡܐ ܕܐܪܥܐ 13  ܘܐܡܪ ܠܥܦܪܘܢ ܩܕܡ ܥܡܐ ܕܐܪܥܐ ܐܢ ܨܒܐ ܐܢܬ ܫܡܥܝܢܝ ܐܬܠ ܠܟ ܟܣܦܐ ܕܡܝ ܚܩܠܐ ܣܒ ܡܢܝ ܘܐܩܒܘܪ ܡܝܬܬܝ ܬܡܢ 14  ܘܥܢܐ ܥܦܪܘܢ ܘܐܡܪ ܠܐܒܪܗܡ 15  ܡܪܝ ܫܡܥܝܢܝ ܐܪܥܐ ܐܪܒܥܡܐܐ ܐܢܘܢ ܡܬܩܠܝܢ ܕܟܣܦܐ ܒܝܢܝ ܘܠܟ ܡܢܐ ܗܝ ܘܡܝܬܬܟ ܩܒܘܪ 16  ܘܫܡܥ ܐܒܪܗܡ ܠܥܦܪܘܢ ܘܬܩܠ ܐܒܪܗܡ ܠܥܦܪܘܢ ܟܣܦܐ ܕܡܠܠ ܩܕܡ ܒܢܝ ܚܝܬ ܐܪܒܥܡܐܐ ܡܬܩܠܝܢ ܕܟܣܦܐ ܕܢܦܩ ܠܬܓܪܐ 17  ܘܩܡܬ ܚܩܠܐ ܕܥܦܪܘܢ ܕܒܐܥܝܦܬܐ ܕܩܕܡ ܡܡܪܐ ܚܩܠܐ ܕܡܥܪܬܐ ܘܡܥܪܬܐ ܕܒܗ ܘܟܠܗܘܢ ܐܝܠܢܐ ܕܒܚܩܠܐ ܕܒܬܚܘܡܐ ܟܕ ܚܕܪܐ 18  ܠܐܒܪܗܡ ܐܙܕܒܢܘ ܩܕܡ ܒܢܝ ܚܝܬ ܘܩܕܡ ܟܠ ܥܐܠܝ ܬܪܥܐ ܕܩܪܝܬܗ 19  ܘܡܢ ܒܬܪܟܢ ܩܒܪ ܐܒܪܗܡ ܠܣܪܐ ܐܢܬܬܗ ܒܡܥܪܬܐ ܕܒܚܩܠܐ ܐܥܝܦܬܐ ܕܩܕܡ ܡܡܪܐ ܗܝ ܗܝ ܚܒܪܘܢ ܕܒܐܪܥܐ ܕܟܢܥܢ 20  ܘܩܡܬ ܚܩܠܐ ܕܡܥܪܬܐ ܘܡܥܪܬܐ ܕܒܗ ܠܐܒܪܗܡ ܠܝܘܪܬܢܐ ܕܩܒܪܐ ܡܢ ܠܘܬ ܒܢܝ ܚܝܬ܀ 

1  ܘܐܒܪܗܡ ܣܐܒ ܘܥܠ ܒܫܢܝܐ ܘܡܪܝܐ ܒܪܟ ܠܐܒܪܗܡ ܒܟܠ 2  ܘܩܪܐ ܐܒܪܗܡ ܠܥܒܕܗ ܣܒܐ ܪܒ ܒܝܬܗ ܕܫܠܝܛ ܒܟܠ ܕܐܝܬ ܠܗ ܘܐܡܪ ܠܗ ܣܝܡ ܐܝܕܟ ܬܚܝܬ ܚܨܝ 3  ܘܐܘܡܝܟ ܒܡܪܝܐ ܐܠܗܐ ܕܫܡܝܐ ܘܐܠܗܐ ܕܐܪܥܐ ܕܠܐ ܬܣܒ ܐܢܬܬܐ ܠܒܪܝ ܡܢ ܒܢܬ ܟܢܥܢܝܐ ܕܝܬܒ ܐܢܐ ܒܝܢܬܗܘܢ 4  ܐܠܐ ܠܐܪܥܝ ܘܠܬܘܠܕܬܝ ܙܠ ܘܣܒ ܐܢܬܬܐ ܠܒܪܝ ܐܝܣܚܩ 5  ܘܐܡܪ ܠܗ ܥܒܕܐ ܘܐܢ ܠܐ ܬܨܒܐ ܐܢܬܬܐ ܠܡܐܬܐ ܒܬܪܝ ܠܐܪܥܐ ܗܕܐ ܡܗܦܟܘ ܐܗܦܟܝܘܗܝ ܠܒܪܟ ܠܐܪܥܐ ܕܢܦܩܬ ܡܢ ܬܡܢ 6  ܘܐܡܪ ܠܗ ܐܒܪܗܡ ܐܙܕܗܪ ܠܟ ܕܠܡܐ ܬܗܦܟ ܠܒܪܝ ܠܬܡܢ 7  ܡܪܝܐ ܐܠܗܐ ܕܫܡܝܐ ܕܕܒܪܢܝ ܡܢ ܬܡܢ ܡܢ ܒܝܬ ܐܒܝ ܡܢ ܐܪܥܐ ܕܬܘܠܕܬܝ ܘܕܐܡܪ ܠܝ ܘܕܐܩܝܡ ܠܝ ܕܠܙܪܥܟ ܐܬܠܝܗ ܐܪܥܐ ܗܕܐ ܗܘ ܢܫܕܪ ܡܠܐܟܗ ܩܕܡܝܟ ܘܬܣܒ ܐܢܬܬܐ ܠܒܪܝ ܡܢ ܬܡܢ 8  ܘܐܢ ܠܐ ܬܬܛܦܝܣ ܐܢܬܬܐ ܠܡܐܬܐ ܥܡܟ ܗܘܝܬ ܙܟܝ ܡܢ ܡܘܡܬܝ ܗܕܐ ܒܠܚܘܕ ܠܒܪܝ ܠܐ ܬܗܦܟ ܠܬܡܢ 9  ܘܣܡ ܥܒܕܐ ܐܝܕܗ ܬܚܝܬ ܚܨܗ ܕܐܒܪܗܡ ܡܪܗ ܘܝܡܐ ܠܗ ܥܠ ܦܬܓܡܐ ܗܢܐ 10  ܘܕܒܪ ܥܒܕܐ ܥܣܪܐ ܓܡܠܝܢ ܡܢ ܓܡܠܐ ܕܡܪܗ ܘܐܙܠ ܘܡܢ ܟܠ ܛܘܒܐ ܕܡܪܗ ܒܐܝܕܗ ܘܩܡ ܘܐܙܠ ܠܐܪܡ ܢܗܪܝܢ ܠܩܪܝܬܐ ܕܢܚܘܪ 11  ܘܐܒܪܟ ܓܡܠܘܗܝ ܠܒܪ ܡܢ ܩܪܝܬܐ ܥܠ ܒܪܐ ܕܡܝܐ ܠܥܕܢ ܪܡܫܐ ܠܥܕܢ ܕܢܦܩܢ ܡܠܝܬ ܡܝܐ 12  ܘܨܠܝ ܘܐܡܪ ܡܪܝܐ ܐܠܗܗ ܕܡܪܝ ܐܒܪܗܡ ܛܝܒ ܩܕܡܝ ܝܘܡܢܐ ܘܥܒܕ ܛܝܒܘܬܐ ܥܡ ܡܪܝ ܐܒܪܗܡ 13  ܗܐ ܐܢܐ ܩܐܡ ܐܢܐ ܥܠ ܒܪܐ ܕܡܝܐ ܘܒܢܬ ܐܢܫܝ ܩܪܝܬܐ ܢܦܩܢ ܠܡܡܠܐ ܡܝܐ 14  ܘܥܠܝܡܬܐ ܕܐܡܪ ܠܗ ܐܪܟܢܝ ܠܝ ܩܘܠܬܟܝ ܐܫܬܐ ܘܬܐܡܪ ܠܝ ܐܫܬܝ ܘܐܦ ܠܓܡܠܝܟ ܐܫܩܐ ܗܝ ܗܝ ܕܛܝܒܬ ܠܥܒܕܟ ܐܝܣܚܩ ܘܒܗܕܐ ܐܕܥ ܕܥܒܕ ܐܢܬ ܛܝܒܘܬܐ ܘܩܘܫܬܐ ܥܡ ܡܪܝ 15  ܘܗܘ ܥܕܟܝܠ ܠܐ ܫܠܡ ܠܡܡܠܠܘ ܘܗܐ ܪܦܩܐ ܢܦܩܬ ܕܐܬܝܠܕܬ ܠܒܬܘܐܝܠ ܒܪ ܡܠܟܐ ܐܢܬܬ ܢܚܘܪ ܐܚܘܗܝ ܕܐܒܪܗܡ ܘܩܘܠܬܐ ܥܠ ܟܬܦܗ 16  ܘܥܠܝܡܬܐ ܫܦܝܪܐ ܗܘܬ ܒܚܙܘܗ ܛܒ ܒܬܘܠܬܐ ܕܓܒܪܐ ܠܐ ܝܕܥܗ ܘܢܚܬܬ ܠܒܪܐ ܘܡܠܬ ܩܘܠܬܗ ܘܣܠܩܬ 17  ܘܪܗܛ ܥܒܕܐ ܠܐܘܪܥܗ ܘܐܡܪ ܠܗ ܐܫܩܐܝܢܝ ܩܠܝܠ ܡܝܐ ܡܢ ܩܘܠܬܟܝ 18  ܘܐܡܪܬ ܠܗ ܐܫܬܝ ܡܪܝ ܘܐܣܬܪܗܒܬ ܘܐܚܬܬ ܩܘܠܬܗ ܥܠ ܐܝܕܝܗ ܘܐܫܩܝܬܗ 19  ܘܓܡܪܬ ܠܡܫܩܝܘܬܗ ܘܐܡܪܬ ܐܦ ܠܓܡܠܝܟ ܐܡܠܐ ܥܕܡܐ ܕܢܫܠܡܘܢ ܠܡܫܬܐ 20  ܘܐܣܬܪܗܒܬ ܘܢܦܨܬ ܩܘܠܬܗ ܠܫܩܝܐ ܘܪܗܛܬ ܬܘܒ ܠܒܪܐ ܠܡܡܠܐ ܘܡܠܬ ܠܟܠܗܘܢ ܓܡܠܘܗܝ 21  ܘܓܒܪܐ ܡܫܩܐ ܘܡܬܒܩܐ ܒܗ ܘܡܟܬܪ ܠܡܕܥ ܐܢ ܐܨܠܚ ܡܪܝܐ ܐܘܪܚܗ ܐܘ ܠܐ 22  ܘܟܕ ܓܡܪܘ ܓܡܠܐ ܠܡܫܬܐ ܢܣܒ ܥܒܕܐ ܩܕܫܐ ܕܕܗܒܐ ܡܬܩܠܐ ܡܬܩܠܗ ܘܬܪܝܢ ܫܐܪܝܢ ܥܠ ܐܝܕܝܗ ܡܢ ܥܣܪܐ ܕܕܗܒܐ ܡܬܩܠܗܘܢ 23  ܘܐܡܪ ܠܗ ܒܪܬ ܡܢ ܐܢܬܝ ܚܘܐܝܢܝ ܐܢ ܐܝܬ ܠܢ ܐܬܪܐ ܒܝܬ ܐܒܘܟܝ ܠܡܒܬ 24  ܘܐܡܪܬ ܠܗ ܒܪܬ ܒܬܘܐܝܠ ܐܢܐ ܒܪ ܡܠܟܐ ܕܝܠܕܬ ܠܢܚܘܪ 25  ܘܐܡܪܬ ܠܗ ܘܐܦ ܬܒܢܐ ܘܐܦ ܟܣܬܐ ܣܓܝ ܠܢ ܘܐܦ ܐܬܪܐ ܠܡܒܬ 26  ܘܒܪܟ ܓܒܪܐ ܥܠ ܐܪܥܐ ܘܣܓܕ ܠܡܪܝܐ 27  ܘܐܡܪ ܒܪܝܟ ܗܘ ܡܪܝܐ ܐܠܗܗ ܕܡܪܝ ܐܒܪܗܡ ܕܠܐ ܟܠܐ ܛܝܒܘܬܗ ܘܩܘܫܬܗ ܡܢ ܡܪܝ ܐܠܐ ܒܐܘܪܚܐ ܕܒܪܢܝ ܡܪܝܐ ܠܒܝܬ ܐܚܘܗܝ ܕܡܪܝ ܠܡܣܒ ܒܪܬ ܐܚܘܗܝ ܕܡܪܝ ܠܒܪܗ 28  ܘܪܗܛܬ ܛܠܝܬܐ ܘܚܘܝܬ ܠܒܝܬ ܐܒܘܗ ܡܠܐ ܗܠܝܢ 29  ܘܠܪܦܩܐ ܐܝܬ ܗܘܐ ܐܚܐ ܘܫܡܗ ܠܒܢ ܘܪܗܛ ܠܒܢ ܠܘܬ ܓܒܪܐ ܠܒܪ ܠܘܬ ܒܪܐ 30  ܟܕ ܚܙܐ ܩܕܫܐ ܘܫܐܪܐ ܒܐܝܕܝ ܚܬܗ ܘܟܕ ܫܡܥ ܡܠܝܗ ܕܪܦܩܐ ܚܬܗ ܕܐܡܪܬ ܕܗܟܢܐ ܐܡܪ ܠܝ ܓܒܪܐ ܘܐܬܐ ܠܘܬ ܓܒܪܐ ܘܗܐ ܩܐܡ ܠܘܬ ܓܡܠܐ ܥܠ ܒܪܐ 31  ܘܐܡܪ ܠܗ ܥܘܠ ܒܪܝܟܗ ܕܡܪܝܐ ܠܡܢܐ ܩܐܡ ܐܢܬ ܒܫܘܩܐ ܘܐܢܐ ܬܩܢܬ ܒܝܬܐ ܘܕܘܟܬܐ ܠܓܡܠܐ 32  ܘܥܠ ܓܒܪܐ ܠܒܝܬܐ ܘܫܪܐ ܡܢ ܓܡܠܐ ܘܐܪܡܝ ܬܒܢܐ ܘܟܣܬܐ ܠܓܡܠܐ ܘܡܝܐ ܠܡܫܓܘ ܪܓܠܘܗܝ ܘܪܓܠܐ ܕܓܒܪܐ ܕܥܡܗ 33  ܘܣܡܘ ܩܕܡܝܗܘܢ ܠܡܠܥܣ ܘܐܡܪ ܠܐ ܠܥܣ ܐܢܐ ܥܕܡܐ ܕܐܡܪ ܡܠܝ ܐܡܪܝܢ ܠܗ ܐܡܪ 34  ܘܐܡܪ ܥܒܕܐ ܐܢܐ ܕܐܒܪܗܡ 35  ܘܡܪܝܐ ܒܪܟ ܠܡܪܝ ܘܝܪܒ ܛܒ ܘܗܘܘ ܠܗ ܥܢܐ ܘܬܘܪܐ ܘܣܐܡܐ ܘܕܗܒܐ ܘܥܒܕܐ ܘܐܡܗܬܐ ܘܐܬܢܐ ܘܓܡܠܐ ܘܚܡܪܐ 36  ܘܝܠܕܬ ܣܪܐ ܐܢܬܬܗ ܕܡܪܝ ܒܪܐ ܠܡܪܝ ܡܢ ܒܬܪ ܕܣܐܒܬ ܘܝܗܒ ܠܗ ܟܠ ܡܕܡ ܕܐܝܬ ܠܗ 37  ܘܐܘܡܝܢܝ ܡܪܝ ܘܐܡܪ ܠܝ ܠܐ ܬܣܒ ܐܢܬܬܐ ܠܒܪܝ ܡܢ ܒܢܬ ܟܢܥܢܝܐ ܕܝܬܒ ܐܢܐ ܒܐܪܥܗܘܢ 38  ܐܠܐ ܙܠ ܠܒܝܬ ܐܒܝ ܘܠܫܪܒܬܝ ܘܣܒ ܐܢܬܬܐ ܠܒܪܝ ܡܢ ܬܡܢ 39  ܘܐܡܪܬ ܠܡܪܝ ܘܕܠܡܐ ܠܐ ܬܨܒܐ ܐܢܬܬܐ ܠܡܐܬܐ ܥܡܝ 40  ܘܐܡܪ ܠܝ ܡܪܝ ܡܪܝܐ ܕܦܠܚܬ ܩܕܡܘܗܝ ܗܘ ܢܫܕܪ ܡܠܐܟܗ ܥܡܟ ܘܢܬܩܢ ܐܘܪܚܟ ܘܬܣܒ ܐܢܬܬܐ ܠܒܪܝ ܡܢ ܫܪܒܬܝ ܘܡܢ ܒܝܬ ܐܒܝ 41  ܘܗܝܕܝܢ ܬܬܚܣܐ ܡܢ ܡܘܡܬܝ ܟܕ ܬܐܙܠ ܠܫܪܒܬܝ ܘܐܢ ܠܐ ܢܬܠܘܢ ܠܟ ܗܘܝܬ ܡܚܣܝ ܡܢ ܡܘܡܬܝ 42  ܘܐܬܝܬ ܝܘܡܢܐ ܠܘܬ ܒܪܐ ܘܐܡܪܬ ܡܪܝܐ ܐܠܗܗ ܕܡܪܝ ܐܒܪܗܡ ܐܢ ܐܬܩܢܬ ܐܘܪܚܝ ܕܐܬܝܬ ܥܠܝܗ 43  ܗܐ ܐܢܐ ܩܐܡ ܐܢܐ ܥܠ ܒܪܐ ܕܡܝܐ ܘܥܠܝܡܬܐ ܕܢܦܩܐ ܠܡܡܠܐ ܡܝܐ ܘܐܡܪ ܠܗ ܐܫܩܐܝܢܝ ܩܠܝܠ ܡܝܐ ܡܢ ܩܘܠܬܟܝ 44  ܘܬܐܡܪ ܠܝ ܐܦ ܐܢܬ ܐܫܬܝ ܐܦ ܠܓܡܠܝܟ ܐܡܠܐ ܗܝ ܗܝ ܐܢܬܬܐ ܕܛܝܒ ܡܪܝܐ ܠܒܪ ܡܪܝ 45  ܘܐܢܐ ܥܕܟܝܠ ܠܐ ܫܠܡܬ ܠܡܡܠܠܘ ܒܠܒܝ ܘܗܐ ܪܦܩܐ ܢܦܩܬ ܘܩܘܠܬܐ ܥܠ ܟܬܦܗ ܘܢܚܬܬ ܠܥܝܢܐ ܘܡܠܬ ܘܐܡܪܬ ܠܗ ܐܫܩܐܝܢܝ ܩܠܝܠ ܡܝܐ ܡܢ ܩܘܠܬܟܝ 46  ܘܐܣܬܪܗܒܬ ܘܐܚܬܬ ܩܘܠܬܗ ܡܢܗ ܘܐܡܪܬ ܠܝ ܐܫܬܝ ܘܐܦ ܠܓܡܠܝܟ ܐܫܩܐ ܘܐܫܬܝܬ ܘܐܦ ܠܓܡܠܝ ܐܫܩܝܬ 47  ܘܫܐܠܬܗ ܘܐܡܪܬ ܠܗ ܒܪܬ ܡܢ ܐܢܬܝ ܘܐܡܪܬ ܒܪܬ ܒܬܘܐܝܠ ܐܢܐ ܒܪ ܢܚܘܪ ܕܝܠܕܬ ܠܗ ܡܠܟܐ ܘܐܪܡܝܬ ܫܐܪܐ ܒܐܝܕܝܗ ܘܩܕܫܐ ܒܐܕܢܝܗ 48  ܘܩܥܕܬ ܘܣܓܕܬ ܠܡܪܝܐ ܘܒܪܟܬ ܠܡܪܝܐ ܐܠܗܗ ܕܡܪܝ ܐܒܪܗܡ ܕܕܒܪܢܝ ܒܐܘܪܚܐ ܕܩܘܫܬܐ ܠܒܝܬ ܐܚܘܗܝ ܕܡܪܝ ܠܡܣܒ ܒܪܬ ܐܚܘܗܝ ܕܡܪܝ ܠܒܪܗ 49  ܘܗܫܐ ܐܢ ܥܒܕܝܢ ܐܢܬܘܢ ܛܝܒܘܬܐ ܘܩܘܫܬܐ ܥܡ ܡܪܝ ܚܘܐܘܢܝ ܘܐܠܐ ܚܘܐܘܢܝ ܘܐܬܦܢܐ ܠܝܡܝܢܐ ܘܠܣܡܠܐ ܘܠܣܡܠܐ 50  ܘܥܢܘ ܠܒܢ ܘܒܬܘܐܝܠ ܘܐܡܪܘ ܡܢ ܡܪܝܐ ܢܦܩܬ ܡܠܬܐ ܠܐ ܡܫܟܚܝܢ ܚܢܢ ܠܡܐܡܪ ܠܟ ܛܒܬܐ ܐܘ ܒܝܫܬܐ 51  ܗܐ ܪܦܩܐ ܩܕܡܝܟ ܕܒܪ ܘܙܠ ܘܬܗܘܐ ܐܢܬܬܐ ܠܒܪ ܡܪܝܟ ܐܝܟܢܐ ܕܐܡܪ ܡܪܝܐ 52  ܘܟܕ ܫܡܥ ܥܒܕܐ ܕܐܒܪܗܡ ܡܠܝܗܘܢ ܣܓܕ ܥܠ ܐܪܥܐ ܩܕܡ ܡܪܝܐ 53  ܘܐܦܩ ܥܒܕܐ ܡܐܢܐ ܕܕܗܒܐ ܘܡܐܢܐ ܕܣܐܡܐ ܘܠܒܘܫܐ ܘܝܗܒ ܠܪܦܩܐ ܘܡܘܗܒܬܐ ܝܗܒ ܠܐܚܝܗ ܘܠܐܡܗ 54  ܘܠܥܣܘ ܘܐܫܬܝܘ ܗܘ ܘܓܒܪܐ ܕܥܡܗ ܘܒܬܘ ܘܩܕܡ ܒܫܦܪܐ ܘܐܡܪ ܠܗܘܢ ܫܕܪܘܢܝ ܠܘܬ ܡܪܝ 55  ܘܐܡܪܘ ܠܗ ܐܚܝܗ ܘܐܡܗ ܬܬܒ ܥܠܝܡܬܐ ܥܡܢ ܝܪܚ ܝܘܡܝܢ ܘܗܝܕܝܢ ܬܐܙܠ 56  ܐܡܪ ܠܗܘܢ ܠܐ ܬܫܘܚܪܘܢܢܝ ܕܡܪܝܐ ܐܬܩܢ ܐܘܪܚܝ ܫܕܪܘܢܝ ܘܐܙܠ ܠܘܬ ܡܪܝ 57  ܘܐܡܪܘ ܢܩܪܐ ܠܛܠܝܬܐ ܘܢܫܐܠ ܡܢ ܦܘܡܗ 58  ܘܩܪܐܘܗ ܠܪܦܩܐ ܘܐܡܪܘ ܠܗ ܐܙܠܐ ܐܢܬܝ ܥܡ ܓܒܪܐ ܗܢܐ ܘܐܡܪܬ ܐܙܠܐ ܐܢܐ 59  ܘܫܕܪܘܗ ܠܪܦܩܐ ܚܬܗܘܢ ܘܠܡܝܢܩܬܗ ܘܠܥܒܕܐ ܕܐܒܪܗܡ ܘܠܓܒܪܘܗܝ 60  ܘܒܪܟܘܗ ܠܪܦܩܐ ܚܬܗܘܢ ܘܐܡܪܘ ܠܗ ܚܬܢ ܐܢܬܝ ܗܘܝ ܠܐܠܦܐ ܘܠܪܒܘܬܐ ܘܢܐܪܬ ܙܪܥܟܝ ܐܪܥܬܐ ܕܒܥܠܕܒܒܘܗܝ 61  ܘܩܡܬ ܪܦܩܐ ܘܥܠܝܡܬܗ ܘܝܬܒ ܥܠ ܓܡܠܐ ܘܐܙܠ ܒܬܪ ܓܒܪܐ ܘܕܒܪ ܥܒܕܐ ܠܪܦܩܐ ܘܐܙܠ 62  ܘܐܝܣܚܩ ܐܬܐ ܡܐܬܐ ܡܢ ܒܪܐ ܕܚܝܐ ܚܙܢܝ ܘܗܘ ܝܬܒ ܒܐܪܥܐ ܕܬܝܡܢܐ 63  ܘܢܦܩ ܐܝܣܚܩ ܠܡܗܠܟܘ ܒܚܩܠܐ ܥܕܢ ܪܡܫܐ ܘܐܪܝܡ ܥܝܢܘܗܝ ܘܚܙܐ ܘܗܐ ܓܡܠܐ ܐܬܝܢ 64  ܘܐܪܝܡܬ ܪܦܩܐ ܥܝܢܝܗ ܘܚܙܬ ܠܐܝܣܚܩ ܘܐܬܪܟܢܬ ܥܠ ܓܡܠܐ 65  ܘܐܡܪܬ ܠܥܒܕܐ ܡܢܘ ܓܒܪܐ ܗܢܐ ܕܐܬܐ ܒܚܩܠܐ ܠܐܘܪܥܢ ܘܐܡܪ ܥܒܕܐ ܗܘܝܘ ܡܪܝ ܘܢܣܒܬ ܐܪܕܝܕܐ ܘܐܬܟܣܝܬ 66  ܘܐܫܬܥܝ ܥܒܕܐ ܠܐܝܣܚܩ ܟܠܗܘܢ ܦܬܓܡܐ ܕܥܒܕܬ ܘܐܥܠܗ ܐܝܣܚܩ ܠܡܫܟܢܐ ܕܣܪܐ ܐܡܗ ܘܢܣܒܗ ܠܪܦܩܐ ܘܗܘܬ ܠܗ ܐܢܬܬܐ ܘܪܚܡܗ ܘܐܬܒܝܐ ܐܝܣܚܩ ܒܬܪ ܐܡܗ܀ 

1  ܘܐܘܣܦ ܐܒܪܗܡ ܘܢܣܒ ܐܢܬܬܐ ܘܫܡܗ ܩܢܛܘܪܐ 2  ܘܝܠܕܬ ܠܗ ܠܙܡܪܢ ܘܝܩܫܢ ܘܡܕܢ ܘܡܕܝܢ ܘܐܫܒܩ ܘܫܘܚ 3  ܘܝܩܫܢ ܐܘܠܕ ܠܫܒܐ ܘܠܕܪܢ ܘܒܢܝ ܕܪܢ ܗܘܘ ܐܫܘܕܝܡ ܘܠܛܫܝܡ ܘܐܡܝܡ 4  ܘܒܢܝ ܡܕܝܢ ܥܦܐ ܘܚܦܪ ܘܚܢܘܟ ܘܐܒܝܕܥ ܘܐܠܕܥܐ ܟܠܗܘܢ ܗܠܝܢ ܒܢܝ ܩܢܛܘܪܐ 5  ܘܝܗܒ ܐܒܪܗܡ ܟܠܡܕܡ ܕܐܝܬ ܠܗ ܠܐܝܣܚܩ ܒܪܗ 6  ܘܠܒܢܝ ܕܪܘܟܬܗ ܕܐܒܪܗܡ ܝܗܒ ܐܒܪܗܡ ܡܘܗܒܬܐ ܘܫܕܪ ܐܢܘܢ ܡܢ ܠܘܬ ܐܝܣܚܩ ܒܪܗ ܥܕ ܗܘ ܚܝ ܩܕܡܝܬ ܠܐܪܥܐ ܕܡܕܢܚܐ 7  ܘܗܠܝܢ ܝܘܡܝ ܫܢܝ ܚܝܘܗܝ ܕܐܒܪܗܡ ܕܚܝܐ ܡܐܐ ܘܫܒܥܝܢ ܘܚܡܫ ܫܢܝܢ܀܀ 8  ܘܐܬܟܪܗ ܘܡܝܬ ܐܒܪܗܡ ܒܣܝܒܘܬܐ ܛܒܬܐ ܣܐܒ ܘܣܒܥ ܝܘܡܬܗ ܘܐܬܟܢܫ ܠܘܬ ܥܡܗ 9  ܘܩܒܪܘܗܝ ܐܝܣܚܩ ܘܐܝܫܡܥܝܠ ܒܢܘܗܝ ܒܡܥܪܬܐ ܐܥܝܦܬܐ ܕܒܚܩܠܐ ܕܥܦܪܘܢ ܒܪ ܨܚܪ ܚܬܝܐ ܕܩܕܡ ܡܡܪܐ 10  ܚܩܠܐ ܕܙܒܢ ܐܒܪܗܡ ܡܢ ܒܢܝ ܚܝܬ ܠܝܘܪܬܢܐ ܕܩܒܪܐ ܬܡܢ ܐܬܩܒܪ ܐܒܪܗܡ ܘܣܪܐ ܐܢܬܬܗ 11  ܘܗܘܐ ܡܢ ܒܬܪ ܕܡܝܬ ܐܒܪܗܡ ܒܪܟ ܐܠܗܐ ܠܐܝܣܚܩ ܒܪܗ ܘܝܬܒ ܐܝܣܚܩ ܥܠ ܓܢܒ ܒܪܐ ܕܚܝܐ ܚܙܢܝ 12  ܘܗܠܝܢ ܬܘܠܕܬܗ ܕܐܝܫܡܥܝܠ ܒܪ ܐܒܪܗܡ ܕܝܠܕܬ ܗܓܪ ܡܨܪܝܬܐ ܐܡܬܗ ܕܣܪܐ ܠܐܒܪܗܡ 13  ܘܗܠܝܢ ܫܡܗܐ ܕܒܢܝ ܐܝܫܡܥܝܠ ܒܫܡܗܝܗܘܢ ܠܬܘܠܕܬܗܘܢ ܒܘܟܪܗ ܕܐܝܫܡܥܝܠ ܢܒܝܘܬ ܘܩܕܪ ܘܐܪܟܠ ܘܡܒܣܡ 14  ܘܡܫܡܥ ܘܪܘܡܐ ܘܡܣܐ 15  ܘܚܕܪ ܘܬܝܡܐ ܘܢܛܘܪ ܘܢܦܫ ܘܩܕܡ 16  ܗܠܝܢ ܐܢܘܢ ܒܢܘܗܝ ܕܐܝܫܡܥܝܠ ܘܗܠܝܢ ܫܡܗܝܗܘܢ ܒܕܝܪܝܗܘܢ ܘܒܛܝܪܝܗܘܢ ܬܪܥܣܪ ܪܘܪܒܢܝܢ ܠܐܡܘܬܗܘܢ܀ 17  ܘܗܠܝܢ ܫܢܝ ܚܝܘܗܝ ܕܐܝܫܡܥܝܠ ܡܐܐ ܘܬܠܬܝܢ ܘܫܒܥ ܫܢܝܢ ܘܐܬܟܪܗ ܘܡܝܬ ܘܐܬܟܢܫ ܠܘܬ ܥܡܗ 18  ܘܫܪܘ ܡܢ ܚܘܝܠܐ ܘܥܕܡܐ ܠܫܘܕ ܕܩܕܡ ܡܨܪܝܢ ܕܒܡܥܠܢܐ ܕܐܬܘܪ ܥܠ ܬܚܘܡܐ ܕܟܠܗܘܢ ܐܚܘܗܝ ܫܪܐ 19  ܘܗܠܝܢ ܬܘܠܕܬܗ ܕܐܝܣܚܩ ܒܪ ܐܒܪܗܡ ܐܒܪܗܡ ܐܘܠܕ ܠܐܝܣܚܩ 20  ܘܗܘܐ ܐܝܣܚܩ ܒܪ ܐܪܒܥܝܢ ܫܢܝܢ ܟܕ ܢܣܒ ܠܪܦܩܐ ܒܪܬ ܒܬܘܐܝܠ ܐܪܡܝܐ ܡܢ ܦܕܢ ܕܐܪܡ ܚܬܗ ܕܠܒܢ ܐܪܡܝܐ ܠܗ ܐܢܬܬܐ 21  ܘܨܠܝ ܐܝܣܚܩ ܩܕܡ ܡܪܝܐ ܡܛܠ ܐܢܬܬܗ ܕܥܩܪܬܐ ܗܝ ܘܥܢܝܗܝ ܡܪܝܐ ܘܒܛܢܬ ܪܦܩܐ ܐܢܬܬܗ 22  ܘܐܠܨܝܢ ܒܢܝܗ ܒܟܪܣܗ ܘܐܡܪܬ ܐܢ ܗܟܢܐ ܗܘ ܠܡܢܐ ܚܝܐ ܐܢܐ ܘܐܙܠܬ ܠܡܫܐܠ ܡܢ ܡܪܝܐ 23  ܘܐܡܪ ܠܗ ܡܪܝܐ ܬܪܝܢ ܥܡܡܝܢ ܒܡܥܝܟܝ ܘܬܪܬܝܢ ܐܡܘܢ ܡܢ ܡܥܝܟܝ ܢܬܦܪܫܢ ܘܐܘܡܬܐ ܡܢ ܐܘܡܬܐ ܬܥܫܢ ܘܪܒܐ ܢܫܬܥܒܕ ܠܙܥܘܪܐ 24  ܘܫܠܡܘ ܝܘܡܬܗ ܠܡܐܠܕ ܘܗܐ ܬܡܐ ܒܟܪܣܗ 25  ܘܢܦܩ ܩܕܡܝܐ ܣܡܩܪܝ ܘܟܠܗ ܥܙܩܬܐ ܕܣܥܪܐ ܘܩܪܐ ܫܡܗ ܥܣܘ 26  ܘܒܬܪܗ ܢܦܩ ܐܚܘܗܝ ܘܐܝܕܗ ܐܚܝܕܐ ܒܥܩܒܗ ܕܥܣܘ ܘܩܪܐ ܫܡܗ ܝܥܩܘܒ ܘܐܝܣܚܩ ܒܪ ܫܬܝܢ ܗܘܐ ܫܢܝܢ ܟܕ ܝܠܕܬ ܐܢܘܢ 27  ܘܪܒܘ ܛܠܝܐ ܘܗܘܐ ܥܣܘ ܓܒܪܐ ܝܕܥ ܨܝܕܐ ܓܒܪܐ ܕܒܪܐ ܘܝܥܩܘܒ ܓܒܪ ܬܡܝܡ ܘܥܡܪ ܒܡܫܟܢܐ 28  ܘܪܚܡ ܐܝܣܚܩ ܠܥܣܘ ܡܛܠ ܕܨܝܕܗ ܒܦܘܡܗ ܘܪܦܩܐ ܪܚܡܬ ܠܝܥܩܘܒ 29  ܘܒܫܠ ܝܥܩܘܒ ܒܘܫܠܐ ܘܗܐ ܥܣܘ ܐܚܘܗܝ ܐܬܐ ܡܢ ܚܩܠܐ ܘܗܘ ܡܛܪܦ 30  ܘܐܡܪ ܥܣܘ ܠܝܥܩܘܒ ܐܛܥܡܝܢܝ ܡܢ ܣܘܡܩܐ ܣܘܡܩܐ ܗܢܐ ܡܛܠ ܕܡܛܪܦ ܐܢܐ ܡܛܠ ܗܢܐ ܩܪܐ ܫܡܗ ܐܕܘܡ 31  ܐܡܪ ܠܗ ܝܥܩܘܒ ܙܒܢ ܠܝ ܝܘܡܢܐ ܒܘܟܪܘܬܟ 32  ܘܐܡܪ ܥܣܘ ܒܠܒܗ ܗܐ ܐܢܐ ܐܙܠ ܐܢܐ ܠܡܡܬ ܠܡܢܐ ܐܙܠܐ ܠܝ ܒܘܟܪܘܬܐ 33  ܐܡܪ ܠܗ ܝܥܩܘܒ ܝܡܝ ܠܝ ܝܘܡܢܐ ܘܝܡܐ ܠܗ ܘܙܒܢ ܒܘܟܪܘܬܗ ܠܝܥܩܘܒ 34  ܘܝܥܩܘܒ ܝܗܒ ܠܥܣܘ ܠܡܠܥܣ ܠܚܡܐ ܘܒܘܫܠܐ ܕܛܠܦܚܐ ܘܠܥܣ ܘܐܫܬܝ ܘܩܡ ܐܙܠ ܘܒܣܪ ܥܣܘ ܥܠ ܒܘܟܪܘܬܐ܀܀ 

1  ܘܗܘܐ ܟܦܢܐ ܒܐܪܥܐ ܣܛܪ ܡܢ ܟܦܢܐ ܩܕܡܝܐ ܕܗܘܐ ܒܝܘܡܝ ܐܒܪܗܡ ܘܐܙܠ ܐܝܣܚܩ ܠܘܬ ܐܒܝܡܠܟ ܡܠܟܐ ܕܦܠܫܬܝܐ ܠܓܕܪ 2  ܘܐܬܚܙܝ ܠܗ ܡܪܝܐ ܘܐܡܪ ܠܗ ܠܐ ܬܚܘܬ ܠܡܨܪܝܢ ܫܪܝ ܒܐܪܥܐ ܕܐܡܪ ܠܟ 3  ܥܡܪ ܒܐܪܥܐ ܗܕܐ ܘܐܗܘܐ ܥܡܟ ܘܐܒܪܟܟ ܡܛܠ ܕܠܟ ܘܠܙܪܥܟ ܐܬܠ ܟܘܠܗܝܢ ܡܠܟܘܬܐ ܗܠܝܢ ܘܐܩܝܡ ܡܘܡܬܐ ܕܝܡܝܬ ܠܐܒܪܗܡ ܐܒܘܟ 4  ܘܐܣܓܐ ܙܪܥܟ ܐܝܟ ܟܘܟܒܝ ܫܡܝܐ ܘܐܬܠ ܠܙܪܥܟ ܟܠܗܝܢ ܐܪܥܬܐ ܗܠܝܢ ܘܢܬܒܪܟܘܢ ܒܙܪܥܟ ܟܠܗܘܢ ܥܡܡܐ ܕܐܪܥܐ 5  ܚܠܦ ܕܫܡܥ ܐܒܪܗܡ ܒܩܠܝ ܘܢܛܪ ܢܛܘܪܬܝ ܘܦܘܩܕܢܝ ܘܩܝܡܝ ܘܢܡܘܣܝ 6  ܘܝܬܒ ܐܝܣܚܩ ܒܓܕܪ 7  ܘܫܐܠܘܗܝ ܐܢܫܝ ܐܬܪܐ ܥܠ ܐܢܬܬܗ ܘܐܡܪ ܚܬܝ ܗܝ ܡܛܠ ܕܕܚܠ ܕܢܐܡܪ ܕܐܢܬܬܝ ܗܝ ܕܠܡܐ ܢܩܛܠܘܢܗ ܐܢܫܝ ܐܬܪܐ ܡܛܠ ܪܦܩܐ ܕܫܦܝܪܐ ܗܝ ܒܚܙܘܗ 8  ܘܗܘܐ ܕܟܕ ܢܓܪܘ ܠܗ ܬܡܢ ܝܘܡܬܐ ܐܕܝܩ ܐܒܝܡܠܟ ܡܠܟܐ ܕܦܠܫܬܝܐ ܡܢ ܟܘܬܐ ܘܚܙܝܗܝ ܠܐܝܣܚܩ ܟܕ ܡܓܚܟ ܥܡ ܪܦܩܐ ܐܢܬܬܗ 9  ܘܩܪܐ ܐܒܝܡܠܟ ܠܐܝܣܚܩ ܘܐܡܪ ܠܗ ܗܐ ܐܢܬܬܟ ܗܝ ܐܝܟܢܐ ܐܡܪ ܗܘܝܬ ܕܚܬܝ ܗܝ ܐܡܪ ܠܗ ܐܝܣܚܩ ܡܛܠ ܕܐܡܪܬ ܕܠܡܐ ܐܡܘܬ ܡܛܠܬܗ 10  ܐܡܪ ܠܗ ܐܒܝܡܠܟ ܡܢܘ ܗܢܐ ܕܥܒܕܬ ܠܢ ܥܕ ܩܠܝܠ ܕܡܟ ܗܘܐ ܚܕ ܡܢ ܥܡܐ ܥܡ ܐܢܬܬܟ ܘܡܝܬܐ ܗܘܝܬ ܥܠܝܢ ܚܛܗܐ 11  ܘܦܩܕ ܐܒܝܡܠܟ ܠܟܠܗ ܥܡܐ ܘܐܡܪ ܡܢ ܕܡܗܪ ܠܓܒܪܐ ܗܢܐ ܘܠܐܢܬܬܗ ܡܬܩܛܠܘ ܢܬܩܛܠ 12  ܘܙܪܥ ܐܝܣܚܩ ܒܐܪܥܐ ܘܐܫܟܚ ܒܫܢܬܐ ܗܝ ܡܐܐ ܕܣܥܪܐ ܘܒܪܟܗ ܡܪܝܐ 13  ܘܝܪܒ ܓܒܪܐ ܘܐܙܠ ܡܐܙܠ ܥܕܡܐ ܕܝܪܒ ܛܒ 14  ܘܗܘܐ ܠܗ ܩܢܝܢܐ ܕܥܢܐ ܘܩܢܝܢܐ ܕܬܘܪܐ ܘܥܒܕܬܐ ܪܒܬܐ ܘܛܢܘ ܒܗ ܦܠܫܬܝܐ 15  ܘܟܠܗܝܢ ܒܪܐ ܕܚܦܪܘ ܥܒܕܝ ܐܒܘܗܝ ܒܝܘܡܘܗܝ ܕܐܒܪܗܡ ܐܒܘܗܝ ܛܡܡܘ ܐܢܝܢ ܦܠܫܬܝܐ ܘܡܠܘ ܐܢܝܢ ܥܦܪܐ 16  ܘܐܡܪ ܐܒܝܡܠܟ ܠܐܝܣܚܩ ܙܠ ܠܟ ܡܢ ܠܘܬܢ ܡܛܠ ܕܥܫܢܬ ܡܢܢ ܛܒ 17  ܘܐܙܠ ܡܢ ܬܡܢ ܐܝܣܚܩ ܘܫܪܐ ܒܢܚܠܐ ܕܓܕܪ ܘܝܬܒ ܬܡܢ 18  ܘܗܦܟ ܐܝܣܚܩ ܘܚܦܪ ܒܪܐ ܕܡܝܐ ܕܚܦܪܘ ܥܒܕܝ ܐܒܘܗܝ ܒܝܘܡܘܗܝ ܕܐܒܪܗܡ ܐܒܘܗܝ ܘܛܡܡܘ ܐܢܝܢ ܦܠܫܬܝܐ ܡܢ ܒܬܪ ܕܡܝܬ ܐܒܪܗܡ ܘܩܪܐ ܠܗܝܢ ܫܡܗܐ ܐܝܟ ܫܡܗܐ ܕܩܪܐ ܗܘܐ ܠܗܝܢ ܐܒܘܗܝ 19  ܘܚܦܪܘ ܥܒܕܘܗܝ ܕܐܝܣܚܩ ܒܢܚܠܐ ܘܐܫܟܚܘ ܬܡܢ ܒܪܐ ܕܡܝܐ ܚܝܐ 20  ܘܢܨܘ ܪܥܘܬܐ ܕܓܕܪ ܥܡ ܪܥܘܬܐ ܕܐܝܣܚܩ ܘܐܡܪܘ ܕܝܠܢ ܐܢܘܢ ܡܝܐ ܘܩܪܐ ܫܡܗ ܕܒܪܐ ܥܣܩܐ ܡܛܠ ܕܐܬܥܣܩܘ ܥܡܗ 21  ܘܚܦܪܘ ܒܪܐ ܐܚܪܬܐ ܘܢܨܘ ܐܦ ܥܠܝܗ ܘܩܪܐ ܫܡܗ ܣܛܢܐ 22  ܘܫܢܝ ܡܢ ܬܡܢ ܘܚܦܪܘ ܒܪܐ ܐܚܪܬܐ ܘܠܐ ܢܨܘ ܥܠܝܗ ܘܩܪܐ ܫܡܗ ܪܚܒܘܬ ܘܐܡܪ ܗܫܐ ܐܪܘܚ ܠܢ ܡܪܝܐ ܘܣܓܝܢ ܒܐܪܥܐ 23  ܘܣܠܩ ܡܢ ܬܡܢ ܠܒܪܫܒܥ 24  ܘܐܬܓܠܝ ܥܠܘܗܝ ܡܪܝܐ ܒܠܠܝܐ ܗܘ ܘܐܡܪ ܠܗ ܐܢܐ ܐܠܗܗ ܕܐܒܪܗܡ ܐܒܘܟ ܠܐ ܬܕܚܠ ܡܛܠ ܕܥܡܟ ܐܢܐ ܘܐܒܪܟܟ ܘܐܣܓܐ ܙܪܥܟ ܡܛܠ ܐܒܪܗܡ ܥܒܕܝ 25  ܘܒܢܐ ܬܡܢ ܡܕܒܚܐ ܘܩܪܐ ܒܫܡܗ ܕܡܪܝܐ ܘܢܩܫ ܬܡܢ ܡܫܟܢܗ ܘܚܦܪܘ ܬܡܢ ܥܒܕܘܗܝ ܕܐܝܣܚܩ ܒܪܐ 26  ܘܐܒܝܡܠܟ ܐܬܐ ܠܘܬܗ ܡܢ ܓܕܪ ܘܐܚܙܘܬ ܪܚܡܗ ܘܦܝܟܠ ܪܒ ܚܝܠܗ 27  ܘܐܡܪ ܠܗܘܢ ܐܝܣܚܩ ܡܢܐ ܐܬܝܬܘܢ ܠܘܬܝ ܐܢܬܘܢ ܣܢܝܬܘܢܢܝ ܘܫܕܪܬܘܢܢܝ ܡܢ ܠܘܬܟܘܢ 28  ܘܐܡܪܘ ܠܗ ܡܚܙܐ ܚܙܝܢ ܕܗܘܐ ܡܪܝܐ ܥܡܟ ܘܐܡܪܢ ܕܬܗܘܐ ܡܘܡܬܐ ܒܝܢܝܢ ܘܠܟ ܘܢܩܝܡ ܩܝܡܐ ܥܡܟ 29  ܕܠܐ ܬܥܒܕ ܠܢ ܒܝܫܬܐ ܐܝܟܢܐ ܕܠܐ ܐܗܪܢܟ ܘܐܝܟܢܐ ܕܥܒܕܢ ܠܘܬܟ ܫܦܝܪܬܐ ܘܫܕܪܢܟ ܒܫܠܡܐ ܐܢܬ ܗܘ ܗܫܐ ܒܪܝܟܗ ܕܡܪܝܐ 30  ܘܥܒܕ ܠܗܘܢ ܡܫܬܝܐ ܘܠܥܣܘ ܘܐܫܬܝܘ 31  ܘܩܕܡܘ ܒܨܦܪܐ ܘܝܡܘ ܓܒܪ ܠܐܚܘܗܝ ܘܫܕܪ ܐܢܘܢ ܐܝܣܚܩ ܘܐܙܠܘ ܡܢ ܠܘܬܗ ܒܫܠܡܐ 32  ܘܗܘܐ ܒܝܘܡܐ ܗܘ ܘܐܬܘ ܥܒܕܘܗܝ ܕܐܝܣܚܩ ܘܚܘܝܘܗܝ ܥܠ ܨܒܘܬܐ ܕܒܪܐ ܕܚܦܪܘ ܘܐܡܪܘ ܠܗ ܐܫܟܚܢ ܡܝܐ 33  ܘܩܪܐ ܫܡܗ ܣܒܥܐ ܡܛܠ ܗܢܐ ܩܪܐ ܫܡܗ ܕܩܪܝܬܐ ܒܪܣܒܥ ܥܕܡܐ ܠܝܘܡܢܐ 34  ܘܗܘܐ ܥܣܘ ܒܪ ܐܪܒܥܝܢ ܫܢܝܢ ܘܢܣܒ ܐܢܬܬܐ ܠܝܗܘܕܝܬ ܒܪܬ ܒܪܝ ܚܬܝܐ ܘܠܒܣܡܬ ܒܪܬ ܐܠܘܢ ܚܘܝܐ 35  ܘܗܘܝ ܡܡܪܢ ܠܪܘܚܗ ܕܐܝܣܚܩ ܘܕܪܦܩܐ 

1  ܘܗܘܐ ܕܟܕ ܣܐܒ ܐܝܣܚܩ ܘܝܩܪ ܥܝܢܘܗܝ ܠܡܚܙܐ ܩܪܐ ܠܥܣܘ ܒܪܗ ܪܒܐ ܘܐܡܪ ܠܗ ܒܪܝ ܘܐܡܪ ܗܐ ܐܢܐ 2  ܘܐܡܪ ܠܗ ܐܝܣܚܩ ܗܐ ܐܢܐ ܣܐܒܬ ܘܠܐ ܝܕܥ ܐܢܐ ܝܘܡܐ ܕܡܐܬ ܐܢܐ ܒܗ 3  ܗܫܐ ܣܒ ܡܐܢܝܟ ܣܝܦܟ ܘܩܫܬܟ ܘܦܘܩ ܠܕܒܪܐ ܘܨܘܕ ܨܝܕܐ 4  ܘܥܒܕ ܒܘܫܠܐ ܐܝܟ ܕܪܚܡܬ ܘܐܝܬܐ ܠܝ ܐܟܘܠ ܡܛܠ ܕܬܒܪܟܟ ܢܦܫܝ ܥܕܠܐ ܐܡܘܬ 5  ܘܪܦܩܐ ܫܡܥܬ ܟܕ ܐܡܪ ܐܝܣܚܩ ܠܥܣܘ ܒܪܗ ܘܐܙܠ ܥܣܘ ܠܚܩܠܐ ܠܡܨܕ ܨܝܕܐ ܠܡܝܬܝܘ 6  ܘܪܦܩܐ ܐܡܪܬ ܠܝܥܩܘܒ ܒܪܗ ܗܐ ܫܡܥܬ ܠܐܒܘܟ ܕܐܡܪ ܠܥܣܘ ܐܚܘܟ 7  ܐܝܬܐ ܠܝ ܨܝܕܐ ܘܥܒܕ ܠܝ ܒܘܫܠܐ ܘܐܟܘܠ ܘܐܒܪܟܟ ܩܕܡ ܡܪܝܐ ܩܕܡ ܡܘܬܝ 8  ܗܫܐ ܒܪܝ ܫܡܥ ܒܩܠܝ ܠܡܕܡ ܕܡܦܩܕܐ ܐܢܐ ܠܟ 9  ܙܠ ܠܥܢܐ ܘܣܒ ܠܝ ܡܢ ܬܡܢ ܬܪܝܢ ܓܕܝܐ ܕܥܙܐ ܕܛܒܝܢ ܘܐܥܒܕ ܐܢܘܢ ܒܘܫܠܐ ܠܐܒܘܟ ܐܝܟ ܕܪܚܡ 10  ܘܐܥܠ ܠܐܒܘܟ ܘܢܐܟܘܠ ܘܢܒܪܟܟ ܩܕܡ ܡܪܝܐ ܡܢ ܩܕܡ ܡܘܬܗ 11  ܘܐܡܪ ܝܥܩܘܒ ܠܪܦܩܐ ܐܡܗ ܗܐ ܥܣܘ ܐܚܝ ܓܒܪ ܣܥܪ ܘܐܢܐ ܓܒܪ ܫܥܥ 12  ܕܠܡܐ ܢܡܘܫܢܝ ܐܒܝ ܘܐܗܘܐ ܒܥܝܢܘܗܝ ܐܝܟ ܡܒܙܚܢܐ ܘܬܝܬܝܢ ܥܠܝ ܠܘܛܬܐ ܘܠܐ ܒܘܪܟܬܐ 13  ܘܐܡܪܬ ܠܗ ܐܡܗ ܥܠܝ ܠܘܛܬܟ ܒܪܝ ܒܠܚܘܕ ܫܡܥ ܒܩܠܝ ܘܙܠ ܣܒ ܠܝ 14  ܘܐܙܠ ܢܣܒ ܘܐܝܬܝ ܠܐܡܗ ܘܥܒܕܬ ܐܡܗ ܒܘܫܠܐ ܐܝܟܢܐ ܕܪܚܡ ܐܒܘܗܝ 15  ܘܢܣܒܬ ܪܦܩܐ ܡܐܢܐ ܕܥܣܘ ܒܪܗ ܪܒܐ ܐܪܓܝܓܐ ܕܐܝܬ ܥܡܗ ܒܒܝܬܐ ܘܐܠܒܫܬ ܠܝܥܩܘܒ ܒܪܗ ܙܥܘܪܐ 16  ܘܡܫܟܐ ܕܓܕܝܐ ܕܥܙܐ ܐܠܒܫܬ ܥܠ ܐܝܕܘܗܝ ܘܥܠ ܫܥܥܘܬܐ ܕܨܘܪܗ 17  ܘܝܗܒܬ ܒܘܫܠܐ ܘܠܚܡܐ ܕܥܒܕܬ ܠܝܥܩܘܒ ܒܪܗ 18  ܘܐܥܠ ܠܐܒܘܗܝ ܘܐܡܪ ܐܒܝ ܘܐܡܪ ܗܐ ܐܢܐ ܘܐܡܪ ܡܢ ܐܢܬ ܒܪܝ 19  ܘܐܡܪ ܝܥܩܘܒ ܠܐܒܘܗܝ ܐܢܐ ܗܘ ܒܪܟ ܒܘܟܪܟ ܥܣܘ ܥܒܕܬ ܐܝܟ ܕܐܡܪܬ ܠܝ ܩܘܡ ܬܒ ܘܐܟܘܠ ܡܢ ܨܝܕܝ ܡܛܠ ܕܬܒܪܟܢܝ ܢܦܫܟ 20  ܘܐܡܪ ܐܝܣܚܩ ܠܒܪܗ ܡܢܘ ܗܢܐ ܕܒܥܓܠ ܐܫܟܚܬ ܒܪܝ ܘܐܡܪ ܡܕܡ ܕܛܝܒ ܡܪܝܐ ܐܠܗܟ ܩܕܡܝ 21  ܘܐܡܪ ܐܝܣܚܩ ܠܝܥܩܘܒ ܒܪܗ ܩܪܘܒ ܢܐ ܐܡܘܫܟ ܒܪܝ ܐܢ ܐܢܬ ܗܘ ܒܪܝ ܥܣܘ ܐܘ ܠܐ 22  ܘܩܪܒ ܝܥܩܘܒ ܠܘܬ ܐܝܣܚܩ ܐܒܘܗܝ ܘܡܫܗ ܘܐܡܪ ܩܠܐ ܕܝܥܩܘܒ ܘܓܫܬ ܐܝܕܝܐ ܕܥܣܘ 23  ܘܠܐ ܐܫܬܘܕܥܗ ܡܛܠ ܕܗܘܝ ܐܝܕܘܗܝ ܐܝܟ ܐܝܕܝ ܥܣܘ ܐܚܘܗܝ ܣܥܪܢ ܘܒܪܟܗ 24  ܘܐܡܪ ܐܢܬ ܗܘ ܗܢܐ ܒܪܝ ܥܣܘ ܘܐܡܪ ܐܢܐ ܗܘ 25  ܘܐܡܪ ܠܗ ܩܪܒ ܠܝ ܐܟܘܠ ܡܢ ܨܝܕܐ ܕܒܪܝ ܡܛܠ ܕܬܒܪܟܟ ܢܦܫܝ ܘܩܪܒ ܠܗ ܘܠܥܣ ܘܐܥܠ ܠܗ ܚܡܪܐ ܘܐܫܬܝ 26  ܘܐܡܪ ܠܗ ܐܝܣܚܩ ܐܒܘܗܝ ܩܪܘܒ ܘܫܘܩܝܢܝ ܒܪܝ 27  ܘܩܪܒ ܘܢܫܩܗ ܘܐܪܝܚ ܪܝܚܐ ܕܡܐܢܘܗܝ ܘܒܪܟܗ ܘܐܡܪ ܚܙܘ ܪܝܚܗ ܕܒܪܝ ܐܝܟ ܪܝܚܐ ܕܚܩܠܐ ܕܒܪܟܗ ܡܪܝܐ 28  ܢܬܠ ܠܟ ܐܠܗܐ ܡܢ ܛܠܐ ܕܫܡܝܐ ܘܡܢ ܫܘܡܢܗ ܕܐܪܥܐ ܘܣܘܓܐܐ ܕܥܒܘܪܐ ܘܕܚܡܪܐ 29  ܢܦܠܚܘܢܟ ܥܡܡܐ ܘܢܣܓܕܢ ܠܟ ܐܡܘܬܐ ܗܘܝ ܪܫܐ ܠܐܚܝܟ ܘܢܣܓܕܘܢ ܠܟ ܒܢܝ ܐܡܟ ܠܝܛܝܟ ܠܝܛܝܢ ܘܒܪܟܝܟ ܒܪܝܟܝܢ 30  ܘܟܕ ܫܠܡ ܐܝܣܚܩ ܠܡܒܪܟܘܬܗ ܠܝܥܩܘܒ ܘܢܦܩ ܝܥܩܘܒ ܡܢ ܠܘܬ ܐܝܣܚܩ ܐܒܘܗܝ ܘܗܐ ܥܣܘ ܐܚܘܗܝ ܐܬܐ ܡܢ ܨܝܕܗ 31  ܘܥܒܕ ܐܦ ܗܘ ܒܘܫܠܐ ܘܐܥܠ ܠܐܒܘܗܝ ܘܐܡܪ ܠܐܒܘܗܝ ܢܩܘܡ ܐܒܝ ܘܢܠܥܣ ܡܢ ܨܝܕܐ ܕܒܪܗ ܡܛܠ ܕܬܒܪܟܢܝ ܢܦܫܟ 32  ܐܡܪ ܠܗ ܐܝܣܚܩ ܐܒܘܗܝ ܡܢ ܐܢܬ ܘܐܡܪ ܐܢܐ ܗܘ ܒܪܟ ܒܘܟܪܟ ܥܣܘ 33  ܘܬܘܗ ܐܝܣܚܩ ܬܘܗܬܐ ܪܒܬܐ ܘܥܫܝܢܬܐ ܕܛܒ ܘܐܡܪ ܡܢܘ ܟܝ ܗܘ ܕܨܕ ܨܝܕܐ ܘܐܝܬܝ ܠܝ ܘܠܥܣܬ ܡܢ ܟܠ ܥܕܠܐ ܬܐܬܐ ܘܒܪܟܬܗ ܘܐܦ ܒܪܝܟ ܢܗܘܐ 34  ܘܟܕ ܫܡܥ ܥܣܘ ܡܠܘܗܝ ܕܐܒܘܗܝ ܐܝܠܠ ܐܝܠܠܬܐ ܪܒܬܐ ܘܡܪܝܪܬܐ ܕܛܒ ܘܐܡܪ ܠܐܒܘܗܝ ܒܪܟܝܢܝ ܐܦ ܠܝ ܐܒܝ 35  ܐܡܪ ܠܗ ܐܒܘܗܝ ܥܠ ܐܚܘܟ ܒܢܟܠܐ ܘܩܒܠ ܐܢܝܢ ܒܘܪܟܬܟ 36  ܘܐܡܪ ܥܣܘ ܫܪܝܪܐܝܬ ܐܬܩܪܝ ܫܡܗ ܝܥܩܘܒ ܕܢܟܠܢܝ ܗܐ ܬܪܬܝܢ ܙܒܢܝܢ ܒܘܟܪܘܬܝ ܢܣܒ ܘܗܫܐ ܗܐ ܩܒܠ ܒܘܪܟܬܝ ܘܐܡܪ ܥܣܘ ܠܐܒܘܗܝ ܠܝ ܠܐ ܫܒܩܬ ܒܘܪܟܬܐ 37  ܥܢܐ ܐܝܣܚܩ ܘܐܡܪ ܠܥܣܘ ܗܐ ܪܫܐ ܥܒܕܬܗ ܠܟ ܐܦ ܟܠܗܘܢ ܐܚܘܗܝ ܝܗܒܬ ܠܗ ܥܒܕܐ ܘܒܥܒܘܪܐ ܘܒܚܡܪܐ ܣܡܟܬܗ ܘܠܟ ܗܟܝܠ ܡܢܐ ܐܥܒܕ ܒܪܝ 38  ܘܐܡܪ ܥܣܘ ܠܐܒܘܗܝ ܒܘܪܟܬܐ ܚܕܐ ܗܝ ܠܟ ܐܒܝ ܒܪܟܝܢܝ ܐܦ ܠܝ ܐܒܝ ܘܐܪܝܡ ܥܣܘ ܩܠܗ ܘܒܟܐ 39  ܥܢܐ ܐܝܣܚܩ ܐܒܘܗܝ ܘܐܡܪ ܠܗ ܗܐ ܒܫܘܡܢܗ ܕܐܪܥܐ ܢܗܘܐ ܡܘܬܒܟ ܘܡܢ ܛܠܐ ܕܫܡܝܐ ܡܢ ܠܥܠ 40  ܘܥܠ ܚܪܒܟ ܬܚܐ ܘܠܐܚܘܟ ܬܦܠܘܚ ܘܐܢ ܬܬܘܒ ܢܥܒܪ ܢܝܪܗ ܡܢ ܨܘܪܟ 41  ܘܣܩܪ ܥܣܘ ܠܝܥܩܘܒ ܥܠ ܒܘܪܟܬܐ ܕܒܪܟܗ ܐܒܘܗܝ ܘܐܡܪ ܥܣܘ ܒܠܒܗ ܢܩܪܒܘܢ ܝܘܡܬܐ ܕܒܝܬ ܒܟܘܗܝ ܕܐܒܝ ܘܐܩܛܠܝܘܗܝ ܠܝܥܩܘܒ ܐܚܝ 42  ܘܐܬܐܡܪ ܠܪܦܩܐ ܡܠܘܗܝ ܕܥܣܘ ܒܪܗ ܩܫܝܫܐ ܘܫܕܪܬ ܩܪܬ ܠܝܥܩܘܒ ܒܪܗ ܙܥܘܪܐ ܘܐܡܪܬ ܠܗ ܗܐ ܥܣܘ ܐܚܘܟ ܡܬܠܚܡ ܠܟ ܠܡܩܛܠܟ 43  ܗܫܐ ܒܪܝ ܫܡܥ ܒܩܠܝ ܘܩܘܡ ܙܠ ܠܟ ܠܘܬ ܠܒܢ ܐܚܝ ܠܚܪܢ 44  ܘܬܒ ܬܡܢ ܝܘܡܬܐ ܙܥܘܪܐ ܥܕܡܐ ܕܢܬܬܢܝܚ ܪܘܓܙܗ ܕܐܚܘܟ 45  ܘܥܕܡܐ ܕܢܥܒܪ ܪܘܓܙܗ ܕܐܚܘܟ ܡܢܟ ܘܢܛܥܐ ܡܕܡ ܕܥܒܕܬ ܠܗ ܘܐܫܕܪ ܐܕܒܪܟ ܡܢ ܬܡܢ ܕܠܡܐ ܐܬܓܙܐ ܐܦ ܡܢ ܬܪܝܟܘܢ ܒܝܘܡܐ ܚܕ܀ 

46  ܘܐܡܪܬ ܪܦܩܐ ܠܐܝܣܚܩ ܥܩܬ ܠܝ ܒܚܝܝ ܡܢ ܩܕܡ ܒܢܬ ܚܝܬ ܐܢ ܢܣܒ ܝܥܩܘܒ ܐܢܬܬܐ ܡܢ ܒܢܬ ܚܝܬ ܐܝܟ ܗܠܝܢ ܒܢܬ ܐܪܥܐ ܠܡܢܐ ܐܙܠܝܢ ܠܝ ܚܝܐ܀ 

1  ܘܩܪܐ ܐܝܣܚܩ ܠܝܥܩܘܒ ܘܒܪܟܗ ܘܦܩܕܗ ܘܐܡܪ ܠܗ ܠܐ ܬܣܒ ܐܢܬܬܐ ܡܢ ܒܢܬ ܟܢܥܢ 2  ܩܘܡ ܙܠ ܠܟ ܠܦܕܢ ܕܐܪܡ ܠܒܝܬ ܒܬܘܐܝܠ ܐܒܘܗ ܕܐܡܟ ܘܣܒ ܠܟ ܡܢ ܬܡܢ ܐܢܬܬܐ ܡܢ ܒܢܬ ܠܒܢ ܐܚܘܗ ܕܐܡܟ 3  ܘܐܝܠܫܕܝ ܢܒܪܟܟ ܘܢܟܒܪܟ ܘܢܣܓܝܟ ܘܬܗܘܐ ܠܟܢܫܐ ܕܥܡܡܐ 4  ܘܢܬܠ ܠܟ ܒܘܪܟܬܗ ܕܐܒܪܗܡ ܠܟ ܘܠܙܪܥܟ ܥܡܟ ܘܢܘܪܬܟ ܐܪܥܐ ܕܡܥܡܪܟ ܕܝܗܒ ܐܠܗܐ ܠܐܒܪܗܡ܀ 5  ܘܫܕܪܗ ܐܝܣܚܩ ܠܝܥܩܘܒ ܘܐܙܠ ܠܦܕܢ ܕܐܪܡ ܠܘܬ ܠܒܢ ܒܪ ܒܬܘܐܝܠ ܐܪܡܝܐ ܐܚܘܗ ܕܪܦܩܐ ܐܡܗ ܕܝܥܩܘܒ ܘܕܥܣܘ܀ 6  ܘܚܙܐ ܥܣܘ ܕܒܪܟܗ ܐܝܣܚܩ ܠܝܥܩܘܒ ܐܚܘܗܝ ܘܫܕܪܗ ܠܦܕܢ ܕܐܪܡ ܠܡܣܒ ܠܗ ܡܢ ܬܡܢ ܐܢܬܬܐ ܟܕ ܒܪܟܗ ܘܦܩܕܗ ܘܐܡܪ ܠܗ ܠܐ ܬܣܒ ܐܢܬܬܐ ܡܢ ܒܢܬ ܟܢܥܢ 7  ܘܫܡܥ ܝܥܩܘܒ ܠܐܒܘܗܝ ܘܠܐܡܗ ܘܐܙܠ ܠܦܕܢ ܕܐܪܡ 8  ܘܚܙܐ ܥܣܘ ܕܒܝܫܢ ܒܢܬ ܟܢܥܢ ܒܥܝܢܝ ܐܝܣܚܩ ܐܒܘܗܝ 9  ܘܐܙܠ ܥܣܘ ܠܘܬ ܐܝܫܡܥܐܝܠ ܘܢܣܒ ܠܒܣܡܬ ܒܪܬ ܐܝܫܡܥܝܠ ܒܪ ܐܒܪܗܡ ܚܬܗ ܕܢܒܝܘܬ ܥܠ ܢܫܘܗܝ ܠܗ ܐܢܬܬܐ 10  ܘܢܦܩ ܝܥܩܘܒ ܡܢ ܒܪܫܒܥ ܕܢܐܙܠ ܠܚܪܢ 11  ܘܦܓܥ ܒܐܬܪܐ ܘܒܬ ܬܡܢ ܡܛܠ ܕܥܪܒܬ ܫܡܫܐ ܘܢܣܒ ܡܢ ܟܐܦܐ ܕܐܬܪܐ ܘܣܡ ܐܣܕܘܗܝ ܘܕܡܟ ܒܗܘ ܐܬܪܐ 12  ܘܚܙܐ ܒܚܠܡܗ ܘܗܐ ܣܒܠܬܐ ܩܝܡܐ ܒܐܪܥܐ ܘܪܫܗ ܡܛܐ ܠܫܡܝܐ ܘܗܐ ܡܠܐܟܘܗܝ ܕܐܠܗܐ ܣܠܩܝܢ ܘܢܚܬܝܢ ܒܗ 13  ܘܗܐ ܡܪܝܐ ܩܐܡ ܠܥܠ ܡܢܗ ܘܐܡܪ ܐܢܐ ܡܪܝܐ ܐܠܗܗ ܕܐܒܪܗܡ ܐܒܘܟ ܘܐܠܗܗ ܕܐܝܣܚܩ ܐܪܥܐ ܕܕܡܟ ܐܢܬ ܥܠܝܗ ܠܟ ܐܬܠܝܗ ܘܠܙܪܥܟ 14  ܘܢܗܘܐ ܙܪܥܟ ܐܝܟ ܥܦܪܐ ܕܐܪܥܐ ܘܬܣܓܐ ܠܡܕܢܚܐ ܘܠܡܥܪܒܐ ܘܠܓܪܒܝܐ ܘܠܬܝܡܢܐ ܘܢܬܒܪܟܢ ܒܟ ܟܠܗܝܢ ܫܪܒܬܐ ܕܐܪܥܐ ܘܒܙܪܥܟ 15  ܘܗܐ ܐܢܐ ܥܡܟ ܘܐܛܪܟ ܠܐܝܟܐ ܕܬܐܙܠ ܘܐܗܦܟܟ ܠܐܪܥܐ ܗܕܐ ܘܠܐ ܐܫܒܩܟ ܥܕܡܐ ܕܐܥܒܕ ܡܕܡ ܕܐܡܪܬ ܠܟ 16  ܘܐܬܬܥܝܪ ܝܥܩܘܒ ܡܢ ܫܢܬܗ ܘܐܡܪ ܫܪܝܪܐܝܬ ܐܝܬ ܡܪܝܐ ܒܐܬܪܐ ܗܢܐ ܘܐܢܐ ܠܐ ܝܕܥܬ 17  ܘܕܚܠ ܝܥܩܘܒ ܕܚܠܬܐ ܪܒܬܐ ܘܐܡܪ ܡܐ ܕܚܝܠ ܗܘ ܐܬܪܐ ܗܢܐ ܝܘܡܢܐ ܠܝܬܘܗܝ ܗܢܐ ܐܠܐ ܐܢ ܒܝܬܗ ܕܐܠܗܐ ܘܗܢܘ ܬܪܥܗ ܕܫܡܝܐ 18  ܘܩܕܡ ܝܥܩܘܒ ܒܫܦܪܐ ܘܢܣܒ ܟܐܦܐ ܕܣܡ ܐܣܕܘܗܝ ܘܥܒܕܗ ܩܝܡܬܐ ܘܢܣܟ ܡܫܚܐ ܒܪܫܗ 19  ܘܩܪܐ ܝܥܩܘܒ ܫܡܗ ܕܐܬܪܐ ܗܘ ܒܝܬ ܐܝܠ ܒܪܡ ܠܘܙ ܫܡܗ ܗܘܐ ܠܐܬܪܐ ܗܘ ܡܢ ܩܕܝܡ 20  ܘܢܕܪ ܝܥܩܘܒ ܢܕܪܐ ܘܐܡܪ ܐܢ ܢܗܘܐ ܐܠܗܐ ܥܡܝ ܘܢܢܛܪܢܝ ܒܐܘܪܚܐ ܗܕܐ ܕܐܙܠ ܐܢܐ ܒܗ ܘܢܬܠ ܠܝ ܠܚܡܐ ܠܡܐܟܠ ܘܠܒܘܫܐ ܠܡܠܒܫ 21  ܘܐܗܦܘܟ ܒܫܠܡܐ ܠܒܝܬ ܐܒܝ ܢܗܘܐ ܠܝ ܡܪܝܐ ܐܠܗܐ 22  ܘܟܐܦܐ ܗܕܐ ܕܥܒܕܬ ܩܝܡܬܐ ܬܗܘܐ ܒܝܬܗ ܕܐܠܗܐ ܘܟܠ ܕܬܬܠ ܠܝ ܡܥܣܪܘ ܐܥܣܪ ܠܟ܀ 

1  ܘܐܪܝܡ ܝܥܩܘܒ ܪܓܠܘܗܝ ܘܐܙܠ ܠܐܪܥܐ ܕܒܢܝ ܡܕܢܚܐ 2  ܘܚܙܐ ܘܗܐ ܒܪܐ ܒܚܩܠܐ ܘܬܡܢ ܬܠܬܐ ܓܙܪܝܢ ܕܥܢܐ ܪܒܝܥܝܢ ܥܠܝܗ ܡܛܠ ܕܡܢ ܒܪܐ ܗܝ ܫܬܝܢ ܓܙܪܐ ܘܟܐܦܐ ܪܒܬܐ ܥܠ ܦܘܡܗ ܕܒܪܐ 3  ܘܡܬܟܢܫܝܢ ܠܬܡܢ ܟܠܗܘܢ ܓܙܪܐ ܘܡܥܓܠܝܢ ܟܐܦܐ ܡܢ ܦܘܡܗ ܕܒܪܐ ܘܡܫܩܝܢ ܥܢܐ ܘܡܗܦܟܝܢ ܟܐܦܐ ܠܦܘܡܗ ܕܒܪܐ ܠܕܘܟܬܗ 4  ܐܡܪ ܠܗܘܢ ܝܥܩܘܒ ܐܚܝ ܐܝܡܟܐ ܐܢܬܘܢ ܐܡܪܝܢ ܠܗ ܡܢ ܚܪܢ ܚܢܢ 5  ܐܡܪ ܠܗܘܢ ܝܕܥܝܢ ܐܢܬܘܢ ܠܠܒܢ ܒܪ ܢܚܘܪ ܐܡܪܝܢ ܠܗ ܝܕܥܝܢܢ 6  ܐܡܪ ܠܗܘܢ ܫܠܡ ܗܘ ܐܡܪܝܢ ܠܗ ܫܠܡ ܘܗܐ ܪܚܝܠ ܒܪܬܗ ܐܬܝܐ ܥܡ ܥܢܐ 7  ܐܡܪ ܠܗܘܢ ܝܥܩܘܒ ܗܐ ܥܕܟܝܠ ܝܘܡܐ ܩܝܡ ܠܐ ܗܘܐ ܙܒܢܐ ܠܡܟܢܫ ܒܥܝܪܐ ܐܫܩܘ ܥܢܐ ܘܙܠܘ ܐܪܥܘ 8  ܐܡܪܝܢ ܠܗ ܠܐ ܡܫܟܚܝܢܢ ܥܕܡܐ ܕܡܬܟܢܫܝܢ ܟܠܗܘܢ ܓܙܪܐ ܘܡܥܓܠܝܢ ܟܐܦܐ ܡܢ ܦܘܡܗ ܕܒܪܐ ܘܡܫܩܝܢ ܚܢܢ ܥܢܐ 9  ܘܥܕ ܗܘ ܡܡܠܠ ܥܡܗܘܢ ܪܚܝܠ ܐܬܬ ܥܡ ܥܢܐ ܕܐܒܘܗ ܡܛܠ ܕܪܥܝܬܐ ܗܝ܀ 10  ܘܟܕ ܚܙܗ ܝܥܩܘܒ ܠܪܚܝܠ ܒܪܬ ܠܒܢ ܐܚܘܗ ܕܐܡܗ ܘܠܥܢܐ ܕܠܒܢ ܐܚܘܗ ܕܐܡܗ ܩܪܒ ܝܥܩܘܒ ܘܥܓܠ ܟܐܦܐ ܡܢ ܦܘܡܗ ܕܒܪܐ ܘܐܫܩܝ ܠܥܢܐ ܕܠܒܢ ܐܚܘܗ ܕܐܡܗ 11  ܘܢܫܩܗ ܝܥܩܘܒ ܠܪܚܝܠ ܘܐܪܝܡ ܩܠܗ ܘܒܟܐ 12  ܘܚܘܝ ܝܥܩܘܒ ܠܪܚܝܠ ܕܐܚܐ ܗܘ ܕܐܒܘܗ ܘܕܒܪ ܪܦܩܐ ܗܘ ܘܪܗܛܬ ܘܚܘܝܬ ܠܐܒܘܗ 13  ܘܟܕ ܫܡܥ ܠܒܢ ܫܡܥܐ ܕܝܥܩܘܒ ܒܪ ܚܬܗ ܪܗܛ ܠܐܘܪܥܗ ܘܥܦܩܗ ܘܢܫܩܗ ܘܐܝܬܝܗ ܠܒܝܬܗ ܘܐܫܬܥܝ ܠܠܒܢ ܟܠܗܝܢ ܡܠܐ ܗܠܝܢ 14  ܐܡܪ ܠܗ ܠܒܢ ܫܪܝܪܐܝܬ ܓܪܡܝ ܐܢܬ ܘܒܣܪܝ ܘܝܬܒ ܠܘܬܗ ܝܪܚ ܝܘܡܝܢ 15  ܘܐܡܪ ܠܒܢ ܠܝܥܩܘܒ ܫܪܝܪܐܝܬ ܐܚܝ ܐܢܬ ܬܦܠܚܢܝ ܡܓܢ ܚܘܢܝ ܡܢܘ ܐܓܪܟ 16  ܘܠܠܒܢ ܐܝܬ ܗܘܝ ܬܪܬܝܢ ܒܢܢ ܫܡܗ ܕܩܫܝܫܬܐ ܠܝܐ ܘܫܡܗ ܕܙܥܘܪܬܐ ܪܚܝܠ 17  ܘܥܝܢܝܗ ܕܠܝܐ ܪܟܝܟܢ ܘܪܚܝܠ ܫܦܝܪܐ ܗܘܬ ܒܚܙܘܗ ܘܝܐܐ ܩܘܒܠܠܗ 18  ܘܪܚܡ ܝܥܩܘܒ ܠܪܚܝܠ ܘܐܡܪ ܐܦܠܚܟ ܫܒܥ ܫܢܝܢ ܒܪܚܝܠ ܒܪܬܟ ܙܥܘܪܬܐ 19  ܐܡܪ ܠܗ ܠܒܢ ܦܩܚ ܕܐܬܠܝܗ ܠܟ ܡܢ ܕܐܬܠܝܗ ܠܐܢܫ ܐܚܪܝܢ ܬܒ ܥܡܝ 20  ܘܦܠܚ ܝܥܩܘܒ ܒܪܚܝܠ ܫܒܥ ܫܢܝܢ ܘܗܘܝ ܒܥܝܢܘܗܝ ܐܝܟ ܝܘܡܬܐ ܙܥܘܪܐ ܡܛܠ ܕܪܚܡ ܗܘܐ ܠܗ 21  ܘܐܡܪ ܝܥܩܘܒ ܠܠܒܢ ܗܒ ܠܝ ܐܢܬܬܝ ܡܛܠ ܕܫܠܡܘ ܝܘܡܬܐ ܘܐܥܘܠ ܠܘܬܗ 22  ܘܟܢܫ ܠܒܢ ܠܟܠܗܘܢ ܐܢܫܝ ܐܬܪܐ ܘܥܒܕ ܡܫܬܝܐ 23  ܘܟܕ ܗܘܐ ܪܡܫܐ ܕܒܪ ܠܠܝܐ ܒܪܬܗ ܘܐܥܠܗ ܠܘܬܗ ܘܥܠ ܥܠܝܗ 24  ܘܝܗܒ ܠܗ ܠܒܢ ܠܠܝܐ ܒܪܬܗ ܠܙܠܦܐ ܐܡܬܗ ܐܡܬܐ 25  ܘܟܕ ܗܘܐ ܨܦܪܐ ܘܚܙܐ ܕܠܝܐ ܗܝ ܐܡܪ ܠܠܒܢ ܡܢܐ ܗܘ ܗܢܐ ܕܥܒܕܬ ܠܝ ܗܐ ܒܪܚܝܠ ܦܠܚܬ ܥܡܟ ܠܡܢܐ ܢܟܠܬܢܝ 26  ܘܐܡܪ ܠܒܢ ܠܝܥܩܘܒ ܠܐ ܡܬܥܒܕ ܗܟܢܐ ܒܐܬܪܢ ܠܡܬܠ ܙܥܘܪܬܐ ܩܕܡ ܩܫܝܫܬܐ 27  ܫܠܡ ܡܫܬܘܬܗ ܕܗܕܐ ܘܐܬܠ ܠܟ ܐܦ ܗܝ ܒܦܘܠܚܢܐ ܕܬܦܠܘܚ ܥܡܝ ܬܘܒ ܫܒܥ ܫܢܝܢ ܐܚܪܢܝܢ 28  ܘܥܒܕ ܝܥܩܘܒ ܗܟܢܐ ܘܡܠܝ ܡܫܬܘܬܗ ܕܗܝ ܘܝܗܒ ܠܗ ܠܪܚܝܠ ܒܪܬܗ ܐܢܬܬܐ 29  ܘܝܗܒ ܠܒܢ ܠܪܚܝܠ ܒܪܬܗ ܠܒܠܗܐ ܐܡܬܗ ܐܡܬܐ 30  ܘܥܠ ܐܦ ܥܠ ܪܚܝܠ ܘܪܚܡܗ ܐܦ ܠܪܚܝܠ ܡܢ ܠܝܐ ܘܦܠܚ ܥܡܗ ܬܘܒ ܫܒܥ ܫܢܝܢ ܐܚܪܢܝܢ 31  ܘܚܙܐ ܡܪܝܐ ܕܣܢܝܐ ܗܝ ܠܝܐ ܘܦܬܚ ܡܪܒܥܗ ܘܪܚܝܠ ܥܩܪܬܐ 32  ܘܒܛܢܬ ܠܝܐ ܘܝܠܕܬ ܒܪܐ ܘܩܪܬ ܫܡܗ ܪܘܒܝܠ ܘܐܡܪܬ ܡܛܠ ܕܚܙܐ ܐܠܗܐ ܫܘܥܒܕܝ ܗܫܐ ܢܪܚܡܢܝ ܒܥܠܝ 33  ܘܒܛܢܬ ܬܘܒ ܘܝܠܕܬ ܒܪܐ ܘܐܡܪܬ ܡܛܠ ܕܫܡܥ ܡܪܝܐ ܕܣܢܝܐ ܐܢܐ ܝܗܒ ܠܝ ܐܦ ܗܢܐ ܘܩܪܬ ܫܡܗ ܫܡܥܘܢ 34  ܘܒܛܢܬ ܬܘܒ ܘܝܠܕܬ ܒܪܐ ܘܐܡܪܬ ܙܒܢܬܐ ܗܕܐ ܢܬܠܘܐ ܠܝ ܒܥܠܝ ܡܛܠ ܕܝܠܕܬ ܠܗ ܬܠܬܐ ܒܢܝܢ ܡܛܠ ܗܢܐ ܩܪܬ ܫܡܗ ܠܘܝ 35  ܘܒܛܢܬ ܬܘܒ ܘܝܠܕܬ ܒܪܐ ܘܐܡܪܬ ܙܒܢܐ ܗܢܐ ܐܘܕܐ ܠܡܪܝܐ ܡܛܠ ܗܢܐ ܩܪܬ ܫܡܗ ܝܗܘܕܐ ܘܩܡܬ ܡܢ ܝܠܕܐ܀ 

1  ܘܚܙܬ ܪܚܝܠ ܕܠܐ ܝܠܕܐ ܠܝܥܩܘܒ ܘܛܢܬ ܒܚܬܗ ܘܐܡܪܬ ܠܝܥܩܘܒ ܗܒ ܠܝ ܒܢܝܐ ܘܐܠܐ ܡܝܬܐ ܐܢܐ 2  ܘܐܬܚܡܬ ܪܘܓܙܗ ܕܝܥܩܘܒ ܥܠ ܪܚܝܠ ܘܐܡܪ ܠܗ ܚܠܦ ܐܠܗܐ ܐܢܐ ܕܟܠܐ ܡܢܟܝ ܦܐܪܐ ܕܟܪܣܐ 3  ܘܐܡܪܬ ܠܗ ܗܐ ܐܡܬܝ ܒܠܗܐ ܥܘܠ ܥܠܝܗ ܘܬܐܠܕ ܥܠ ܒܘܪܟܝ ܘܐܬܒܝܐ ܐܦ ܐܢܐ ܡܢܗ 4  ܘܝܗܒܬ ܠܗ ܠܒܠܗܐ ܐܡܬܗ ܐܢܬܬܐ ܘܥܠ ܥܠܝܗ 5  ܘܒܛܢܬ ܒܠܗܐ ܘܝܠܕܬ ܠܝܥܩܘܒ ܒܪܐ 6  ܘܐܡܪܬ ܪܚܝܠ ܕܚܝ ܐܠܗܐ ܘܐܦ ܫܡܥ ܒܩܠܝ ܘܝܗܒ ܠܝ ܒܪܐ ܡܛܠ ܗܢܐ ܩܪܬ ܫܡܗ ܕܢ 7  ܘܒܛܢܬ ܬܘܒ ܒܠܗܐ ܐܡܬܗ ܕܪܚܝܠ ܘܝܠܕܬ ܒܪܐ ܐܚܪܢܐ ܠܝܥܩܘܒ 8  ܘܐܡܪܬ ܪܚܝܠ ܒܥܝܬ ܡܢ ܡܪܝܐ ܘܐܬܟܫܦܬ ܥܡ ܚܬܝ ܘܐܦ ܐܫܟܚܬ ܘܩܪܬ ܫܡܗ ܢܦܬܠܝ 9  ܘܚܙܬ ܠܝܐ ܕܩܡܬ ܡܢ ܝܠܕܐ ܘܕܒܪܬ ܠܙܠܦܐ ܐܡܬܗ ܘܝܗܒܬܗ ܐܢܬܬܐ ܠܝܥܩܘܒ 10  ܘܝܠܕܬ ܙܠܦܐ ܐܡܬܗ ܕܠܝܐ ܠܝܥܩܘܒ ܒܪܐ 11  ܘܐܡܪܬ ܠܝܐ ܐܬܐ ܓܕܝ ܘܩܪܬ ܫܡܗ ܓܕ 12  ܘܝܠܕܬ ܙܠܦܐ ܐܡܬܗ ܕܠܝܐ ܒܪܐ ܕܬܪܝܢ ܠܝܥܩܘܒ 13  ܘܐܡܪܬ ܠܝܐ ܒܬܫܒܘܚܬܝ ܕܫܒܚܢܝ ܒܢܬܐ ܘܩܪܬ ܫܡܗ ܐܫܝܪ 14  ܘܐܙܠ ܪܘܒܝܠ ܒܝܘܡܝ ܚܨܕܐ ܕܚܛܐ ܘܐܫܟܚ ܝܒܪܘܚܐ ܒܚܩܠܐ ܘܐܝܬܝ ܐܢܘܢ ܠܠܝܐ ܐܡܗ ܘܐܡܪܬ ܪܚܝܠ ܠܠܝܐ ܗܒܝ ܠܝ ܡܢ ܝܒܪܘܚܐ ܕܒܪܟܝ 15  ܘܐܡܪܬ ܠܗ ܠܝܐ ܠܐ ܟܕܘ ܠܟܝ ܕܕܒܪܬܝ ܒܥܠܝ ܐܠܐ ܐܦ ܕܬܣܒܝܢ ܝܒܪܘܚܐ ܕܒܪܝ ܘܐܡܪܬ ܪܚܝܠ ܡܛܠ ܗܢܐ ܢܕܡܟ ܥܡܟܝ ܒܠܠܝܐ ܗܢܐ ܚܠܦ ܝܒܪܘܚܐ ܕܒܪܟܝ 16  ܘܥܠ ܝܥܩܘܒ ܡܢ ܚܩܠܐ ܒܪܡܫܐ ܘܢܦܩܬ ܠܝܐ ܠܐܘܪܥܗ ܘܐܡܪܬ ܠܘܬܝ ܥܐܠ ܐܢܬ ܡܛܠ ܕܡܐܓܪ ܐܓܪܬܟ ܒܝܒܪܘܚܐ ܕܒܪܝ ܘܕܡܟ ܥܡܗ ܒܠܠܝܐ ܗܘ 17  ܘܫܡܥܗ ܐܠܗܐ ܠܠܝܐ ܘܒܛܢܬ ܘܝܠܕܬ ܠܝܥܩܘܒ ܒܪܐ ܕܚܡܫܐ 18  ܘܐܡܪܬ ܠܝܐ ܝܗܒ ܐܠܗܐ ܐܓܪܝ ܕܝܗܒܬ ܐܡܬܝ ܠܒܥܠܝ ܘܩܪܬ ܫܡܗ ܐܝܣܟܪ 19  ܘܒܛܢܬ ܬܘܒ ܠܝܐ ܘܝܠܕܬ ܒܪܐ ܕܫܬܐ ܠܝܥܩܘܒ 20  ܘܐܡܪܬ ܠܝܐ ܙܒܕܢܝ ܐܠܗܐ ܙܒܕܐ ܛܒܐ ܙܒܢܐ ܗܢܐ ܢܬܢܩܦ ܠܝ ܒܥܠܝ ܡܛܠ ܕܝܠܕܬ ܠܗ ܫܬܐ ܒܢܝܢ ܘܩܪܬ ܫܡܗ ܙܒܘܠܘܢ 21  ܘܒܬܪܟܢ ܝܠܕܬ ܒܪܬܐ ܘܩܪܬ ܫܡܗ ܕܝܢܐ܀ 22  ܘܐܬܕܟܪܗ ܐܠܗܐ ܠܪܚܝܠ ܘܫܡܥܗ ܐܠܗܐ ܘܦܬܚ ܡܪܒܥܗ 23  ܘܒܛܢܬ ܘܝܠܕܬ ܒܪܐ ܘܐܡܪܬ ܐܥܒܪ ܐܠܗܐ ܚܣܕܝ 24  ܘܩܪܬ ܫܡܗ ܝܘܣܦ ܘܐܡܪܬ ܢܘܣܦ ܠܝ ܐܠܗܐ ܒܪܐ ܐܚܪܢܐ 25  ܘܟܕ ܝܠܕܬ ܪܚܝܠ ܠܝܘܣܦ ܐܡܪ ܝܥܩܘܒ ܠܠܒܢ ܫܕܪܝܢܝ ܐܙܠ ܠܐܬܪܝ ܘܠܐܪܥܝ 26  ܗܒ ܠܝ ܢܫܝ ܘܒܢܝ ܕܦܠܚܬܟ ܒܗܘܢ ܘܐܙܠ ܡܛܠ ܕܐܢܬ ܝܕܥ ܐܢܬ ܦܘܠܚܢܐ ܕܦܠܚܬܟ 27  ܘܐܡܪ ܠܒܢ ܠܝܥܩܘܒ ܐܢ ܐܫܟܚܬ ܪܚܡܐ ܒܥܝܢܝܟ ܢܣܝܬ ܕܒܪܟܢܝ ܡܪܝܐ ܡܛܠܬܟ 28  ܘܐܡܪ ܦܪܘܫ ܐܓܪܟ ܥܠܝ ܘܐܬܠ 29  ܐܡܪ ܠܗ ܝܥܩܘܒ ܐܢܬ ܝܕܥ ܐܢܬ ܦܘܠܚܢܐ ܕܦܠܚܬܟ ܘܕܗܘܐ ܩܢܝܢܟ ܥܡܝ 30  ܡܛܠ ܕܩܠܝܠ ܐܝܬ ܗܘܐ ܠܟ ܩܕܡܝ ܘܣܓܝ ܛܒ ܘܒܪܟܟ ܡܪܝܐ ܡܛܠܬܝ ܘܗܫܐ ܡܢܐ ܐܥܒܕ ܘܐܦ ܐܢܐ ܠܒܝܬܝ 31  ܐܡܪ ܠܗ ܠܒܢ ܡܢܐ ܐܬܠ ܠܟ ܐܡܪ ܠܗ ܝܥܩܘܒ ܠܐ ܬܬܠ ܠܝ ܡܕܡ ܐܢ ܬܥܒܕ ܠܝ ܦܬܓܡܐ ܕܐܡܪ ܐܢܐ ܠܟ ܐܗܦܘܟ ܐܪܥܐ ܥܢܟ ܘܐܛܪ 32  ܐܥܒܪ ܒܟܠܗ ܥܢܟ ܝܘܡܢܐ ܘܐܦܪܘܫ ܠܝ ܡܢ ܬܡܢ ܟܠ ܐܡܪܐ ܕܩܪܚ ܘܦܝܣܟܝ ܘܟܠ ܐܡܪܐ ܕܐܟܡ ܒܚܘܪܬܐ ܘܦܝܣܟܝ ܘܩܪܚ ܒܥܙܐ ܘܢܗܘܐ ܐܓܪܝ 33  ܘܬܣܗܕ ܥܠܝ ܙܟܘܬܝ ܐܝܟ ܕܝܘܡܢܐ ܕܡܚܪ ܟܕ ܬܥܘܠ ܥܠ ܐܓܪܝ ܩܕܡܝܟ ܟܠ ܕܠܐ ܗܘܐ ܩܪܚ ܘܦܝܣܟܝ ܒܥܙܐ ܘܐܟܡ ܒܚܘܪܬܐ ܓܢܝܒܐ ܗܘ ܠܝ 34  ܐܡܪ ܠܗ ܠܒܢ ܐܝܢ ܢܗܘܐ ܐܝܟ ܡܠܬܟ 35  ܘܦܪܫ ܒܝܘܡܐ ܗܘ ܬܝܫܐ ܩܪܚܐ ܘܦܝܣܟܝܐ ܘܟܠܗܝܢ ܥܙܐ ܩܪܚܬܐ ܘܦܝܣܟܝܬܐ ܘܟܠ ܕܐܝܬ ܒܗܝܢ ܚܘܪܐ ܘܟܠ ܕܐܟܡ ܒܚܘܪܬܐ ܘܝܗܒ ܒܝܕ ܒܢܘܗܝ 36  ܘܥܒܕ ܡܪܕܐ ܬܠܬܐ ܝܘܡܝܢ ܒܝܢܘܗܝ ܠܠܒܢ ܘܝܥܩܘܒ ܪܥܐ ܥܢܗ ܕܠܒܢ ܗܝ ܕܐܫܬܚܪܬ 37  ܘܢܣܒ ܠܗ ܝܥܩܘܒ ܙܩܬܐ ܚܘܪܬܐ ܪܛܝܒܬܐ ܕܠܘܙܐ ܘܕܕܘܠܒܐ ܘܩܠܦ ܒܗܝܢ ܩܠܦܐ ܚܘܪܬܐ ܘܡܚܘܪ ܚܘܪܐ ܕܒܙܩܬܐ 38  ܘܕܥܨ ܐܢܝܢ ܠܙܩܬܐ ܕܩܠܦ ܒܪܗܛܐ ܕܡܝܐ ܒܝܬ ܡܫܬܝܐ ܟܪ ܕܐܬܝܢ ܥܢܐ ܠܡܫܬܐ ܠܘܩܒܠ ܥܢܐ ܘܚܡܝܢ ܡܐ ܕܐܬܝܢ ܠܡܫܬܐ 39  ܘܚܡܢ ܥܢܐ ܥܠ ܙܩܬܐ ܘܝܠܕܢ ܥܢܐ ܩܪܚܐ ܘܦܝܣܟܝܐ 40  ܘܦܪܫ ܝܥܩܘܒ ܘܝܗܒ ܩܕܡ ܥܢܐ ܐܡܪܐ ܩܪܚܐ ܘܦܝܣܟܝܐ ܘܟܠ ܕܐܟܡ ܒܥܢܗ ܕܠܒܢ ܘܥܒܕ ܠܗ ܓܙܪܐ ܒܠܚܘܕܘܗܝ ܘܠܐ ܚܠܛ ܐܢܘܢ ܒܥܢܗ ܕܠܒܢ 41  ܘܒܟܠ ܫܥܐ ܕܚܡܐ ܥܢܐ ܒܟܝܪܝܬܐ ܣܐܡ ܝܥܩܘܒ ܙܩܬܐ ܩܕܡ ܥܢܐ ܒܪܗܛܐ ܕܢܚܡܝܢ ܒܙܩܬܐ 42  ܘܒܠܩܝܫܝܐ ܕܥܢܐ ܠܐ ܣܐܡ ܗܘܐ ܘܗܘܝܢ ܠܩܝܫܝܐ ܠܠܒܢ ܘܒܟܝܪܝܐ ܠܝܥܩܘܒ 43  ܘܥܬܪ ܓܒܪܐ ܛܒ ܘܗܘܬ ܠܗ ܥܢܐ ܣܓܝܐܬܐ ܘܥܒܕܐ ܘܐܡܗܬܐ ܘܐܬܢܐ ܘܓܡܠܐ ܘܚܡܪܐ 

1  ܘܫܡܥ ܝܥܩܘܒ ܡܠܝܗܘܢ ܕܒܢܝ ܠܒܢ ܕܐܡܪܝܢ ܢܣܒ ܝܥܩܘܒ ܟܠ ܕܐܝܬ ܗܘܐ ܠܐܒܘܢ ܘܡܢ ܕܐܒܘܢ ܩܢܐ ܗܢܐ ܩܢܝܢܐ ܟܠܗ 2  ܘܚܙܐ ܝܥܩܘܒ ܐܦܘܗܝ ܕܠܒܢ ܕܠܐ ܗܘܝ ܥܡܗ ܐܝܟ ܕܐܬܡܠܝ ܘܐܝܟ ܕܡܢܬܡܠܝ܀ 3  ܘܐܡܪ ܡܪܝܐ ܠܝܥܩܘܒ ܗܦܘܟ ܠܐܪܥܐ ܕܐܒܗܝܟ ܘܠܬܘܠܕܬܟ ܘܐܗܘܐ ܥܡܟ 4  ܘܫܕܪ ܝܥܩܘܒ ܩܪܐ ܠܪܚܝܠ ܘܠܠܝܐ ܠܚܩܠܐ ܠܘܬ ܥܢܗ 5  ܘܐܡܪ ܠܗܝܢ ܚܙܐ ܐܢܐ ܐܦܘܗܝ ܕܐܒܘܟܝܢ ܕܠܐ ܗܘܝ ܠܘܬܝ ܐܝܟ ܕܐܬܡܠܝ ܘܐܝܟ ܕܡܢܬܡܠܝ ܘܐܠܗܗ ܕܐܒܝ ܗܘܐ ܥܡܝ 6  ܘܐܢܬܝܢ ܝܕܥܢ ܐܢܬܝܢ ܕܒܟܠܗ ܚܝܠܝ ܦܠܚܬ ܠܐܒܘܟܝܢ 7  ܘܐܒܘܟܝܢ ܕܓܠ ܒܝ ܘܚܠܦ ܐܓܪܝ ܥܣܪ ܙܒܢܝܢ ܘܠܐ ܫܒܩܗ ܐܠܗܐ ܕܢܒܐܫ ܠܝ 8  ܐܢ ܗܟܢܐ ܢܐܡܪ ܕܩܪܚܐ ܢܗܘܐ ܐܓܪܟ ܝܠܕܢ ܟܠܗܝܢ ܥܢܐ ܩܪܚܐ ܘܐܢ ܢܐܡܪ ܕܦܝܣܟܝܐ ܢܗܘܐ ܐܓܪܟ ܝܠܕܢ ܟܠܗܝܢ ܥܢܐ ܦܝܣܟܝܐ 9  ܘܦܪܫ ܐܠܗܐ ܡܢ ܩܢܝܢܐ ܕܐܒܘܟܝܢ ܘܝܗܒ ܠܝ 10  ܘܒܙܒܢܐ ܕܚܡܐ ܥܢܐ ܐܪܝܡܬ ܥܝܢܝ ܘܚܙܝܬ ܒܚܠܡܐ ܘܗܐ ܬܝܫܐ ܣܠܩܝܢ ܥܠ ܥܢܐ ܩܪܚܐ ܘܦܝܣܟܝܐ ܘܒܪܕܐ 11  ܘܐܡܪ ܠܝ ܡܠܐܟܗ ܕܐܠܗܐ ܒܚܠܡܐ ܝܥܩܘܒ ܘܐܡܪܬ ܗܐ ܐܢܐ 12  ܘܐܡܪ ܠܝ ܐܪܝܡ ܥܝܢܝܟ ܘܚܙܝ ܟܘܠ ܬܝܫܐ ܕܣܠܩܝܢ ܥܠ ܥܢܐ ܩܪܚܐ ܘܦܝܣܟܝܐ ܘܒܪܕܐ ܡܛܠ ܕܚܙܝܬ ܟܠ ܕܥܒܕ ܠܟ ܠܒܢ 13  ܐܢܐ ܐܠܗܐ ܕܒܝܬ ܐܝܠ ܕܡܫܚܬ ܠܝ ܬܡܢ ܩܝܡܬܐ ܘܢܕܪܬ ܠܝ ܬܡܢ ܢܕܪܐ ܗܫܐ ܩܘܡ ܦܘܩ ܡܢ ܐܪܥܐ ܗܕܐ ܘܗܦܘܟ ܠܐܪܥܐ ܕܬܘܠܕܬܟ܀ 14  ܘܥܢܝ ܪܚܝܠ ܘܠܝܐ ܘܐܡܪܢ ܬܘܒ ܠܝܬ ܠܢ ܡܢܬܐ ܘܝܪܬܘܬܐ ܒܝܬ ܐܒܘܢ 15  ܗܐ ܐܝܟ ܢܘܟܪܝܬܐ ܚܫܝܒܢ ܚܢܢ ܠܗ ܡܛܠ ܕܙܒܢܢ ܐܦ ܐܟܠ ܟܣܦܢ 16  ܡܛܠ ܕܟܠܗ ܥܘܬܪܐ ܕܦܪܫ ܐܠܗܐ ܡܢ ܕܐܒܘܢ ܕܝܠܢ ܗܘ ܘܕܒܢܝܢ ܘܗܫܐ ܟܠ ܕܐܡܪ ܠܟ ܡܪܝܐ ܥܒܕ܀ 17  ܘܩܡ ܝܥܩܘܒ ܘܫܩܠ ܠܒܢܘܗܝ ܘܠܢܫܘܗܝ ܥܠ ܓܡܠܐ 18  ܘܕܒܪ ܟܠܗ ܒܥܝܪܗ ܘܟܠܗ ܩܢܝܢܗ ܕܩܢܐ ܒܦܕܢ ܕܐܪܡ ܠܡܐܬܐ ܠܘܬ ܐܝܣܚܩ ܐܒܘܗܝ ܠܐܪܥܐ ܕܟܢܥܢ 19  ܘܠܒܢ ܐܙܠ ܠܡܓܙ ܥܢܗ ܘܓܢܒܬ ܪܚܝܠ ܨܠܡܐ ܕܐܒܘܗ 20  ܘܓܢܒ ܝܥܩܘܒ ܠܒܗ ܕܠܒܢ ܐܪܡܝܐ ܡܛܠ ܕܠܐ ܚܘܝܗ ܕܐܙܠ 21  ܘܥܪܩ ܗܘ ܘܟܘܠ ܕܐܝܬ ܠܗ ܘܩܡ ܘܥܒܪ ܢܗܪܐ ܘܣܡ ܐܦܘܗܝ ܠܛܘܪ ܓܠܥܕ 22  ܘܐܬܐܡܪ ܠܠܒܢ ܒܝܘܡܐ ܕܬܠܬܐ ܕܥܪܩ ܠܗ ܝܥܩܘܒ 23  ܘܕܒܪ ܠܐܚܘܗܝ ܥܡܗ ܘܪܕܦ ܒܬܪܗ ܡܪܕܐ ܫܒܥܐ ܝܘܡܝܢ ܘܐܕܪܟܗ ܒܛܘܪܐ ܕܓܠܥܕ 24  ܘܐܬܐ ܐܠܗܐ ܥܠ ܠܒܢ ܐܪܡܝܐ ܒܚܠܡܐ ܕܠܠܝܐ ܘܐܡܪ ܠܗ ܐܙܕܗܪ ܠܟ ܕܠܡܐ ܬܡܠܠ ܥܡ ܝܥܩܘܒ ܡܢ ܛܒܬܐ ܘܥܕܡܐ ܠܒܝܫܬܐ 25  ܘܐܕܪܟ ܠܒܢ ܠܝܥܩܘܒ ܘܝܥܩܘܒ ܢܩܫ ܡܫܟܢܗ ܒܛܘܪܐ ܘܠܒܢ ܐܫܪܝ ܐܚܘܗܝ ܒܛܘܪܐ ܕܓܠܥܕ 26  ܘܐܡܪ ܠܒܢ ܠܝܥܩܘܒ ܡܢܐ ܥܒܕܬ ܠܟ ܕܓܢܒܬ ܠܒܝ ܘܕܒܪܬ ܠܒܢܬܝ ܐܝܟ ܫܒܝܬܐ ܕܚܪܒܐ 27  ܠܡܢܐ ܐܬܛܫܝܬ ܠܡܥܪܩ ܘܐܬܓܢܒܬ ܡܢܝ ܘܠܐ ܚܘܝܬܢܝ ܫܕܪܬܟ ܕܝܢ ܒܚܕܘܬܐ ܘܒܙܡܪܐ ܘܒܟܢܪܐ ܘܒܦܠܓܐ 28  ܘܠܐ ܫܒܩܬܢܝ ܠܡܢܫܩܘ ܠܒܢܝ ܘܠܒܢܬܝ ܗܫܐ ܐܣܟܠܬ ܒܡܕܡ ܕܥܒܕܬ 29  ܡܛܐ ܗܘܐ ܒܐܝܕܝ ܕܐܥܒܕ ܠܟܘܢ ܒܝܫܬܐ ܘܐܠܗܐ ܕܐܒܘܟܘܢ ܒܪܡܫܐ ܐܡܪ ܠܝ ܐܙܕܗܪ ܕܠܡܐ ܬܡܠܠ ܥܡ ܝܥܩܘܒ ܡܢ ܛܒܬܐ ܘܥܕܡܐ ܠܒܝܫܬܐ 30  ܘܗܫܐ ܡܐܙܠ ܐܙܠ ܐܢܬ ܡܛܠ ܕܡܬܪܓܪܓܘ ܐܬܪܓܪܓܬ ܠܒܝܬ ܐܒܘܟ ܠܡܢܐ ܓܢܒܬ ܐܠܗܝ 31  ܘܥܢܐ ܝܥܩܘܒ ܘܐܡܪ ܠܠܒܢ ܡܛܠ ܕܕܚܠܬ ܘܐܡܪܬ ܕܕܠܡܐ ܬܕܒܪ ܒܢܬܟ ܡܢܝ 32  ܠܘܬ ܡܢ ܕܢܫܬܟܚܘܢ ܐܠܗܝܟ ܠܐ ܢܚܐ ܩܕܡ ܐܚܝܢ ܐܫܬܘܕܥ ܕܝܠܟ ܡܢܐ ܐܝܬ ܠܘܬܝ ܘܣܒ ܠܟ ܘܠܐ ܝܕܥ ܝܥܩܘܒ ܕܪܚܝܠ ܓܢܒܬ ܐܢܘܢ 33  ܘܥܠ ܠܒܢ ܠܡܫܟܢܐ ܕܝܥܩܘܒ ܘܠܡܫܟܢܐ ܕܠܝܐ ܘܠܡܫܟܢܐ ܕܬܪܬܝܢ ܐܡܗܬܐ ܘܠܐ ܐܫܟܚ ܘܢܦܩ ܡܢ ܡܫܟܢܐ ܕܠܝܐ ܘܥܠ ܠܡܫܟܢܐ ܕܪܚܝܠ 34  ܘܪܚܝܠ ܢܣܒܬ ܨܠܡܐ ܘܣܡܬ ܐܢܘܢ ܒܥܒܝܛܐ ܕܓܡܠܐ ܘܝܬܒܬ ܥܠܝܗܘܢ ܘܡܫ ܠܒܢ ܟܠܗ ܡܫܟܢܐ ܘܠܐ ܐܫܟܚ 35  ܘܐܡܪܬ ܪܚܝܠ ܠܐܒܘܗ ܠܐ ܢܬܒܐܫ ܒܥܝܢܝ ܡܪܝ ܡܛܠ ܕܠܐ ܡܫܟܚܐ ܐܢܐ ܠܡܩܡ ܡܢ ܩܕܡܝܟ ܡܛܠ ܕܐܘܪܚܐ ܠܝ ܕܢܫܐ ܘܒܨܐ ܘܠܐ ܐܫܟܚ ܨܠܡܐ 36  ܘܐܬܒܐܫ ܠܝܥܩܘܒ ܘܢܨܐ ܥܡ ܠܒܢ ܘܥܢܐ ܝܥܩܘܒ ܘܐܡܪ ܠܠܒܢ ܡܢܐ ܗܝ ܣܟܠܘܬܝ ܘܡܢܘ ܣܘܪܚܢܝ ܕܪܕܦܬ ܒܬܪܝ 37  ܗܐ ܡܫܬ ܟܠܗܘܢ ܡܐܢܝ ܡܢܐ ܐܫܟܚܬ ܡܢ ܟܠܗܘܢ ܡܐܢܝ ܒܝܬܟ ܣܝܡ ܗܪܟܐ ܩܕܡ ܐܚܝ ܘܐܚܝܟ ܘܢܟܣܘܢ ܒܝܬ ܬܪܝܢ 38  ܗܐ ܥܣܪܝܢ ܫܢܝܢ ܥܡܟ ܐܢܐ ܢܩܘܬܟ ܘܥܙܝܟ ܠܐ ܓܝܙ ܘܕܟܪܐ ܕܥܢܟ ܠܐ ܐܟܠܬ 39  ܘܕܬܒܝܪܐ ܠܐ ܐܝܬܝܬ ܠܟ ܐܢܐ ܡܢܛܪ ܗܘܝܬ ܠܗ ܕܡܢ ܐܝܕܝ ܬܒܥ ܗܘܝܬ ܠܗ ܕܡܬܓܢܒ ܒܐܝܡܡܐ ܘܕܡܬܓܢܒ ܒܠܠܝܐ 40  ܗܘܝܬ ܒܐܝܡܡܐ ܐܟܠܢܝ ܫܘܒܐ ܘܐܓܠܝܕܐ ܒܠܠܝܐ ܦܪܕܬ ܫܢܬܝ ܡܢ ܥܝܢܝ 41  ܗܐ ܥܣܪܝܢ ܠܝ ܫܢܝܢ ܒܒܝܬܟ ܦܠܚܬܟ ܐܪܒܥܣܪܐ ܫܢܝܢ ܒܬܪܬܝܢ ܒܢܬܟ ܘܫܬ ܫܢܝܢ ܒܥܢܟ ܘܚܠܦܬ ܐܓܪܝ ܥܣܪ ܙܒܢܝܢ 42  ܘܐܠܘ ܠܐ ܐܠܗܗ ܕܐܒܝ ܐܠܗܗ ܕܐܒܪܗܡ ܘܕܚܠܬܗ ܕܐܝܣܚܩ ܩܡ ܠܝ ܗܫܐ ܣܪܝܩܐܝܬ ܡܫܕܪ ܗܘܝܬ ܠܝ ܥܡܠܝ ܘܠܐܘܬܐ ܕܐܝܕܝ ܚܙܐ ܐܠܗܐ ܘܐܟܣܟ ܒܪܡܫܐ 43  ܘܥܢܐ ܠܒܢ ܘܐܡܪ ܠܝܥܩܘܒ ܒܢܬܐ ܒܢܬܝ ܘܒܢܝܐ ܒܢܝ ܘܥܢܐ ܥܢܝ ܘܟܠ ܕܚܙܐ ܐܢܬ ܕܝܠܝ ܗܘ ܘܠܒܢܬܝ ܗܠܝܢ ܡܢܐ ܐܥܒܕ ܠܗܝܢ ܝܘܡܢܐ ܐܘ ܠܒܢܝܗܝܢ ܕܝܠܕ 44  ܘܗܫܐ ܬܐ ܢܩܝܡ ܩܝܡܐ ܐܢܐ ܘܐܢܬ ܘܢܗܘܐ ܣܗܕܐ ܒܝܢܝ ܘܠܟ 45  ܘܢܣܒ ܝܥܩܘܒ ܟܐܦܐ ܘܐܪܝܡܗ ܩܝܡܬܐ 46  ܘܐܡܪ ܝܥܩܘܒ ܠܐܚܘܗܝ ܠܩܛܘ ܟܐܦܐ ܘܢܣܒܘ ܟܐܦܐ ܘܥܒܕܘ ܝܓܪܐ ܘܐܟܠܘ ܬܡܢ ܥܠ ܝܓܪܐ 47  ܘܩܪܝܗܝ ܠܒܢ ܝܓܪܐ ܕܣܗܕܘܬܐ ܘܝܥܩܘܒ ܩܪܝܗܝ ܓܠܥܕ 48  ܘܐܡܪ ܠܒܢ ܝܓܪܐ ܗܢܐ ܣܗܕ ܒܝܢܝ ܘܠܟ ܝܘܡܢܐ ܡܛܠ ܗܢܐ ܩܪܐ ܫܡܗ ܓܠܥܕ 49  ܘܕܘܩܐ ܕܐܡܪ ܢܚܙܐ ܡܪܝܐ ܒܝܢܝ ܘܠܟ ܡܛܠ ܕܦܪܫܝܢܢ ܓܒܪ ܡܢ ܐܚܘܗܝ 50  ܐܢ ܬܨܥܪ ܠܒܢܬܝ ܘܐܢ ܬܣܒ ܢܫܐ ܥܠ ܒܢܬܝ ܠܝܬ ܐܢܫ ܥܡܢ ܚܙܝ ܕܐܠܗܐ ܣܗܕ ܒܝܢܝ ܘܠܟ 51  ܘܐܡܪ ܠܒܢ ܠܝܥܩܘܒ ܗܐ ܝܓܪܐ ܗܢܐ ܘܗܐ ܩܝܡܬܐ ܗܕܐ ܕܐܩܝܡܬ ܒܝܢܝ ܘܠܟ 52  ܣܗܕ ܝܓܪܐ ܗܢܐ ܘܣܗܕܐ ܩܝܡܬܐ ܗܕܐ ܕܐܢܐ ܠܐ ܐܥܒܪ ܥܠܝܟ ܝܓܪܐ ܗܢܐ ܘܐܦ ܐܢܬ ܠܐ ܬܥܒܪ ܥܠ ܝܓܪܐ ܗܢܐ ܘܩܝܡܬܐ ܗܕܐ ܠܒܝܫܬܐ 53  ܐܠܗܗ ܕܐܒܪܗܡ ܐܠܗܗ ܕܢܚܘܪ ܢܕܘܢ ܒܝܢܬܢ ܐܠܗܐ ܕܐܒܗܬܢ ܘܝܡܐ ܝܥܩܘܒ ܒܕܚܠܬܐ ܕܐܒܘܗܝ ܐܝܣܚܩ 54  ܘܕܒܚ ܝܥܩܘܒ ܕܒܚܬܐ ܒܛܘܪܐ ܘܩܪܐ ܠܐܚܘܗܝ ܠܡܐܟܠ ܠܚܡܐ ܘܐܟܠܘ ܠܚܡܐ ܘܒܬܘ ܒܛܘܪܐ܀ 

1  ܘܩܕܡ ܠܒܢ ܒܫܦܪܐ ܘܢܫܩ ܠܒܢܘܗܝ ܘܠܒܢܬܗ ܘܒܪܟ ܐܢܘܢ ܘܗܦܟ ܠܒܢ ܘܐܙܠ ܠܐܬܪܗ 2  ܘܐܦ ܝܥܩܘܒ ܐܙܠ ܠܐܘܪܚܗ ܘܦܓܥܘ ܒܗ ܡܠܐܟܘܗܝ ܕܐܠܗܐ 3  ܘܐܡܪ ܝܥܩܘܒ ܟܕ ܚܙܐ ܐܢܘܢ ܡܫܪܝܬܐ ܗܝ ܕܐܠܗܐ ܗܕܐ ܘܩܪܐ ܫܡܗ ܕܐܬܪܐ ܗܘ ܡܚܢܝܡ 4  ܘܫܕܪ ܝܥܩܘܒ ܐܝܙܓܕܐ ܩܕܡܘܗܝ ܠܘܬ ܥܣܘ ܐܚܘܗܝ ܠܐܪܥܐ ܕܣܥܝܪ ܠܚܩܠܐ ܕܐܕܘܡ 5  ܘܦܩܕ ܐܢܘܢ ܘܐܡܪ ܠܗܘܢ ܗܟܢܐ ܬܐܡܪܘܢ ܠܡܪܝ ܥܣܘ ܗܟܢܐ ܐܡܪ ܥܒܕܟ ܝܥܩܘܒ ܥܡ ܠܒܢ ܥܡܪܬ ܘܐܘܚܪܬ ܥܕܡܐ ܠܝܘܡܢܐ 6  ܘܗܘܘ ܠܝ ܬܘܪܐ ܘܚܡܪܐ ܘܥܢܐ ܘܥܒܕܐ ܘܐܡܗܬܐ ܘܫܕܪܬ ܠܡܚܘܝܘ ܠܡܪܝ ܕܐܫܟܚ ܪܚܡܐ ܒܥܝܢܝܟ܀ 7  ܘܗܦܟܘ ܐܝܙܓܕܐ ܠܘܬ ܝܥܩܘܒ ܘܐܡܪܘ ܠܗ ܐܙܠܢ ܠܘܬ ܥܣܘ ܐܚܘܟ ܘܗܐ ܐܦ ܗܘ ܐܬܐ ܠܐܘܪܥܟ ܘܐܪܒܥܡܐܐ ܓܒܪܝܢ ܥܡܗ 8  ܘܕܚܠ ܝܥܩܘܒ ܘܥܩܬ ܠܗ ܛܒ ܘܦܠܓ ܥܡܐ ܕܥܡܗ ܘܥܢܐ ܘܬܘܪܐ ܘܓܡܠܐ ܠܬܪܬܝܢ ܡܫܪܝܢ 9  ܘܐܡܪ ܝܥܩܘܒ ܐܢ ܢܐܬܐ ܥܣܘ ܐܚܝ ܥܠ ܡܫܪܝܬܐ ܚܕܐ ܘܢܚܪܒܝܗ ܡܫܪܝܬܐ ܕܡܫܬܚܪܐ ܡܬܦܠܛܐ 10  ܘܨܠܝ ܘܐܡܪ ܐܠܗܗ ܕܐܒܝ ܐܒܪܗܡ ܐܠܗܗ ܕܐܒܝ ܐܝܣܚܩ ܡܪܝܐ ܕܐܡܪ ܠܝ ܗܦܘܟ ܠܐܪܥܐ ܕܐܒܗܝܟ ܘܠܬܘܠܕܬܟ ܘܐܛܐܒ ܠܟ 11  ܒܨܝܪ ܐܢܐ ܡܢ ܟܠܗܝܢ ܛܝܒܘܬܟ ܘܡܢ ܟܠܗ ܩܘܫܬܐ ܕܥܒܕܬ ܥܡ ܥܒܕܟ ܡܛܠ ܕܒܚܘܛܪܝ ܥܒܪܬ ܝܘܪܕܢܢ ܗܢܐ ܘܗܫܐ ܗܘܝܬ ܠܬܪܬܝܢ ܡܫܪܝܢ 12  ܦܨܢܝ ܡܢ ܐܝܕܘܗܝ ܕܥܣܘ ܐܚܝ ܡܛܠ ܕܕܚܠ ܐܢܐ ܡܢܗ ܕܠܡܐ ܢܐܬܐ ܘܢܡܚܝܢܝ ܐܡܐ ܥܡ ܒܢܝܗ 13  ܘܐܢܬ ܐܡܪܬ ܡܛܐܒܘ ܐܛܐܒ ܠܟ ܘܐܥܒܕ ܙܪܥܟ ܐܝܟ ܚܠܐ ܕܝܡܐ ܕܠܐ ܡܬܡܢܐ ܡܢ ܣܘܓܐܗ 14  ܘܒܬ ܬܡܢ ܒܠܠܝܐ ܗܘ ܘܢܣܒ ܡܢ ܡܕܡ ܕܐܝܬܝ ܒܐܝܕܗ ܩܘܪܒܢܐ ܠܥܣܘ ܐܚܘܗܝ 15  ܥܙܐ ܡܐܬܝܢ ܘܬܝܫܐ ܥܣܪܝܢ ܢܩܘܬܐ ܡܐܬܝܢ ܘܕܟܪܐ ܥܣܪܝܢ 16  ܓܡܠܐ ܡܝܢܩܬܐ ܘܒܢܝܗܝܢ ܬܠܬܝܢ ܬܘܪܬܐ ܐܪܒܥܝܢ ܘܬܘܪܐ ܥܣܪܐ ܐܬܢܐ ܥܣܪܝܢ ܘܥܝܠܐ ܥܣܪܐ 17  ܘܝܗܒ ܒܐܝܕܐ ܕܥܒܕܘܗܝ ܓܙܪܐ ܒܠܚܘܕ ܘܐܡܪ ܠܥܒܕܘܗܝ ܥܒܪܘ ܩܕܡܝ ܘܐܪܘܚܬܐ ܥܒܕܘ ܒܝܬ ܓܙܪܐ ܠܓܙܪܐ 18  ܘܦܩܕ ܠܩܕܡܝܐ ܘܐܡܪ ܠܗ ܕܟܕ ܢܦܓܥ ܒܟ ܥܣܘ ܐܚܝ ܘܢܫܐܠܟ ܘܢܐܡܪ ܠܟ ܕܡܢ ܐܢܬ ܘܠܐܝܟܐ ܐܙܠ ܐܢܬ ܘܕܡܢ ܗܠܝܢ ܕܩܕܡܝܟ 19  ܐܡܪ ܠܗ ܕܥܒܕܟ ܝܥܩܘܒ ܩܘܪܒܢܐ ܕܫܕܪ ܠܡܪܝ ܥܣܘ ܘܗܐ ܐܦ ܗܘ ܐܬܐ ܒܬܪܢ 20  ܘܦܩܕ ܠܬܢܝܢܐ ܘܐܦ ܠܬܠܝܬܝܐ ܘܐܦ ܠܟܠ ܕܐܙܠܝܢ ܒܬܪ ܓܙܪܐ ܠܡܐܡܪ ܐܝܟ ܦܬܓܡܐ ܗܢܐ ܬܐܡܪܘܢ ܠܥܣܘ ܡܐ ܕܐܫܟܚܬܘܢܝܗܝ 21  ܘܬܐܡܪܘܢ ܠܗ ܕܗܐ ܐܦ ܥܒܕܟ ܝܥܩܘܒ ܒܬܪܢ ܡܛܠ ܕܐܡܪ ܕܐܢܝܚ ܪܘܓܙܗ ܒܩܘܪܒܢܐ ܕܐܙܠ ܩܕܡܝ ܘܒܬܪܟܢ ܐܚܙܐ ܐܦܘܗܝ ܟܒܪ ܢܣܒ ܒܐܦܝ 22  ܘܥܒܪ ܩܘܪܒܢܐ ܩܕܡܘܗܝ ܘܗܘ ܒܬ ܒܠܠܝܐ ܗܘ ܒܡܫܪܝܬܐ 23  ܘܩܕܡ ܒܠܠܝܐ ܘܕܒܪ ܬܪܬܝܢ ܢܫܘܗܝ ܘܬܪܬܝܢ ܐܡܗܬܗ ܘܚܕܥܣܪ ܒܢܘܗܝ ܘܐܥܒܪ ܐܢܘܢ ܠܡܕܒܪܐ ܕܝܒܩ 24  ܘܕܒܪ ܐܢܘܢ ܘܐܥܒܪ ܐܢܘܢ ܢܚܠܐ ܘܐܥܒܪ ܟܠ ܕܐܝܬ ܠܗ 25  ܘܦܫ ܝܥܩܘܒ ܒܠܚܘܕܘܗܝ ܘܐܬܟܬܫ ܓܒܪܐ ܥܡܗ ܥܕܡܐ ܕܣܠܩ ܫܦܪܐ 26  ܘܚܙܐ ܕܠܐ ܡܬܡܨܐ ܚܝܠܗ ܘܩܪܒ ܠܚܪܘܬܗ ܘܫܢܬ ܚܪܘܬܗ ܕܝܥܩܘܒ ܟܕ ܐܬܟܬܫ ܥܡܗ 27  ܘܐܡܪ ܠܗ ܫܕܪܝܢܝ ܡܛܠ ܕܣܠܩ ܫܦܪܐ ܘܐܡܪ ܠܐ ܐܫܕܪܟ ܐܠܐ ܐܢ ܒܪܟܬܢܝ 28  ܘܐܡܪ ܠܗ ܐܝܟܢܐ ܫܡܟ ܘܐܡܪ ܝܥܩܘܒ 29  ܘܐܡܪ ܠܗ ܠܐ ܝܥܩܘܒ ܢܬܩܪܐ ܬܘܒ ܫܡܟ ܐܠܐ ܐܝܣܪܝܠ ܡܛܘܠ ܕܐܫܬܪܪܬ ܥܡ ܡܠܐܟܐ ܘܥܡ ܓܒܪܐ ܘܐܬܡܨܝܬ ܚܝܠܐ 30  ܘܫܐܠܗ ܝܥܩܘܒ ܘܐܡܪ ܚܘܢܝ ܫܡܟ ܐܡܪ ܠܗ ܠܡܢܐ ܫܐܠ ܐܢܬ ܥܠ ܫܡܝ ܘܒܪܟܗ ܬܡܢ 31  ܘܩܪܐ ܝܥܩܘܒ ܫܡܗ ܕܐܬܪܐ ܗܘ ܦܢܘܐܝܠ ܡܛܠ ܕܚܙܝܬ ܡܠܐܟܐ ܐܦܝܢ ܠܘܩܒܠ ܐܦܝܢ ܘܐܬܦܨܝܬ ܢܦܫܝ 32  ܘܕܢܚܬ ܠܗ ܫܡܫܐ ܟܕ ܥܒܪ ܠܦܢܘܐܝܠ ܘܗܘ ܡܣܡܐ ܗܘܐ ܡܢ ܚܪܘܬܗ 33  ܡܛܠ ܗܢܐ ܠܐ ܐܟܠܝܢ ܒܢܝ ܐܝܣܪܝܠ ܓܝܕܐ ܕܓܢܫܝܐ ܕܒܚܪܘܬܐ ܕܥܛܡܐ ܥܕܡܐ ܠܝܘܡܢܐ ܡܛܠ ܕܩܪܒ ܠܚܪܘܬܐ ܕܥܛܡܗ ܕܝܥܩܘܒ ܠܓܢܫܝܐ 

1  ܘܐܪܝܡ ܝܥܩܘܒ ܥܝܢܘܗܝ ܘܚܙܐ ܘܗܐ ܥܣܘ ܐܬܐ ܘܥܡܗ ܐܪܒܥܡܐܐ ܓܒܪܝܢ ܘܦܠܓ ܛܠܝܐ ܥܠ ܠܝܐ ܘܥܠ ܪܚܝܠ ܘܥܠ ܬܪܬܝܢ ܐܡܗܬܐ 2  ܘܥܒܕ ܠܐܡܗܬܐ ܘܠܒܢܝܗܝܢ ܩܕܡܝܬ ܘܠܠܝܐ ܘܠܒܢܝܗ ܒܬܪܗܝܢ ܘܠܪܚܝܠ ܘܠܝܘܣܦ ܒܚܪܬܐ 3  ܘܗܘ ܥܒܪ ܩܕܡܝܗܘܢ ܘܣܓܕ ܥܠ ܐܪܥܐ ܫܒܥ ܙܒܢܝܢ ܥܕܡܐ ܕܩܪܒ ܠܘܬ ܐܚܘܗܝ 4  ܘܪܗܛ ܥܣܘ ܠܐܘܪܥܗ ܘܥܦܩܗ ܘܢܦܠ ܥܠ ܨܘܪܗ ܘܢܫܩܗ ܘܒܟܘ 5  ܘܐܪܝܡ ܥܣܘ ܥܝܢܘܗܝ ܘܚܙܐ ܢܫܐ ܘܛܠܝܐ ܘܐܡܪ ܐܝܡܟܐ ܠܟ ܗܠܝܢ ܘܐܡܪ ܛܠܝܐ ܐܢܘܢ ܕܝܗܒ ܐܠܗܐ ܠܥܒܕܟ 6  ܘܩܪܒ ܐܡܗܬܐ ܗܢܝܢ ܘܒܢܝܗܝܢ ܘܣܓܕܘ 7  ܘܩܪܒܬ ܐܦ ܠܝܐ ܘܒܢܝܗ ܘܣܓܕܘ ܘܒܬܪܟܢ ܩܪܒܘ ܐܦ ܪܚܝܠ ܘܝܘܣܦ ܘܣܓܕܘ 8  ܘܐܡܪ ܥܣܘ ܐܝܡܟܐ ܠܟ ܗܕܐ ܟܠܗ ܡܫܪܝܬܐ ܕܦܓܥܬ ܒܝ ܘܐܡܪ ܠܗ ܝܥܩܘܒ ܡܛܠ ܕܐܫܟܚܬ ܪܚܡܐ ܒܥܝܢܝ ܡܪܝ 9  ܘܐܡܪ ܠܗ ܥܣܘ ܐܝܬ ܠܝ ܘܣܓܝ ܠܝ ܐܚܝ ܩܕܐ ܕܝܠܟ 10  ܐܡܪ ܠܗ ܝܥܩܘܒ ܐܢ ܐܫܟܚܬ ܪܚܡܐ ܒܥܝܢܝܟ ܣܒ ܩܘܪܒܢܝ ܡܢ ܐܝܕܝ ܡܛܠ ܕܗܫܐ ܚܙܝܬ ܐܦܝܟ ܐܝܟ ܚܙܘܐ ܕܐܦܝ ܡܠܐܟܐ ܘܐܨܛܒܝܬ ܒܝ 11  ܣܒ ܒܘܪܟܬܝ ܕܐܝܬܝܬ ܠܟ ܡܛܠ ܕܪܚܡ ܥܠܝ ܐܠܗܐ ܘܡܛܠ ܕܐܝܬ ܠܝ ܟܠ ܘܐܠܨܗ ܘܩܒܠ 12  ܐܡܪ ܠܗ ܥܣܘ ܢܫܩܘܠ ܘܢܐܙܠ ܘܐܙܠ ܠܩܘܒܠܟ 13  ܐܡܪ ܠܗ ܝܥܩܘܒ ܡܪܝ ܝܕܥ ܕܛܠܝܐ ܛܠܝܢ ܘܥܢܐ ܘܬܘܪܐ ܡܝܢܩܢ ܥܠܝ ܘܐܢ ܪܕܦ ܐܢܐ ܠܗܘܢ ܚܕ ܝܘܡ ܡܝܬܐ ܟܘܠܗ ܥܢܐ 14  ܢܥܒܪ ܡܪܝ ܩܕܡ ܥܒܕܗ ܘܐܢܐ ܐܗܠܟ ܪܟܝܟܐܝܬ ܠܪܓܠ ܥܒܕܬܐ ܕܩܕܡܝ ܘܠܪܓܠ ܛܠܝܐ ܥܕܡܐ ܕܐܬܐ ܠܘܬ ܡܪܝ ܠܣܥܝܪ 15  ܐܡܪ ܥܣܘ ܐܫܒܘܩ ܠܘܬܟ ܡܢ ܥܡܐ ܕܥܡܝ ܘܐܡܪ ܝܥܩܘܒ ܠܡܢܐ ܗܘܐ ܠܝ ܐܫܟܚ ܪܚܡܐ ܒܥܝܢܝ ܡܪܝ 16  ܘܗܦܟ ܥܣܘ ܒܝܘܡܐ ܗܘ ܠܐܘܪܚܗ ܠܣܥܝܪ 17  ܘܝܥܩܘܒ ܫܩܠ ܠܣܟܘܬ ܘܒܢܐ ܠܗ ܒܝܬܐ ܘܠܒܥܝܪܗ ܥܒܕ ܡܛܠܠܐ ܡܛܠ ܗܢܐ ܩܪܐ ܫܡܗ ܕܐܬܪܐ ܗܘ ܣܟܘܬ܀ 18  ܘܐܬܐ ܝܥܩܘܒ ܠܫܠܝܡ ܩܪܝܬܐ ܕܫܟܝܡ ܕܒܐܪܥܐ ܕܟܢܥܢ ܟܕ ܐܬܐ ܡܢ ܦܕܢ ܕܐܪܡ ܘܫܪܐ ܠܩܘܒܠܗ ܕܩܪܝܬܐ 19  ܘܙܒܢ ܡܢܬܐ ܕܚܩܠܐ ܡܢ ܒܢܝ ܚܡܘܪ ܐܒܘܗܝ ܕܫܟܝܡ ܒܡܐܐ ܢܩܘܢ ܘܢܩܫ ܬܡܢ ܡܫܟܢܗ 20  ܘܐܩܝܡ ܬܡܢ ܡܕܒܚܐ ܘܩܪܝܗܝ ܐܝܠ ܐܠܗܐ ܕܐܝܣܪܝܠ܀ 

1  ܘܢܦܩܬ ܕܝܢܐ ܒܪܬ ܠܝܐ ܕܐܬܝܠܕܬ ܠܝܥܩܘܒ ܠܡܚܙܐ ܒܢܬ ܐܬܪܐ 2  ܘܚܙܗ ܫܟܝܡ ܒܪ ܚܡܘܪ ܚܘܝܐ ܪܒܐ ܕܐܪܥܐ ܘܕܒܪܗ ܘܕܡܟ ܥܡܗ ܘܨܥܪܗ 3  ܘܢܦܩܬ ܢܦܫܗ ܒܬܪ ܕܝܢܐ ܒܪܬ ܝܥܩܘܒ ܘܪܚܡܗ ܠܛܠܝܬܐ ܘܡܠܐ ܒܠܒܗ ܕܛܠܝܬܐ 4  ܘܐܡܪ ܫܟܝܡ ܠܚܡܘܪ ܐܒܘܗܝ ܣܒ ܠܝ ܛܠܝܬܐ ܗܕܐ ܐܢܬܬܐ 5  ܘܝܥܩܘܒ ܫܡܥ ܕܛܡܐܘ ܠܕܝܢܐ ܒܪܬܗ ܘܒܢܘܗܝ ܥܡ ܒܥܝܪܐ ܗܘܘ ܒܚܩܠܐ ܘܫܬܩ ܝܥܩܘܒ ܥܕܡܐ ܕܐܬܘ 6  ܘܢܦܩ ܚܡܘܪ ܐܒܘܗܝ ܕܫܟܝܡ ܠܘܬ ܝܥܩܘܒ ܠܡܡܠܠܘ ܥܡܗ 7  ܘܒܢܝ ܝܥܩܘܒ ܐܬܘ ܡܢ ܚܩܠܐ ܘܟܕ ܫܡܥܘ ܟܪܝܬ ܠܗܘܢ ܠܓܒܪܐ ܘܐܬܒܐܫ ܠܗܘܢ ܛܒ ܡܛܠ ܕܥܒܕܘ ܛܡܐܘܬܐ ܒܐܝܣܪܝܠ ܘܨܥܪܘ ܠܒܪܬ ܝܥܩܘܒ ܘܗܟܢܐ ܠܐ ܡܬܥܒܕ 8  ܘܡܠܠ ܚܡܘܪ ܥܡܗܘܢ ܘܐܡܪ ܠܗܘܢ ܫܟܝܡ ܒܪܝ ܨܒܬ ܢܦܫܗ ܒܒܪܬܟܘܢ ܗܒܘܗ ܠܗ ܐܢܬܬܐ 9  ܘܐܬܚܬܢܘ ܥܡܢ ܒܢܬܟܘܢ ܗܒܘ ܠܢ ܘܒܢܬܢ ܣܒܘ ܠܟܘܢ 10  ܘܥܡܢ ܬܒܘ ܘܐܪܥܐ ܗܐ ܩܕܡܝܟܘܢ ܬܒܘ ܘܐܬܬܓܪܘ ܘܝܪܬܘ ܒܗ 11  ܘܐܡܪ ܫܟܝܡ ܠܐܒܘܗ ܘܠܐܚܝܗ ܐܫܟܚ ܪܚܡܐ ܒܥܝܢܝܟܘܢ ܘܟܠ ܕܬܐܡܪܘܢ ܠܝ ܐܬܠ 12  ܐܣܓܘ ܥܠܝ ܛܒ ܡܗܪܐ ܘܡܘܗܒܬܐ ܘܐܬܠ ܐܝܟܢܐ ܕܬܐܡܪܘܢ ܠܝ ܘܗܒܘ ܠܝ ܛܠܝܬܐ ܗܕܐ ܐܢܬܬܐ 13  ܘܥܢܘ ܒܢܝ ܝܥܩܘܒ ܠܫܟܝܡ ܘܠܚܡܘܪ ܐܒܘܗܝ ܘܐܡܪܘ ܠܗ ܒܢܟܠܐ ܥܠ ܕܛܡܐܘ ܠܕܝܢܐ ܚܬܗܘܢ 14  ܘܐܡܪܘ ܠܐ ܡܫܟܚܝܢܢ ܠܡܥܒܕ ܦܬܓܡܐ ܗܢܐ ܠܡܬܠ ܚܬܢ ܠܓܒܪܐ ܕܐܝܬ ܠܗ ܥܘܪܠܘܬܐ ܡܛܠ ܕܚܣܕܐ ܗܘ ܠܢ 15  ܒܪܡ ܒܗܕܐ ܢܬܛܦܝܣ ܠܟܘܢ ܐܢܗܘ ܕܬܗܘܘܢ ܐܟܘܬܢ ܘܬܓܙܪܘܢ ܟܠ ܕܟܪܐ ܐܝܟܢܐ ܕܚܢܢ ܓܙܝܪܝܢ 16  ܢܬܠ ܠܟܘܢ ܒܢܬܢ ܘܒܢܬܟܘܢ ܢܣܒ ܠܢ ܘܢܬܒ ܥܡܟܘܢ ܘܢܗܘܐ ܥܡܐ ܚܕ 17  ܘܐܢ ܠܐ ܬܫܡܥܘܢܢ ܠܡܓܙܪ ܢܕܒܪ ܒܪܬܢ ܘܢܐܙܠ 18  ܘܫܦܪ ܡܠܝܗܘܢ ܒܥܝܢܝ ܚܡܘܪ ܘܒܥܝܢܝ ܫܟܝܡ ܒܪܗ 19  ܘܠܐ ܫܘܚܪ ܛܠܝܐ ܠܡܥܒܕܗ ܠܥܒܝܕܬܐ ܡܛܘܠ ܕܐܨܛܒܝ ܗܘܐ ܒܒܪܬ ܝܥܩܘܒ ܘܗܘ ܝܩܝܪ ܗܘܐ ܡܢ ܟܘܠܗ ܒܝܬ ܐܒܘܗܝ 20  ܘܐܬܐ ܚܡܘܪ ܘܫܟܝܡ ܒܪܗ ܠܬܪܥܐ ܕܩܪܝܬܗܘܢ ܘܡܠܠܘ ܥܡ ܐܢܫܐ ܕܩܪܝܬܗܘܢ ܘܐܡܪܘ ܠܗܘܢ 21  ܓܒܪܐ ܗܠܝܢ ܫܠܡܝܢ ܐܢܘܢ ܥܡܢ ܢܬܒܘܢ ܒܐܪܥܐ ܘܢܬܬܓܪܘܢ ܒܗ ܘܐܪܥܐ ܗܐ ܪܘܚܬܐ ܕܐܝܕܝܐ ܩܕܡܝܗܘܢ ܒܢܬܗܘܢ ܢܣܒ ܠܢ ܢܫܐ ܘܒܢܬܢ ܢܬܠ ܠܗܘܢ 22  ܒܪܡ ܒܗܕܐ ܡܬܛܦܝܣܝܢ ܠܢ ܓܒܪܐ ܕܢܬܒܘܢ ܥܡܢ ܘܢܗܘܐ ܥܡܐ ܚܕ ܡܐ ܕܓܙܪܢ ܟܠ ܕܟܪܐ ܐܝܟܢܐ ܕܗܢܘܢ ܓܙܝܪܝܢ 23  ܢܟܣܝܗܘܢ ܘܩܢܝܢܗܘܢ ܘܟܠܗ ܒܥܝܪܗܘܢ ܗܐ ܕܝܠܢ ܐܢܘܢ ܒܪܡ ܢܬܛܦܝܣ ܠܗܘܢ ܘܢܬܒܘܢ ܥܡܢ 24  ܘܫܡܥܘ ܡܢ ܫܟܝܡ ܟܠ ܢܦܩܝ ܬܪܥܐ ܕܩܪܝܬܗ ܘܓܙܪܘ ܟܠ ܕܟܪܐ ܟܘܠ ܢܦܩܝ ܬܪܥܐ ܕܩܪܝܬܗ܀܀ 25  ܘܗܘܐ ܒܝܘܡܐ ܬܠܝܬܝܐ ܟܕ ܚܣܢܘ ܟܐܒܝܗܘܢ ܢܣܒܘ ܬܪܝܢ ܒܢܘܗܝ ܕܝܥܩܘܒ ܫܡܥܘܢ ܘܠܘܝ ܐܚܝܗ ܕܕܝܢܐ ܓܒܪ ܚܪܒܗ ܘܥܠܘ ܥܠ ܩܪܝܬܐ ܒܫܠܝܐ ܘܩܛܠܘ ܟܠ ܕܟܪܐ 26  ܘܠܚܡܘܪ ܘܠܫܟܝܡ ܒܪܗ ܩܛܠܘ ܒܦܘܡܐ ܕܚܪܒܐ ܘܕܒܪܘܗ ܠܕܝܢܐ ܡܢ ܒܝܬ ܫܟܝܡ ܘܢܦܩܘ 27  ܘܒܢܝ ܝܥܩܘܒ ܥܠܘ ܥܠ ܩܛܝܠܐ ܘܒܙܘ ܠܩܪܝܬܐ ܥܠ ܕܛܡܐܘ ܠܕܝܢܐ ܚܬܗܘܢ 28  ܘܥܢܗܘܢ ܘܬܘܪܝܗܘܢ ܘܚܡܪܗܘܢ ܕܒܩܪܝܬܐ ܘܕܒܚܩܠܐ ܕܒܪܘ 29  ܘܟܠܗܘܢ ܢܟܣܝܗܘܢ ܘܟܠܗ ܝܩܪܬܗܘܢ ܘܠܢܫܝܗܘܢ ܫܒܘ ܕܒܙܘ ܟܠ ܕܐܝܬ ܒܩܪܝܬܐ܀ 30  ܘܐܡܪ ܝܥܩܘܒ ܠܫܡܥܘܢ ܘܠܠܘܝ ܐܗܪܬܘܢܢܝ ܕܬܒܐܫܘܢ ܠܝ ܒܝܬ ܥܡܘܪܝܗ ܕܐܪܥܐ ܒܝܬ ܟܢܥܢܝܐ ܘܒܝܬ ܦܪܙܝܐ ܘܐܢܐ ܩܠܝܠ ܐܢܐ ܒܡܢܝܢܐ ܘܡܬܟܢܫܝܢ ܥܠܝ ܘܡܚܝܢ ܠܝ ܘܐܒܕ ܐܢܐ ܘܒܝܬܝ ܘܐܡܪܘ ܐܝܟ ܙܢܝܬܐ ܐܬܥܒܕ ܠܚܬܢ܀ 

1  ܘܐܡܪ ܡܪܝܐ ܠܝܥܩܘܒ ܩܘܡ ܣܩ ܠܒܝܬ ܐܝܠ ܘܬܒ ܬܡܢ ܘܥܒܕ ܬܡܢ ܡܕܒܚܐ ܠܐܝܠ ܕܐܬܓܠܝ ܥܠܝܟ ܟܕ ܥܪܩ ܐܢܬ ܡܢ ܩܕܡ ܥܣܘ ܐܚܘܟ 2  ܘܐܡܪ ܝܥܩܘܒ ܠܒܢܝ ܒܝܬܗ ܘܠܟܠ ܕܥܡܗ ܐܥܒܪܘ ܐܠܗܐ ܢܘܟܪܝܐ ܕܒܝܢܬܟܘܢ ܘܐܬܕܟܘ ܘܚܠܦܘ ܢܚܬܝܟܘܢ 3  ܘܩܘܡܘ ܢܣܩ ܠܒܝܬ ܐܝܠ ܘܐܥܒܕ ܬܡܢ ܡܕܒܚܐ ܠܐܠܗܐ ܕܥܢܢܝ ܒܝܘܡܐ ܕܐܘܠܨܢܝ ܘܗܘܐ ܥܡܝ ܒܐܘܪܚܐ ܕܐܙܠܬ 4  ܘܝܗܒܘ ܠܝܥܩܘܒ ܟܠܗܘܢ ܐܠܗܐ ܢܘܟܪܝܐ ܕܒܐܝܕܝܗܘܢ ܘܩܕܫܐ ܕܒܐܕܢܝܗܘܢ ܘܛܡܪ ܐܢܘܢ ܝܥܩܘܒ ܬܚܝܬ ܒܛܡܬܐ ܕܥܡ ܫܟܝܡ 5  ܘܫܩܠܘ ܘܗܘܬ ܕܚܠܬܗ ܕܐܠܗܐ ܥܠ ܩܘܪܝܐ ܕܒܚܕܪܝܗܘܢ ܘܠܐ ܪܕܦܘ ܒܬܪ ܝܥܩܘܒ ܘܒܬܪ ܒܢܘܗܝ܀ 6  ܘܐܬܐ ܝܥܩܘܒ ܠܠܘܙ ܕܒܐܪܥܐ ܕܟܢܥܢ ܗܝ ܗܝ ܒܝܬ ܐܝܠ ܗܘ ܘܟܠܗ ܥܡܐ ܕܥܡܗ 7  ܘܒܢܐ ܬܡܢ ܡܕܒܚܐ ܘܩܪܝܗܝ ܠܐܬܪܐ ܗܘ ܒܝܬ ܐܝܠ ܡܛܠ ܕܬܡܢ ܐܬܓܠܝ ܥܠܘܗܝ ܐܠܗܐ ܟܕ ܥܪܩ ܗܘܐ ܡܢ ܩܕܡ ܥܣܘ ܐܚܘܗܝ 8  ܘܡܝܬܬ ܕܒܘܪܐ ܡܝܢܩܬܗ ܕܪܦܩܐ ܘܐܬܩܒܪܬ ܠܬܚܬ ܡܢ ܒܝܬ ܐܝܠ ܬܚܝܬ ܒܛܡܬܐ ܘܩܪܐ ܫܡܗ ܒܛܡܬܐ ܕܒܟܬܐ 9  ܘܐܬܓܠܝ ܬܘܒ ܐܠܗܐ ܥܠ ܝܥܩܘܒ ܟܕ ܐܬܐ ܡܢ ܦܕܢ ܕܐܪܡ ܘܒܪܟܗ 10  ܘܐܡܪ ܠܗ ܐܠܗܐ ܠܐ ܢܬܩܪܐ ܬܘܒ ܫܡܟ ܝܥܩܘܒ ܐܠܐ ܢܗܘܐ ܫܡܟ ܐܝܣܪܝܠ ܘܩܪܐ ܫܡܗ ܐܝܣܪܝܠ 11  ܘܐܡܪ ܠܗ ܐܠܗܐ ܐܢܐ ܐܝܠܫܕܝ ܐܠܗܐ ܟܒܪ ܘܣܓܝ ܥܡܐ ܘܟܢܫܐ ܕܥܡܡܐ ܡܢܟ ܢܗܘܘܢ ܘܡܠܟܐ ܡܢ ܚܨܟ ܢܦܩܘܢ 12  ܘܐܪܥܐ ܕܝܡܝܬ ܠܐܒܪܗܡ ܘܠܐܝܣܚܩ ܠܟ ܐܬܠܝܗ ܘܠܙܪܥܟ ܡܢ ܒܬܪܟ ܐܬܠܝܗ ܐܪܥܐ 13  ܘܐܬܬܪܝܡ ܡܢܗ ܐܠܗܐ ܒܐܬܪܐ ܕܡܠܠ ܥܡܗ 14  ܘܐܩܝܡ ܝܥܩܘܒ ܩܝܡܬܐ ܒܐܬܪܐ ܕܡܠܠ ܥܡܗ ܩܝܡܬܐ ܕܟܐܦܐ ܘܢܩܝ ܥܠܝܗ ܢܘܩܝܐ ܘܢܣܟ ܥܠܝܗ ܡܫܚܐ 15  ܘܩܪܐ ܝܥܩܘܒ ܫܡܗ ܕܐܬܪܐ ܕܡܠܠ ܥܡܗ ܬܡܢ ܐܠܗܐ ܒܝܬ ܐܝܠ 16  ܘܫܩܠ ܡܢ ܒܝܬ ܐܝܠ ܘܪܕܐ ܬܘܒ ܐܝܟ ܡܪܕܐ ܦܪܣܚܐ ܕܐܪܥܐ ܠܡܥܠ ܠܐܦܪܬ ܘܝܠܕܬ ܪܚܝܠ ܘܚܣܢܬ ܟܕ ܝܠܕܐ 17  ܘܗܘܐ ܕܟܕ ܚܣܢܬ ܐܡܪܬ ܠܗ ܚܝܬܐ ܠܐ ܬܕܚܠܝܢ ܡܛܠ ܕܐܦ ܗܢܐ ܒܪܐ ܗܘ ܠܟܝ 18  ܘܗܘܐ ܕܟܕ ܢܦܩܐ ܢܦܫܗ ܘܡܝܬܐ ܩܪܬ ܫܡܗ ܒܪ ܟܐܒܝ ܘܐܒܘܗܝ ܩܪܝܗܝ ܒܢܝܡܝܢ 19  ܘܡܝܬܬ ܪܚܝܠ ܘܐܬܩܒܪܬ ܒܐܘܪܚܐ ܕܐܦܪܬ ܗܝ ܗܝ ܒܝܬ ܠܚܡ 20  ܘܐܩܝܡ ܝܥܩܘܒ ܩܝܡܬܐ ܥܠ ܩܒܪܗ ܕܪܚܝܠ ܗܝ ܗܝ ܩܝܡܬܐ ܕܩܒܪܗ ܕܪܚܝܠ ܥܕܡܐ ܠܝܘܡܢܐ 21  ܘܫܩܠ ܐܝܣܪܝܠ ܘܢܩܫ ܡܫܟܢܗ ܡܢ ܬܡܢ ܠܡܓܕܠܐ ܕܓܕܪ 22  ܘܗܘܐ ܕܟܕ ܫܪܐ ܐܝܣܪܝܠ ܒܐܪܥܐ ܗܝ ܐܙܠ ܪܘܒܝܠ ܘܫܟܒ ܥܡ ܒܠܗܐ ܕܪܘܟܬܗ ܕܐܒܘܗܝ ܘܫܡܥ ܐܝܣܪܝܠ ܘܗܘܘ ܒܢܘܗܝ ܕܝܥܩܘܒ ܬܪܥܣܪ 23  ܒܢܝܗ ܕܠܝܐ ܒܘܟܪܗ ܕܝܥܩܘܒ ܪܘܒܝܠ ܘܫܡܥܘܢ ܘܠܘܝ ܘܝܗܘܕܐ ܘܐܝܣܟܪ ܘܙܒܘܠܘܢ 24  ܘܒܢܝܗ ܕܪܚܝܠ ܝܘܣܦ ܘܒܢܝܡܝܢ 25  ܘܒܢܝܗ ܕܒܠܗܐ ܐܡܬܗ ܕܪܚܝܠ ܕܢ ܘܢܦܬܠܝ 26  ܘܒܢܝܗ ܕܙܠܦܐ ܐܡܬܗ ܕܠܝܐ ܓܕ ܘܐܫܝܪ ܗܠܝܢ ܒܢܘܗܝ ܕܝܥܩܘܒ ܕܐܬܝܠܕܘ ܠܗ ܒܦܕܢ ܕܐܪܡ 27  ܘܐܬܐ ܝܥܩܘܒ ܠܘܬ ܐܝܣܚܩ ܐܒܘܗܝ ܠܡܡܪܐ ܩܘܪܝܬ ܓܢܒܪܐ ܗܝ ܚܒܪܘܢ ܕܒܐܪܥܐ ܕܟܢܥܢ ܕܥܡܪ ܬܡܢ ܐܒܪܗܡ ܘܐܝܣܚܩ 28  ܘܗܘܘ ܝܘܡܘܗܝ ܕܐܝܣܚܩ ܡܐܐ ܘܬܡܢܐܝܢ ܫܢܝܢ ܘܐܬܟܪܗ ܐܝܣܚܩ ܘܡܝܬ ܘܐܬܟܢܫ ܠܘܬ ܥܡܗ ܣܐܒ ܘܣܒܥ ܝܘܡܬܗ ܘܩܒܪܘܗܝ ܥܣܘ ܘܝܥܩܘܒ ܒܢܘܗܝ ܒܩܒܪܐ ܕܙܒܢ ܐܒܪܗܡ ܐܒܘܗܝ 

1  ܘܗܠܝܢ ܬܘܠܕܬܗ ܕܥܣܘ ܥܣܘ ܗܘܝܘ ܐܕܘܡ 2  ܥܣܘ ܢܣܒ ܢܫܘܗܝ ܡܢ ܒܢܬ ܟܢܥܢ ܠܥܕܐ ܒܪܬ ܐܠܘܢ ܚܬܝܐ ܘܠܐܗܠܝܒܡܐ ܒܪܬ ܥܢܐ ܒܪ ܨܒܥܘܢ ܚܘܝܐ 3  ܘܠܒܣܡܬ ܒܪܬ ܐܝܫܡܥܝܠ ܚܬܗ ܕܢܒܝܘܬ 4  ܘܝܠܕܬ ܥܕܐ ܠܥܣܘ ܠܐܠܝܦܙ ܘܒܣܡܬ ܝܠܕܬ ܠܪܥܘܐܝܠ 5  ܘܐܗܠܝܒܡܐ ܝܠܕܬ ܠܝܥܘܫ ܘܠܝܥܠܢ ܘܠܩܘܪܚ ܗܠܝܢ ܒܢܘܗܝ ܕܥܣܘ ܕܐܬܝܠܕܘ ܠܗ ܒܐܪܥܐ ܕܟܢܥܢ 6  ܘܕܒܪ ܥܣܘ ܢܫܘܗܝ ܘܒܢܘܗܝ ܘܒܢܬܗ ܘܟܠ ܢܦܫܬܐ ܕܒܝܬܗ ܘܟܠܗ ܒܥܝܪܗ ܘܟܠܗ ܩܢܝܢܗ ܕܩܢܐ ܒܐܪܥܐ ܕܟܢܥܢ ܘܐܙܠ ܠܐܪܥܐ ܕܣܥܝܪ ܡܢ ܩܕܡ ܝܥܩܘܒ ܐܚܘܗܝ 7  ܡܛܠ ܕܣܓܝ ܗܘܐ ܩܢܝܢܗܘܢ ܠܡܬܒ ܐܟܚܕܐ ܘܠܐ ܡܘܦܝܐ ܗܘܬ ܐܪܥܐ ܕܡܥܡܪܗܘܢ ܠܡܣܝܒܪܘ ܐܢܘܢ ܡܛܠ ܩܢܝܢܗܘܢ 8  ܘܝܬܒ ܥܣܘ ܒܛܘܪܐ ܕܣܥܝܪ ܥܣܘ ܗܘܝܘ ܐܕܘܡ܀ 9  ܘܗܠܝܢ ܬܘܠܕܬܗ ܕܥܣܘ ܐܒܘܗܘܢ ܕܐܕܘܡܝܐ ܒܛܘܪܐ ܕܣܥܝܪ 10  ܘܗܠܝܢ ܫܡܗܐ ܕܒܢܝ ܥܣܘ ܪܥܘܐܝܠ ܒܪ ܒܣܡܬ ܐܢܬܬܗ ܕܥܣܘ ܐܠܝܦܙ ܒܪ ܥܕܐ ܐܢܬܬܗ ܕܥܣܘ 11  ܘܗܘܘ ܒܢܘܗܝ ܕܐܠܝܦܙ ܬܝܡܢ ܘܐܘܡܪ ܘܨܦܘ ܘܓܥܬܡ ܘܩܢܙ 12  ܘܬܡܢܥ ܗܘܬ ܕܪܘܟܬܐ ܠܐܠܝܦܙ ܒܪ ܥܣܘ ܘܝܠܕܬ ܠܐܠܝܦܙ ܠܥܡܠܝܩ ܗܠܝܢ ܒܢܝܗ ܕܥܕܐ ܐܢܬܬܗ ܕܥܣܘ 13  ܘܗܠܝܢ ܒܢܝ ܪܥܘܐܝܠ ܢܚܬ ܘܙܪܚ ܘܫܡܐ ܘܡܙܐ ܗܠܝܢ ܒܢܝ ܒܣܡܬ ܐܢܬܬܗ ܕܥܣܘ 14  ܘܗܠܝܢ ܒܢܝ ܐܗܠܝܒܡܐ ܒܪܬ ܥܢܐ ܒܪ ܨܒܥܘܢ ܐܢܬܬܗ ܕܥܣܘ ܘܝܠܕܬ ܠܥܣܘ ܠܝܥܘܫ ܘܠܝܥܠܢ ܘܠܩܘܪܚ 15  ܘܗܠܝܢ ܪܘܪܒܢܐ ܕܒܢܝ ܥܣܘ ܒܢܝ ܐܠܝܦܙ ܒܘܟܪܗ ܕܥܣܘ ܪܒܐ ܬܝܡܢ ܪܒܐ ܐܘܡܪ ܪܒܐ ܨܦܘ ܪܒܐ ܩܢܙ 16  ܪܒܐ ܓܥܬܡ ܪܒܐ ܩܘܪܚ ܪܒܐ ܥܡܠܝܩ ܗܠܝܢ ܪܘܪܒܢܐ ܕܐܠܝܦܙ ܒܐܪܥܐ ܕܐܕܘܡ ܗܠܝܢ ܒܢܝܗ ܕܥܕܐ܀ 17  ܘܗܠܝܢ ܒܢܝ ܪܥܘܐܝܠ ܒܪ ܥܣܘ ܪܒܐ ܢܚܬ ܪܒܐ ܙܪܚ ܪܒܐ ܫܡܐ ܪܒܐ ܡܙܐ ܗܠܝܢ ܪܘܪܒܢܐ ܕܪܥܘܐܝܠ ܒܐܪܥܐ ܕܐܕܘܡ ܗܠܝܢ ܒܢܝܗ ܕܒܣܡܬ ܐܢܬܬܗ ܕܥܣܘ܀܀ 18  ܘܗܠܝܢ ܒܢܝ ܐܗܠܝܒܡܐ ܐܢܬܬܗ ܕܥܣܘ ܪܒܐ ܝܥܘܫ ܪܒܐ ܝܥܠܢ ܪܒܐ ܩܘܪܚ ܗܠܝܢ ܒܢܝ ܐܗܠܝܒܡܐ ܒܪܬ ܥܢܐ ܐܢܬܬܗ ܕܥܣܘ 19  ܗܠܝܢ ܒܢܝ ܥܣܘ ܘܗܠܝܢ ܪܘܪܒܢܝܗܘܢ ܥܣܘ ܗܘܝܘ ܐܕܘܡ܀ 20  ܘܗܠܝܢ ܒܢܝ ܣܥܝܪ ܚܘܪܝܐ ܝܬܒܝ ܐܪܥܐ ܠܘܛܢ ܘܫܘܒܠ ܘܨܒܥܘܢ ܘܥܢܐ 21  ܘܕܝܫܘܢ ܘܐܨܪ ܘܕܝܫܢ ܗܠܝܢ ܪܘܪܒܢܐ ܕܚܘܪܝܐ ܒܢܝ ܣܥܝܪ ܒܐܪܥܐ ܕܐܕܘܡ 22  ܘܗܘܘ ܒܢܝ ܠܘܛܢ ܚܘܪܝ ܘܗܘܡܡ ܘܚܬܗ ܕܠܘܛܢ ܬܡܢܥ 23  ܘܗܠܝܢ ܒܢܝ ܫܘܒܠ ܐܠܘܢ ܘܡܢܚܬ ܘܥܘܒܠ ܘܫܦܪ ܘܐܘܝܡ 24  ܘܗܠܝܢ ܒܢܝ ܨܒܥܘܢ ܐܢܐ ܘܥܢܐ ܗܘ ܥܢܐ ܕܐܫܟܚ ܠܗ ܡܝܐ ܒܡܕܒܪܐ ܟܕ ܪܥܐ ܗܘܐ ܚܡܪܐ ܕܨܒܥܘܢ ܐܒܘܗܝ 25  ܘܗܠܝܢ ܒܢܝ ܥܢܐ ܕܝܫܘܢ ܘܐܗܠܝܒܡܐ 26  ܘܗܠܝܢ ܒܢܝ ܕܝܫܘܢ ܚܡܪܢ ܘܐܫܒܢ ܘܝܬܪܢ ܘܟܪܢ 27  ܘܗܠܝܢ ܒܢܝ ܐܨܪ ܟܠܗܢ ܘܙܥܘܢ ܘܥܩܢ 28  ܘܗܠܝܢ ܒܢܝ ܕܝܫܢ ܥܘܨ ܘܐܪܢ 29  ܘܗܠܝܢ ܪܘܪܒܢܐ ܕܚܘܪܝܐ ܪܒܐ ܠܘܛܢ ܪܒܐ ܫܘܒܠ ܪܒܐ ܨܒܥܘܢ ܪܒܐ ܥܢܐ 30  ܪܒܐ ܕܝܫܘܢ ܪܒܐ ܐܨܪ ܪܒܐ ܕܝܫܢ ܗܠܝܢ ܪܘܪܒܢܐ ܕܚܘܪܝܐ ܠܪܘܪܒܢܝܗܘܢ ܒܐܪܥܐ ܕܣܥܝܪ܀ 31  ܘܗܠܝܢ ܡܠܟܐ ܕܐܡܠܟܘ ܒܐܪܥܐ ܕܐܕܘܡ ܩܕܡ ܕܢܡܠܟ ܡܠܟܐ ܠܒܢܝ ܐܝܣܪܝܠ 32  ܐܡܠܟ ܒܐܕܘܡ ܒܠܥ ܒܪ ܒܥܘܪ ܘܫܡܐ ܕܩܪܝܬܗ ܕܝܗܒ 33  ܘܡܝܬ ܒܠܥ ܘܐܡܠܟ ܒܬܪܗ ܝܘܒܒ ܒܪ ܙܪܚ ܡܢ ܒܘܨܪ 34  ܘܡܝܬ ܝܘܒܒ ܘܐܡܠܟ ܒܬܪܗ ܚܫܘܡ ܡܢ ܐܪܥܐ ܕܬܝܡܢܐ 35  ܘܡܝܬ ܚܫܘܡ ܘܐܡܠܟ ܒܬܪܗ ܗܕܕ ܒܪ ܒܕܕ ܕܩܛܠ ܠܡܕܝܢܝܐ ܒܚܩܠܬܐ ܕܡܘܐܒ ܘܫܡܐ ܕܩܪܝܬܗ ܓܘܝܬ 36  ܘܡܝܬ ܗܕܕ ܘܐܡܠܟ ܒܬܪܗ ܣܡܠܐ ܡܢ ܡܣܪܩܐ 37  ܘܡܝܬ ܣܡܠܐ ܘܐܡܠܟ ܒܬܪܗ ܫܐܘܠ ܡܢ ܪܚܒܘܬ ܢܗܪܐ 38  ܘܡܝܬ ܫܐܘܠ ܘܐܡܠܟ ܒܬܪܗ ܒܥܠܚܢܢ ܒܪ ܥܒܟܘܪ 39  ܘܡܝܬ ܒܥܠܚܢܢ ܒܪ ܥܒܟܘܪ ܘܐܡܠܟ ܒܬܪܗ ܗܕܕ ܘܫܡܐ ܕܩܪܝܬܗ ܦܥܘ ܘܫܡܐ ܕܐܢܬܬܗ ܡܗܛܒܐܝܠ ܒܪܬ ܡܛܪܝܕ ܒܪ ܡܝܙܗܒ܀܀ 40  ܘܗܠܝܢ ܫܡܗܐ ܕܪܘܪܒܢܐ ܕܥܣܘ ܠܫܪܒܬܗܘܢ ܠܬܘܠܕܬܗܘܢ ܒܫܡܗܝܗܘܢ ܪܒܐ ܬܡܢܥ ܪܒܐ ܥܢܘܐ ܪܒܐ ܐܝܬܝܬ 41  ܪܒܐ ܐܗܠܝܒܡܐ ܪܒܐ ܐܝܠܐ ܪܒܐ ܦܝܢܘܢ 42  ܪܒܐ ܩܢܙ ܪܒܐ ܬܝܡܢ ܪܒܐ ܡܒܨܪ 43  ܪܒܐ ܡܓܕܝܠ ܪܒܐ ܓܝܪܡ ܗܠܝܢ ܪܘܪܒܢܐ ܕܐܕܘܡܝܐ ܒܝܬ ܡܥܡܪܗܘܢ ܒܐܪܥܐ ܕܝܪܬܘܬܗܘܢ ܗܘܝܘ ܥܣܘ ܐܒܘܗܘܢ ܕܐܕܘܡܝܐ 

1  ܘܝܬܒ ܝܥܩܘܒ ܒܐܪܥܐ ܕܡܥܡܪܗ ܕܐܒܘܗܝ ܒܐܪܥܐ ܕܟܢܥܢ 2  ܘܗܠܝܢ ܬܘܠܕܬܗ ܕܝܥܩܘܒ ܝܘܣܦ ܒܪ ܫܒܥܣܪܐ ܫܢܝܢ ܪܥܐ ܗܘܐ ܥܡ ܐܚܘܗܝ ܥܢܐ ܘܗܘ ܪܒܐ ܗܘܐ ܥܡ ܒܢܝ ܙܠܦܐ ܘܥܡ ܒܢܝ ܒܠܗܐ ܢܫܘܗܝ ܕܐܒܘܗܝ ܘܐܝܬܝ ܝܘܣܦ ܛܒܗܘܢ ܒܝܫܐ ܠܐܒܘܗܘܢ 3  ܘܐܝܣܪܝܠ ܪܚܡ ܗܘܐ ܠܗ ܠܝܘܣܦ ܝܬܝܪ ܡܢ ܟܠܗܘܢ ܒܢܘܗܝ ܡܛܠ ܕܒܪ ܣܝܒܘܬܐ ܗܘܐ ܠܗ ܘܥܒܕ ܠܗ ܟܘܬܝܢܐ ܕܦܕܝܬܐ 4  ܘܚܙܘ ܐܚܘܗܝ ܕܠܗ ܪܚܡ ܗܘܐ ܐܒܘܗܘܢ ܝܬܝܪ ܡܢ ܟܠܗܘܢ ܘܣܢܐܘܗܝ ܘܠܐ ܐܫܟܚܘ ܠܡܡܠܠܘ ܥܡܗ ܫܠܡܐ 5  ܘܚܠܡ ܝܘܣܦ ܚܠܡܐ ܘܚܘܝܗ ܠܐܚܘܗܝ ܘܐܘܣܦܘ ܠܡܣܢܝܗ 6  ܘܐܡܪ ܠܗܘܢ ܫܡܥܘ ܚܠܡܐ ܗܢܐ ܕܚܠܡܬ 7  ܗܐ ܚܢܢ ܐܣܪܝܢܢ ܟܦܐ ܒܓܘ ܚܩܠܐ ܘܗܐ ܩܡܬ ܟܦܝ ܘܐܙܕܩܦܬ ܘܗܐ ܚܕܪܢ ܟܦܝܟܘܢ ܘܣܓܕܢ ܠܟܦܝ 8  ܘܐܡܪܘ ܠܗ ܐܚܘܗܝ ܡܡܠܟܘ ܡܡܠܟ ܐܢܬ ܥܠܝܢ ܐܘ ܡܫܬܠܛܘ ܡܫܬܠܛ ܐܢܬ ܒܢ ܘܐܘܣܦܘ ܬܘܒ ܠܡܣܢܝܗ ܥܠ ܚܠܡܘܗܝ ܘܥܠ ܦܬܓܡܘܗܝ 9  ܘܚܠܡ ܬܘܒ ܚܠܡܐ ܐܚܪܢܐ ܘܐܫܬܥܝܗ ܠܐܚܘܗܝ ܘܐܡܪ ܠܗܘܢ ܗܐ ܚܠܡܐ ܚܠܡܬ ܬܘܒ ܘܗܐ ܫܡܫܐ ܘܣܗܪܐ ܘܚܕܥܣܪ ܟܘܟܒܝܢ ܣܓܕܝܢ ܠܝ 10  ܘܐܫܬܥܝ ܠܐܒܘܗܝ ܘܠܐܚܘܗܝ ܘܟܐܐ ܒܗ ܐܒܘܗܝ ܘܐܡܪ ܠܗ ܡܢܘ ܚܠܡܐ ܗܢܐ ܕܚܠܡܬ ܡܐܬܐ ܢܐܬܐ ܐܢܐ ܘܐܡܟ ܘܐܚܝܟ ܠܡܣܓܕ ܠܟ ܥܠ ܐܪܥܐ 11  ܘܛܢܘ ܒܗ ܐܚܘܗܝ ܘܐܒܘܗܝ ܢܛܪ ܗܘܐ ܦܬܓܡܐ 12  ܘܐܙܠܘ ܐܚܘܗܝ ܕܝܘܣܦ ܠܡܪܥܐ ܥܢܐ ܕܐܒܘܗܘܢ ܒܫܟܝܡ 13  ܘܐܡܪ ܐܝܣܪܝܠ ܠܝܘܣܦ ܗܐ ܐܚܝܟ ܪܥܝܢ ܒܫܟܝܡ ܬܐ ܐܫܕܪܟ ܠܘܬܗܘܢ ܘܐܡܪ ܠܗ ܗܐ ܐܢܐ 14  ܘܐܡܪ ܠܗ ܐܒܘܗܝ ܙܠ ܚܙܝ ܫܠܡܐ ܕܐܚܝܟ ܘܫܠܡܐ ܕܥܢܐ ܘܐܬܝܒܝܢܝ ܦܬܓܡܐ ܘܫܕܪܗ ܝܥܩܘܒ ܡܢ ܥܘܡܩܐ ܕܚܒܪܘܢ ܘܐܬܐ ܠܫܟܝܡ 15  ܘܐܫܟܚܗ ܓܒܪܐ ܟܕ ܛܥܐ ܒܚܩܠܐ ܘܫܐܠܗ ܓܒܪܐ ܗܘ ܘܐܡܪ ܠܗ ܡܢܐ ܒܥܐ ܐܢܬ 16  ܘܐܡܪ ܠܐܚܝ ܒܥܐ ܐܢܐ ܚܘܢܝ ܐܝܟܐ ܪܥܝܢ 17  ܐܡܪ ܠܗ ܓܒܪܐ ܫܩܠܘ ܠܗܘܢ ܡܟܐ ܘܫܡܥܬ ܕܐܡܪܝܢ ܢܐܙܠ ܠܕܘܬܢ ܘܐܙܠ ܝܘܣܦ ܒܬܪ ܐܚܘܗܝ ܘܐܫܟܚ ܐܢܘܢ ܒܕܘܬܢ 18  ܘܚܙܐܘܗܝ ܡܢ ܪܘܚܩܐ ܘܥܕܠܐ ܢܬܩܪܒ ܠܘܬܗܘܢ ܡܬܚܫܒܝܢ ܗܘܘ ܥܠܘܗܝ ܠܡܩܛܠܗ 19  ܘܐܡܪܘ ܓܒܪ ܠܐܚܘܗܝ ܗܐ ܚܠܡ ܚܠܡܐ ܗܘ ܐܬܐ 20  ܬܘ ܢܩܛܠܝܘܗܝ ܘܢܪܡܝܘܗܝ ܒܚܕ ܡܢ ܓܘܒܐ ܘܢܐܡܪ ܕܚܝܘܬܐ ܒܝܫܬܐ ܐܟܠܬܗ ܘܢܚܙܐ ܡܢܐ ܗܘܐ ܠܚܠܡܘܗܝ 21  ܘܫܡܥ ܪܘܒܝܠ ܘܦܨܝܗ ܡܢ ܐܝܕܝܗܘܢ ܘܐܡܪ ܠܗܘܢ ܠܐ ܢܩܛܘܠ ܢܦܫܐ 22  ܘܐܡܪ ܠܗܘܢ ܪܘܒܝܠ ܠܐ ܬܐܫܕܘܢ ܕܡܐ ܐܪܡܐܘܗܝ ܒܓܘܒܐ ܗܢܐ ܕܒܡܕܒܪܐ ܘܐܝܕܐ ܠܐ ܬܘܫܛܘܢ ܒܗ ܕܢܦܨܝܘܗܝ ܡܢ ܐܝܕܝܗܘܢ ܘܢܗܦܟܝܘܗܝ ܠܐܒܘܗܝ 23  ܘܟܕ ܐܬܐ ܝܘܣܦ ܠܘܬ ܐܚܘܗܝ ܐܫܠܚܘܗܝ ܟܘܬܝܢܐ ܕܦܕܝܬܐ ܕܠܒܝܫ ܗܘܐ 24  ܘܢܣܒܘܗܝ ܘܐܪܡܝܘܗܝ ܒܓܘܒܐ ܘܓܘܒܐ ܣܪܝܩ ܗܘܐ ܘܠܝܬ ܒܗ ܡܝܐ 25  ܘܝܬܒܘ ܠܡܐܟܠ ܠܚܡܐ ܘܐܪܝܡܘ ܥܝܢܝܗܘܢ ܘܚܙܝܢ ܘܗܐ ܫܝܪܬܐ ܕܥܪܒܝܐ ܐܬܝܐ ܡܢ ܓܠܥܕ ܘܓܡܠܝܗܘܢ ܛܥܝܢܝܢ ܪܗܛܢܐ ܘܨܪܘܐ ܘܒܛܡܐ ܘܐܙܠܝܢ ܠܡܘܒܠܘ ܠܡܨܪܝܢ 26  ܘܐܡܪ ܝܗܘܕܐ ܠܐܚܘܗܝ ܡܢܐ ܝܘܬܪܢܐ ܕܢܩܛܘܠ ܠܐܚܘܢ ܘܢܟܣܐ ܕܡܗ 27  ܬܘ ܢܙܒܢܝܘܗܝ ܠܥܪܒܝܐ ܘܐܝܕܢ ܠܐ ܬܗܘܐ ܒܗ ܡܛܠ ܕܐܚܘܢ ܗܘ ܘܒܣܪܢ ܘܫܡܥܘ ܡܢܗ ܐܚܘܗܝ 28  ܘܥܒܪܘ ܓܒܪܐ ܬܓܪܐ ܡܕܝܢܝܐ ܘܢܓܕܘ ܐܣܩܘܗܝ ܠܝܘܣܦ ܡܢ ܓܘܒܐ ܘܙܒܢܘܗܝ ܠܝܘܣܦ ܠܥܪܒܝܐ ܒܥܣܪܝܢ ܕܟܣܦܐ ܘܐܝܬܝܘܗܝ ܠܡܨܪܝܢ 29  ܘܗܦܟ ܪܘܒܝܠ ܠܓܘܒܐ ܘܗܐ ܠܝܬ ܒܗ ܝܘܣܦ ܘܨܪܝ ܠܒܘܫܘܗܝ 30  ܘܗܦܟ ܠܘܬ ܐܚܘܗܝ ܘܐܡܪ ܠܗܘܢ ܛܠܝܐ ܐܝܟܘ ܐܢܐ ܠܐܝܟܐ ܐܙܠ ܐܢܐ 31  ܘܢܣܒܘܗ ܠܟܘܬܝܢܗ ܕܝܘܣܦ ܘܢܟܣܘ ܨܦܪܝܐ ܕܥܙܐ ܘܦܠܦܠܘܗ ܠܟܘܬܝܢܐ ܒܕܡܗ 32  ܘܫܕܪܘܗ ܠܟܘܬܝܢܐ ܕܦܕܝܬܐ ܘܐܝܬܝܘܗ ܠܐܒܘܗܘܢ ܘܐܡܪܘ ܗܕܐ ܐܫܟܚܢ ܐܫܬܘܕܥ ܟܘܬܝܢܐ ܐܢ ܕܒܪܟ ܗܝ ܐܘ ܠܐ 33  ܘܐܫܬܘܕܥܗ ܘܐܡܪ ܟܘܬܝܢܐ ܕܒܪܝ ܗܝ ܚܝܘܬܐ ܒܝܫܬܐ ܐܟܠܬܗ ܡܬܒܪ ܬܒܝܪ ܝܘܣܦ ܒܪܝ 34  ܘܨܪܝ ܝܥܩܘܒ ܠܒܘܫܘܗܝ ܘܐܣܪ ܣܩܐ ܒܚܨܘܗܝ ܘܐܬܐܒܠ ܥܠ ܒܪܗ ܝܘܡܬܐ ܣܓܝܐܐ 35  ܘܩܡܘ ܟܠܗܘܢ ܒܢܘܗܝ ܘܟܠܗܝܢ ܒܢܬܗ ܠܡܒܝܐܘܬܗ ܘܠܐ ܨܒܐ ܠܡܬܒܝܐܘ ܘܐܡܪ ܐܚܘܬ ܥܠ ܒܪܝ ܟܕ ܐܒܝܠ ܐܢܐ ܠܫܝܘܠ ܘܒܟܝܗܝ ܐܒܘܗܝ 36  ܘܡܕܝܢܝܐ ܙܒܢܘܗܝ ܒܡܨܪܝܢ ܠܦܘܛܝܦܪ ܡܗܝܡܢܐ ܪܒ ܕܚܫܐ ܕܦܪܥܘܢ 

1  ܘܗܘܐ ܒܙܒܢܐ ܗܘ ܘܢܚܬ ܝܗܘܕܐ ܡܢ ܠܘܬ ܐܚܘܗܝ ܘܣܛܐ ܠܘܬ ܓܒܪܐ ܥܪܠܡܝܐ ܘܫܡܗ ܚܝܪܐ 2  ܘܚܙܐ ܬܡܢ ܝܗܘܕܐ ܒܪܬ ܓܒܪܐ ܟܢܥܢܝܐ ܘܫܡܗ ܫܘܥ ܘܢܣܒܗ ܘܥܠ ܠܘܬܗ 3  ܘܒܛܢܬ ܘܝܠܕܬ ܠܗ ܒܪܐ ܘܩܪܐ ܫܡܗ ܥܝܪ 4  ܘܒܛܢܬ ܬܘܒ ܘܝܠܕܬ ܒܪܐ ܘܩܪܐ ܫܡܗ ܐܘܢܢ 5  ܘܐܘܣܦܬ ܬܘܒ ܘܝܠܕܬ ܒܪܐ ܘܩܪܐ ܫܡܗ ܫܠܐ ܘܦܣܩܬ ܗܘܬ ܟܕ ܝܠܕܬܗ 6  ܘܢܣܒ ܝܗܘܕܐ ܐܢܬܬܐ ܠܥܝܪ ܒܘܟܪܗ ܘܫܡܗ ܬܡܪ 7  ܘܗܘܐ ܥܝܪ ܒܘܟܪܗ ܕܝܗܘܕܐ ܒܝܫ ܩܕܡ ܡܪܝܐ ܘܐܡܝܬܗ ܡܪܝܐ 8  ܘܐܡܪ ܝܗܘܕܐ ܠܐܘܢܢ ܒܪܗ ܥܘܠ ܥܠ ܐܢܬܬ ܐܚܘܟ ܘܝܒܡܝܗ ܘܐܩܝܡ ܙܪܥܐ ܠܐܚܘܟ 9  ܘܝܕܥ ܐܘܢܢ ܕܠܗ ܠܐ ܗܘܐ ܙܪܥܐ ܘܡܐ ܕܥܐܠ ܗܘܐ ܥܠ ܐܢܬܬ ܐܚܘܗܝ ܡܚܒܠ ܗܘܐ ܥܠ ܐܪܥܐ ܕܠܐ ܢܩܝܡ ܙܪܥܐ ܠܐܚܘܗܝ 10  ܘܐܬܒܐܫ ܩܕܡ ܡܪܝܐ ܡܕܡ ܕܥܒܕ ܘܐܡܝܬܗ ܐܦ ܠܗ܀ 11  ܘܐܡܪ ܝܗܘܕܐ ܠܬܡܪ ܟܠܬܗ ܬܒܝ ܒܐܪܡܠܘܬܐ ܒܝܬ ܐܒܘܟܝ ܥܕܡܐ ܕܢܪܒܐ ܫܠܐ ܒܪܝ ܡܛܠ ܕܐܡܪ ܕܠܡܐ ܢܡܘܬ ܐܦ ܗܘ ܐܝܟ ܐܚܘܗܝ ܘܐܙܠܬ ܬܡܪ ܘܝܬܒܬ ܒܝܬ ܐܒܘܗ 12  ܘܣܓܝܘ ܝܘܡܬܐ ܘܡܝܬܬ ܒܪܬ ܫܘܥ ܐܢܬܬܗ ܕܝܗܘܕܐ ܘܐܬܒܝܐ ܝܗܘܕܐ ܘܣܠܩ ܠܘܬ ܓܙܝ ܥܢܗ ܗܘ ܘܚܝܪܐ ܪܚܡܗ ܥܪܠܡܝܐ ܠܬܡܢܬ 13  ܘܚܘܝܘ ܠܬܡܪ ܘܐܡܪܘ ܠܗ ܗܐ ܚܡܘܟܝ ܣܠܩ ܠܬܡܢܬ ܠܡܓܙ ܥܢܗ 14  ܘܐܥܒܪܬ ܠܒܘܫܝ ܐܪܡܠܘܬܗ ܡܢܗ ܘܐܬܟܣܝܬ ܒܐܪܕܝܕܐ ܘܐܨܛܒܬܬ ܘܝܬܒܬ ܒܦܠܫܬ ܐܘܪܚܬܐ ܕܒܐܘܪܚܐ ܕܬܡܢܬ ܡܛܠ ܕܚܙܬ ܕܪܒܐ ܫܠܐ ܘܗܝ ܠܐ ܡܬܝܗܒܐ ܠܗ 15  ܘܚܙܗ ܝܗܘܕܐ ܘܚܫܒܗ ܐܝܟ ܙܢܝܬܐ ܡܛܠ ܕܟܣܝܬ ܐܦܝܗ 16  ܘܣܛܐ ܠܘܬܗ ܠܐܘܪܚܐ ܘܐܡܪ ܠܗ ܬܝ ܐܥܘܠ ܠܘܬܟܝ ܡܛܠ ܕܠܐ ܝܕܥ ܗܘܐ ܕܟܠܬܗ ܗܝ ܘܐܡܪܬ ܠܗ ܡܢܐ ܝܗܒ ܐܢܬ ܕܥܐܠ ܐܢܬ ܠܘܬܝ 17  ܘܐܡܪ ܐܢܐ ܐܫܕܪ ܓܕܝܐ ܕܥܙܐ ܡܢ ܥܢܐ ܘܐܡܪܬ ܐܢ ܬܬܠ ܠܝ ܡܫܟܢܐ ܥܕܡܐ ܕܡܫܕܪ ܐܢܬ 18  ܘܐܡܪ ܡܢܐ ܡܫܟܢܐ ܐܬܠ ܠܟܝ ܘܐܡܪܬ ܥܙܩܬܟ ܘܫܘܫܦܟ ܘܚܘܛܪܟ ܕܒܐܝܕܟ ܘܝܗܒ ܠܗ ܘܥܠ ܠܘܬܗ ܘܒܛܢܬ ܡܢܗ 19  ܘܩܡܬ ܘܐܙܠܬ ܘܐܥܒܪܬ ܐܪܕܝܕܐ ܡܢܗ ܘܠܒܫܬ ܠܒܘܫܝ ܐܪܡܠܘܬܗ 20  ܘܫܕܪ ܝܗܘܕܐ ܓܕܝܐ ܕܥܙܐ ܒܝܕ ܪܚܡܗ ܥܪܠܡܝܐ ܠܡܣܒ ܡܫܟܢܐ ܡܢ ܐܝܕܝܗ ܕܐܢܬܬܐ ܘܠܐ ܐܫܟܚܗ 21  ܘܫܐܠ ܠܐܢܫܝ ܐܬܪܐ ܘܐܡܪ ܐܝܟܐ ܗܝ ܙܢܝܬܐ ܕܝܬܒܐ ܒܦܠܫܬ ܐܘܪܚܬܐ ܘܐܡܪܘ ܠܝܬ ܗܪܟܐ ܙܢܝܬܐ 22  ܘܗܦܟ ܠܘܬ ܝܗܘܕܐ ܘܐܡܪ ܠܐ ܐܫܟܚܬܗ ܘܐܦ ܐܢܫܝ ܐܬܪܐ ܐܡܪܝܢ ܠܝܬ ܗܪܟܐ ܙܢܝܬܐ 23  ܘܐܡܪ ܝܗܘܕܐ ܬܣܒ ܠܗ ܕܠܡܐ ܐܗܘܐ ܓܘܚܟܐ ܗܐ ܫܕܪܬ ܓܕܝܐ ܗܢܐ ܘܐܢܬ ܠܐ ܐܫܟܚܬܗ܀ 24  ܘܗܘܐ ܡܢ ܒܬܪ ܬܠܬܐ ܝܪܚܝܢ ܘܐܬܚܘܝ ܠܝܗܘܕܐ ܘܐܡܪܘ ܠܗ ܙܢܝܬ ܬܡܪ ܟܠܬܟ ܘܗܐ ܡܢ ܙܢܝܘܬܐ ܒܛܢܐ ܘܐܡܪ ܝܗܘܕܐ ܐܦܩܘܗ ܘܬܐܩܕ 25  ܘܟܕ ܗܢܘܢ ܡܦܩܝܢ ܠܗ ܫܠܚܐ ܠܚܡܘܗ ܡܢ ܓܒܪܐ ܕܗܠܝܢ ܕܝܠܗ ܡܢܗ ܒܛܢܐ ܐܢܐ ܘܐܡܪܬ ܐܫܬܘܕܥ ܕܡܢ ܗܝ ܥܙܩܬܐ ܘܫܘܫܦܐ ܘܚܘܛܪܐ ܗܠܝܢ 26  ܘܗܘ ܐܫܬܘܕܥ ܘܐܡܪ ܝܗܘܕܐ ܙܟܝܐ ܗܝ ܡܢܝ ܡܛܠ ܗܢܐ ܠܐ ܝܗܒܬܗ ܠܫܠܐ ܒܪܝ ܘܠܐ ܐܘܣܦ ܬܘܒ ܠܡܕܥܗ 27  ܘܗܘܐ ܙܒܢ ܡܘܠܕܗ ܘܗܐ ܬܐܡܐ ܒܟܪܣܗ 28  ܘܗܘܐ ܕܟܕ ܝܠܕܐ ܝܗܒ ܐܝܕܗ ܘܢܣܒܬ ܚܝܬܐ ܚܘܛܐ ܕܙܚܘܪܝܬܐ ܘܩܛܪܬ ܥܠ ܐܝܕܗ ܘܐܡܪܬ ܗܢܐ ܢܦܘܩ ܩܕܡܝܬ 29  ܘܟܕ ܐܗܦܟ ܐܝܕܗ ܢܦܩ ܐܚܘܗܝ ܘܐܡܪܬ ܡܐ ܐܬܬܪܥܬ ܥܠܝܟܝ ܬܘܪܥܬܐ ܘܩܪܬ ܫܡܗ ܦܪܨ 30  ܘܒܬܪܟܢ ܢܦܩ ܐܚܘܗܝ ܕܥܠ ܐܝܕܗ ܚܘܛܐ ܕܙܚܘܪܝܬܐ ܘܩܪܬ ܫܡܗ ܙܪܚ܀ 

  
39
1  ܘܠܝܘܣܦ ܐܚܬܘܗܝ ܡܕܝܢܝܐ ܠܡܨܪܝܢ ܘܙܒܢܗ ܦܘܛܝܦܪ ܡܗܝܡܢܐ ܪܒ ܕܚܫܐ ܕܦܪܥܘܢ ܓܒܪܐ ܡܨܪܝܐ ܡܢ ܐܝܕܐ ܕܥܪܒܝܐ ܕܐܚܬܘܗܝ ܠܬܡܢ 2  ܘܗܘܐ ܡܪܝܐ ܥܡ ܝܘܣܦ ܘܗܘܐ ܓܒܪܐ ܡܨܠܚ ܒܝܬ ܡܪܗ ܡܨܪܝܐ 3  ܘܚܙܐ ܡܪܗ ܕܡܪܝܐ ܥܡܗ ܘܟܠ ܕܥܒܕ ܡܪܝܐ ܡܨܠܚ ܒܐܝܕܗ 4  ܘܐܫܟܚ ܝܘܣܦ ܪܚܡܐ ܒܥܝܢܘܗܝ ܘܫܡܫܗ ܘܐܫܠܛܗ ܥܠ ܒܝܬܗ ܘܟܠ ܕܐܝܬ ܠܗ ܝܗܒ ܒܐܝܕܘܗܝ 5  ܘܗܘܐ ܡܢ ܙܒܢܐ ܕܐܫܠܛܗ ܥܠ ܒܝܬܗ ܘܥܠ ܟܠ ܕܐܝܬ ܠܗ ܒܪܟ ܡܪܝܐ ܠܒܝܬܗ ܕܡܨܪܝܐ ܡܛܠ ܝܘܣܦ ܘܗܘܬ ܒܘܪܟܬܗ ܕܡܪܝܐ ܒܟܠ ܕܐܝܬ ܠܗ ܒܒܝܬܐ ܘܒܚܩܠܐ 6  ܘܫܒܩ ܟܠܡܕܡ ܕܐܝܬ ܠܗ ܒܝܕ ܝܘܣܦ ܘܠܐ ܝܕܥ ܥܡܗ ܡܕܡ ܐܠܐ ܐܢ ܠܚܡܐ ܕܐܟܠ ܗܘܐ ܘܝܘܣܦ ܫܦܝܪ ܗܘܐ ܚܙܘܗ ܘܝܐܐ ܗܘܐ ܩܘܒܠܠܗ 7  ܘܗܘܐ ܡܢ ܒܬܪ ܦܬܓܡܐ ܗܠܝܢ ܐܪܡܝܬ ܐܢܬܬ ܡܪܗ ܥܝܢܗ ܥܠ ܝܘܣܦ ܘܐܡܪܬ ܠܗ ܕܡܟ ܥܡܝ 8  ܘܠܐ ܨܒܐ ܘܐܡܪ ܠܐܢܬܬ ܡܪܗ ܗܐ ܡܪܝ ܠܐ ܝܕܥ ܥܡܝ ܡܢܐ ܐܝܬ ܒܒܝܬܗ ܘܟܠ ܕܐܝܬ ܠܗ ܐܫܠܛ ܒܐܝܕܝ 9  ܘܠܝܬ ܕܪܒ ܒܒܝܬܐ ܗܢܐ ܡܢܝ ܘܠܐ ܚܣܟ ܡܢܝ ܡܕܡ ܐܠܐ ܐܢ ܠܟܝ ܕܐܢܬܬܗ ܐܢܬܝ ܘܐܝܟܢܐ ܐܥܒܕ ܒܝܫܬܐ ܗܕܐ ܪܒܬܐ ܘܐܚܛܐ ܠܐܠܗܐ 10  ܘܟܕ ܐܡܪܐ ܗܘܬ ܠܗ ܟܠܝܘܡ ܘܠܐ ܫܡܥ ܗܘܐ ܠܗ ܠܡܕܡܟ ܠܘܬܗ ܘܠܡܗܘܐ ܥܡܗ 11  ܘܗܘܐ ܒܚܕ ܡܢ ܝܘܡܬܐ ܘܥܠ ܝܘܣܦ ܠܒܝܬܐ ܠܡܥܒܕ ܥܒܕܐ ܘܠܝܬ ܐܢܫ ܡܢ ܐܢܫܝ ܒܝܬܐ ܬܡܢ ܒܒܝܬܐ 12  ܘܐܚܕܬܗ ܒܠܒܫܗ ܘܐܡܪܬ ܠܗ ܕܡܟ ܥܡܝ ܘܫܒܩܗ ܠܒܫܗ ܒܐܝܕܝܗ ܘܥܪܩ ܢܦܩ ܠܗ ܠܫܘܩܐ 13  ܘܗܘܐ ܕܟܕ ܚܙܬ ܕܫܒܩܗ ܠܒܫܗ ܒܐܝܕܝܗ ܘܥܪܩ ܠܫܘܩܐ 14  ܩܪܬ ܠܐܢܫܝ ܒܝܬܗ ܘܐܡܪܬ ܠܗܘܢ ܚܙܘ ܕܐܝܬܝ ܠܢ ܥܒܕܐ ܥܒܪܝܐ ܠܡܓܚܟ ܥܠܝܢ ܥܠ ܥܠܝ ܠܡܕܡܟ ܥܡܝ ܘܩܥܝܬ ܒܩܠܐ ܪܡܐ 15  ܘܟܕ ܫܡܥ ܕܐܪܝܡܬ ܩܠܝ ܘܩܥܝܬ ܫܒܩܗ ܠܒܫܗ ܠܘܬܝ ܘܥܪܩ ܢܦܩ ܠܗ ܠܫܘܩܐ 16  ܘܣܡܬܗ ܠܒܫܗ ܠܘܬܗ ܥܕܡܐ ܕܥܠ ܡܪܗ ܠܒܝܬܐ 17  ܘܐܡܪܬ ܠܗ ܐܝܟ ܡܠܐ ܗܠܝܢ ܥܠ ܥܠܝ ܥܒܕܐ ܥܒܪܝܐ ܕܐܝܬܝܬ ܠܢ ܠܡܓܚܟܘ ܒܢ 18  ܘܟܕ ܐܪܝܡܬ ܩܠܝ ܘܩܥܝܬ ܫܒܩܗ ܠܒܫܗ ܒܐܝܕܝ ܘܥܪܩ ܢܦܩ ܠܗ ܠܫܘܩܐ 19  ܘܟܕ ܫܡܥ ܡܪܗ ܡܠܝܗ ܕܐܢܬܬܗ ܕܐܡܪܬ ܠܗ ܕܐܝܟ ܡܠܐ ܗܠܝܢ ܥܒܕ ܠܝ ܥܒܕܟ ܐܬܚܡܬ ܪܘܓܙܗ 20  ܘܕܒܪܗ ܡܪܗ ܘܐܪܡܝܗ ܒܝܬ ܐܣܝܪܐ ܐܬܪ ܕܐܣܝܪܝ ܡܠܟܐ ܐܣܝܪܝܢ ܗܘܘ ܘܗܘܐ ܬܡܢ ܒܝܬ ܐܣܝܪܐ 21  ܘܗܘܐ ܡܪܝܐ ܥܡ ܝܘܣܦ ܘܐܪܡܝ ܥܠܘܗܝ ܚܣܕܐ ܘܝܗܒܗ ܠܪܚܡܐ ܒܥܝܢܝ ܪܒ ܒܝܬ ܐܣܝܪܐ 22  ܘܐܫܠܡ ܪܒ ܐܣܝܪܐ ܒܝܕ ܝܘܣܦ ܟܠܗܘܢ ܐܣܝܪܐ ܕܒܒܝܬ ܐܣܝܪܐ ܘܟܠ ܕܥܒܕܝܢ ܗܘܘ ܬܡܢ ܗܘ ܥܒܕ ܗܘܐ 23  ܘܪܒ ܐܣܝܪܐ ܠܐ ܚܙܐ ܗܘܐ ܡܕܡ ܒܐܝܕܗ ܡܛܠ ܕܡܪܝܐ ܥܡܗ ܘܟܠ ܡܕܡ ܕܥܒܕ ܗܘܐ ܡܪܝܐ ܡܨܠܚ܀ 

1  ܘܗܘܐ ܡܢ ܒܬܪ ܦܬܓܡܐ ܗܠܝܢ ܚܛܘ ܪܒ ܫܩܘܬܐ ܕܡܠܟܐ ܕܡܨܪܝܢ ܘܪܒ ܢܚܬܘܡܐ ܠܡܪܗܘܢ ܡܠܟܐ ܕܡܨܪܝܢ 2  ܘܪܓܙ ܦܪܥܘܢ ܥܠ ܬܪܝܢ ܡܗܝܡܢܘܗܝ ܥܠ ܪܒ ܫܩܘܬܐ ܘܥܠ ܪܒ ܢܚܬܘܡܐ 3  ܘܐܪܡܝ ܐܢܘܢ ܒܝܬ ܐܣܝܪܐ ܒܝܬ ܪܒ ܕܚܫܐ ܒܐܬܪܐ ܕܝܘܣܦ ܐܣܝܪ ܬܡܢ 4  ܘܐܫܠܛ ܪܒ ܕܚܫܐ ܠܝܘܣܦ ܥܠܝܗܘܢ ܘܫܡܫ ܐܢܘܢ ܘܗܘܘ ܝܘܡܬܐ ܒܝܬ ܐܣܝܪܐ 5  ܘܚܠܡܘ ܚܠܡܐ ܬܪܝܗܘܢ ܓܒܪ ܚܠܡܗ ܒܠܠܝܐ ܚܕ ܓܒܪ ܐܝܟ ܦܫܪ ܚܠܡܗ ܫܩܝܐ ܘܢܚܬܘܡܐ ܕܡܠܟܐ ܕܡܨܪܝܢ ܕܐܣܝܪܝܢ ܒܝܬ ܐܣܝܪܐ 6  ܘܥܠ ܠܘܬܗܘܢ ܝܘܣܦ ܒܨܦܪܐ ܘܚܙܐ ܐܢܘܢ ܘܗܐ ܟܡܝܪܝܢ 7  ܘܫܐܠ ܠܡܗܝܡܢܝ ܦܪܥܘܢ ܕܥܡܗ ܒܚܒܘܫܝܐ ܒܝܬ ܡܪܗ ܘܐܡܪ ܠܗܘܢ ܠܡܢܐ ܟܡܝܪܢ ܐܦܝܟܘܢ ܝܘܡܢܐ 8  ܘܐܡܪܘ ܠܗ ܚܠܡܐ ܚܠܡܢ ܘܦܫܘܪܐ ܠܝܬ ܠܗ ܐܡܪ ܠܗܘܢ ܝܘܣܦ ܗܐ ܕܐܠܗܐ ܐܢܘܢ ܦܫܪܐ ܐܫܬܥܘ ܠܝ 9  ܘܐܫܬܥܝ ܪܒ ܫܩܘܬܐ ܚܠܡܗ ܠܝܘܣܦ ܘܐܡܪ ܠܗ ܒܚܠܡܝ ܗܐ ܓܦܬܐ ܩܕܡܝ 10  ܘܒܓܦܬܐ ܬܠܬ ܫܒܫܬܝܢ ܘܗܝ ܟܕ ܦܪܥܬ ܝܥܘ ܛܪܦܝܗ ܘܒܫܠܘ ܣܓܘܠܝܗ ܗܘܘ ܥܢܒܐ 11  ܘܟܣܐ ܕܦܪܥܘܢ ܒܐܝܕܝ ܘܢܣܒܬ ܥܢܒܐ ܘܥܨܪܬ ܐܢܝܢ ܒܟܣܗ ܕܦܪܥܘܢ ܘܝܗܒܬ ܟܣܐ ܠܐܝܕܝ ܦܪܥܘܢ 12  ܐܡܪ ܠܗ ܝܘܣܦ ܗܢܘ ܦܫܪܗ ܕܚܠܡܟ ܬܠܬ ܫܒܫܬܝܢ ܬܠܬܐ ܐܢܘܢ ܝܘܡܝܢ 13  ܒܬܪ ܬܠܬܐ ܝܘܡܝܢ ܢܬܕܟܪܟ ܦܪܥܘܢ ܘܢܗܦܟܟ ܥܠ ܫܕܬܟ ܘܬܬܠ ܟܣܐ ܠܦܪܥܘܢ ܒܐܝܕܗ ܐܝܟ ܢܡܘܣܐ ܩܕܡܝܐ ܕܡܫܩܐ ܗܘܝܬ ܠܗ 14  ܐܠܐ ܐܬܕܟܪܝܢܝ ܥܡܟ ܟܕ ܢܛܐܒ ܠܟ ܘܥܒܕ ܥܡܝ ܛܝܒܘܬܐ ܘܩܘܫܬܐ ܘܐܬܕܟܪܝܢܝ ܩܕܡ ܦܪܥܘܢ ܘܐܦܩܝܢܝ ܡܢ ܒܝܬ ܐܣܝܪܐ ܗܢܐ 15  ܡܛܠ ܕܡܓܢܒ ܓܢܝܒ ܐܢܐ ܡܢ ܐܪܥܐ ܕܥܒܪܝܐ ܘܐܦ ܗܪܟܐ ܡܕܡ ܠܐ ܥܒܕܬ ܕܐܪܡܝܘܢܝ ܒܓܘܒܐ 16  ܘܚܙܐ ܪܒ ܢܚܬܘܡܐ ܕܫܦܝܪ ܦܫܪ ܘܐܡܪ ܠܝܘܣܦ ܘܐܦ ܐܢܐ ܒܚܠܡܝ ܘܗܐ ܬܠܬܐ ܣܠܐ ܕܚܘܪܬܐ ܥܠ ܪܫܝ 17  ܘܒܣܠܐ ܥܠܝܐ ܡܢ ܟܠ ܡܐܟܠܗ ܕܦܪܥܘܢ ܥܒܕܐ ܕܢܚܬܘܡܐ ܘܚܝܘܬ ܟܢܦܐ ܐܟܠܐ ܠܗܘܢ ܡܢ ܣܠܐ ܡܢ ܠܥܠ ܡܢ ܪܫܝ 18  ܥܢܐ ܝܘܣܦ ܘܐܡܪ ܠܗ ܗܢܘ ܦܫܪܗ ܕܚܠܡܟ ܬܠܬܐ ܣܠܝܢ ܬܠܬܐ ܐܢܘܢ ܝܘܡܝܢ 19  ܒܬܪ ܬܠܬܐ ܝܘܡܝܢ ܢܣܒ ܦܪܥܘܢ ܪܫܟ ܡܢܟ ܘܢܙܩܦܟ ܥܠ ܩܝܣܐ ܘܬܐܟܘܠ ܦܪܚܬܐ ܒܣܪܟ ܡܢܟ܀ 20  ܘܗܘܐ ܒܝܘܡܐ ܬܠܝܬܝܐ ܒܝܘܡܐ ܕܒܝܬ ܝܠܕܗ ܕܦܪܥܘܢ ܥܒܕ ܦܪܥܘܢ ܡܫܬܝܐ ܠܟܠܗܘܢ ܥܒܕܘܗܝ ܘܐܬܕܟܪ ܠܪܒ ܫܩܘܬܐ ܘܠܪܒ ܢܚܬܘܡܐ ܒܓܘ ܥܒܕܘܗܝ 21  ܘܐܩܝܡ ܠܪܒ ܫܩܘܬܐ ܥܠ ܫܕܬܗ ܘܝܗܒ ܟܣܐ ܥܠ ܐܝܕܝ ܦܪܥܘܢ 22  ܘܠܪܒ ܢܚܬܘܡܐ ܙܩܦ ܐܝܟ ܕܦܫܪ ܠܗܘܢ ܝܘܣܦ 23  ܘܠܐ ܐܬܕܟܪ ܪܒ ܫܩܘܬܐ ܠܝܘܣܦ ܘܛܥܝܗܝ܀ 

1  ܘܗܘܐ ܡܢ ܒܬܪ ܬܪܬܝܢ ܫܢܝܢ ܘܦܪܥܘܢ ܚܠܡ ܚܠܡܐ ܘܗܐ ܩܐܡ ܥܠ ܢܗܪܐ 2  ܘܗܐ ܡܢ ܢܗܪܐ ܣܠܩܢ ܫܒܥ ܬܘܪܢ ܫܦܝܪܢ ܒܚܙܘܗܝܢ ܘܫܡܝܢܢ ܒܒܣܪܗܝܢ ܘܪܥܝܢ ܒܡܪܓܐ 3  ܘܗܐ ܫܒܥ ܬܘܪܬܐ ܐܚܪܢܝܬܐ ܣܠܩܢ ܒܬܪܗܝܢ ܡܢ ܢܗܪܐ ܒܝܫܢ ܒܚܙܘܗܝܢ ܘܡܚܝܠܢ ܒܒܣܪܗܝܢ ܘܩܡ ܥܠ ܓܢܒ ܬܘܪܬܐ ܥܠ ܣܦܬ ܢܗܪܐ 4  ܘܐܟܠ ܬܘܪܬܐ ܕܒܝܫܢ ܒܚܙܘܗܝܢ ܘܡܚܝܠܢ ܒܒܣܪܗܝܢ ܠܫܒܥ ܬܘܪܬܐ ܕܫܦܝܪܢ ܒܚܙܘܗܝܢ ܘܫܡܝܢܢ ܒܒܣܪܗܝܢ ܘܐܬܬܥܝܪ ܦܪܥܘܢ 5  ܘܕܡܟ܀܀ ܘܚܠܡ ܕܬܪܬܝܢ ܙܒܢܝܢ ܘܗܐ ܫܒܥ ܫܒܠܝܢ ܣܠܩܢ ܒܩܢܝܐ ܚܕ ܡܠܝܢ ܘܛܒܢ 6  ܘܗܐ ܫܒܥ ܫܒܠܝܢ ܩܛܝܢܢ ܘܫܩܝܦܢ ܠܪܘܚܐ ܕܫܘܒܐ ܝܥܝܢ ܒܬܪܗܝܢ 7  ܘܒܠܥ ܫܒܠܐ ܩܛܝܢܬܐ ܠܫܒܥ ܫܒܠܐ ܫܡܝܢܬܐ ܘܡܠܝܬܐ ܘܐܬܥܝܪ ܦܪܥܘܢ ܘܗܐ ܚܠܡܐ ܗܘ܀ 8  ܘܗܘܐ ܒܨܦܪܐ ܘܐܬܛܪܦܬ ܪܘܚܗ ܕܦܪܥܘܢ ܘܫܕܪ ܩܪܐ ܠܟܠܗܘܢ ܚܪܫܐ ܘܠܟܠܗܘܢ ܚܟܝܡܝܗ ܕܡܨܪܝܢ ܘܐܫܬܥܝ ܠܗܘܢ ܦܪܥܘܢ ܚܠܡܘܗܝ ܘܠܝܬ ܕܦܫܪ ܠܗܘܢ ܠܦܪܥܘܢ 9  ܘܡܠܠ ܪܒ ܫܩܘܬܐ ܩܕܡ ܦܪܥܘܢ ܘܐܡܪ ܣܘܪܚܢܝ ܡܕܟܪ ܐܢܐ ܝܘܡܢܐ 10  ܦܪܥܘܢ ܪܓܙ ܥܠ ܥܒܕܘܗܝ ܘܐܪܡܝܢ ܒܝܬ ܐܣܝܪܐ ܒܝܬ ܪܒ ܕܚܫܐ ܠܝ ܘܠܪܒ ܢܚܬܘܡܐ 11  ܘܚܠܡܢ ܚܠܡܐ ܒܠܠܝܐ ܚܕ ܐܢܐ ܘܗܘ ܓܒܪ ܐܝܟ ܦܫܪ ܚܠܡܗ ܚܠܡܢ 12  ܘܬܡܢ ܥܡܢ ܥܠܝܡܐ ܥܒܪܝܐ ܥܒܕܐ ܕܪܒ ܕܚܫܐ ܘܐܫܬܥܝܢ ܠܗ ܘܦܫܪ ܠܢ ܚܠܡܝܢ ܐܢܫ ܐܝܟ ܚܠܡܗ ܦܫܪ 13  ܘܐܝܟ ܕܦܫܪ ܠܢ ܗܟܢܐ ܗܘܐ ܠܢ ܠܝ ܐܗܦܟ ܥܠ ܫܕܬܝ ܘܠܗܘ ܙܩܦ܀ 14  ܘܫܕܪ ܦܪܥܘܢ ܘܩܪܝܗܝ ܠܝܘܣܦ ܘܐܪܗܛܘܗܝ ܡܢ ܓܘܒܐ ܘܓܪܥ ܘܚܠܦ ܢܚܬܘܗܝ ܘܥܠ ܩܕܡ ܦܪܥܘܢ 15  ܘܐܡܪ ܦܪܥܘܢ ܠܝܘܣܦ ܚܠܡܐ ܚܠܡܬ ܘܦܫܘܪܐ ܠܝܬ ܠܗ ܘܐܢܐ ܫܡܥܬ ܥܠܝܟ ܕܫܡܥ ܐܢܬ ܚܠܡܐ ܘܦܫܪ ܐܢܬ ܠܗ 16  ܥܢܐ ܝܘܣܦ ܘܐܡܪ ܠܦܪܥܘܢ ܕܠܡܐ ܣܒܪ ܐܢܬ ܕܒܠܥܕ ܐܠܗܐ ܢܥܢܐ ܫܠܡܐ ܠܦܪܥܘܢ 17  ܘܐܡܪ ܦܪܥܘܢ ܠܝܘܣܦ ܒܚܠܡܝ ܗܐ ܩܐܡ ܐܢܐ ܥܠ ܣܦܬ ܢܗܪܐ 18  ܘܗܐ ܡܢ ܢܗܪܐ ܣܠܩܢ ܫܒܥ ܬܘܪܬܐ ܫܡܝܢܢ ܒܒܣܪܗܝܢ ܘܫܦܝܪ ܚܙܘܗܝܢ ܘܪܥܝܢ ܒܡܪܓܐ 19  ܘܗܐ ܫܒܥ ܬܘܪܢ ܐܚܪܢܝܢ ܣܠܩܢ ܒܬܪܗܝܢ ܒܨܝܪܢ ܘܒܝܫ ܚܙܘܗܝܢ ܘܡܚܝܠ ܒܣܪܗܝܢ ܛܒ ܘܠܐ ܚܙܝܬ ܕܒܝܫܢ ܐܟܘܬܗܝܢ ܒܟܘܠܗ ܐܪܥܐ ܕܡܨܪܝܢ 20  ܘܐܟܠ ܬܘܪܬܐ ܡܚܝܠܬܐ ܘܒܝܫܬܐ ܠܫܒܥ ܬܘܪܬܐ ܩܕܡܝܬܐ ܫܡܝܢܬܐ 21  ܘܥܠ ܠܓܘܗܝܢ ܘܠܐ ܐܬܝܕܥ ܕܥܠ ܠܓܘܗܝܢ ܘܚܙܘܗܝܢ ܒܝܫ ܐܝܟ ܕܒܩܕܡܝܬܐ ܘܐܬܬܥܝܪܬ 22  ܘܬܘܒ ܚܙܝܬ ܒܚܠܡܝ ܘܗܐ ܫܒܥ ܫܒܠܝܢ ܣܠܩܢ ܒܩܢܝܐ ܚܕ ܡܠܝܢ ܘܛܒܢ 23  ܘܗܐ ܫܒܥ ܫܒܠܝܢ ܩܛܝܢܢ ܘܫܩܝܦܢ ܠܪܘܚܐ ܕܫܘܒܐ ܝܥܝܢ ܒܬܪܗܝܢ 24  ܘܒܠܥ ܫܒܠܐ ܩܛܝܢܬܐ ܠܫܒܥ ܫܒܠܐ ܛܒܬܐ ܘܐܡܪܬ ܠܚܪܫܐ ܘܠܝܬ ܕܡܚܘܐ ܠܝ܀ 25  ܘܐܡܪ ܝܘܣܦ ܠܦܪܥܘܢ ܚܠܡܐ ܦܪܥܘܢ ܚܕ ܗܘ ܡܕܡ ܕܐܠܗܐ ܥܒܕ ܚܘܝ ܠܦܪܥܘܢ 26  ܫܒܥ ܬܘܪܬܐ ܛܒܬܐ ܫܒܥ ܐܢܝܢ ܫܢܝܢ ܘܫܒܥ ܫܒܠܐ ܛܒܬܐ ܫܒܥ ܐܢܝܢ ܫܢܝܢ ܚܠܡܐ ܚܕ ܗܘ 27  ܘܫܒܥ ܬܘܪܬܐ ܡܚܝܠܬܐ ܘܒܝܫܬܐ ܕܣܠܩܢ ܒܬܪܗܝܢ ܫܒܥ ܐܢܝܢ ܫܢܝܢ ܘܫܒܥ ܫܒܠܐ ܩܛܝܢܬܐ ܕܫܩܝܦܢ ܠܪܘܚܐ ܕܫܘܒܐ ܢܗܘܝܢ ܫܒܥ ܫܢܝܢ ܟܦܢܐ 28  ܗܘ ܦܬܓܡܐ ܕܐܡܪܬ ܠܦܪܥܘܢ ܐܝܠܝܢ ܕܐܠܗܐ ܥܒܕ ܚܘܝ ܠܦܪܥܘܢ 29  ܗܐ ܫܒܥ ܫܢܝܢ ܐܬܝܢ ܣܒܥܐ ܪܒܐ ܒܟܠܗ ܐܪܥܐ ܕܡܨܪܝܢ 30  ܘܢܩܘܡܢ ܫܒܥ ܫܢܝܢ ܕܟܦܢܐ ܒܬܪܗܝܢ ܘܢܬܛܥܐ ܟܠܗ ܣܒܥܐ ܕܗܘܐ ܒܟܘܠܗ ܐܪܥܐ ܕܡܨܪܝܢ ܘܢܣܝܦ ܟܦܢܐ ܠܐܪܥܐ 31  ܘܠܐ ܢܬܝܕܥ ܣܒܥܐ ܒܐܪܥܐ ܡܛܠ ܟܦܢܐ ܗܘ ܕܡܢ ܒܬܪܟܝܢ ܕܥܫܝܢ ܗܘ ܛܒ 32  ܘܕܐܬܬܢܝ ܚܠܡܐ ܠܦܪܥܘܢ ܕܬܪܬܝܢ ܙܒܢܝܢ ܕܡܛܝܒ ܦܬܓܡܐ ܡܢ ܩܕܡ ܐܠܗܐ ܘܡܣܪܗܒ ܐܠܗܐ ܠܡܥܒܕܗ 33  ܗܫܐ ܢܚܙܐ ܦܪܥܘܢ ܓܒܪܐ ܚܟܝܡܐ ܘܣܟܘܠܬܢܐ ܘܢܩܝܡܝܘܗܝ ܥܠ ܐܪܥܐ ܕܡܨܪܝܢ 34  ܘܢܥܒܪ ܦܪܥܘܢ ܘܢܩܝܡ ܫܠܝܛܐ ܥܠ ܐܪܥܐ ܕܡܨܪܝܢ ܘܢܣܒܘܢ ܚܕ ܡܢ ܚܡܫܐ ܒܐܪܥܐ ܕܡܨܪܝܢ ܒܫܒܥ ܫܢܝܐ ܕܣܒܥܐ 35  ܘܢܟܢܫܘܢ ܟܠܗ ܥܒܘܪܐ ܕܫܢܝܐ ܗܠܝܢ ܛܒܬܐ ܕܐܬܝܢ ܘܢܚܡܠܘܢ ܥܒܘܪܐ ܬܚܝܬ ܐܝܕܐ ܕܦܪܥܘܢ ܥܒܘܪܐ ܒܩܘܪܝܐ ܢܛܪܘܢ 36  ܘܢܗܘܐ ܥܒܘܪܐ ܢܛܝܪ ܠܐܪܥܐ ܠܫܒܥ ܫܢܝܐ ܕܟܦܢܐ ܕܢܗܘܝܢ ܒܐܪܥܐ ܟܠܗ ܕܡܨܪܝܢ ܘܠܐ ܬܣܘܦ ܐܪܥܐ ܒܟܦܢܐ 37  ܘܫܦܪ ܦܬܓܡܐ ܒܥܝܢܝ ܦܪܥܘܢ ܘܒܥܝܢܝ ܥܒܕܘܗܝ 38  ܘܐܡܪ ܦܪܥܘܢ ܠܥܒܕܘܗܝ ܡܫܬܟܚ ܐܝܟ ܗܢܐ ܓܒܪܐ ܕܪܘܚܐ ܕܐܠܗܐ ܐܝܬ ܒܗ 39  ܘܐܡܪ ܦܪܥܘܢ ܠܝܘܣܦ ܡܢ ܒܬܪ ܕܐܘܕܥܟ ܐܠܗܐ ܗܕܐ ܟܠܗ ܠܝܬ ܕܚܟܝܡ ܘܣܟܘܠܬܢ ܐܟܘܬܟ 40  ܐܢܬ ܬܗܘܐ ܥܠ ܒܝܬܝ ܘܥܠ ܡܠܬ ܦܘܡܟ ܢܣܒ ܕܝܢܐ ܟܠܗ ܥܡܝ ܒܠܚܘܕ ܟܘܪܣܝܐ ܐܪܒ ܡܢܟ 41  ܘܐܡܪ ܦܪܥܘܢ ܠܝܘܣܦ ܚܙܝ ܕܐܫܠܛܬܟ ܥܠ ܟܠܗ ܐܪܥܐ ܕܡܨܪܝܢ 42  ܘܫܩܠ ܦܪܥܘܢ ܥܙܩܬܗ ܡܢ ܐܝܕܗ ܘܣܡܗ ܒܐܝܕܗ ܕܝܘܣܦ ܘܐܠܒܫܗ ܠܒܘܫܐ ܕܒܘܨܐ ܘܐܪܡܝ ܗܡܢܝܟܐ ܕܕܗܒܐ ܒܨܘܪܗ 43  ܘܐܘܬܒܗ ܒܡܪܟܒܬܐ ܐܚܪܬܐ ܕܝܠܗ ܘܩܪܐ ܩܕܡܘܗܝ ܐܒܐ ܘܫܠܝܛܐ ܘܐܫܠܛܗ ܥܠ ܟܠܗ ܐܪܥܐ ܕܡܨܪܝܢ 44  ܘܐܡܪ ܦܪܥܘܢ ܠܝܘܣܦ ܐܢܐ ܦܪܥܘܢ ܦܩܕܬ ܕܒܠܥܕܝܟ ܐܢܫ ܠܐ ܢܪܝܡ ܐܝܕܗ ܘܪܓܠܗ ܒܟܠܗ ܐܪܥܐ ܕܡܨܪܝܢ 45  ܘܩܪܐ ܦܪܥܘܢ ܫܡܗ ܕܝܘܣܦ ܨܦܢܬܦܥܢܚ ܕܟܣܝܬܐ ܓܠܝܢ ܠܗ ܘܝܗܒ ܠܗ ܠܐܣܝܬ ܒܪܬ ܦܘܛܝܦܪܥ ܟܘܡܪܐ ܕܐܘܢ ܐܢܬܬܐ܀ ܘܢܦܩ ܝܘܣܦ ܥܠ ܟܠܗ ܐܪܥܐ ܕܡܨܪܝܢ 46  ܘܝܘܣܦ ܒܪ ܬܠܬܝܢ ܗܘܐ ܫܢܝܢ ܟܕ ܩܡ ܩܕܡ ܦܪܥܘܢ ܡܠܟܐ ܕܡܨܪܝܢ ܘܢܦܩ ܝܘܣܦ ܡܢ ܩܕܡ ܦܪܥܘܢ ܘܥܒܪ ܒܟܠܗ ܐܪܥܐ ܕܡܨܪܝܢ 47  ܘܚܡܠܬ ܐܪܥܐ ܒܫܒܥ ܫܢܝܐ ܕܣܒܥܐ ܒܐܘܨܪܐ 48  ܘܚܡܠ ܟܠܗ ܥܒܘܪܐ ܕܒܫܒܥ ܫܢܝܐ ܕܣܒܥܐ ܕܗܘܝ ܒܐܪܥܐ ܕܡܨܪܝܢ ܘܝܗܒ ܥܒܘܪܐ ܒܩܘܪܝܐ ܥܒܘܪܐ ܕܚܩܠܬܐ ܕܩܪܝܬܐ ܘܕܚܕܪܝܗ ܚܡܠ ܒܓܘܗ 49  ܘܚܡܠ ܝܘܣܦ ܥܒܘܪܐ ܐܝܟ ܚܠܐ ܕܝܡܐ ܣܘܓܐܐ ܕܛܒ ܥܕܡܐ ܕܠܐܝ ܠܡܡܢܐ ܕܠܐ ܡܢܝܢܐ 50  ܘܠܝܘܣܦ ܐܬܝܠܕܘ ܠܗ ܬܪܝܢ ܒܢܝܢ ܥܕܠܐ ܬܥܘܠ ܫܢܬܐ ܕܟܦܢܐ ܕܝܠܕܬ ܠܗ ܐܣܝܬ ܒܪܬ ܦܘܛܝܦܪܥ ܟܘܡܪܐ ܕܐܘܢ 51  ܘܩܪܐ ܝܘܣܦ ܫܡ ܒܪܗ ܒܘܟܪܗ ܡܢܫܐ ܡܛܠ ܕܐܢܫܝܢܝ ܐܠܗܐ ܟܠܗ ܥܡܠܝ ܘܟܠܗ ܒܝܬ ܐܒܝ 52  ܘܫܡܗ ܕܐܚܪܢܐ ܩܪܐ ܐܦܪܝܡ ܡܛܠ ܕܐܦܪܝܢܝ ܐܠܗܐ ܒܐܪܥܐ ܕܫܘܥܒܕܝ܀ 53  ܘܓܡܪ ܫܒܥ ܫܢܝܐ ܕܣܒܥܐ ܕܗܘܝ ܒܐܪܥܐ ܕܡܨܪܝܢ 54  ܘܫܪܝ ܫܒܥ ܫܢܝܐ ܕܟܦܢܐ ܠܡܐܬܐ ܐܝܟ ܕܐܡܪ ܝܘܣܦ ܘܗܘܐ ܟܦܢܐ ܒܟܠܗܝܢ ܐܪܥܬܐ ܘܒܟܠܗ ܐܪܥܐ ܕܡܨܪܝܢ ܠܐ ܗܘܐ ܠܚܡܐ 55  ܘܟܦܢܬ ܟܠܗ ܐܪܥܐ ܕܡܨܪܝܢ ܘܡܒܓܢܝܢ ܥܡܐ ܥܠ ܦܪܥܘܢ ܥܠ ܠܚܡܐ ܘܐܡܪ ܦܪܥܘܢ ܠܟܠܗܘܢ ܡܨܪܝܐ ܙܠܘ ܠܘܬ ܝܘܣܦ ܘܡܕܡ ܕܐܡܪ ܠܟܘܢ ܬܥܒܕܘܢ 56  ܘܟܦܢܐ ܗܘܐ ܥܠ ܐܦܝ ܟܠܗ ܐܪܥܐ ܘܦܬܚ ܝܘܣܦ ܐܘܨܪܐ ܘܙܒܢ ܠܡܨܪܝܐ ܘܥܫܢ ܟܦܢܐ ܒܐܪܥܐ ܕܡܨܪܝܢ 57  ܘܟܠܗ ܐܪܥܐ ܐܬܘ ܠܡܨܪܝܢ ܠܡܡܪ ܡܢ ܝܘܣܦ ܡܛܠ ܕܥܫܢ ܟܦܢܐ ܒܟܠܗ ܐܪܥܐ ܕܡܨܪܝܢ 

1  ܘܚܙܐ ܝܥܩܘܒ ܕܐܝܬ ܥܒܘܪܐ ܒܡܨܪܝܢ ܘܐܡܪ ܝܥܩܘܒ ܠܒܢܘܗܝ ܠܐ ܬܕܚܠܘܢ 2  ܗܐ ܫܡܥܬ ܕܐܝܬ ܥܒܘܪܐ ܒܡܨܪܝܢ ܚܘܬܘ ܠܬܡܢ ܘܡܘܪܘ ܠܢ ܡܢ ܬܡܢ ܘܢܚܐ ܘܠܐ ܢܡܘܬ 3  ܘܢܚܬܘ ܐܚܘܗܝ ܕܝܘܣܦ ܥܣܪܐ ܠܡܡܪ ܥܒܘܪܐ ܡܢ ܡܨܪܝܢ 4  ܘܠܒܢܝܡܝܢ ܐܚܘܗܝ ܕܝܘܣܦ ܠܐ ܫܕܪ ܝܥܩܘܒ ܥܡ ܐܚܘܗܝ ܡܛܠ ܕܐܡܪ ܕܠܡܐ ܢܓܕܫ ܠܗ ܩܐܪܣܐ 5  ܘܐܬܘ ܒܢܝ ܐܝܣܪܝܠ ܠܡܡܪ ܥܡ ܐܝܠܝܢ ܕܐܙܠܝܢ ܡܛܠ ܕܥܫܢ ܟܦܢܐ ܒܐܪܥܐ ܕܟܢܥܢ 6  ܘܝܘܣܦ ܗܘܝܘ ܫܠܝܛ ܥܠ ܐܪܥܐ ܘܗܘ ܡܡܝܪ ܠܟܠܗ ܥܡܐ ܕܐܪܥܐ ܘܐܬܘ ܐܚܘܗܝ ܕܝܘܣܦ ܘܣܓܕܘ ܠܗ ܥܠ ܐܦܝܗܘܢ ܥܠ ܐܪܥܐ 7  ܘܚܙܐ ܝܘܣܦ ܠܐܚܘܗܝ ܘܐܫܬܘܕܥ ܐܢܘܢ ܘܐܬܢܟܠ ܥܠܝܗܘܢ ܘܡܠܠ ܥܡܗܘܢ ܩܫܝܐܝܬ ܘܐܡܪ ܠܗܘܢ ܡܢ ܐܝܡܟܐ ܐܢܬܘܢ ܘܐܡܪܘ ܡܢ ܐܪܥܐ ܕܟܢܥܢ ܐܬܝܢ ܠܡܡܪ ܥܒܘܪܐ 8  ܘܐܫܬܘܕܥ ܝܘܣܦ ܠܐܚܘܗܝ ܘܗܢܘܢ ܠܐ ܐܫܬܘܕܥܘܗܝ 9  ܘܐܬܕܟܪ ܝܘܣܦ ܚܠܡܐ ܕܚܠܡ ܠܗܘܢ ܘܐܡܪ ܠܗܘܢ ܓܫܘܫܐ ܐܢܬܘܢ ܘܠܡܚܙܐ ܗܘ ܛܒܗ ܕܐܪܥܐ ܐܬܝܬܘܢ 10  ܘܐܡܪܘ ܠܐ ܡܪܢ ܥܒܕܝܟ ܐܬܘ ܠܡܡܪ ܥܒܘܪܐ 11  ܟܠܢ ܒܢܝ ܚܕ ܚܢܢ ܓܒܪ ܘܟܐܢܐ ܚܢܢ ܘܠܐ ܗܘܘ ܓܫܘܫܐ ܥܒܕܝܟ 12  ܐܡܪ ܠܗܘܢ ܝܘܣܦ ܠܐ ܗܘܐ ܗܟܢܐ ܛܒܗ ܗܘ ܕܐܪܥܐ ܐܬܝܬܘܢ ܠܡܚܙܐ 13  ܘܐܡܪܘ ܠܗ ܬܪܥܣܪ ܚܢܢ ܐܚܐ ܥܒܕܝܟ ܒܢܝ ܓܒܪܐ ܚܕ ܒܐܪܥܐ ܕܟܢܥܢ ܘܙܥܘܪܐ ܗܐ ܠܘܬ ܐܒܘܢ ܗܘ ܝܘܡܢܐ ܘܚܕ ܠܝܬܘܗܝ 14  ܐܡܪ ܠܗܘܢ ܝܘܣܦ ܗܢܘ ܕܐܡܪܬ ܠܟܘܢ ܓܫܘܫܐ ܐܢܬܘܢ 15  ܒܗܕܐ ܬܬܒܩܘܢ ܠܐ ܚܝܘܗܝ ܕܦܪܥܘܢ ܠܐ ܬܦܩܘܢ ܡܟܐ ܐܠܐ ܐܢ ܐܬܐ ܐܚܘܟܘܢ ܙܥܘܪܐ ܠܗܪܟܐ 16  ܫܕܪܘ ܚܕ ܡܢܟܘܢ ܢܕܒܪ ܠܐܚܘܟܘܢ ܘܐܢܬܘܢ ܐܬܐܣܪܘ ܘܢܬܒܩܝܢ ܡܠܝܟܘܢ ܐܢ ܒܩܘܫܬܐ ܐܡܪܬܘܢ ܘܐܠܐ ܚܝܘܗܝ ܕܦܪܥܘܢ ܐܠܐ ܓܫܘܫܐ ܐܢܬܘܢ 17  ܘܐܪܡܝ ܐܢܘܢ ܒܝܬ ܚܒܘܫܝܐ ܬܠܬܐ ܝܘܡܝܢ 18  ܘܐܡܪ ܠܗܘܢ ܝܘܣܦ ܒܝܘܡܐ ܬܠܝܬܝܐ ܗܕܐ ܥܒܕܘ ܘܚܝܘ ܠܐܠܗܐ ܕܚܠ ܐܢܐ 19  ܐܢ ܟܐܢܐ ܐܢܬܘܢ ܐܚܘܟܘܢ ܚܕ ܢܬܐܣܪ ܒܝܬ ܚܒܘܫܝܟܘܢ ܘܐܢܬܘܢ ܙܠܘ ܐܘܒܠܘ ܥܒܘܪܐ ܠܟܦܢܐ ܕܐܝܬ ܒܒܬܝܟܘܢ 20  ܘܠܐܚܘܟܘܢ ܙܥܘܪܐ ܐܝܬܘ ܠܘܬܝ ܘܢܬܗܝܡܢܢ ܡܠܝܟܘܢ ܘܠܐ ܬܡܘܬܘܢ ܘܥܒܕܘ ܗܟܢܐ 21  ܘܐܡܪܘ ܓܒܪ ܠܐܚܘܗܝ ܫܪܝܪܐܝܬ ܚܝܒܝܢܢ ܥܠ ܐܚܘܢ ܕܚܙܝܢ ܒܛܘܪܦܐ ܕܢܦܫܗ ܟܕ ܡܬܟܫܦ ܗܘܐ ܠܢ ܘܠܐ ܫܡܥܢܝܗܝ ܡܛܠ ܗܢܐ ܐܬܬ ܥܠܝܢ ܥܩܬܐ ܗܕܐ 22  ܘܥܢܐ ܪܘܒܝܠ ܘܐܡܪ ܠܗܘܢ ܠܐ ܐܡܪܬ ܠܟܘܢ ܕܠܐ ܬܚܛܘܢ ܒܛܠܝܐ ܘܠܐ ܫܡܥܬܘܢ ܘܐܦ ܕܡܗ ܗܐ ܡܬܬܒܥ 23  ܘܗܢܘܢ ܠܐ ܝܕܥܝܢ ܗܘܘ ܕܫܡܥ ܝܘܣܦ ܡܛܠ ܕܬܪܓܡܢܐ ܩܐܡ ܗܘܐ ܒܝܢܬܗܘܢ 24  ܘܐܬܦܢܝ ܡܢ ܠܘܬܗܘܢ ܘܒܟܐ ܘܗܦܟ ܠܘܬܗܘܢ ܘܡܠܠ ܥܡܗܘܢ ܘܕܒܪ ܡܢܗܘܢ ܠܫܡܥܘܢ ܘܐܣܪܗ ܠܥܢܝܗܘܢ 25  ܘܦܩܕ ܝܘܣܦ ܘܡܠܘ ܡܐܢܝܗܘܢ ܥܒܘܪܐ ܘܠܡܗܦܟܘ ܟܣܦܗܘܢ ܓܒܪ ܒܣܩܗ ܘܠܡܬܠ ܠܗܘܢ ܙܘܕܐ ܠܐܘܪܚܐ ܘܥܒܕܘ ܠܗܘܢ ܗܟܢܐ 26  ܘܫܩܠܘ ܥܒܘܪܗܘܢ ܥܠ ܚܡܪܗܘܢ ܘܐܙܠܘ ܡܢ ܬܡܢ 27  ܘܦܬܚ ܚܕ ܡܢܗܘܢ ܣܩܗ ܠܡܪܡܝܘ ܟܣܬܐ ܠܚܡܪܗ ܒܝܬ ܒܘܬܐ ܘܚܙܐ ܟܣܦܗ ܣܝܡ ܒܦܘܡ ܛܥܢܗ 28  ܘܐܡܪ ܠܐܚܘܗܝ ܐܬܦܢܝ ܟܣܦܝ ܘܗܐ ܗܘ ܒܦܘܡ ܛܥܢܝ ܘܙܥ ܠܒܗܘܢ ܘܬܡܗܘ ܓܒܪ ܒܐܚܘܗܝ ܘܐܡܪܘ ܡܢܐ ܗܝ ܗܕܐ ܕܥܒܕ ܠܢ ܐܠܗܐ 29  ܘܐܬܘ ܠܘܬ ܝܥܩܘܒ ܐܒܘܗܘܢ ܠܐܪܥܐ ܕܟܢܥܢ ܘܚܘܝܘܗܝ ܟܠ ܕܓܕܫ ܠܗܘܢ ܘܐܡܪܘ ܠܗ 30  ܡܠܠ ܓܒܪܐ ܡܪܗ ܕܐܪܥܐ ܥܡܢ ܩܫܝܐܝܬ ܘܚܫܒܢ ܐܝܟ ܓܫܘܫܐ ܕܐܪܥܐ 31  ܘܐܡܪܢ ܠܗ ܟܐܢܐ ܚܢܢ ܘܠܐ ܗܘܝܢ ܓܫܘܫܐ 32  ܬܪܥܣܪ ܚܢܢ ܐܚܝܢ ܒܢܝ ܐܒܘܢ ܘܚܕ ܠܝܬܘܗܝ ܘܙܥܘܪܐ ܠܘܬ ܐܒܘܢ ܗܘ ܝܘܡܢܐ ܒܐܪܥܐ ܕܟܢܥܢ 33  ܘܐܡܪ ܠܢ ܓܒܪܐ ܡܪܗ ܕܐܪܥܐ ܒܗܕܐ ܐܕܥ ܕܟܐܢܐ ܐܢܬܘܢ ܐܚܘܟܘܢ ܚܕ ܫܒܘܩܘ ܠܘܬܝ ܘܥܒܘܪܐ ܠܟܦܢܐ ܕܒܒܬܝܟܘܢ ܣܒܘ ܘܙܠܘ 34  ܘܐܝܬܘ ܠܐܚܘܟܘܢ ܙܥܘܪܐ ܠܘܬܝ ܘܐܕܥ ܕܠܐ ܗܘܝܬܘܢ ܓܫܘܫܐ ܐܠܐ ܟܐܢܐ ܐܢܬܘܢ ܘܠܐܚܘܟܘܢ ܐܬܠ ܠܟܘܢ ܘܒܐܪܥܐ ܬܬܓܪܘܢ܀ 35  ܘܗܘܐ ܕܟܕ ܗܢܘܢ ܡܣܪܩܝܢ ܣܩܝܗܘܢ ܗܐ ܨܪܪܐ ܕܟܣܦܗ ܕܓܒܪܐ ܒܦܘܡ ܛܥܢܗ ܘܚܙܘ ܨܪܪܝ ܟܣܦܗܘܢ ܗܢܘܢ ܘܐܒܘܗܘܢ ܘܕܚܠܘ 36  ܐܡܪ ܠܗܘܢ ܝܥܩܘܒ ܐܒܘܗܘܢ ܠܝ ܓܙܝܬܘܢ ܝܘܣܦ ܠܝܬܘܗܝ ܘܫܡܥܘܢ ܠܝܬܘܗܝ ܘܠܒܢܝܡܝܢ ܬܕܒܪܘܢ ܥܠܝ ܫܠܡ ܟܠܗܝܢ 37  ܘܐܡܪ ܪܘܒܝܠ ܠܐܒܘܗܝ ܠܬܪܝܢ ܒܢܝ ܬܡܝܬ ܐܠܐ ܐܝܬܝܘܗܝ ܠܟ ܐܫܠܡܝܗܝ ܠܝ ܘܐܢܐ ܐܗܦܟܝܘܗܝ ܠܟ 38  ܘܐܡܪ ܠܐ ܢܚܬ ܒܪܝ ܥܡܟܘܢ ܡܛܠ ܕܐܚܘܗܝ ܡܝܬ ܘܗܘ ܒܠܚܘܕܘܗܝ ܐܫܬܚܪ ܠܐܡܗ ܘܢܓܕܫ ܠܗ ܩܐܪܣܐ ܒܐܘܪܚܐ ܕܬܐܙܠܘܢ ܘܬܚܬܘܢ ܣܝܒܘܬܝ ܒܕܐܘܘܢܐ ܠܫܝܘܠ܀ 

1  ܘܟܦܢܐ ܥܫܢ ܒܐܪܥܐ 2  ܘܟܕ ܓܡܪܘ ܠܡܐܟܠ ܥܒܘܪܐ ܕܐܝܬܝܘ ܡܢ ܡܨܪܝܢ ܐܡܪ ܠܗܘܢ ܝܥܩܘܒ ܐܒܘܗܘܢ ܚܘܬܘ ܡܘܪܘ ܠܢ ܩܠܝܠ ܥܒܘܪܐ 3  ܐܡܪ ܠܗ ܝܗܘܕܐ ܡܣܗܕܘ ܣܗܕ ܒܢ ܓܒܪܐ ܘܐܡܪ ܠܐ ܬܚܙܘܢ ܐܦܝ ܐܠܐ ܟܕ ܐܚܘܟܘܢ ܥܡܟܘܢ 4  ܐܢ ܡܫܕܪ ܐܢܬ ܠܐܚܘܢ ܥܡܢ ܢܚܘܬ ܘܢܡܘܪ ܠܢ ܥܒܘܪܐ 5  ܘܐܢ ܠܐ ܡܫܕܪ ܐܢܬ ܠܐ ܢܚܬܝܢܢ ܡܛܠ ܕܓܒܪܐ ܐܡܪ ܠܢ ܕܠܐ ܬܚܙܘܢ ܐܦܝ ܐܠܐ ܟܕ ܐܚܘܟܘܢ ܥܡܟܘܢ 6  ܐܡܪ ܠܗܘܢ ܐܝܣܪܝܠ ܐܒܘܗܘܢ ܠܡܢܐ ܐܒܐܫܬܘܢ ܠܝ ܘܚܘܝܬܘܢ ܠܓܒܪܐ ܐܢ ܐܝܬ ܠܟܘܢ ܐܚܐ 7  ܘܐܡܪܘ ܡܫܐܠܘ ܫܐܠ ܓܒܪܐ ܥܠܝܢ ܘܥܠ ܫܪܒܬܢ ܘܐܡܪ ܥܕܟܝܠ ܐܒܘܟܘܢ ܚܝ ܘܐܝܬ ܠܟܘܢ ܐܚܐ ܘܚܘܝܢܝܗܝ ܡܛܠ ܡܠܐ ܗܠܝܢ ܡܕܥ ܝܕܥܝܢ ܗܘܝܢ ܕܐܡܪ ܐܚܬܘ ܠܐܚܘܟܘܢ 8  ܘܐܡܪ ܝܗܘܕܐ ܠܐܝܣܪܝܠ ܐܒܘܗܝ ܫܕܪ ܛܠܝܐ ܥܡܢ ܘܢܩܘܡ ܘܢܐܙܠ ܘܢܚܐ ܘܠܐ ܢܡܘܬ ܐܦ ܚܢܢ ܐܦ ܐܢܬ ܐܦ ܝܩܪܬܢ 9  ܐܢܐ ܥܪܒ ܐܢܐ ܒܗ ܡܢ ܐܝܕܝ ܬܒܥܝܗܝ ܐܢ ܠܐ ܐܝܬܝܘܗܝ ܠܟ ܘܐܩܝܡܝܘܗܝ ܩܕܡܝܟ ܐܚܛܐ ܠܐܒܝ ܟܠܗܘܢ ܝܘܡܬܐ 10  ܘܐܦ ܐܠܘ ܠܐ ܐܫܬܘܚܪܢ ܟܒܪ ܕܝܢ ܗܦܟܢ ܕܬܪܬܝܢ ܙܒܢܝܢ܀ 11  ܘܐܡܪ ܠܗܘܢ ܐܝܣܪܝܠ ܐܒܘܗܘܢ ܐܢ ܗܟܢܐ ܗܘ ܗܕܐ ܥܒܕܘ ܣܒܘ ܡܢ ܛܘܒܗ ܕܐܪܥܐ ܒܡܐܢܝܟܘܢ ܘܐܚܬܘ ܠܓܒܪܐ ܩܘܪܒܢܐ ܩܠܝܠ ܨܪܘܐ ܘܩܠܝܠ ܕܒܫܐ ܘܐܪܗܛܢܐ ܘܠܛܡܐ ܘܒܛܡܐ ܘܫܓܪܐ 12  ܘܟܣܦܐ ܐܥܦܐ ܣܒܘ ܒܐܝܕܝܟܘܢ ܘܟܣܦܐ ܕܗܦܟ ܒܦܘܡ ܛܥܢܝܟܘܢ ܐܗܦܟܘ ܒܐܝܕܝܟܘܢ ܕܠܡܐ ܛܘܥܝܝ ܗܝ 13  ܘܠܐܚܘܟܘܢ ܕܒܪܘ ܘܩܘܡܘ ܘܗܦܘܟܘ ܠܘܬ ܓܒܪܐ 14  ܘܐܝܠܫܕܝ ܢܬܠܟܘܢ ܠܪܚܡܐ ܩܕܡ ܓܒܪܐ ܘܢܫܕܪ ܥܡܟܘܢ ܠܐܚܘܟܘܢ ܐܚܪܢܐ ܘܠܒܢܝܡܝܢ ܘܐܢܐ ܐܝܟ ܕܓܙܝܬ ܓܙܝܬ 15  ܘܢܣܒܘ ܓܒܪܐ ܩܘܪܒܢܐ ܗܢܐ ܘܐܥܦܐ ܕܟܣܦܐ ܢܣܒܘ ܒܐܝܕܝܗܘܢ ܘܕܒܪܘ ܥܡܗܘܢ ܠܒܢܝܡܝܢ ܘܩܡܘ ܘܢܚܬܘ ܠܡܨܪܝܢ ܘܩܡܘ ܩܕܡ ܝܘܣܦ 16  ܘܚܙܐ ܝܘܣܦ ܥܡܗܘܢ ܠܒܢܝܡܝܢ ܘܐܡܪ ܠܪܒܝܬܗ ܐܥܠ ܓܒܪܐ ܠܒܝܬܐ ܘܟܘܣ ܢܟܣܬܐ ܘܬܩܢ ܡܛܠ ܕܥܡܝ ܐܟܠܝܢ ܓܒܪܐ ܒܛܗܪܐ 17  ܘܥܒܕ ܥܒܕܐ ܐܝܟ ܕܐܡܪ ܝܘܣܦ ܘܐܥܠ ܐܢܘܢ ܠܓܒܪܐ ܠܒܝܬ ܝܘܣܦ 18  ܘܕܚܠܘ ܟܕ ܡܥܠܝܢ ܠܗܘܢ ܠܒܝܬ ܝܘܣܦ ܘܐܡܪܘ ܡܛܠ ܟܣܦܐ ܕܗܦܟ ܒܛܥܢܝܢ ܒܩܕܡܝܬܐ ܡܥܠܝܢ ܠܢ ܠܡܬܪܘܪܒܘ ܥܠܝܢ ܘܠܡܬܢܟܠܘ ܥܠܝܢ ܕܢܥܒܕܘܢܢ ܥܒܕܐ ܘܠܚܡܪܢ 19  ܘܩܪܒܘ ܠܘܬ ܓܒܪܐ ܪܒܝܬܗ ܕܝܘܣܦ ܘܡܠܠܘ ܥܡܗ ܒܬܪܥܐ ܕܒܝܬܐ 20  ܘܐܡܪܘ ܠܗ ܒܥܝܢܢ ܡܪܢ ܡܚܬ ܢܚܬܢ ܒܩܕܡܝܬܐ ܠܡܡܪ ܥܒܘܪܐ 21  ܘܟܕ ܐܙܠܢ ܠܒܝܬ ܒܘܬܐ ܦܬܚܢ ܛܥܢܝܢ ܘܗܐ ܟܣܦܗ ܕܓܒܪܐ ܒܦܘܡ ܛܥܢܗ ܟܣܦܢ ܒܡܬܩܠܗ ܐܗܦܟܢܝܗܝ ܒܐܝܕܢ 22  ܘܟܣܦܐ ܐܚܪܢܐ ܐܚܬܢ ܒܐܝܕܢ ܠܡܡܪ ܥܒܘܪܐ ܠܐ ܝܕܥܢ ܡܢܘ ܣܡ ܟܣܦܢ ܒܦܘܡ ܛܥܢܝܢ 23  ܐܡܪ ܠܗܘܢ ܫܠܡ ܠܟܘܢ ܠܐ ܬܕܚܠܘܢ ܐܠܗܟܘܢ ܐܠܗܐ ܕܐܒܘܟܘܢ ܣܡ ܠܟܘܢ ܣܝܡܬܐ ܒܛܥܢܝܟܘܢ ܟܣܦܟܘܢ ܥܠ ܠܘܬܝ ܘܐܦܩ ܠܘܬܗܘܢ ܠܫܡܥܘܢ 24  ܘܐܥܠ ܥܒܕܐ ܓܒܪܐ ܠܒܝܬ ܝܘܣܦ ܘܝܗܒ ܡܝܐ ܘܐܫܝܓܘ ܪܓܠܝܗܘܢ ܘܐܪܡܝ ܟܣܬܐ ܠܒܥܝܪܗܘܢ 25  ܘܬܩܢܘ ܩܘܪܒܢܐ ܥܕ ܥܐܠ ܝܘܣܦ ܒܛܗܪܐ ܡܛܠ ܕܫܡܥܘ ܕܬܡܢ ܐܟܠܝܢ ܠܚܡܐ܀ 26  ܘܥܠ ܝܘܣܦ ܠܒܝܬܐ ܘܐܝܬܝܘ ܠܗ ܩܘܪܒܢܐ ܕܒܐܝܕܝܗܘܢ ܠܒܝܬܐ ܘܣܓܕܘ ܠܗ ܥܠ ܐܪܥܐ 27  ܘܫܐܠ ܒܫܠܡܗܘܢ ܘܐܡܪ ܠܗܘܢ ܫܠܡ ܗܘ ܐܒܘܟܘܢ ܣܒܐ ܕܐܡܪܬܘܢ ܠܝ ܥܕܟܝܠ ܚܝ ܗܘ 28  ܘܐܡܪܘ ܫܠܡ ܗܘ ܥܒܕܟ ܐܒܘܢ ܘܐܡܪܘ ܠܗ ܥܕܟܝܠ ܚܝ ܗܘ ܘܩܥܕܘ ܘܣܓܕܘ 29  ܘܐܪܝܡ ܥܝܢܘܗܝ ܘܚܙܐ ܠܒܢܝܡܝܢ ܐܚܘܗܝ ܒܪ ܐܡܗ ܘܐܡܪ ܠܗܘܢ ܗܢܘ ܐܚܘܟܘܢ ܙܥܘܪܐ ܕܐܡܪܬܘܢ ܠܝ ܘܐܡܪ ܐܠܗܐ ܢܪܚܡ ܥܠܝܟ ܒܪܝ 30  ܘܐܣܬܪܗܒ ܝܘܣܦ ܡܛܠ ܕܓܠܘ ܪܚܡܘܗܝ ܥܠ ܐܚܘܗܝ ܘܒܥܐ ܠܡܒܟܐ ܘܥܠ ܠܬܘܢܐ ܘܒܟܐ ܬܡܢ 31  ܘܐܫܝܓ ܐܦܘܗܝ ܘܢܦܩ ܘܚܡܣܢ ܘܐܡܪ ܕܢܣܝܡܘܢ ܠܗܘܢ ܠܚܡܐ 32  ܘܣܡܘ ܠܗ ܒܠܚܘܕܘܗܝ ܘܠܗܘܢ ܒܠܚܘܕܝܗܘܢ ܘܠܡܨܪܝܐ ܕܐܟܠܝܢ ܥܡܗ ܒܠܚܘܕܝܗܘܢ ܡܛܠ ܕܠܐ ܡܫܟܚܝܢ ܡܨܪܝܐ ܠܡܐܟܠ ܠܚܡܐ ܥܡ ܥܒܪܝܐ ܡܛܠ ܕܛܡܐܘܬܐ ܗܝ ܠܡܨܪܝܐ 33  ܘܐܣܬܡܟܘ ܩܕܡܘܗܝ ܩܫܝܫܐ ܐܝܟ ܩܫܝܫܘܬܗ ܘܙܥܘܪܐ ܐܝܟ ܙܥܘܪܘܬܗ ܘܬܡܗܘ ܓܒܪܐ ܓܒܪ ܒܚܒܪܗ  34ܘܫܩܠܘ ܠܗܘܢ ܫܩܠܐ ܡܢ ܩܕܡܘܗܝ ܘܣܓܝ ܫܩܠܗ ܕܒܢܝܡܝܢ ܡܢ ܫܩܠܐ ܕܟܠܗܘܢ ܚܡܫ ܡܢܘܢ ܘܐܫܬܝܘ ܘܪܘܝܘ ܥܡܗ 

1  ܘܦܩܕ ܠܪܒ ܒܝܬܗ ܘܐܡܪ ܡܠܝ ܛܥܢܝܗܘܢ ܕܓܒܪܐ ܥܒܘܪܐ ܟܡܐ ܕܡܫܟܚܝܢ ܠܡܫܩܠ ܘܣܝܡ ܟܣܦܗ ܕܓܒܪܐ ܒܦܘܡ ܛܥܢܗ 2  ܘܣܒ ܐܣܩܦܐ ܕܝܠܝ ܕܣܐܡܐ ܘܣܝܡ ܒܦܘܡ ܛܥܢܗ ܕܙܥܘܪܐ ܘܟܣܦ ܡܝܪܗ ܘܥܒܕ ܥܒܕܐ ܐܝܟ ܡܠܬܗ ܕܝܘܣܦ 3  ܘܟܕ ܗܘܐ ܫܦܪܐ ܐܫܬܪܝܘ ܓܒܪܐ ܠܡܐܙܠ ܗܢܘܢ ܘܚܡܪܗܘܢ 4  ܗܢܘܢ ܢܦܩܘ ܡܢ ܩܪܝܬܐ ܘܠܐ ܐܪܚܩܘ ܘܝܘܣܦ ܐܡܪ ܠܪܒܝܬܗ ܩܘܡ ܪܕܘܦ ܒܬܪ ܓܒܪܐ ܘܐܕܪܟ ܐܢܘܢ ܘܐܡܪ ܠܗܘܢ ܠܡܢܐ ܦܪܥܬܘܢ ܒܝܫܬܐ ܚܠܦ ܛܒܬܐ 5  ܗܢܐ ܐܣܩܦܐ ܕܫܬܐ ܒܗ ܡܪܝ ܘܐܦ ܡܢܚܫܘ ܡܢܚܫ ܒܗ ܐܒܐܫܬܘܢ ܒܡܕܡ ܕܥܒܕܬܘܢ 6  ܘܐܕܪܟ ܐܢܘܢ ܘܐܡܪ ܠܗܘܢ ܐܝܟ ܡܠܐ ܗܠܝܢ 7  ܐܡܪܝܢ ܠܗ ܠܐ ܢܐܡܪ ܡܪܢ ܡܠܐ ܗܠܝܢ ܚܣ ܠܥܒܕܝܟ ܠܡܥܒܕ ܦܬܓܡܐ ܗܢܐ 8  ܗܐ ܟܣܦܐ ܕܐܫܟܚܢ ܒܦܘܡ ܛܥܢܝܢ ܐܗܦܟܢܝܗܝ ܡܢ ܐܪܥܐ ܕܟܢܥܢ ܐܝܟܢܐ ܓܢܒܝܢ ܗܘܝܢ ܡܢ ܒܝܬ ܡܪܟ ܕܗܒܐ ܐܘ ܣܐܡܐ 9  ܡܢ ܕܢܫܬܟܚ ܠܘܬܗ ܡܢ ܥܒܕܝܟ ܢܡܘܬ ܘܚܢܢ ܢܗܘܐ ܥܒܕܐ ܠܡܪܢ 10  ܐܡܪ ܠܗܘܢ ܐܦ ܗܫܐ ܐܝܟ ܡܠܬܟܘܢ ܗܟܢܐ ܢܗܘܐ ܡܢ ܕܢܫܬܟܚ ܠܘܬܗ ܗܘ ܢܗܘܐ ܠܝ ܥܒܕܐ ܘܐܢܬܘܢ ܬܗܘܘܢ ܙܟܝܝܢ 11  ܘܐܣܬܪܗܒܘ ܘܐܚܬܘ ܓܒܪ ܛܥܢܗ ܥܠ ܐܪܥܐ ܘܦܬܚܘ ܓܒܪ ܛܥܢܗ 12  ܘܒܨܘ ܡܢ ܪܒܐ ܫܪܝ ܘܒܙܥܘܪܐ ܫܠܡ ܘܐܫܬܟܚ ܐܣܩܦܐ ܒܛܥܢܗ ܕܒܢܝܡܝܢ 13  ܘܨܪܝܘ ܠܒܘܫܝܗܘܢ ܘܫܩܠܘ ܓܒܪ ܥܠ ܚܡܪܗ ܘܗܦܟܘ ܠܩܪܝܬܐ 14  ܘܥܠ ܝܗܘܕܐ ܘܐܚܘܗܝ ܠܘܬ ܝܘܣܦ ܘܗܘ ܥܕܟܝܠ ܬܡܢ ܘܢܦܠܘ ܩܕܡܘܗܝ ܥܠ ܐܪܥܐ 15  ܐܡܪ ܠܗܘܢ ܝܘܣܦ ܡܢܘ ܥܒܕܐ ܗܢܐ ܕܥܒܕܬܘܢ ܠܐ ܝܕܥܝܢ ܐܢܬܘܢ ܕܡܢܚܫܘ ܡܢܚܫ ܓܒܪܐ ܕܐܟܘܬܝ 16  ܘܐܡܪ ܝܗܘܕܐ ܡܢܐ ܢܐܡܪ ܠܡܪܝ ܘܡܢܐ ܢܡܠܠ ܘܒܡܢܐ ܢܙܟܐ ܡܢ ܩܕܡ ܐܠܗܐ ܐܫܬܟܚ ܚܛܗܐ ܠܥܒܕܝܟ ܗܐ ܚܢܢ ܥܒܕܐ ܠܡܪܝ ܐܦ ܚܢܢ ܐܦ ܡܢ ܕܐܫܬܟܚ ܐܣܩܦܐ ܒܐܝܕܗ 17  ܐܡܪ ܠܗܘܢ ܚܣ ܠܝ ܕܐܥܒܕ ܗܕܐ ܓܒܪܐ ܕܐܫܬܟܚ ܐܣܩܦܐ ܠܘܬܗ ܗܘ ܢܗܘܐ ܠܝ ܥܒܕܐ ܘܐܢܬܘܢ ܣܩܘ ܒܫܠܡܐ ܠܘܬ ܐܒܘܟܘܢ܀ 18  ܘܩܪܒ ܠܘܬܗ ܝܗܘܕܐ ܘܐܡܪ ܒܥܐ ܐܢܐ ܡܢܟ ܡܪܝ ܢܡܠܠ ܥܒܕܟ ܡܠܬܐ ܩܕܡܝܟ ܡܪܝ ܘܠܐ ܢܬܚܡܬ ܪܘܓܙܟ ܥܠ ܥܒܕܟ ܡܛܠ ܕܐܢܬ ܐܝܟ ܦܪܥܘܢ 19  ܡܪܝ ܫܐܠ ܠܥܒܕܘܗܝ ܘܐܡܪ ܐܝܬ ܠܟܘܢ ܐܒܐ ܐܘ ܐܚܐ 20  ܘܐܡܪܢ ܠܡܪܝ ܐܝܬ ܠܢ ܐܒܐ ܣܒܐ ܘܒܪܐ ܒܪ ܣܝܒܘܬܐ ܙܥܘܪܐ ܘܐܚܘܗܝ ܡܝܬ ܘܗܘ ܒܠܚܘܕܘܗܝ ܐܫܬܚܪ ܠܐܡܗ ܘܐܒܘܗܝ ܪܚܡ ܠܗ 21  ܘܐܡܪܬ ܠܥܒܕܝܟ ܐܚܬܘܗܝ ܠܘܬܝ ܘܐܣܝܡ ܥܝܢܝ ܥܠܘܗܝ 22  ܘܐܡܪܢ ܠܡܪܝ ܠܐ ܡܫܟܚ ܛܠܝܐ ܠܡܫܒܩ ܠܐܒܘܗܝ ܘܐܢ ܫܒܩ ܠܐܒܘܗܝ ܡܐܬ 23  ܘܐܡܪܬ ܠܥܒܕܝܟ ܕܐܢ ܠܐ ܢܚܬ ܐܚܘܟܘܢ ܙܥܘܪܐ ܥܡܟܘܢ ܠܐ ܬܘܣܦܘܢ ܠܡܚܙܐ ܐܦܝ 24  ܘܟܕ ܣܠܩܢ ܠܘܬ ܥܒܕܟ ܐܒܘܢ ܘܚܘܝܢܝܗܝ ܦܬܓܡܘܗܝ ܕܡܪܝ 25  ܐܡܪ ܠܢ ܥܒܕܟ ܐܒܘܢ ܗܦܘܟܘ ܡܘܪܘ ܠܢ ܩܠܝܠ ܥܒܘܪܐ 26  ܘܐܡܪܢ ܠܐܒܘܢ ܠܐ ܡܫܟܚܝܢܢ ܠܡܚܬ ܐܢ ܢܚܬ ܐܚܘܢ ܙܥܘܪܐ ܥܡܢ ܢܚܬܝܢܢ ܡܛܠ ܕܠܐ ܡܫܟܚܝܢܢ ܠܡܚܙܐ ܐܦܘܗܝ ܕܓܒܪܐ ܟܕ ܐܚܘܢ ܙܥܘܪܐ ܠܐ ܗܘܐ ܥܡܢ 27  ܘܐܡܪ ܠܢ ܥܒܕܟ ܐܒܘܢ ܐܢܬܘܢ ܝܕܥܝܢ ܐܢܬܘܢ ܕܬܪܝܢ ܝܠܕܬ ܠܝ ܐܢܬܬܝ 28  ܘܢܦܩ ܚܕ ܡܢ ܠܘܬܝ ܘܐܡܪܬ ܕܡܩܛܠ ܩܛܝܠ ܘܠܐ ܚܙܝܬܗ ܥܕܡܐ ܠܗܫܐ 29  ܘܕܒܪܝܢ ܐܢܬܘܢ ܐܦ ܠܗܢܐ ܡܢ ܠܘܬܝ ܘܐܪܥ ܠܗ ܣܩܘܒܠܐ ܘܡܚܬܝܢ ܐܢܬܘܢ ܣܝܒܘܬܝ ܒܒܝܫܬܐ ܠܫܝܘܠ 30  ܘܗܫܐ ܡܐ ܕܐܙܠܢ ܠܘܬ ܥܒܕܟ ܐܒܘܢ ܘܛܠܝܐ ܠܐ ܗܘܐ ܥܡܢ ܘܢܦܫܗ ܚܒܝܒܐ ܠܗ ܐܝܟ ܢܦܫܗ 31  ܘܡܐ ܕܚܙܐ ܕܠܝܬ ܛܠܝܐ ܥܡܢ ܡܐܬ ܘܡܚܬܝܢ ܥܒܕܝܟ ܣܝܒܘܬܗ ܕܥܒܕܟ ܐܒܘܢ ܒܕܘܘܐܢܐ ܠܫܝܘܠ 32  ܡܛܠ ܕܥܒܕܟ ܥܪܒ ܒܛܠܝܐ ܡܢ ܠܘܬ ܐܒܘܢ ܘܐܡܪܬ ܐܢ ܠܐ ܐܝܬܝܘܗܝ ܠܟ ܐܚܛܐ ܠܐܒܝ ܟܠܗܘܢ ܝܘܡܬܐ 33  ܘܗܫܐ ܢܦܘܫ ܥܒܕܟ ܚܠܦ ܛܠܝܐ ܥܒܕܐ ܠܡܪܝ ܘܛܠܝܐ ܢܣܩ ܥܡ ܐܚܘܗܝ 34  ܡܛܠ ܕܐܝܟܢܐ ܐܣܩ ܠܘܬ ܐܒܝ ܘܛܠܝܐ ܠܐ ܗܘܐ ܥܡܝ ܕܠܡܐ ܐܚܙܐ ܒܒܝܫܬܐ ܕܬܓܕܫ ܠܐܒܝ 

1  ܘܠܐ ܐܫܟܚ ܝܘܣܦ ܠܡܚܡܣܢܘ ܡܢ ܟܠ ܕܩܝܡܝܢ ܗܘܘ ܩܕܡܘܗܝ ܘܐܡܪ ܐܦܩܘ ܠܟܠܢܫ ܡܢ ܠܘܬܝ ܘܠܐ ܩܘܝ ܐܢܫ ܠܘܬܗ ܟܕ ܐܬܓܠܝ ܝܘܣܦ ܠܐܚܘܗܝ 2  ܘܐܪܝܡ ܩܠܗ ܒܒܟܬܐ ܘܫܡܥܘ ܡܨܪܝܐ ܘܐܫܬܡܥ ܒܝܬ ܦܪܥܘܢ 3  ܘܐܡܪ ܝܘܣܦ ܠܐܚܘܗܝ ܐܢܐ ܝܘܣܦ ܐܚܘܟܘܢ ܥܕܟܝܠ ܐܒܝ ܚܝ ܗܘ ܘܠܐ ܐܫܟܚܘ ܐܚܘܗܝ ܠܡܬܠ ܠܗ ܦܬܓܡܐ ܡܛܠ ܕܕܚܠܘ ܡܢ ܩܕܡܘܗܝ 4  ܘܐܡܪ ܝܘܣܦ ܠܐܚܘܗܝ ܩܪܘܒܘ ܠܘܬܝ ܘܩܪܒܘ ܠܘܬܗ ܘܐܡܪ ܠܗܘܢ ܐܢܐ ܝܘܣܦ ܐܚܘܟܘܢ ܕܙܒܢܬܘܢܢܝ ܠܡܨܪܝܐ 5  ܘܗܫܐ ܠܐ ܬܟܪܐ ܠܟܘܢ ܘܠܐ ܢܬܒܐܫ ܒܥܝܢܝܟܘܢ ܕܙܒܢܬܘܢܢܝ ܠܗܪܟܐ ܡܛܠ ܕܠܬܘܪܣܝܐ ܗܘ ܫܕܪܢܝ ܐܠܗܐ ܩܕܡܝܟܘܢ 6  ܡܛܠ ܕܗܐ ܬܪܬܝܢ ܫܢܝܢ ܟܦܢܐ ܒܓܘܗ ܕܐܪܥܐ ܘܬܘܒ ܚܡܫ ܫܢܝܢ ܕܠܝܬ ܕܙܪܥ ܘܕܚܨܕ 7  ܘܫܕܪܢܝ ܐܠܗܐ ܩܕܡܝܟܘܢ ܠܡܣܡ ܠܟܘܢ ܫܪܟܢܐ ܘܠܡܚܝܘ ܠܟܘܢ ܡܫܘܙܒܘܬܐ ܪܒܬܐ ܒܐܪܥܐ 8  ܘܗܫܐ ܠܐ ܗܘܐ ܐܢܬܘܢ ܫܕܪܬܘܢܢܝ ܠܗܪܟܐ ܐܠܐ ܐܠܗܐ ܘܥܒܕܢܝ ܐܒܐ ܠܦܪܥܘܢ ܘܡܪܐ ܥܠ ܟܠܗ ܒܝܬܗ ܘܫܠܝܛܐ ܒܟܠܗ ܐܪܥܐ ܕܡܨܪܝܢ 9  ܒܥܓܠ ܣܩܘ ܠܘܬ ܐܒܝ ܘܐܡܪܘ ܠܗ ܗܟܢܐ ܐܡܪ ܒܪܟ ܝܘܣܦ ܥܒܕܢܝ ܐܠܗܐ ܡܪܐ ܥܠ ܟܠܗ ܡܨܪܝܢ ܚܘܬ ܠܘܬܝ ܘܠܐ ܬܫܬܘܚܪ 10  ܘܬܒ ܒܐܪܥܐ ܕܓܫܢ ܘܗܘܝܬ ܩܪܝܒ ܠܝ ܐܢܬ ܘܒܢܝܟ ܘܒܢܝ ܒܝܬܟ ܘܥܢܟ ܘܬܘܪܝܟ ܘܟܠ ܕܐܝܬ ܠܟ 11  ܘܐܬܪܣܝܟܘܢ ܬܡܢ ܡܛܠ ܕܬܘܒ ܚܡܫ ܫܢܝܢ ܩܝܡ ܟܦܢܐ ܕܠܡܐ ܬܐܒܕ ܐܢܬ ܘܒܝܬܟ ܘܟܠ ܕܐܝܬ ܠܟ 12  ܘܗܐ ܥܝܢܝܟܘܢ ܚܙܝܢ ܘܥܝܢܘܗܝ ܕܐܚܝ ܒܢܝܡܝܢ ܕܦܘܡܝ ܡܡܠܠ ܥܡܟܘܢ 13  ܘܚܘܘ ܠܐܒܝ ܟܠܗ ܐܝܩܪܝ ܕܒܡܨܪܝܢ ܘܟܠ ܕܚܙܝܬܘܢ ܘܣܪܗܒܘ ܐܚܬܘ ܠܐܒܝ ܠܗܪܟܐ 14  ܘܢܦܠ ܥܠ ܨܘܪܗ ܕܒܢܝܡܝܢ ܐܚܘܗܝ ܘܒܟܐ ܘܒܢܝܡܝܢ ܒܟܐ ܥܠ ܨܘܪܗ 15  ܘܢܫܩ ܠܟܠܗܘܢ ܐܚܘܗܝ ܘܒܟܐ ܥܠܝܗܘܢ ܘܒܬܪܟܢ ܡܠܠܘ ܐܚܘܗܝ ܥܡܗ 16  ܘܩܠܐ ܐܫܬܡܥ ܒܝܬ ܦܪܥܘܢ ܕܐܡܪܝܢ ܐܬܘ ܐܚܘܗܝ ܕܝܘܣܦ ܘܫܦܪ ܦܬܓܡܐ ܒܥܝܢܝ ܦܪܥܘܢ ܘܒܥܝܢܝ ܥܒܕܘܗܝ 17  ܘܐܡܪ ܦܪܥܘܢ ܠܝܘܣܦ ܐܡܪ ܠܐܚܝܟ ܗܟܢܐ ܥܒܕܘ ܐܛܥܢܘ ܒܥܝܪܟܘܢ ܥܒܘܪܐ ܘܙܠܘ ܐܘܒܠܘ ܠܐܪܥܐ ܕܟܢܥܢ 18  ܘܕܒܪܘ ܠܐܒܘܟܘܢ ܘܠܐܢܫܝ ܒܬܝܟܘܢ ܘܐܝܬܘ ܠܘܬܝ ܘܐܬܠ ܠܟܘܢ ܛܘܒܗ ܕܐܪܥܐ ܕܡܨܪܝܢ ܘܐܟܘܠܘ ܫܘܡܢܗ ܕܐܪܥܐ 19  ܘܐܢܬ ܗܐ ܡܫܠܛ ܐܢܬ ܐܡܪ ܠܐܚܝܟ ܗܟܢܐ ܥܒܕܘ ܕܒܪܘ ܠܟܘܢ ܡܢ ܐܪܥܐ ܕܡܨܪܝܢ ܥܓܠܬܐ ܠܢܫܝܟܘܢ ܘܠܝܩܪܬܟܘܢ ܘܫܩܘܠܘ ܠܐܒܘܟܘܢ ܘܬܘ 20  ܘܥܝܢܝܟܘܢ ܠܐ ܢܚܘܣܢ ܥܠ ܡܐܢܝܟܘܢ ܡܛܠ ܕܛܘܒܐ ܕܟܠܗ ܐܪܥܐ ܕܡܨܪܝܢ ܕܝܠܟܘܢ ܗܘ 21  ܘܥܒܕܘ ܗܟܢܐ ܒܢܝ ܐܝܣܪܝܠ ܘܝܗܒ ܠܗܘܢ ܝܘܣܦ ܥܓܠܬܐ ܥܠ ܡܠܬ ܦܘܡܗ ܕܦܪܥܘܢ ܘܝܗܒ ܠܗܘܢ ܙܘܕܐ ܠܐܘܪܚܐ 22  ܠܟܠܗܘܢ ܘܝܗܒ ܠܟܠ ܓܒܪ ܙܘܓܐ ܕܢܚܬܐ ܘܠܒܢܝܡܝܢ ܝܗܒ ܬܠܬܡܐܐ ܕܟܣܦܐ ܘܚܡܫܐ ܙܘܓܝܢ ܕܢܚܬܐ 23  ܘܠܐܒܘܗܝ ܫܕܪ ܗܟܢܐ ܘܥܣܪܐ ܚܡܪܝܢ ܟܕ ܛܥܝܢܝܢ ܡܢ ܛܘܒܗ ܕܐܪܥܐ ܕܡܨܪܝܢ ܘܥܣܪ ܐܬܢܝܢ ܛܥܝܢܢ ܥܒܘܪܐ ܘܚܡܪܐ ܘܙܘܕܐ ܠܐܒܘܗܝ ܠܐܘܪܚܐ 24  ܘܫܕܪ ܐܢܘܢ ܘܐܙܠܘ ܘܐܡܪ ܠܗܘܢ ܠܐ ܬܨܘܢ ܒܐܘܪܚܐ 25  ܘܣܠܩܘ ܡܢ ܡܨܪܝܢ ܘܐܬܘ ܠܐܪܥܐ ܕܟܢܥܢ ܠܘܬ ܝܥܩܘܒ ܐܒܘܗܘܢ 26  ܘܚܘܝܘܗܝ ܘܐܡܪܘ ܠܗ ܥܕܟܝܠ ܝܘܣܦ ܚܝ ܘܗܘܝܘ ܫܠܝܛ ܒܟܠܗ ܐܪܥܐ ܕܡܨܪܝܢ ܘܐܗܡܝ ܒܠܒܗ ܡܛܠ ܕܠܐ ܗܝܡܢ ܐܢܘܢ 27  ܘܚܘܝܘܗܝ ܟܠܗܝܢ ܡܠܐ ܕܐܡܪ ܠܗܘܢ ܝܘܣܦ ܘܚܙܐ ܝܥܩܘܒ ܥܓܠܬܐ ܕܫܕܪ ܝܘܣܦ ܠܡܫܩܠܗ ܘܐܬܢܝܚܬ ܪܘܚܗ ܕܝܥܩܘܒ ܐܒܘܗܘܢ 28  ܘܐܡܪ ܪܒܐ ܗܝ ܠܝ ܗܕܐ ܕܥܕܟܝܠ ܝܘܣܦ ܒܪܝ ܚܝ ܐܙܠ ܐܚܙܝܘܗܝ ܥܕܠܐ ܐܡܘܬ 

1  ܘܫܩܠ ܐܝܣܪܝܠ ܗܘ ܘܟܘܠ ܕܐܝܬ ܠܗ ܘܐܬܐ ܠܒܪܫܒܥ ܘܕܒܚ ܕܒܚܬܐ ܠܐܠܗܐ ܕܐܒܘܗܝ ܐܝܣܚܩ 2  ܘܐܡܪ ܐܠܗܐ ܠܐܝܣܪܝܠ ܒܚܙܘܐ ܕܠܠܝܐ ܘܐܡܪ ܝܥܩܘܒ ܝܥܩܘܒ ܘܐܡܪ ܗܐ ܐܢܐ 3  ܘܐܡܪ ܠܗ ܐܢܐ ܐܝܠ ܐܠܗܗ ܕܐܒܘܟ ܠܐ ܬܕܚܠ ܠܡܚܬ ܠܡܨܪܝܢ ܡܛܠ ܕܠܥܡܐ ܪܒܐ ܐܥܒܕܟ ܬܡܢ 4  ܐܢܐ ܐܚܘܬ ܥܡܟ ܘܐܢܐ ܐܣܩܟ ܘܝܘܣܦ ܢܣܝܡ ܐܝܕܘܗܝ ܥܠ ܥܝܢܝܟ 5  ܘܩܡ ܝܥܩܘܒ ܡܢ ܒܪܫܒܥ ܘܫܩܠܘ ܒܢܝ ܐܝܣܪܝܠ ܠܝܥܩܘܒ ܐܒܘܗܘܢ ܘܠܝܩܪܬܗܘܢ ܘܠܢܫܝܗܘܢ ܒܥܓܠܬܐ ܕܫܕܪ ܦܪܥܘܢ ܠܡܫܩܠܗ 6  ܘܕܒܪܘ ܒܥܝܪܗܘܢ ܘܩܢܝܢܗܘܢ ܕܩܢܘ ܒܐܪܥܐ ܕܟܢܥܢ ܘܐܬܘ ܠܡܨܪܝܢ ܝܥܩܘܒ ܘܟܠܗ ܙܪܥܗ ܥܡܗ 7  ܒܢܘܗܝ ܘܒܢܝ ܒܢܘܗܝ ܥܡܗ ܒܢܬܗ ܘܒܢܬ ܒܢܘܗܝ ܘܟܠܗ ܙܪܥܗ ܐܥܠ ܥܡܗ ܠܡܨܪܝܢ 8  ܘܗܠܝܢ ܫܡܗܐ ܕܒܢܝ ܐܝܣܪܝܠ ܕܥܠܘ ܠܡܨܪܝܢ ܝܥܩܘܒ ܘܒܢܘܗܝ ܒܘܟܪܗ ܕܝܥܩܘܒ ܪܘܒܝܠ 9  ܒܢܝ ܪܘܒܝܠ ܚܢܘܟ ܘܦܠܘ ܘܚܨܪܘܢ ܘܟܪܡܝ 10  ܘܒܢܝ ܫܡܥܘܢ ܝܡܘܐܝܠ ܘܝܡܝܢ ܘܐܗܪ ܘܝܟܝܢ ܘܨܚܪ ܘܫܐܘܠ ܒܪ ܟܢܥܢܝܬܐ 11  ܘܒܢܝ ܠܘܝ ܓܪܫܘܢ ܘܩܗܬ ܘܡܪܪܝ 12  ܘܒܢܝ ܝܗܘܕܐ ܥܝܪ ܘܐܘܢܢ ܘܫܠܐ ܘܦܪܨ ܘܙܪܚ ܘܡܝܬܘ ܥܝܪ ܘܐܘܢܢ ܒܐܪܥܐ ܕܟܢܥܢ ܘܗܘܘ ܒܢܝ ܦܪܨ ܚܨܪܘܢ ܘܚܡܘܠ 13  ܘܒܢܝ ܐܝܣܟܪ ܬܘܠܥ ܘܦܘܐܐ ܘܐܘܝܒ ܘܫܡܪܘܢ 14  ܘܒܢܝ ܙܒܘܠܘܢ ܣܕܪ ܘܐܠܘܢ ܘܢܚܠܐܝܠ 15  ܗܠܝܢ ܒܢܝܗ ܕܠܝܐ ܕܝܠܕܬ ܠܝܥܩܘܒ ܒܦܕܢ ܕܐܪܡ ܘܠܕܝܢܐ ܒܪܬܗ ܟܘܠ ܢܦܫܬܐ ܕܒܢܘܗܝ ܘܕܒܢܬܗ ܬܠܬܝܢ ܘܬܠܬ 16  ܘܒܢܝ ܓܕ ܨܦܝܘܢ ܘܚܓܝ ܘܫܘܢܝ ܘܐܨܒܥܘܢ ܘܥܕܝ ܘܐܪܘܕ ܘܐܕܪܝ 17  ܘܒܢܝ ܐܫܝܪ ܝܡܢܐ ܘܝܫܘܐ ܘܝܫܘܝ ܘܒܪܝܥܐ ܘܣܪܚ ܚܬܗܘܢ ܘܒܢܝ ܒܪܝܥܐ ܚܒܪ ܘܡܠܟܝܠ 18  ܗܠܝܢ ܒܢܝܗ ܕܙܠܦܐ ܕܝܗܒ ܠܒܢ ܠܠܝܐ ܒܪܬܗ ܘܝܠܕܬ ܗܠܝܢ ܠܝܥܩܘܒ ܢܦܫܬܐ ܫܬܬܥܣܪܐ 19  ܘܒܢܝܗ ܕܪܚܝܠ ܐܢܬܬܗ ܕܝܥܩܘܒ ܝܘܣܦ ܘܒܢܝܡܝܢ 20  ܘܐܬܝܠܕܘ ܠܝܘܣܦ ܒܐܪܥܐ ܕܡܨܪܝܢ ܕܝܠܕܬ ܠܗ ܐܣܝܬ ܒܪܬ ܦܘܛܝܦܪܥ ܟܘܡܪܐ ܕܐܘܢ ܠܡܢܫܐ ܘܠܐܦܪܝܡ 21  ܘܒܢܝ ܒܢܝܡܝܢ ܒܠܥ ܘܐܟܒܪ ܘܐܫܟܠ ܘܓܪܐ ܘܢܥܡܢ ܘܐܚܝ ܘܐܪܘܫ ܘܡܦܝܡ ܘܚܦܝܡ ܘܐܕܪ 22  ܗܠܝܢ ܒܢܝܗ ܕܪܚܝܠ ܕܝܠܕܬ ܠܝܥܩܘܒ ܢܦܫܬܐ ܐܪܒܥܣܪܐ 23  ܘܒܢܝ ܕܢ ܚܘܫܝܡ 24  ܘܒܢܝ ܢܦܬܠܝ ܢܚܨܐܝܠ ܘܓܘܢܝ ܘܚܨܪ ܘܫܠܝܡ 25  ܗܠܝܢ ܒܢܝܗ ܕܒܠܗܐ ܕܝܗܒ ܠܒܢ ܠܪܚܝܠ ܒܪܬܗ ܘܝܠܕܬ ܗܠܝܢ ܠܝܥܩܘܒ ܟܘܠ ܢܦܫܬܐ ܫܒܥ 26  ܟܠܗܝܢ ܢܦܫܬܐ ܕܥܠ ܥܡ ܝܥܩܘܒ ܠܡܨܪܝܢ ܕܢܦܩ ܡܢ ܚܨܗ ܣܛܪ ܡܢ ܢܫܐ ܕܒܢܘܗܝ ܕܝܥܩܘܒ ܟܠ ܢܦܫܬܐ ܫܬܝܢ ܘܫܬ܀ 27  ܘܒܢܝ ܝܘܣܦ ܕܐܬܝܠܕܘ ܠܗ ܒܡܨܪܝܢ ܢܦܫܬܐ ܬܪܬܝܢ ܟܠܗܝܢ ܢܦܫܬܐ ܕܒܝܬ ܝܥܩܘܒ ܕܥܠ ܠܡܨܪܝܢ ܫܒܥܝܢ܀ 28  ܘܠܝܗܘܕܐ ܫܕܪ ܩܕܡܘܗܝ ܠܘܬ ܝܘܣܦ ܠܡܬܚܙܝܘ ܩܕܡܘܗܝ ܠܓܫܢ ܘܐܬܐ ܠܐܪܥܐ ܕܓܫܢ 29  ܘܦܓܕ ܝܘܣܦ ܡܪܟܒܬܗ ܘܣܠܩ ܠܐܘܪܥܐ ܕܐܝܣܪܝܠ ܐܒܘܗܝ ܠܓܫܢ ܘܐܬܚܙܝ ܠܗ ܘܢܦܠ ܥܠ ܨܘܪܗ ܘܒܟܐ ܥܠ ܨܘܪܗ ܬܘܒ 30  ܘܐܡܪ ܐܝܣܪܝܠ ܠܝܘܣܦ ܐܡܘܬ ܡܟܝܠ ܡܢ ܒܬܪ ܕܚܙܝܬ ܐܦܝܟ ܒܪܝ ܕܥܕܟܝܠ ܚܝ ܐܢܬ 31  ܘܐܡܪ ܝܘܣܦ ܠܐܚܘܗܝ ܘܠܒܝܬ ܐܒܘܗܝ ܐܣܩ ܐܚܘܐ ܠܦܪܥܘܢ ܘܐܡܪ ܠܗ ܐܚܝ ܘܒܝܬ ܐܒܝ ܕܒܐܪܥܐ ܕܟܢܥܢ ܐܬܘ ܠܘܬܝ 32  ܘܓܒܪܐ ܪܥܝܝ ܥܢܐ ܐܢܘܢ ܡܛܠ ܕܓܒܪܐ ܩܢܝܝ ܩܢܝܢܐ ܐܢܘܢ ܘܥܢܗܘܢ ܘܬܘܪܝܗܘܢ ܘܟܠ ܕܐܝܬ ܠܗܘܢ ܐܝܬܝܘ 33  ܘܟܕ ܢܩܪܝܟܘܢ ܦܪܥܘܢ ܘܢܐܡܪ ܠܟܘܢ ܡܢܘ ܥܒܕܟܘܢ 34  ܥܡܪܘ ܠܗ ܡܪܝ ܩܢܝܢܐ ܗܘܘ ܥܒܕܝܟ ܡܢ ܛܠܝܘܬܗܘܢ ܘܥܕܡܐ ܠܗܫܐ ܘܐܦ ܚܢܢ ܘܐܦ ܐܒܗܝܢ ܡܛܠ ܕܬܬܒܘܢ ܒܐܪܥܐ ܕܓܫܢ ܡܛܠ ܕܡܣܠܝܢ ܐܢܘܢ ܠܡܨܪܝܐ ܟܠ ܪܥܝܝ ܥܢܐ 

1  ܘܐܬܐ ܝܘܣܦ ܘܚܘܝ ܠܦܪܥܘܢ ܘܐܡܪ ܠܗ ܐܒܝ ܘܐܚܝ ܘܥܢܗܘܢ ܘܬܘܪܝܗܘܢ ܘܟܠ ܕܐܝܬ ܠܗܘܢ ܐܬܘ ܡܢ ܐܪܥܐ ܕܟܢܥܢ ܘܗܐ ܫܪܝܢ ܒܐܪܥܐ ܕܓܫܢ 2  ܘܡܢ ܐܚܘܗܝ ܕܒܪ ܚܡܫܐ ܓܒܪܝܢ ܘܐܩܝܡ ܐܢܘܢ ܩܕܡ ܦܪܥܘܢ 3  ܘܐܡܪ ܦܪܥܘܢ ܠܐܚܘܗܝ ܕܝܘܣܦ ܡܢܘ ܥܒܕܟܘܢ ܘܐܡܪܘ ܠܦܪܥܘܢ ܪܥܝܝ ܥܢܐ ܐܢܘܢ ܥܒܕܝܟ ܐܦ ܚܢܢ ܘܐܦ ܐܒܗܝܢ ܡܢ ܛܠܝܘܬܢ 4  ܘܐܡܪܘ ܠܦܪܥܘܢ ܠܡܥܡܪ ܒܐܪܥܐ ܐܬܝܢ ܡܛܠ ܕܠܝܬ ܪܥܝܐ ܠܥܢܐ ܕܥܒܕܝܟ ܡܛܠ ܕܥܫܢ ܟܦܢܐ ܒܐܪܥܐ ܕܟܢܥܢ ܘܗܫܐ ܢܬܒܘܢ ܥܒܕܝܟ ܒܐܪܥܐ ܕܓܫܢ 5  ܘܐܡܪ ܦܪܥܘܢ ܠܝܘܣܦ ܐܒܘܟ ܘܐܚܝܟ ܐܬܘ ܠܘܬܟ 6  ܐܪܥܐ ܕܡܨܪܝܢ ܩܕܡܝܟ ܗܝ ܒܫܘܦܪܗ ܕܐܪܥܐ ܐܘܬܒ ܠܐܒܘܟ ܘܠܐܚܝܟ ܢܬܒܘܢ ܒܐܪܥܐ ܕܓܫܢ ܘܐܢ ܝܕܥ ܐܢܬ ܕܐܝܬ ܒܗܘܢ ܓܒܪܐ ܡܪܝ ܚܝܠܐ ܥܒܕ ܐܢܘܢ ܡܪܝ ܩܢܝܢܐ ܥܠ ܟܠ ܕܐܝܬ ܠܝ 7  ܘܐܥܠ ܝܘܣܦ ܠܝܥܩܘܒ ܐܒܘܗܝ ܘܐܩܝܡܗ ܩܕܡ ܦܪܥܘܢ ܘܒܪܟ ܝܥܩܘܒ ܠܦܪܥܘܢ 8  ܘܐܡܪ ܦܪܥܘܢ ܠܝܥܩܘܒ ܟܡܐ ܐܢܘܢ ܝܘܡܝ ܫܢܝ ܚܝܝܟ 9  ܘܐܡܪ ܝܥܩܘܒ ܠܦܪܥܘܢ ܝܘܡܝ ܫܢܝ ܬܘܬܒܘܬܝ ܡܐܐ ܘܬܠܬܝܢ ܫܢܝܢ ܙܥܘܪܝܢ ܗܘܘ ܘܒܝܫܝܢ ܝܘܡܝ ܫܢܝ ܚܝܝ ܘܠܐ ܡܛܝܘ ܠܫܢܝ ܚܝܝ ܐܒܗܝ ܒܝܘܡܝ ܡܥܡܪܗܘܢ 10  ܘܒܪܟ ܝܥܩܘܒ ܠܦܪܥܘܢ ܘܢܦܩ ܝܥܩܘܒ ܡܢ ܩܕܡ ܦܪܥܘܢ 11  ܘܐܘܬܒ ܝܘܣܦ ܠܐܒܘܗܝ ܘܠܐܚܘܗܝ ܘܝܗܒ ܠܗܘܢ ܝܪܬܘܬܐ ܒܐܪܥܐ ܕܡܨܪܝܢ ܒܫܘܦܪܗ ܕܐܪܥܐ ܒܐܪܥܐ ܕܪܥܡܣܝܣ ܐܝܟ ܕܦܩܕ ܦܪܥܘܢ 12  ܘܬܪܣܝ ܝܘܣܦ ܠܐܒܘܗܝ ܘܠܐܚܘܗܝ ܘܠܟܠܗ ܒܝܬ ܐܒܘܗܝ ܒܥܒܘܪܐ ܠܦܘܬ ܝܩܪܬܐ 13  ܘܥܒܘܪܐ ܠܝܬ ܒܟܠܗ ܐܪܥܐ ܡܛܠ ܕܥܫܢ ܟܦܢܐ ܛܒ ܘܚܪܒܬ ܟܠܗ ܐܪܥܐ ܕܡܨܪܝܢ ܘܐܪܥܐ ܕܟܢܥܢ ܡܢ ܩܕܡ ܟܦܢܐ 14  ܘܠܩܛ ܝܘܣܦ ܟܠܗ ܟܣܦܐ ܕܐܫܬܟܚ ܒܐܪܥܐ ܕܡܨܪܝܢ ܘܒܐܪܥܐ ܕܟܢܥܢ ܒܥܒܘܪܐ ܕܙܒܢܝܢ ܗܘܘ ܘܐܥܠ ܝܘܣܦ ܟܣܦܐ ܠܒܝܬ ܦܪܥܘܢ 15  ܘܟܣܦܐ ܓܡܪ ܡܢ ܐܪܥܐ ܕܡܨܪܝܢ ܘܡܢ ܐܪܥܐ ܕܟܢܥܢ ܘܐܬܘ ܟܠܗܘܢ ܡܨܪܝܐ ܠܘܬ ܝܘܣܦ ܘܐܡܪܝܢ ܠܗ ܗܒ ܠܢ ܥܒܘܪܐ ܘܠܐ ܢܡܘܬ ܩܕܡܝܟ ܡܛܠ ܕܓܡܪ ܠܗ ܟܣܦܐ 16  ܐܡܪ ܠܗܘܢ ܝܘܣܦ ܗܒܘ ܠܝ ܩܢܝܢܟܘܢ ܘܐܬܠ ܠܟܘܢ ܒܩܢܝܢܟܘܢ ܐܢ ܓܡܪ ܟܣܦܐ 17  ܘܐܝܬܝܘ ܠܗ ܩܢܝܢܗܘܢ ܘܝܗܒ ܠܗܘܢ ܝܘܣܦ ܥܒܘܪܐ ܒܪܟܫܐ ܘܒܩܢܝܢܐ ܕܥܢܐ ܘܒܩܢܝܢܐ ܕܬܘܪܐ ܘܕܚܡܪܐ ܘܬܪܣܝ ܐܢܘܢ ܒܠܚܡܐ ܒܗܝ ܫܢܬܐ ܒܟܠܗ ܩܢܝܢܗܘܢ 18  ܘܫܠܡܬ ܫܢܬܐ ܗܝ ܘܐܬܘ ܠܘܬܗ ܒܫܢܬܐ ܐܚܪܬܐ ܘܐܡܪܘ ܠܗ ܠܐ ܡܛܫܝܢ ܚܢܢ ܡܢ ܡܪܢ ܡܛܠ ܕܓܡܪ ܟܣܦܐ ܟܘܠܗ ܘܩܢܝܢܐ ܕܒܥܝܪܐ ܠܘܬ ܡܪܢ ܘܠܐ ܐܫܬܚܪ ܩܕܡ ܡܪܢ ܐܠܐ ܐܢ ܢܦܫܬܢ ܘܐܪܥܬܢ 19  ܠܡܢܐ ܡܝܬܝܢܢ ܩܕܡܝܟ ܐܦ ܚܢܢ ܐܦ ܐܪܥܬܢ ܙܒܢ ܠܢ ܘܠܐܪܥܬܢ ܒܠܚܡܐ ܘܢܗܘܐ ܚܢܢ ܘܐܪܥܬܢ ܥܒܕܐ ܠܦܪܥܘܢ ܘܗܒ ܠܢ ܙܪܥܐ ܘܢܚܐ ܘܠܐ ܢܡܘܬ ܘܐܪܥܐ ܠܐ ܬܚܪܒ 20  ܘܙܒܢ ܝܘܣܦ ܟܠܗ ܐܪܥܐ ܕܡܨܪܝܢ ܠܦܪܥܘܢ ܡܛܠ ܕܙܒܢܘ ܡܨܪܝܐ ܓܒܪ ܚܩܠܗ ܡܛܠ ܕܥܫܢ ܥܠܝܗܘܢ ܟܦܢܐ ܘܗܘܬ ܐܪܥܐ ܕܦܪܥܘܢ 21  ܘܠܥܡܐ ܫܢܝ ܐܢܘܢ ܡܢ ܩܪܐ ܠܩܪܐ ܡܢ ܣܘܦ ܬܚܘܡܗ ܕܡܨܪܝܢ ܘܥܕܡܐ ܠܣܘܦܗ 22  ܒܠܚܘܕ ܐܪܥܐ ܕܟܘܡܪܐ ܕܠܐ ܙܒܢ ܡܛܠ ܕܩܝܡܬܐ ܩܝܡܐ ܗܘܬ ܠܟܘܡܪܐ ܡܢ ܠܘܬ ܦܪܥܘܢ ܘܐܟܠܝܢ ܗܘܘ ܩܝܡܬܗܘܢ ܕܝܗܒ ܗܘܐ ܠܗܘܢ ܦܪܥܘܢ ܡܛܠ ܗܢܐ ܠܐ ܙܒܢܘ ܐܪܥܗܘܢ 23  ܘܐܡܪ ܝܘܣܦ ܠܥܡܐ ܗܐ ܙܒܢܬܟܘܢ ܝܘܡܢܐ ܠܟܘܢ ܘܠܐܪܥܬܟܘܢ ܠܦܪܥܘܢ ܗܐ ܠܟܘܢ ܙܪܥܐ ܕܬܙܪܥܘܢ ܒܐܪܥܐ 24  ܘܡܐ ܕܥܐܠܐ ܥܠܠܬܐ ܗܘܝܬܘܢ ܝܗܒܝܢ ܚܕ ܡܢ ܚܡܫܐ ܠܦܪܥܘܢ ܘܐܪܒܥ ܡܢܘܢ ܢܗܘܝܢ ܠܟܘܢ ܠܙܪܥܐ ܕܚܩܠܐ ܘܠܡܐܟܘܠܬܟܘܢ ܘܠܡܐܟܘܠܬܐ ܕܒܬܝܟܘܢ ܘܠܡܐܟܘܠܬܐ ܕܝܩܪܬܟܘܢ 25  ܘܐܡܪܘ ܐܚܝܬܢ ܢܫܟܚ ܪܚܡܐ ܒܥܝܢܝ ܡܪܢ ܘܢܗܘܐ ܥܒܕܐ ܠܦܪܥܘܢ 26  ܘܣܡܗ ܝܘܣܦ ܢܡܘܣܐ ܥܕܡܐ ܠܝܘܡܢܐ ܥܠ ܐܪܥܐ ܕܡܨܪܝܢ ܠܦܪܥܘܢ ܚܕ ܡܢ ܚܡܫܐ ܒܠܚܘܕ ܐܪܥܐ ܕܟܘܡܪܐ ܕܠܐ ܗܘܬ ܕܦܪܥܘܢ 27  ܘܝܬܒ ܐܝܣܪܝܠ ܒܐܪܥܐ ܕܡܨܪܝܢ ܘܒܐܪܥܐ ܕܓܫܢ ܘܥܫܢܘ ܒܗ ܘܟܒܪܘ ܘܣܓܝܘ ܛܒ 28  ܘܚܝܐ ܝܥܩܘܒ ܒܐܪܥܐ ܕܡܨܪܝܢ ܫܒܥܣܪܐ ܫܢܝܢ ܘܗܘܘ ܝܘܡܘܗܝ ܕܝܥܩܘܒ ܫܢܝ ܚܝܘܗܝ ܡܐܐ ܘܐܪܒܥܝܢ ܘܫܒܥ ܫܢܝܢ 29  ܘܩܪܒܘ ܝܘܡܘܗܝ ܕܐܝܣܪܝܠ ܠܡܡܬ ܘܩܪܐ ܠܝܘܣܦ ܒܪܗ ܘܐܡܪ ܠܗ ܐܢ ܐܫܟܚܬ ܪܚܡܐ ܒܥܝܢܝܟ ܣܝܡ ܐܝܕܟ ܬܚܝܬ ܚܨܝ ܘܐܘܡܝܟ ܒܡܪܝܐ ܘܥܒܕ ܥܡܝ ܛܝܒܘܬܐ ܘܩܘܫܬܐ ܘܠܐ ܬܩܒܪܢܝ ܒܡܨܪܝܢ 30  ܘܐܫܟܒ ܥܡ ܐܒܗܝ ܘܫܩܘܠܝܢܝ ܡܢ ܡܨܪܝܢ ܘܩܒܘܪܝܢܝ ܒܩܒܪܗܘܢ ܘܐܡܪ ܝܘܣܦ ܐܢܐ ܐܥܒܕ ܐܝܟ ܡܠܬܟ 31  ܘܐܡܪ ܝܡܝ ܠܝ ܘܝܡܐ ܠܗ ܘܣܓܕ ܐܝܣܪܝܠ ܥܠ ܪܝܫ ܚܘܛܪܗ܀ 

1  ܘܗܘܐ ܡܢ ܒܬܪ ܦܬܓܡܐ ܗܠܝܢ ܐܬܐܡܪ ܠܝܘܣܦ ܕܗܐ ܐܒܘܟ ܐܬܟܪܗ ܘܕܒܪ ܠܬܪܝܢ ܒܢܘܗܝ ܥܡܗ ܠܡܢܫܐ ܘܠܐܦܪܝܡ 2  ܘܚܘܝܘ ܠܝܥܩܘܒ ܘܐܡܪܘ ܠܗ ܗܐ ܒܪܟ ܝܘܣܦ ܐܬܐ ܠܘܬܟ ܘܐܬܚܝܠ ܐܝܣܪܝܠ ܘܝܬܒ ܥܠ ܥܪܣܐ 3  ܘܐܡܪ ܐܝܣܪܝܠ ܠܝܘܣܦ ܐܝܠܫܕܝ ܐܬܓܠܝ ܥܠܝ ܒܠܘܙ ܒܐܪܥܐ ܕܟܢܥܢ ܘܒܪܟܢܝ 4  ܘܐܡܪ ܠܝ ܗܐ ܡܒܪܟ ܐܢܐ ܠܟ ܘܡܣܓܐ ܐܢܐ ܠܟ ܘܐܬܠܟ ܠܟܢܫܐ ܕܥܡܡܐ ܘܐܬܠ ܐܪܥܐ ܗܕܐ ܠܙܪܥܟ ܡܢ ܒܬܪܟ ܝܪܬܘܬܐ ܠܥܠܡ 5  ܘܗܫܐ ܬܪܝܢ ܒܢܝܟ ܕܐܬܝܠܕܘ ܠܟ ܒܐܪܥܐ ܕܡܨܪܝܢ ܥܕܠܐ ܐܬܐ ܠܘܬܟ ܠܐܪܥܐ ܕܡܨܪܝܢ ܕܝܠܝ ܐܢܘܢ ܐܦܪܝܡ ܘܡܢܫܐ ܕܝܠܝ ܢܗܘܘܢ ܐܝܟ ܪܘܒܝܠ ܘܐܝܟ ܫܡܥܘܢ ܢܗܘܘܢ ܠܝ 6  ܘܒܢܝܐ ܕܬܘܠܕ ܒܬܪܗܘܢ ܠܟ ܢܗܘܘܢ ܥܠ ܫܡܐ ܕܐܚܝܗܘܢ ܢܬܩܪܘܢ ܒܝܪܬܘܬܗܘܢ 7  ܘܐܢܐ ܟܕ ܐܬܐ ܐܢܐ ܡܢ ܦܕܢ ܕܐܪܡ ܡܝܬܬ ܥܠܝ ܪܚܝܠ ܒܐܪܥܐ ܕܟܢܥܢ ܒܐܘܪܚܐ ܐܝܟ ܡܪܕܐ ܦܪܣܚܐ ܕܐܪܥܐ ܠܡܥܠ ܠܐܦܪܬ ܘܩܒܪܬܗ ܬܡܢ ܒܐܘܪܚܐ ܕܐܦܪܬ ܗܝ ܗܝ ܒܝܬ ܠܚܡ 8  ܘܚܙܐ ܐܝܣܪܝܠ ܠܒܢܘܗܝ ܕܝܘܣܦ ܘܐܡܪ ܠܗ ܡܢ ܐܢܘܢ ܗܠܝܢ 9  ܘܐܡܪ ܝܘܣܦ ܠܐܒܘܗܝ ܒܢܝ ܐܢܘܢ ܕܝܗܒ ܠܝ ܐܠܗܐ ܗܪܟܐ ܘܐܡܪ ܩܪܒ ܐܢܘܢ ܠܘܬܝ ܘܐܒܪܟ ܐܢܘܢ 10  ܘܥܝܢܘܗܝ ܕܐܝܣܪܝܠ ܝܩܪ ܡܢ ܣܝܒܘܬܐ ܘܠܐ ܡܫܟܚ ܗܘܐ ܕܢܚܙܐ ܫܦܝܪ ܘܩܪܒ ܐܢܘܢ ܠܘܬܗ ܘܢܫܩ ܐܢܘܢ ܘܥܦܩ ܐܢܘܢ 11  ܘܐܡܪ ܐܝܣܪܝܠ ܠܝܘܣܦ ܠܚܙܘܐ ܕܐܦܝܟ ܠܐ ܣܒܪܬ ܘܗܐ ܚܘܝܢܝ ܐܠܗܐ ܐܦ ܙܪܥܟ 12  ܘܐܦܪܩ ܐܢܘܢ ܡܢ ܩܕܡ ܒܘܪܟܘܗܝ ܘܣܓܕܘ ܩܕܡܘܗܝ ܥܠ ܐܦܝܗܘܢ ܥܠ ܐܪܥܐ 13  ܘܕܒܪ ܝܘܣܦ ܠܬܪܝܗܘܢ ܒܢܘܗܝ ܠܐܦܪܝܡ ܒܝܡܝܢܗ ܡܢ ܣܡܠܗ ܕܐܝܣܪܝܠ ܘܠܡܢܫܐ ܒܣܡܠܗ ܡܢ ܝܡܝܢܗ ܕܐܝܣܪܝܠ ܘܩܪܒ ܐܢܘܢ ܠܘܬܗ 14  ܘܐܘܫܛ ܐܝܣܪܝܠ ܝܡܝܢܗ ܘܣܡܗ ܥܠ ܪܫܗ ܕܐܦܪܝܡ ܗܘܝܘ ܙܥܘܪܐ ܘܣܡܠܗ ܥܠ ܪܫܗ ܕܡܢܫܐ ܫܚܠܦ ܐܢܝܢ ܐܝܕܘܗܝ ܡܛܠ ܕܡܢܫܐ ܗܘܐ ܒܘܟܪܐ 15  ܘܒܪܟ ܝܥܩܘܒ ܠܝܘܣܦ ܒܪܗ ܘܐܡܪ ܐܠܗܐ ܕܫܦܪܘ ܩܕܡܘܗܝ ܐܒܗܝ ܐܒܪܗܡ ܘܐܝܣܚܩ ܐܠܗܐ ܕܬܪܣܝܢܝ ܡܢ ܛܠܝܘܬܝ ܘܥܕܡܐ ܠܝܘܡܢܐ 16  ܡܠܐܟܐ ܕܦܪܩܢܝ ܡܢ ܟܠ ܒܝܫܐ ܢܒܪܟ ܠܛܠܝܐ ܘܢܬܩܪܐ ܫܡܝ ܒܗܘܢ ܘܫܡܐ ܕܐܒܗܝ ܐܒܪܗܡ ܘܐܝܣܚܩ ܘܢܟܒܪܘܢ ܘܢܣܓܘܢ ܒܓܘܗ ܕܐܪܥܐ 17  ܘܚܙܐ ܝܘܣܦ ܕܣܡ ܐܒܘܗܝ ܐܝܕܗ ܕܝܡܝܢܐ ܥܠ ܪܝܫܗ ܕܐܦܪܝܡ ܘܐܬܒܐܫ ܒܥܝܢܘܗܝ ܘܣܡܟ ܠܗ ܠܐܝܕܗ ܕܐܒܘܗܝ ܠܡܥܒܪܘܬܗ ܡܢ ܪܫܗ ܕܐܦܪܝܡ ܘܢܣܝܡܝܗ ܥܠ ܪܫܗ ܕܡܢܫܐ 18  ܘܐܡܪ ܝܘܣܦ ܠܐܒܘܗܝ ܠܐ ܗܘܐ ܗܟܢܐ ܐܒܝ ܐܠܐ ܗܢܘ ܒܘܟܪܐ ܣܝܡ ܝܡܝܢܟ ܥܠ ܪܫܗ 19  ܘܠܐ ܨܒܐ ܐܒܘܗܝ ܘܐܡܪ ܝܕܥ ܐܢܐ ܒܪܝ ܝܕܥ ܐܢܐ ܐܦ ܗܘ ܢܗܘܐ ܠܥܡܐ ܐܦ ܗܘ ܢܐܪܒ ܒܪܡ ܐܚܘܗܝ ܙܥܘܪܐ ܢܐܪܒ ܡܢܗ ܘܙܪܥܗ ܢܗܘܐ ܡܠܐ ܥܡܡܐ 20  ܘܒܪܟ ܐܢܘܢ ܒܝܘܡܐ ܗܘ ܘܐܡܪ ܒܟ ܢܬܒܪܟ ܐܝܣܪܝܠ ܘܢܐܡܪܘܢ ܢܥܒܕܟ ܐܠܗܐ ܐܝܟ ܐܦܪܝܡ ܘܐܝܟ ܡܢܫܐ ܘܥܒܕ ܠܐܦܪܝܡ ܩܕܡ ܡܢܫܐ 21  ܘܐܡܪ ܐܝܣܪܝܠ ܠܝܘܣܦ ܗܐ ܐܢܐ ܡܐܬ ܐܢܐ ܘܢܗܘܐ ܐܠܗܐ ܥܡܟܘܢ ܘܢܗܦܟܟܘܢ ܠܐܪܥܐ ܕܐܒܗܝܟܘܢ 22  ܘܐܢܐ ܗܐ ܝܗܒܬ ܠܟ ܡܢܬܐ ܚܕܐ ܝܬܝܪܬܐ ܥܠ ܐܚܝܟ ܕܢܣܒܬ ܡܢ ܐܝܕܐ ܕܐܡܘܪܝܐ ܒܣܝܦܝ ܘܒܩܫܬܝ 

1  ܘܩܪܐ ܝܥܩܘܒ ܠܒܢܘܗܝ ܘܐܡܪ ܠܗܘܢ ܐܬܟܢܫܘ ܘܐܚܘܝܟܘܢ ܡܕܡ ܕܓܕܫ ܠܟܘܢ ܒܚܪܬܐ ܕܝܘܡܬܐ 2  ܐܬܟܢܫܘ ܘܫܡܥܘ ܒܢܘܗܝ ܕܝܥܩܘܒ ܫܡܥܘ ܠܐܝܣܪܐܝܠ ܐܒܘܟܘܢ 3  ܪܘܒܝܠ ܒܘܟܪܝ ܐܢܬ ܚܝܠܝ ܘܪܝܫ ܬܘܩܦܝ ܫܪܟܐ ܕܫܩܘܠܬܐ ܘܫܪܟܐ ܕܥܘܫܢܐ 4  ܛܥܝܬ ܐܝܟ ܡܝܐ ܠܐ ܬܦܘܫ ܕܣܠܩܬ ܠܡܫܟܒܗ ܕܐܒܘܟ ܫܪܝܪܐܝܬ ܛܘܫܬ ܬܫܘܝܬܝ ܘܣܠܩܬ 5  ܫܡܥܘܢ ܘܠܘܝ ܐܚܐ ܡܐܢܐ ܕܪܘܓܙܐ ܡܢ ܟܝܢܗܘܢ 6  ܒܐܪܙܗܘܢ ܠܐ ܥܠܬ ܢܦܫܝ ܘܒܟܢܫܗܘܢ ܠܐ ܢܚܬܬ ܡܢ ܐܝܩܪܝ ܡܛܠ ܕܒܪܘܓܙܗܘܢ ܩܛܠܘ ܓܒܪܐ ܘܒܚܡܬܗܘܢ ܥܩܪܘ ܫܘܪܐ 7  ܠܝܛ ܗܘ ܪܘܓܙܗܘܢ ܡܛܠ ܕܥܫܝܢ ܘܚܡܬܗܘܢ ܡܛܠ ܕܩܫܝܐ ܐܦܠܓ ܐܢܘܢ ܒܝܥܩܘܒ ܘܐܒܕܪ ܐܢܘܢ ܒܐܝܣܪܝܠ 8  ܝܗܘܕܐ ܠܟ ܢܘܕܘܢ ܐܚܝܟ ܐܝܕܟ ܥܠ ܩܕܠܐ ܕܒܥܠܕܒܒܝܟ ܢܣܓܕܘܢ ܠܟ ܒܢܘܗܝ ܕܐܒܘܟ 9  ܓܘܪܝܐ ܕܐܪܝܐ ܝܗܘܕܐ ܡܢ ܩܛܠܐ ܒܪܝ ܣܠܩܬ ܒܪܟ ܘܪܒܥ ܐܝܟ ܐܪܝܐ ܘܐܝܟ ܓܘܪܝܐ ܕܐܪܝܐ ܘܡܢܘ ܢܩܝܡܝܘܗܝ 10  ܠܐ ܢܥܢܕ ܫܒܛܐ ܡܢ ܝܗܘܕܐ ܘܡܒܕܩܢܐ ܡܢ ܒܝܬ ܪܓܠܘܗܝ ܥܕܡܐ ܕܢܐܬܐ ܡܢ ܕܕܝܠܗ ܗܝ ܘܠܗ ܢܣܟܘܢ ܥܡܡܐ 11  ܢܐܣܘܪ ܒܓܦܬܐ ܥܝܠܗ ܘܒܫܒܘܩܐ ܒܪ ܐܬܢܗ ܢܚܘܪ ܒܚܡܪܐ ܠܒܘܫܗ ܘܒܕܡܐ ܕܥܢܒܐ ܬܟܣܝܬܗ 12  ܙܪܓܢ ܥܝܢܘܗܝ ܡܢ ܚܡܪܐ ܘܚܘܪܢ ܫܢܘܗܝ ܡܢ ܚܠܒܐ 13  ܙܒܘܠܘܢ ܥܠ ܣܦܪܝ ܝܡܡܐ ܢܫܪܐ ܘܗܘ ܥܠ ܫܘܦܪܐ ܕܣܦܝܢܐ ܘܬܚܘܡܗ ܥܕܡܐ ܠܨܝܕܢ 14  ܐܝܣܟܪ ܓܒܪܐ ܓܢܒܪܐ ܕܪܒܝܥ ܒܝܬ ܫܒܝܠܐ 15  ܘܚܙܐ ܡܫܪܝܗ ܕܫܦܝܪ ܘܐܪܥܗ ܕܛܒܐ ܘܐܪܟܢ ܟܬܦܗ ܠܫܘܥܒܕܐ ܘܗܘܐ ܠܡܕܐܬܐ 16  ܕܢ ܢܕܘܢ ܠܥܡܗ ܐܝܟ ܚܕ ܡܢ ܫܒܛܐ ܕܐܝܣܪܝܠ 17  ܢܗܘܐ ܕܢ ܚܘܝܐ ܕܥܠ ܐܘܪܚܐ ܘܚܪܡܢܐ ܕܥܠ ܫܒܝܠܐ ܕܢܟܬ ܠܣܘܣܝܐ ܒܥܩܒܗ ܘܡܪܡܐ ܠܪܟܒܗ ܠܒܣܬܪܗ 18  ܠܦܘܪܩܢܟ ܣܟܝܬ ܡܪܝܐ 19  ܓܕ ܒܓܝܣܐ ܢܦܘܩ ܘܗܘ ܢܓܕ ܥܩܒܐ 20  ܐܫܝܪ ܛܒܐ ܐܪܥܗ ܘܗܘ ܢܬܠ ܬܘܪܣܝܐ ܠܡܠܟܐ 21  ܢܦܬܠܝ ܐܝܙܓܕܐ ܩܠܝܠܐ ܝܗܒ ܡܐܡܪܐ ܫܦܝܪܐ 22  ܒܪܐ ܕܬܪܒܝܬܐ ܝܘܣܦ ܒܪܐ ܕܬܪܒܝܬܐ ܣܩܝ ܥܝܢܐ ܒܢܝܢܐ ܣܡܝܟܐ ܕܣܠܩ ܒܫܘܪܐ 23  ܘܐܬܚܪܝܘ ܥܡܗ ܘܣܓܝܘ ܘܣܩܪܘܗܝ ܡܪܝ ܓܘܕܐ 24  ܘܗܦܟܬ ܒܥܘܫܢܐ ܩܫܬܗ ܘܐܬܒܕܪܘ ܕܪܥܐ ܕܐܝܕܘܗܝ ܡܢ ܐܝܕܝ ܥܫܝܢܐ ܕܝܥܩܘܒ ܘܡܢ ܫܡ ܪܥܝܐ ܕܟܐܦܐ ܕܐܝܣܪܝܠ 25  ܐܠܗܗ ܕܐܒܘܟ ܢܥܕܪܟ ܘܐܝܠܫܕܝ ܢܒܪܟܟ ܒܘܪܟܬܐ ܕܫܡܝܐ ܡܢ ܠܥܠ ܒܘܪܟܬܐ ܕܬܗܘܡܐ ܕܪܒܝܥܐ ܡܢ ܠܬܚܬ ܒܘܪܟܬܐ ܕܬܕܝܐ ܘܕܪܚܡܐ 26  ܒܘܪܟܬܗ ܕܐܒܘܟ ܥܫܢ ܥܠ ܒܘܪܟܬܐ ܕܡܘܠܕܢܝ ܥܕܡܐ ܠܣܒܪܐ ܕܪܡܬܐ ܕܥܠܡ ܢܗܘܝܢ ܥܠ ܪܝܫܗ ܕܝܘܣܦ ܘܥܠ ܪܝܫ ܟܠܝܠܐ ܕܐܚܘܗܝ 27  ܒܢܝܡܝܢ ܕܐܒܐ ܚܛܘܦܐ ܒܨܦܪܐ ܢܐܟܘܠ ܒܙܬܐ ܘܒܪܡܫܐ ܢܦܠܓ ܡܕܡ ܕܡܥܕܐ 28  ܟܠܗܘܢ ܗܠܝܢ ܫܒܛܐ ܕܐܝܣܪܝܠ ܬܪܥܣܪ ܘܗܢܐ ܡܕܡ ܕܐܡܪ ܠܗܘܢ ܝܥܩܘܒ ܐܒܘܗܘܢ ܐܡܪ ܠܗܘܢ ܘܒܪܟ ܐܢܘܢ ܐܢܫ ܐܝܟ ܒܘܪܟܬܗ ܒܪܟ ܐܢܘܢ 29  ܘܦܩܕ ܐܢܘܢ ܘܐܡܪ ܠܗܘܢ ܐܒܘܗܘܢ ܐܢܐ ܡܬܟܢܫ ܐܢܐ ܠܘܬ ܥܡܝ ܩܘܒܪܘܢܝ ܠܘܬ ܐܒܗܝ ܒܡܥܪܬܐ ܕܒܚܩܠܐ ܕܥܦܪܘܢ ܚܬܝܐ 30  ܒܡܥܪܬܐ ܕܒܚܩܠܐ ܐܥܝܦܬܐ ܕܩܕܡ ܡܡܪܐ ܕܒܐܪܥܐ ܕܟܢܥܢ ܕܙܒܢ ܐܒܪܗܡ ܚܩܠܐ ܡܢ ܥܦܪܘܢ ܚܬܝܐ ܠܝܘܪܬܢܐ ܕܩܒܪܐ 31  ܬܡܢ ܩܒܪܘ ܠܐܒܪܗܡ ܘܠܣܪܐ ܐܢܬܬܗ ܘܬܡܢ ܩܒܪܘ ܠܐܝܣܚܩ ܘܠܪܦܩܐ ܐܢܬܬܗ ܘܬܡܢ ܩܒܪܬ ܠܠܝܐ 32  ܙܒܝܢܬܐ ܕܚܩܠܐ ܘܡܥܪܬܐ ܕܒܗ ܡܢ ܒܢܝ ܚܝܬ܀ ܘܟܕ ܫܠܡ ܝܥܩܘܒ ܠܡܦܩܕܘ ܠܒܢܘܗܝ ܦܫܛ ܪܓܠܘܗܝ ܒܥܪܣܐ ܘܐܬܟܪܗ ܘܡܝܬ ܘܐܬܟܢܫ ܠܘܬ ܥܡܗ 

1  ܘܢܦܠ ܝܘܣܦ ܥܠ ܐܦܘܗܝ ܕܐܒܘܗܝ ܘܒܟܐ ܥܠܘܗܝ ܘܢܫܩܗ 2  ܘܦܩܕ ܝܘܣܦ ܠܥܒܕܘܗܝ ܐܣܘܬܐ ܠܡܚܢܛ ܠܐܒܘܗܝ ܘܚܢܛܘܗܝ ܐܣܘܬܐ ܠܐܝܣܪܝܠ 3  ܘܡܠܝܘ ܠܗ ܐܪܒܥܝܢ ܝܘܡܝܢ ܡܛܠ ܕܗܟܢܐ ܫܠܡܝܢ ܝܘܡܬܐ ܕܚܢܝܛܐ ܘܒܟܐܘܗܝ ܡܨܪܝܐ ܫܒܥܝܢ ܝܘܡܝܢ 4  ܘܥܒܪܘ ܝܘܡܝ ܒܟܬܗ ܘܐܡܪ ܝܘܣܦ ܠܕܒܝܬ ܦܪܥܘܢ ܐܢ ܐܫܟܚܬ ܪܚܡܐ ܒܥܝܢܝܟܘܢ ܐܡܪܘ ܩܕܡ ܦܪܥܘܢ 5  ܐܒܝ ܐܘܡܝܢܝ ܘܐܡܪ ܠܝ ܗܐ ܐܢܐ ܡܐܬ ܐܢܐ ܒܩܒܪܝ ܕܙܒܢܬ ܠܝ ܒܐܪܥܐ ܕܟܢܥܢ ܬܡܢ ܬܩܒܪܢܝ ܗܫܐ ܐܣܩ ܐܩܒܘܪ ܠܐܒܝ ܘܐܗܦܘܟ 6  ܘܐܡܪ ܦܪܥܘܢ ܠܝܘܣܦ ܣܩ ܘܩܒܘܪ ܠܐܒܘܟ ܐܝܟ ܕܐܘܡܝܟ 7  ܘܣܠܩ ܝܘܣܦ ܠܡܩܒܪ ܠܐܒܘܗܝ ܘܣܠܩܘ ܥܡܗ ܟܠܗܘܢ ܥܒܕܘܗܝ ܕܦܪܥܘܢ ܘܣܒܐ ܕܒܝܬܗ ܘܟܠܗܘܢ ܣܒܐ ܕܐܪܥܐ ܕܡܨܪܝܢ 8  ܘܟܠܗ ܒܝܬ ܝܘܣܦ ܘܐܚܘܗܝ ܘܒܝܬ ܐܒܘܗܝ ܣܠܩܘ ܥܡܗ ܒܠܚܘܕ ܝܩܪܬܗܘܢ ܘܥܢܗܘܢ ܘܬܘܪܝܗܘܢ ܫܒܩܘ ܒܐܪܥܐ ܕܓܫܢ 9  ܘܣܠܩܘ ܥܡܗ ܐܦ ܡܪܟܒܬܐ ܘܦܪܫܐ ܘܗܘܬ ܡܫܪܝܬܐ ܕܥܫܝܢܐ ܛܒ 10  ܘܐܬܘ ܥܕܡܐ ܠܐܕܪܐ ܕܐܛܪ ܕܒܥܒܪܐ ܕܝܘܪܕܢܢ ܘܐܪܩܕܘ ܬܡܢ ܡܪܩܘܕܬܐ ܪܒܬܐ ܘܥܫܝܢܬܐ ܘܥܒܕ ܠܐܒܘܗܝ ܒܝܬ ܒܟܐ ܫܒܥܐ ܝܘܡܝܢ 11  ܘܚܙܘ ܝܬܒܝ ܐܪܥܐ ܟܢܥܢܝܐ ܠܐܒܠܐ ܒܐܕܪܐ ܕܐܛܪ ܘܐܡܪܘ ܐܒܠܐ ܗܘ ܪܒܐ ܗܢܐ ܠܡܨܪܝܐ ܡܛܠ ܗܢܐ ܩܪܘ ܫܡܗ ܐܒܠ ܡܨܪܝܢ ܕܒܥܒܪܐ ܕܝܘܪܕܢܢ 12  ܘܥܒܕܘ ܠܗ ܒܢܘܗܝ ܗܟܢܐ ܐܝܟ ܕܦܩܕ ܐܢܘܢ 13  ܘܫܩܠܘܗܝ ܘܐܘܒܠܘܗܝ ܠܐܪܥܐ ܕܟܢܥܢ ܘܩܒܪܘܗܝ ܒܡܥܪܬܐ ܕܒܚܩܠܐ ܐܥܝܦܬܐ ܕܙܒܢ ܐܒܪܗܡ ܚܩܠܐ ܠܝܘܪܬܢܐ ܕܩܒܪܐ ܡܢ ܥܦܪܘܢ ܚܬܝܐ ܕܩܕܡ ܡܡܪܐ 14  ܘܗܦܟ ܝܘܣܦ ܠܡܨܪܝܢ ܗܘ ܘܐܚܘܗܝ ܘܟܠ ܕܣܠܩܘ ܥܡܗ ܠܡܩܒܪ ܠܐܒܘܗܝ ܘܡܢ ܒܬܪ ܕܩܒܪ ܠܐܒܘܗܝ 15  ܚܙܘ ܐܚܘܗܝ ܕܝܘܣܦ ܕܡܝܬ ܐܒܘܗܘܢ ܘܕܚܠܘ ܘܐܡܪܝܢ ܕܠܡܐ ܢܗܪܢ ܝܘܣܦ ܘܕܠܡܐ ܢܦܪܥܢ ܟܘܠܗ ܒܝܫܬܐ ܕܥܒܕܢ ܠܗ 16  ܘܦܩܕܘ ܠܘܬ ܝܘܣܦ ܘܐܡܪܘ ܠܗ ܐܒܘܟ ܦܩܕ ܩܕܡ ܡܘܬܗ ܘܐܡܪ 17  ܗܟܢܐ ܬܐܡܪܘܢ ܠܝܘܣܦ ܒܒܥܘ ܫܒܘܩ ܣܟܠܘܬܐ ܠܐܚܝܟ ܘܠܚܛܗܝܗܘܢ ܕܥܒܕܘ ܠܟ ܒܝܫܬܐ ܘܗܫܐ ܫܒܘܩ ܣܟܠܘܬܐ ܕܥܒܕܝ ܐܠܗܗ ܕܐܒܘܟ ܘܒܟܐ ܝܘܣܦ ܟܕ ܐܡܪܘ ܠܗ 18  ܘܐܙܠܘ ܐܦ ܐܚܘܗܝ ܘܢܦܠܘ ܩܕܡܘܗܝ ܘܐܡܪܘ ܗܐ ܚܢܢ ܠܟ ܥܒܕܐ 19  ܘܐܡܪ ܠܗܘܢ ܝܘܣܦ ܠܐ ܬܕܚܠܘܢ ܡܛܠ ܕܬܚܝܬ ܐܠܗܐ ܐܢܐ 20  ܐܢܬܘܢ ܐܬܚܫܒܬܘܢ ܥܠܝ ܒܝܫܬܐ ܘܐܠܗܐ ܐܬܚܫܒܗ ܠܛܒܬܐ ܕܢܥܒܕ ܐܝܟ ܕܝܘܡܢܐ ܘܢܚܐ ܥܡܐ ܣܓܝܐܐ 21  ܘܗܫܐ ܠܐ ܬܕܚܠܘܢ ܐܢܐ ܐܬܪܣܝܟܘܢ ܘܠܝܩܪܬܟܘܢ ܘܒܝܐ ܐܢܘܢ ܘܡܠܐ ܒܠܒܗܘܢ 22  ܘܝܬܒ ܝܘܣܦ ܒܡܨܪܝܢ ܗܘ ܘܟܠܗ ܒܝܬ ܐܒܘܗܝ ܘܚܝܐ ܝܘܣܦ ܡܐܐ ܘܥܣܪ ܫܢܝܢ 23  ܘܚܙܐ ܝܘܣܦ ܠܐܦܪܝܡ ܒܢܝܐ ܬܠܝܬܝܐ ܐܦ ܒܢܘܗܝ ܕܡܟܝܪ ܒܪ ܡܢܫܐ ܐܬܝܠܕܘ ܥܠ ܒܘܪܟܘܗܝ ܕܝܘܣܦ 24  ܘܐܡܪ ܝܘܣܦ ܠܐܚܘܗܝ ܐܢܐ ܡܐܬ ܐܢܐ ܘܐܠܗܐ ܡܬܕܟܪܘ ܡܬܕܟܪ ܠܟܘܢ ܘܡܣܩ ܠܟܘܢ ܡܢ ܐܪܥܐ ܗܕܐ ܠܐܪܥܐ ܕܝܡܐ ܠܐܒܪܗܡ ܘܠܐܝܣܚܩ ܘܠܝܥܩܘܒ 25  ܘܐܘܡܝ ܝܘܣܦ ܠܒܢܝ ܐܝܣܪܝܠ ܘܐܡܪ ܡܬܕܟܪܘ ܡܬܕܟܪ ܠܟܘܢ ܐܠܗܐ ܐܣܩܘ ܓܪܡܝ ܡܟܐ ܥܡܟܘܢ 26  ܘܡܝܬ ܝܘܣܦ ܒܪ ܡܐܐ ܘܥܣܪ ܫܢܝܢ ܘܚܢܛܘܗܝ ܘܣܡܘܗܝ ܒܕܘܦܢܐ ܒܡܨܪܝܢ 

